
                  	1

                  	2

                  	3

                  	4

                  	5

                  	6

                  	7

                  	8

                  	9

                  	10

                  	11

                  	12

                  	13

                  	14

                  	15

                  	16

                  	1

                  	2

                  	3

                  	4

                  	5

                  	6

                  	1

                  	2

                  	3

                  	4

                  	5

                  	6

                  	7

                  	8

                  	9

                  	10

                  	11

                  	12

                  	13

               

            

            	Mbëtï ndə̂ Jâke

Araâta Jezü(Luk 3.23-38)11 Mbëtï âtə wä pâ rə̈ araâta Jezü Krîsiti, modô ndə̂ Davîdi, ndə̂ tche də̂ modô ndə̂ Abrahâmo.2 Abrahâmo zɨ̈ Izâke. Izâke zɨ̂ Jakôbo. Jakôbo zɨ̂ Judäa la ayîngâ yê. 3 Judäa la ɛ̈chë ndə̂ yê Tamäre zɨ̂ Përêse la Zâra. Përêse zɨ̂ Eserön. Eserön
         zɨ̂ Arâmo. 4 Arâmo zɨ̂ Ämïnädâbo. Ämïnädâbo zɨ̂ Nasön. Nasön zɨ̂ Sälämâne. 5 Sälämâne la ɛ̈chë ndə̂ yê Rahâbo zɨ̂ Böâze. Böâze la ɛ̈chë ndə̂ yê Rûtu
         zɨ̂ Öbêde. Öbêde zɨ̂ Jesë. 6 Jesë zɨ̂ gbïɛ̈ Davîdi.Davîdi zɨ̂ Salomön. Anyï Salomön wä alême tə̂ ɛ̈chë ndə̂ Urï. 7 Salomön zɨ̂ Röböâmo. Röböâmo zɨ̂ Abiä. Abiä zɨ̂ Äsâfe. 8 Äsâfe zɨ̂ Jozafä. Jozafä zɨ̂ Jörâmo. Jörâmo zɨ̂ Özïâse. 9 Özïâse zɨ̂ Jöätâmo. Jöätâmo zɨ̂ Äkâze. Äkâze zɨ̂ Ëzëkïâse. 10 Ëzëkïâse zɨ̂ Manasë. Manasë zɨ̂ Amön. Amön zɨ̂ Jözïâse. 11 Jözïâse zɨ̂ Jekoniä la ayîngâ yê, sə̂nə̈ ndə̂ a kʉ̂ abechë gö ndə̂ Isarayële
         la gbôgbô ânyë kə̈ ê la andjê atə̂ Bäbïlône.12 Pânə̈ ndə̂ a kʉ̂ abechë gö ndə̂ Isarayële la gbôgbô ânyë kə̈ ê la andjê
         atə̂ Bäbïlône, Jekoniä zɨ̂ Sälätïêle. Sälätïêle zɨ̂ Zöröbäbêle. 13 Zöröbäbêle zɨ̂ Abiwudü. Abiwudü zɨ̂ Ëlïäkîme. Ëlïäkîme zɨ̂ Äzôre.
         14 Äzôre zɨ̂ Sädôke. Sädôke zɨ̂ Äkîmo. Äkîmo zɨ̂ Eliwudü. 15 Eliwudü zɨ̂ Eleazäre. Eleazäre zɨ̂ Matän. Matän zɨ̂ Jakôbo. 16 Jakôbo zɨ̂ Jozêfu. Jozêfu də̈ köchë ndə̂ Malê ndə̂ tche zɨ̂ Jezü, ndə̂ a ê rə̂ tə̂ yê pä Krîsiti.17 Ndə̂kə̂ to tə̂ Abrahâmo ndjoa ëtə̂ Davîdi, kə̂ zɨ azü tə̂ manə̈ pâ mawo ndə̂
         andjê gbɛ̂ wä lə̂ könô gbɛ̂ tchêpâ nə̈ voanə̈. Ndə̂kə̂ to tə̂ Davîdi ndjoa
         ëtə̂ lo nə̈ ndə̂ a kʉ̂ abechë gö ndə̂ Isarayële ânyë kə̈ ê la andjê la gbôgbô
         atə̂ Bäbïlône, kə̂ zɨ azü tə̂ manə̈ pâ mawo ndə̂ andjê gbɛ̂ wä lə̂ könô gbɛ̂
         tchêpâ nə̈ voanə̈. Ndə̂kə̂ to tə̂ lo nə̈ ndə̂ a kʉ̂ abechë gö ndə̂ Isarayële
         ânyë kə̈ ê la andjê la gbôgbô atə̂ Bäbïlône ndjoa ëtə̂ lo kə̂ zɨ Krîsiti,
         kə̂ zɨ azü tə̂ manə̈ pâ mawo ndə̂ andjê gbɛ̂ wä lə̂ könô gbɛ̂ tchêpâ nə̈ voanə̈.Pö ndə̂kə̂ zɨ Jezü(Luk 2.1-7)18 Pö ndə̂kə̂ zɨ Jezü Krîsiti wä kâkë. Anyï nə̈ Malê wätə̂ ɛ̈chë ndə̂ Jozêfu
         nyîndə̂ kə̂ to tchë. Dokʉ̈tchê ndə̂kə̂ pa andjë totə̂ andjê dëkë Malê kä
         la güzu ndə̂ Kpɨ̂ki Yingö. 19 Jozêfu ndə̂ tche nyîndə̂ kə̂ to Malê, tche wätə̂ djîrə̂ akrə. Tche nyîâbo ndə̂kə̂
         wutu la pö lâme lə̂ la azü gbɛ̂ ndə̂kə̂ pa ganô mbo Malê-a, käko tche nyîndə̂
         kə̂ gbotə̂ Malê lə̂ küwû nə̈. 20 Ndə̂ gbô tchë ndə̂po lakə̂ za küma yê käko, ngâ ânje ndə̂ Gbölö Gbïɛ̈ nə̂ pu tchë lə̂ lü. Ânje nə̈ tô rə̂ sə̈ tchë päkëdə̂:
         «Jozêfu, modô ndə̂ Davîdi, wawa ndə̂kə̂ to Malê tə̂ ɛ̈chë ndə̂ zə̈ mböäbô
         mö mbô-ê, bëte güzu ndə̂ âwâ lə̂ yê lâme, wätə̂ andə̂ Kpɨ̂ki Yingö. 21 Tchê zɨadje bechë tə̂ köchë. Mô zadje rə̈ yê pä Jezü, bëte tchetchë kä
         âkə̂ tchadje azü ndə̂ yê lə̂ ngbongbo rə+.»22 Rə lâme gbɛ̂ mbö ndə̂kə̂ pa pö ndə̂ Gbölö Gbïɛ̈ tô rə̂ lə̂ ma earə̂ ndə̂ma yê alême mbo gundə̂sə̂ nə̈, pö nə̈ wä päkëdə̂:23 «Bechë-ɛ̈chë ndə̂ tche wûn-âbô sə̂ aköchë wûn zadje güzu,kə̂ zɨadje bechë tə̂ köchë,a eadje rə̂ tə̂ yê pä Emanuwɛ̈le,ndə̂ âtô rə̂ pä Ndjapä kä la azə̂+.»24 Ndə̂ Jozêfu jô lə̂ lö nə̈, tche mbô ndjë rə̂ gundə̂sə̂ ma ânje ndə̂ Gbölö
         Gbïɛ̈ nə̈. Tche tô Malê tə̂ ɛ̈chë ndə̂ yê. 25 Praâbalë andjë sə̂âbo la tchë köchë la ɛ̈chë-a, zoo Malê zɨ̂ bechë tə̂ köchë.
         Jozêfu ê rə̂ tə̂ yê pä Jezü.
         
            
               	Rə̈ «Jezü» nyïndə̂ kə̂ to rə̂ päkëdə̂: Ndjapä tchä azü lə̂ kuzü.

               	Nyë dɨ̈ Eza 7.14, ndə̂ âwâ lə̂ bəndɨ Mbëtï Ndjapä la ma gerêke.

A-earə̂ kə̂ pu dju rə pâ akêkêrə̂ nə̈ ndə̂kə̂ wun Jezü21 A zɨ̈ Jezü bhâ Bêtelehêmo lə̂ gö ndə̂ Judë, lo nə̈ ndə̂ Hërôde wâtə̂ gbïɛ̈. A-earə̂ kə̂ pu dju rə pâ akêkêrə̂ tô dəsə̂nə̈ ndə̂ lo wutu tâ
         kə̈ wûtu bhâ Jerûzalêmo. 2 Andjë yûkû nə̈ päkëdə̂: «Bechë ndə̂ a zɨ̂ tchë ndə̂kə̂ pa tche watə̂ gbïɛ̈
         ndə̂ ajuîfu lâme sə̈ bhâ tchêbâ? Ârâ wün kêkêrə̂ ndə̂ yê ndə̂ âwûtu dəsə̂nə̈
         ndə̂ lo wutu tâ, ânyë kə̈ nə̂ ndə̂kə̂ voga tchë.» 3 Ndə̂ gbïɛ̈ Hërôde djê pö lâme, tchə̂lə̂ küma yê djîngɨli-î, tchetchë la
         azü gö ndə̂ Jerûzalêmo gbɛ̂. 4 Tche pâla agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈, kə̈ yû andjê tə̂ tchô ndə̂ a wâ ndə̂kə̂ zɨ Krîsiti nə̈ tâ. 5 Andjë tô rə̂ sə̈ tchë päkëdə̂: «Bhâ Bêtelehêmo, lə̂ gö ndə̂ Judë, bëte
         earə̂ ndə̂ma Ndjapä mbö rə̂ alême lə̂ mbëtï päkëdə̂:6 ‹Momö ndə̂ Bêtelehêmo, gö ndə̂ Judä,mo wâbo tə̂ yɛ̈yɛ̈ gölə̂ gûtə̂ agbölö agö ndə̂ Judä-a,bëte lə̂ zə̈ kä ndə̂ ngâ gbïɛ̈ wutuadjendə̂kə̂ nyisə̂ köbo sə̈ Isarayële, azü ndə̂ mê+.›»7 Tchâme, Hërôde ê a-earə̂ kə̂ pu dju rə pâ akêkêrə̂ lə̂ küwû nə̈, kə̈ yû
         andjê tə̂ lo nə̈ ndə̂ kêkêrə̂ nə̈ wûtu la rə̂. 8 La tchêngbâ nə̈, tche wân andjê atə̂ Bêtelehêmo, kə̈ tô rə̂ sə̈ andjê päkëdə̂:
         «Nyë êë, kə̂ yukû pö pâ bechë nə̈. Âdə nyë âgbo tchë nə̂, kə̂ ka kə̂ to
         rə̂ sə̈ mê ndə̂kə̂ pa mëmê ndjë gbɛ̂ mê e ndə̂kə̂ voga tchë.» 9 La tchêngbâ pö ndə̂ gbïɛ̈ nə̈ tô rə̂ käko, andjë zâ köbo ndə̂kə̂ e etə̂.
         Kêkêrə̂ ndə̂ andjë wûn rə̂ dəsə̂nə̈ ndə̂ lo wutu tâ, zâ tchâtchu andjê. Ndə̂
         kêkêrə̂ nə̈ wûtu sə̂ tchô ndə̂ bechë nə̈ sə̂ tâ, kə̈ krʉ̂-ê. 10 Ndə̂ andjë wûn kêkêrə̂ nə̈, su andjê wâ la gbölö mômô. 11 Andjë lî bhâ tchâalê nə̈, kə̈ gbô bechë nə̈ la anyï nə̈ Malê. Andjë gʉ̂te lakə̂ voga bechë nə̈. La tchêngbâ nə̈ andjë jî ma kədjâ ndə̂
         andjê kə̈ wûtu la atchôtchô arə batə̂ lôlo la dukâni la yömbö ndə̂ rə̈ nə̈
         wû pä mîre, kə̈ kʉ̂ rə̂ sə̈ bechë nə̈. 12 La tchêngbâ nə̈, Ndjapä krâ tü andjê lə̂ lü ndə̂kə̂ pa andjë ka bata kâ pu
         Hërôde-ê. Käko andjë zâ ngâ köbo ngbî kə̈ gû atə̂lə̂ gö ndə̂ andjê.A kpë la Jezü atə̂ Ejîpiti13 Pânə̈ ndə̂ a-earə̂ kə̂ pu dju rə pâ akêkêrə̂ nə̈ gû etə̂, ngâ ânje ndə̂ Gbölö Gbïɛ̈ tô rə̂ sə̈ Jozêfu lə̂ lü päkëdə̂: «Amö alafô, kə̈ zâ bechë nə̈ la anyï nə̈, kə̈ kpê la andjê
         atə̂ Ejîpiti. Kə̂ sə bhâye zoo mê kra tü zə̈ ânyë mo kangbâ zə̈. Bëte Hërôde
         puadje köbo ndə̂kə̂ won bechë nə̈.» 14 Jozêfu âlafô lə̂ bütchî, kə̈ zâ bechë nə̈ la anyï nə̈, andjë kpê atə̂ Ejîpiti.
         15 Tche sə̂ bhâye zoo ëtə̂ lö kuzü Hërôde. Rə lâme wütu ndə̂kə̂ pa pö ndə̂ Gbölö
         Gbïɛ̈ tô rə̂ alême lə̂ ma earə̂ ndə̂ma Ndjapä mbo gundə̂sə̂ nə̈, pö nə̈ wä päkëdə̂:
         «Më ë modô ndə̂ mê ndə̂kə̂ wutu lə̂ gö ndə̂ Ejîpiti+.»Hërôde zäma ndə̂kə̂ pa a won abechë16 Ndə̂ Hërôde wûnsə̂ nə̈ pä a-earə̂ kə̂ pu dju rə pâ akêkêrə̂ lâme bölo anyê
         bölo, su yê kʉ̂ tchë tə̂ gbölösə̂nə̈. Tche zâma ndə̂kə̂ pa a won angbelɛ̂-abechë
         tə̂ aköchë ndjoa ëtə̂ ngû bïchuû, lə̂ gö ndə̂ Bêtelehêmo la ayɛ̈yɛ̈ gö ndə̂
         âwâ ndrotə̂ nə̈. Hërôde mbö rə nə̈ lâme gundə̂sə̂ pö ndə̂ a-earə̂ kə̂ pu dju
         rə pâ akêkêrə̂ nyîsə̂ nə̈ sə̈ tchë pâ lö kə̂ wutu ndə̂ kêkêrə̂ nə̈. 17 Ämbö käko ndə̂kə̂ pa pö ndə̂ Jeremï earə̂ ndə̂ma Ndjapä tô rə̂ alême mbo gundə̂sə̂
         nə̈, tche tö rə̂ päkëdə̂:18 «A djë ngâ wârə̂ bhâ Ramä,azü kɨ̈ lakə̂ dɨ tchə̂lə̂ ma andjê.Rächêle kä âkə̂ kɨ tə̂ abechë ndə̂ yê,tche nyîâbo ndə̂kə̂ pa a ra anyê-a,bëte abechë ndə̂ yê nə̈ kâ sə̂ bata-a+.»Bha Jezü la anyï nə̈ kä la tchë atə̂ Näzärête19 Pânə̈ ndə̂ Hërôde tchû, ânje ndə̂ Gbölö Gbïɛ̈ tô pö lə̂ lü sə̈ Jozêfu
         bhâ Ejîpiti. 20 Tche tö rə̂ sə̈ tchë päkëdə̂: «Amö alafô, kə̈ zâ bechë nə̈ la anyï nə̈, kə̈
         kâ âtə̂lə̂ gö ndə̂ Isarayële, bëte andjanə̈ ndə̂ andjë pû köbo ndə̂kə̂ won
         bechë nə̈ alême, andjë tchû nə̂.» 21 Jozêfu âlafô kə̈ zâ bechë nə̈ la anyï nə̈, kə̈ gû la andjê atə̂ Isarayële.
         22 Ndə̂ tche djê rə̂ pä Ärëkëläôse kä ndə̂ âwâtə̂ gbïɛ̈ ndə̂ Judë ngbâ bha
         nə̈ Hërôde, wawa kə̂ ka atêe mbô tchë-ê. La tchêngbâ nə̈ Ndjapä tô pö sə̈
         tchë lə̂ lü, tche zâ köbo kə̈ ê atə̂lə̂ gö ndə̂ Galilë. 23 Tche ê kə̈ sə̂ bhâlə̂ ngâ gö ndə̂ rə̈ nə̈ wû pä Näzärête, ndə̂kə̂ pa pö
         ndə̂ a-earə̂ ndə̂ma Ndjapä tô rə̂ alême mbo gundə̂sə̂ nə̈, pö nə̈ wä päkëdə̂:
         «A â-eadje rə̂ tə̂ yê pä akrə gö ndə̂ Näzärête.»
         
            
               	Nyë dɨ̈ Mich 5.1.

               	Nyë dɨ̈ Oze 11.1.

               	Nyë dɨ̈ Jer 31.15.

Kə̂ mu pö ndə̂ Jâan-Batîse(Mar 1.2-8; Luk 3.1-18; Jan 1.19-28)31 Lo nə̈ lâme, Jâan-Batîse wûtu kə̈ sə̂ lakə̂ mu pö Ndjapä bhâlə̂ kpaɛ̈gâ ndə̂
         Judë. 2 Tche tö rə̂ päkëdə̂: «Äwäpä nyë gbotə̂ bəndɨ kə̂ mbo rə ndə̂ nyê, bëte lo
         kə̂ mbo kümändëmä ndə̂ Ndjapä pâ nyê ndô nə̂.» 3 Jâan wätə̂ akrə ndə̂ earə̂ ndə̂ma Ndjapä Ezayï tô pö ndə̂ yê alême päkëdə̂:«Ngâ akrə ön bhâlə̂ kpaɛ̈gâ päkëdə̂:‹Nyë nyïkrə köbo Gbölö Gbïɛ̈,Nyë nyïkrə köbo yê ngbêwôn+!›»4 Jâan-Batîse yü lə̂ba ndə̂ a mbô rə̂ la su kʉ̂tê gia ndə̂ rə̈ yê wû pä chamö.
         Tche ï wû ndə̂ âwâ la kpoto gia pâ lə̂ba ndə̂ yê. Kɨ̈zɨ̂ ndə̂ yê də̈ kütû
         agölô la jrôâ awrʉ̂âtro. 5 Azü lə̂ agö ndə̂ Judë gbɛ̂ la azü gö ndə̂ Jerûzalêmo gbɛ̂ nə̂ pu Jâan. 6 Andjë tösə̂ angbongbo rə ndə̂ andjê ësûwu, ânyë Jâan zâ batɛ̂me sə̈ andjê lə̂ ngû ndə̂ Jurudɛ̈n.7 Ndə̂ Jâan wûn angbängbä afarizïɛ̈n la asadusïɛ̈n ndə̂ andjë nə̂ pû tchë ndə̂kə̂ gbo batɛ̂me, tche tô rə̂ sə̈ andjê päkëdə̂:
         «Nyënyê ndə̂ nyë wâtə̂ akângê âtə! Tchabâ kä ndə̂ ânyîsə̂ nə̈ sə̈ nyê
         ndə̂kə̂ pa nyë kpe wa mêrâ ndə̂ Ndjapä ndə̂ ânə lâme? 8 Nyë mbö rə ndə̂ ânyîsə̂ pä nyë gbôtə̂ bəndɨ kə̂ mbo rə ndə̂ nyê nə̂. 9 Nyë töäbô rə̂ tô päkëdə̂: ‹Abrahâmo də̈ bha ârâ!› Bëte më tö rə̂ sə̈ nyê päkëdə̂, atäme ndə̂ nyê wun rə̂ âtə,
         Ndjapä kä la gbôgbô ndə̂kə̂ mbo rə̂ pä ädotə̂ yê tə̂ abechë ndə̂ Abrahâmo.
         10 Dekâ kä tchêtchêtchê ndə̂kə̂ de ada yö la chëchë nə̈ gbɛ̂. Ayö gbɛ̂ ndə̂
         âlêâbô atchôtchô lêlê nə̈ lê-ê, a âdeadje rə̂ kə̂ yi rə̂ bhâlə̂ wo. 11 Më zä kütû batɛ̂me ndə̂ ngû sə̈ nyê ndə̂kə̂ nyisə̂ nə̈ päkëdə̂ nyë gbôtə̂
         abəndɨ kə̂ mbo rə ndə̂ nyê nə̂. Ngâ akrə ndə̂ tche wâ la gbôgbô kə̈ rô mê ânəadje
         la tchêngbâ mê. Më ndôâbo la sə̂ yê ndə̂kə̂ zu dakpo tə̂ da yê-a. Tchê zadje
         batɛ̂me ndə̂ Kpɨ̂ki Yingö la andə̂ wo sə̈ nyê. 12 Tche kä la tchëkrɨ̈ tchânə̂ yê ndə̂kə̂ pe tchə̂lə̂ rəgʉ ndə̂ yê lakə̂ rʉa krətche
         nə̈ lə̂ andjî rəgʉ nə̈. Tchê paladje andjî rəgʉ ndə̂ yê gbɛ̂, kə̂ kʉ rə̂ bhâlə̂
         gro ndə̂ yê. Praâbalë tchê paladje akrətche nə̈ kə̂ to wo ëtâ, wo nə̈ də̈ wo
         ndə̂ âwâbô wâ ndə̂kə̂ wrʉ-ê.»Kə̂ gbo batɛ̂me ndə̂ Jezü(Mar 1.9-11; Luk 3.21-22)13 Käko Jezü tô bhâlə̂ gö ndə̂ Galilë, kə̈ wûtu ëtə̂ Jâan-Batîse tə̂ maga ngû
         ndə̂ Jurudɛ̈n, ndə̂kə̂ pa tche za batɛ̂me sə̈ Jezü. 14 Jâan-Batîse nyîndə̂ kə̂ kosə̂ nə̈, kə̈ tô rə̂ sə̈ Jezü päkëdə̂: «Momö kä
         ndə̂ âwâ ndə̂kə̂ za batɛ̂me sə̈ mê. Atöko ânyë mo kä nə̂ ndə̂kə̂ pa më za
         batɛ̂me sə̈ mö?» 15 Praâbalë Jezü tô rə̂ ndə̂nə̈ sə̈ tchë päkëdə̂: «Gamba rə̂ ndə̂kə̂ pa rə nə̈
         wa käko angêta. Käko kä ndə̂ azə̈ wâ ndə̂kə̂ mbo rə gbɛ̂ ndə̂ âwâtə̂ tchôtchô
         nə̈ lə̂ la Ndjapä.» Tchâme, Jâan gâmba rə̂.16 Pânə̈ ndə̂ Jezü gbô batɛ̂me, tche wûtu lə̂ ngû nə̈. Tə̂ lo nə̈ lâme, manda tchêlafô
         krô-ê. Tche wûn Yingö ndə̂ Ndjapä ndə̂ âjrê batə̂ grôgrô puli ânyë kə̈ sə̂ ëpâ yê. 17 A djê tchə̂lə̂ gɨ̈ ngâ akrə bhâ lafô päkëdə̂: «Tchanə̈ âtə də̈ Modô ndə̂ mê
         ndə̂ më nyîndə̂ yê tə̂ gbölösə̂nə̈, su mê fü la tchë gbɛ̂.»

Jâbolo bölo Jezü(Mar 1.12-13; Luk 4.1-13)41 La tchêngbâ nə̈ Kpɨ̂ki Yingö tôngo Jezü kə̈ ê la tchë âtə̂lə̂ kpaɛ̈gâ ndə̂kə̂ pa Jâbolo vu tchë. 2 Pânə̈ ndə̂ tche zɨ̂âbô kɨ̈zɨ̂ zɨ̂ lakə̂ to pö sə̈ Ndjapä ngbâ lö tə̂ azü bïchuû
         la tchə̂lə̂ bütchî tə̂ azü bïchuû, gʉ nyû tchë. 3 Jâbolo, earə̂ kə̂ bolo azü nə̂ ndola tchë, kə̈ tô rə̂ sə̈ tchë päkëdə̂: «Âdə
         mo âdə Modô ndə̂ Ndjapä, amö to rə̂ sə̈ täme âtə âdôtə̂ yê tə̂ kɨ̈zɨ̂.» 4 Jezü tô rə̂ ndə̂nə̈ sə̈ tchë päkëdə̂: «Mbëtï Ndjapä tö rə̂ päkëdə̂: ‹Akrə
         sə̂âbo sûwu âtə kütû bëte kɨ̈zɨ̂-a, praâbalë tche sə̈ sûwu bëte pö gbɛ̂
         ndə̂ âwûtu lə̂ ma Ndjapä+.›»5 Pânə̈ Jâbolo ê la tchë atə̂ Jerûzalêmo, gö ndə̂ âwâ ngbî bëte Ndjapä.
         Tche zâ tchë bhâlə̂ küma gbölö nda Ndjapä, 6 kə̈ tô rə̂ sə̈ tchë päkëdə̂: «Âdə mo âdə Modô ndə̂ Ndjapä, amö to lə̂ küma
         nda âtə kə̈ tê atə̂ bêche, bëte Mbëtï Ndjapä tö rə̂ päkëdə̂:‹Ndjapä âzadje ma sə̈ aânje ndə̂ yêndə̂kə̂ sə ndrotə̂ zə̈.Andjê zadje mö tchânə̂ andjê,ânyë mo gʉteabô da zə̈ gʉ̂te tə̂ ngâ täme-ê+.›»7 Jezü tô rə̂ sə̈ tchë päkëdə̂: «Mbëtï Ndjapä tö rə̂ päkëdə̂: ‹Âwâbo pä
         mo bolo Ndjapä Gbölö Gbïɛ̈ ndə̂ zə̈-a+.›»8 Jâbolo kä ê la tchë bhâlə̂ ngâ gbölö küma aga, kə̈ nyîsə̂ agö-gbïɛ̈ ndə̂
         tchêbêche gbɛ̂ sə̈ tchë lakə̂ fu ndə̂nə̈, 9 kə̈ tô rə̂ sə̈ tchë päkëdə̂: «Âdə mo âgʉte tchâtchâ mê ânyë kə̈ vôga mê,
         mê kʉadje arə lâme gbɛ̂ sə̈ mö.» 10 Jezü tô rə̂ sə̈ tchë päkëdə̂: «Gitə̂ zə̈ chï, Satäa! Mbëtï Ndjapä tö rə̂ päkëdə̂: ‹Äwäpä mo gʉte tchâtchâ Ndjapä Gbölö
         Gbïɛ̈ ndə̂ zə̈, kə̂ voga kütû tchë balë+.›» 11 Jâbolo gbôtə̂ yê, ânyë aânje nə̂ ndrotə̂ yê kə̈ mbô rə̂ la tchë.Jezü jëtə̂ kə̂ mu pö bhâ Galilë(Mar 1.14-15; Luk 4.14-15)12 Ndə̂ Jezü djê rə̂ pä a yî Jâan bhâlə̂ nda kânga nə̂, tche zâ köbo kə̈ rô
         atə̂ Galilë. 13 Tche gbô lə̂ gö ndə̂ Näzärête kə̈ sə̂ bhâlə̂ gö ndə̂ Käpërënäyûmo, ndə̂
         âwâ ndroma gbölö ngû ndə̂ Galilë bhâlə̂ gö ndə̂ Zabulön la andə̂ Nefetalï.
         14 Tche mbö tâ käko ndə̂kə̂ pa pö ndə̂ earə̂ ndə̂ma Ndjapä Ezayï tô rə̂ mbo gundə̂sə̂ nə̈. Tche tö rə̂ päkëdə̂:15 «Gö ndə̂ Zabulön la gö ndə̂ Nefetalï,ndə̂ âwâ lə̂ köbo ndə̂kə̂ e atə̂ ma gbölö kpakpa ngû,dəkalâ ngû ndə̂ Jurudɛ̈n,Galilë də̈ gö ndə̂ azü ndə̂ andjë wâbô wâtə̂ ajuîfu!16 Azü ndə̂ andjë sə̂ lə̂ bübü tchô,andjê wun-adje gbölö ngbänga!Andə̂ andjanə̈ ndə̂ andjë sə̂ lə̂ bübü tchô lə̂ gö ndə̂ akuzü,ngbänga âwutuadje tə̂ andjê+.»17 Tə̂ lo nə̈ lâme Jezü jêtə̂ kə̂ mu pö. Tche tö rə̂ päkëdə̂: «Äwäpä nyë gbotə̂
         bəndɨ kə̂ mbo rə ndə̂ nyê, bëte lo kə̂ mbo kümändëmä ndə̂ Ndjapä pâ nyê ndô nə̂.»Jezü ë adokʉ̈ adjisîpili ndə̂ yê(Mar 1.16-20; Luk 5.1-11)18 Ndə̂ Jezü âsə̈ nə tə̂ maga gbölö kpakpa ngû ndə̂ Galilë, tche wûn angâ ayîngâ
         bïchuû ndə̂ andjë wâtə̂ a-earə̂ kə̂ pu agiangû. Chemön ndə̂ a ê rə̂ tə̂ yê
         pä Pîêre, la yîngâ yê Anderë. Andjë kä lakə̂ yi gbânda ndə̂ andjê ndə̂kə̂
         pu agiangû lə̂ gbölö ngû nə̈. 19 Jezü tô rə̂ sə̈ andjê päkëdə̂: «Nyë nə̈ ngbâ mê, mê mboadje rə̂ ânyë nyê
         watə̂ a-earə̂ kə̂ pu azü.» 20 Posə̂nə̈ andjë gbôtə̂ gbânda ndə̂ andjê kə̈ zâ tchêngbâ yê. 21 Jezü ê atə̂ tchâtchu nə̈, kə̈ wûn angâ ayîngâ bïchuû: Jâke modô ndə̂ Zebede
         la yîngâ yê Jâan. Andjë la bha andjê sə̈ lə̂ külû lakə̂ sɨ sə̂ gbânda ndə̂
         andjê. Jezü ê andjê. 22 Posə̂nə̈ andjë gbôtə̂ külû ndə̂ andjê la bha andjê , kə̈ zâ tchêngbâ Jezü.Jezü la akpûlû azü23 Jezü nə̈ kulə̂ agö ndə̂ Galilë gbɛ̂. Tche nyïsə̂ rə sə̈ azü lə̂ anda kə̂ voga Ndjapä ndə̂ ajuîfu lə̂ gö nə̈. Tche mü Tchôtchô Pö ndə̂ Gbölö gö-gbïɛ̈ ndə̂ tchêlafô. Tche tchä a-earə̂ tə̂kömbô la azü ndə̂
         ngâ tchâme-tə̂ andjê ndɨ̂. 24 Rə̈ Jezü zâ tchə̂lə̂ gö ndə̂ Sirï gbɛ̂, ânyë azü ê pu tchë la a-earə̂ tə̂kömbô.
         Andjanə̈ ndə̂ andjë wâ la tə̂kömbô ngbî ngbî ânyë kə̂ sə ndə̂ andjê wâbô
         wâtə̂ tchôtchô nə̈, la andjanə̈ ndə̂ andjë wâ la angbongbo atchozö, la andjanə̈
         ndə̂ kôkö yi andjê, ndjë la andjanə̈ ndə̂ ngâ tchâme-tə̂ andjê ndɨ̂. Jezü
         tchâ andjê gbɛ̂ lə̂ tə̂kömbô ndə̂ andjê. 25 Kpûlû azü zâ tchêngbâ yê. Azü nə̈ tö bhâ Galilë, angânə̈ tö lə̂ agö
         lə̂ könô gbɛ̂, angânə̈ tö bhâ Jerûzalêmo, bhâ Judë ndjë lə̂ agö ndə̂ âwâ dəkalâ ngû ndə̂ Jurudɛ̈n ânyë kə̈ nə̂.

Jezü mü pö sə̈ azü bhâlə̂ küma aga51 Ndə̂ Jezü wûn kpûlû azü nə̈, tche kênga atə̂lə̂ küma aga kə̈ sə̂ ëbêche.
         Adjisîpili ndə̂ yê pâlatə̂ andjê kə̈ sə̂ ëndrotə̂ yê. 2 Tche jêtə̂ kə̂ nyisə̂ rə sə̈ andjê.Pö pâ tchôtchô kə̂ sə(Luk 6.20-23)3 «Nyë wä la mômô, nyënyê ndə̂ nyë wûnsə̂ nə̈ pä rə ndə̂ Yingö wâbo lə̂ su
         nyê-a,bëte Gbölö gö-gbïɛ̈ ndə̂ tchêlafô+ wätə̂ andə̂ nye nə̈!4 Nyë wä la mômô, nyënyê ndə̂ nyê kɨ angêta,bëte Ndjapä âtroadje ngûla nyê!5 Nyë wä la mômô, nyënyê ndə̂ nyê mbo rə nyima-ë,bëte nyê gboadje cho ndə̂ Ndjapä nyîkrə rə̂ bëte nyê!6 Nyë wä la mômô, nyënyê ndə̂ gʉ kə̂ mbo djîrə̂ rə nyu nyê batə̂ gʉ ngû la
         kɨ̈zɨ̂,bëte Ndjapä âkʉadje rə sə̈ nyê gundə̂sə̂ rə ndə̂ su nyê nyîndə̂ nə̈!7 Nyë wä la mômô, nyënyê ndə̂ nyê wun nyonyo azü,bëte Ndjapä âwun-adje nyonyo nyê!8 Nyë wä la mômô, nyënyê ndə̂ nyë wâ la grôgrô su,bëte nyê wun-adje Ndjapä!9 Nyë wä la mômô, nyënyê ndə̂ nyê mbo rə̂ pä zɨtɨ su wa lə̂ gbâtə̂ azü,bëte Ndjapä eadje nyê tə̂ abechë ndə̂ yê!10 Nyë wä la mômô, nyënyê ndə̂ azü mbo arə gbôgbô tə̂ nyê, bëte kə̂ mbo adjîrə̂
         rə ndə̂ nyê,bëte Gbölö gö-gbïɛ̈ ndə̂ tchêlafô wätə̂ andə̂ nye nə̈!11 Nyë wä la mômô, nyënyê ndə̂ azü dro nyê, kə̂ mbo ngbongbo rə tə̂ nyê, kə̂
         to angbongbo pö lakə̂ mo yepa la rə̈ nyê bëte mê. 12 Äwäpä tə̂ nyê kra-ê, nyê wa la mômô, bëte ngâ gbölö tchôtchô rə kä
         lakə̂ krʉ bëte nyê bhâ lafô! Ädə̈ käko ânyë azü mbô ngbongbo rə alême tə̂
         a-earə̂ ndə̂ma Ndjapä ndə̂ andjë sə̂ dokʉ̈tchê tə̂ nyê+.»Pö pâ ngbro la ngbänga(Mar 9.50; Luk 14.34-35)13 «Nyënyê, nyë wätə̂ ngbro lə̂ gûtə̂ azü pâ cho âtə. Âdə kötchô ngbro nə̈
         âyu lə̂nə̈ nə̂, a âmbo tâ atöko ânyë kötchô nə̈ ka ëlə̂nə̈ ngbânə̂? Ngâ
         rə ndə̂kə̂ mbo rə̂ tâ wâbo-a. Äwä kütû ndə̂kə̂ pa a yi rə̂ atə̂ sûwu ânyë
         azü dradra rə̂ la da andjê.14 «Nyënyê, nyë wätə̂ ngbänga lə̂ gûtə̂ azü pâ cho âtə. Gö ndə̂ a mbô rə̂
         lə̂ küma aga wâbo ndə̂kə̂ zatə̂ yê wü-a. 15 Akrə tôâbo wo lə̂ lâmba ndə̂kə̂ za rə̂ ëtchâtchâ lüsû-a. Tche âza rə̂ pâ
         ngâ rə lafô, ânyë azü tchâalê nə̈ gbɛ̂ wun tchô ndə̂ sɨ̂nyî nə̈. 16 Äwäpä ngbänga nyê tcho käko-ë tchâtchu azü gbɛ̂, ânyë andjë wun tchôtchô
         kə̂ mbo rə ndə̂ nyê, käko ânyë andjë voga Bha nyê ndə̂ tche sə̂ bhâ lafô.»Jezü la ndïɛ̈17 «Âwâbo pä nyë to rə̂ tə̂ su nyê pä më nə̈ ndə̂kə̂ ndɨ tchə̂lə̂ ndïɛ̈ ndə̂ Möyîze âdəndjë pö ndə̂ a-earə̂ ndə̂ma Ndjapä-a. Më nə̂âbo ndə̂kə̂ ndɨ
         tchə̂lə̂ nə̈ gbɛ̂-a, më nə̈ ndə̂kə̂ mbo rə̂ ânyë kə̂ dje tchə̂lə̂ nə̈ wa tâ. 18 Ɛn-ɛn, tə̂ lëge nə̈ më tö rə̂ sə̈ nyê: Dokʉ̈tchê ndə̂kə̂ pa tchêlafô la tchêbêche
         âtə ro, ngâ kpîɛ̂kpîɛ̂ mbëtï âdəndjë ngâ kpîɛ̂kpîɛ̂ rə kʉ̂tê Mbëtï-ndïɛ̈
         nə̈ balë roabô tee-a, zoo arə gbɛ̂ mbo gundə̂sə̂ nə̈. 19 Bëte rə̂ kä, akrə ndə̂ tche kôsə̂ ngâ kpîɛ̂kpîɛ̂ pö lə̂ ndïɛ̈ nə̈, ânyë
         kə̈ nyîsə̂ köbo kə̂ kosə̂ ndïɛ̈ nə̈ sə̈ azü, tchê wadje tə̂ kpîɛ̂kpîɛ̂ akrə
         lə̂ Gbölö gö-gbïɛ̈ ndə̂ tchêlafô. Praâbalë akrə ndə̂ tche mbô rə gundə̂sə̂
         ndïɛ̈ nə̈, ânyë kə̈ nyîsə̂ rə sə̈ azü ndə̂kə̂ pa andjë mbo ndjë rə̂ käko-ë,
         tchê wadje tə̂ gbölö akrə lə̂ Gbölö gö-gbïɛ̈ ndə̂ tchêlafô. 20 Më tö rə̂ sə̈ nyê päkëdə̂: Âdə nyê âmboabô djîrə̂ rə mbô âro andə̂ a-earə̂ kə̂ nyisə̂ ndïɛ̈ la afarizïɛ̈n nyɛ̂-ɛn, nyê liabô atə̂lə̂ Gbölö gö-gbïɛ̈ ndə̂ tchêlafô tee-a.»Kə̂ nyisə̂ rə pâ pö ndə̂ mêrâ21 «Nyë djê pö ndə̂ a tô rə̂ sə̈ araâta azə̈ alême nə̂ päkëdə̂: ‹Amö won-abô
         akrə wôn-ê+, akrə ndə̂ tche wôn akrə, a eadje la tchë atə̂ tchâtchu earə̂ kə̂ wa ngbanga›.
         22 Praâbalë mëmê ndə̂ me nə̈, më tö rə̂ sə̈ nyê päkëdə̂: Akrə ndə̂ tche mbô
         mêrâ tə̂ ngâ yê, tche kʉ̈sə̂ nə̈ pä a e la tchë atə̂ tchâtchu gbölö kpûlû
         ndə̂ earə̂ kə̂ wa ngbanga. Akrə ndə̂ tche tô rə̂ sə̈ ngâ yê päkëdə̂: ‹Mo ndɨ̂
         nə̂›, a â-eadje la tchë atə̂ tchâtchu a-earə̂ kə̂ wa ngbanga. Akrə ndə̂ tche tô
         rə̂ sə̈ ngâ yê päkëdə̂: ‹Momö ndə̂ earə̂ nyî âtə›, tche kʉ̈sə̂ nə̈ pä a yi
         tchë lə̂ wo ndə̂ âju pïï etə̂. 23 Âdə mo âsə̈ e ndə̂kə̂ kʉ rə sə̈ Ndjapä pâ gbalâka-ngela, ânyë sə̂ ngâ pö ndə̂ âwâ lə̂ gbâtə̂ zə̈ la ngâ zə̈ tê lə̂ zə̈, 24 äwäpä mo gbotə̂ rə nə̈ ndə̂ mo nyikrə rə̂ ndə̂kə̂ kʉ rə̂ sə̈ Ndjapä lâme tchâtchu
         gbalâka nə̈, kə̂ e, kə̂ nyikrə pö lə̂ gbâtə̂ zə̈ la ngâ zə̈ dokʉ̈tchê ânyë,
         la tchêngbâ nə̈ mo ka ndə̂kə̂ kʉ rə ndə̂ zə̈ nə̈ sə̈ Ndjapä.25 «Âdə mo âwa la pö la ngâ earə̂ kə̂ kosə̂ zə̈, äwäpä mo djetə̂ zə̈ la tchë
         gasa-ê, ndə̂ gbô nyê ndə̂po la tchë pâ köbo. Âdə mo âmboabô mbô tâ käko-ë,
         tche yosə̂ zə̈ sə̈ earə̂ kə̂ wa ngbanga, ânyë earə̂ kə̂ wa ngbanga nə̈ gbotə̂ zə̈
         sə̈ aturûgu ndə̂kə̂ pa andjë yi mö bhâlə̂ nda kânga. 26 Tə̂ lëge nə̈, më tö rə̂ sə̈ mö: Âdə mo âkʉabô makətche ndə̂ a dɨ̂ rə̂ sə̈ mö
         kʉ̂ gbɛ̂, mô wutuabô balë lə̂ nda kânga nə̈ tee-a.»Pö pâ kə̂ pu ɛ̈chë âdəndjë köchë ndə̂ akrə27 «Nyë djê pö ndə̂ a tô rə̂ alême nə̂ päkëdə̂: ‹Amö puabô ɛ̈chë âdəndjë
         köchë ndə̂ akrə pû-î+.› 28 Mëmê ndə̂ me nə̈, më tö rə̂ sə̈ nyê päkëdə̂: Akrə ndə̂ tche wûn ɛ̈chë ndə̂
         ngâ yê, ânyë kə̈ mbô gʉ yê, dëkë tche pû ɛ̈chë nə̈ bhâlə̂ su yê nə̂. 29 Âdə la zə̈ də ndôkö kä âkə̂ mbo rə̂ pä mo te lə̂ ngbongbo rə, amö niɛ rə̂,
         kə̂ yi rə̂ tʉ̂rʉ tə̂ zə̈. Äfü pä ngâ tchâme-tə̂ zə̈ balë yu, ârô anə̈ ndə̂kə̂
         pa a yi ndundu tə̂ zə̈ gbɛ̂ la rə̂ atə̂lə̂ wo ndə̂ âju pïï etə̂. 30 Âdə könô zə̈ də ndôkö kä âkə̂ mbo rə̂ ndə̂kə̂ pa mo te lə̂ ngbongbo rə, amö
         ku rə̂ kə̂ yi rə̂ tʉ̂rʉ tə̂ zə̈. Äfü pä ngâ tchâme-tə̂ zə̈ balë yu, ârô anə̈
         ndə̂kə̂ pa a yi ndundu tə̂ zə̈ gbɛ̂ la rə̂ atə̂lə̂ wo ndə̂ âju pïï etə̂.»Kə̂ nyisə̂ rə pâ pö ndə̂kə̂ gro ɛ̈chë(Mat 19.9; Mar 10.11-12; Luk 16.18)31 «Nyë djê pö ndə̂ a tô rə̂ alême nə̂ päkëdə̂: ‹Köchë ndə̂ tche grô ɛ̈chë
         ndə̂ yê, äwäpä tche za mbëtï ndə̂kə̂ kosə̂ ɛ̈chë nə̈ sə̈ tchë+.› 32 Mëmê ndə̂ me nə̈, më tö rə̂ sə̈ nyê päkëdə̂: Âdə ngâ köchë âgro ɛ̈chë
         ndə̂ yê, ndə̂ ɛ̈chë nə̈ pûâbô ngâ köchë ngbî pû-î, ânyë ɛ̈chë nə̈ tô
         ngâ täfo köchë, dëkë bəndɨ köchë nə̈ kä ndə̂ âmbô rə̂ pä ɛ̈chë nə̈ pu
         köchë ndə̂ ngâ akrə. Köchë ndə̂ tche tô ɛ̈chë ngbâ ngâ köchë ndə̂ tche
         grô tchë, dëkë tche pû ɛ̈chë ndə̂ akrə nə̂.»Pö pâ kə̂ deba33 «Nyë djê ndjë pö ndə̂ a tô rə̂ alême sə̈ araâta azə̈ nə̂ päkëdə̂: ‹Amö deabô
         ba dê ämbämbänə̈-ê. Rə ndə̂ mo dêba ndə̂kə̂ mbo rə̂ sə̈ Gbölö Gbïɛ̈ ndə̂
         zə̈, äwäpä mo mbo rə bä nə̈+.› 34 Mëmê ndə̂ me nə̈, më tö rə̂ sə̈ nyê päkëdə̂: Âwâbo päkëdə̂ nyë deba balë-a.
         Nyë dëäbô ba dê la rə̈ tchêlafô-ê, bëte tchêlafô wätə̂ tchô ndə̂ Ndjapä
         sə tâ. 35 Nyë dëäbô ndjë ba dê la rə̈ tchêbêche-ê, bëte tchêbêche wätə̂ mbätä
         ndə̂ Ndjapä kʉ da yê ëpânə̈. Nyë dëäbô ndjë ba dê la rə̈ Jerûzalêmo-ê, bëte Jerûzalêmo wätə̂ gö ndə̂ gbölö Gbïɛ̈. 36 Amö deabô ba dê pâ küma zə̈-ê, bëte mo wâbo ndə̂kə̂ mbo rə̂ pä ngâ su küma
         zə̈ balë watə̂ grôgrô nə̈ âdəndjë tə̂ bübü nə̈-a. 37 Âdə nyë âsə̈ to pö, äwäpä pö ma nyê wa kütû balë: ‹Ɛn-ɛn, pö nə̈ kä›,
         âdəndjë ‹ɛ̂n-ɛ̈n, pö nə̈ də̂âbo rə̂ lâme-a.› Pö gbɛ̂ ndə̂ nyê to rə̂ pâ anə̈
         lâme, ätö dəndə̂ Ngbongbo akrə.»Pö pâ kə̂ mbo ngbongbo rə lə̂ kpâlâ ngbongbo rə(Luk 6.29-30)38 «Nyë djê pö ndə̂ a tô rə̂ alême nə̂ päkëdə̂: ‹Âdə akrə âtro la zə̈, mo tro
         ndjë la yê. Âdə tche âkoa jï zə̈, mo koa ndjë jï yê+.› 39 Mëmê ndə̂ me nə̈, më tö rə̂ sə̈ nyê päkëdə̂: Âwâbo päkëdə̂ nyë mbo ngbongbo
         rə tə̂ akrə ndə̂ tche mbô ngbongbo rə tə̂ nyê-a. Âdə ngâ akrə ârʉa ngälâ zə̈
         də ndôkö, amö dje ndjë balë nə̈ sə̈ tchë tralë tche rʉ̂â rə̂. 40 Âdə ngâ akrə ânyində̂ kə̂ e la mö bhâ tchâtchu earə̂ kə̂ wa ngbanga ndə̂kə̂
         za krʉ lə̂ba ndə̂ zə̈, amö gbo ndjë tə̂ gbölö ngrɨ̈ngrɨ̈ lə̂ba zɨ ndə̂ zə̈ sə̈
         tchë. 41 Âdə ngâ akrə âza mö la gbôgbô ndə̂kə̂ pa mo za kʉ̂ngbô tə̂ yê kə̂ nə la rə̂
         ngbâ kïlömɛ̂tere balë, amö za rə̂ kə̂ nə la rə̂ ngbâ kïlömɛ̂tere bïchuû.
         42 Âdə ngâ akrə âyu mö tə̂ rə, za rə̂ sə̈ tchë. Âdə ngâ akrə âyu mö ndə̂kə̂
         mbo geda tchânə̂ zə̈, koabô sə̂nə̈ kô-ê.»Kə̂ nyində̂ azü ndə̂ andjë kosə̂ nyê(Luk 6.26-28,32-36)43 «Nyë djê pö ndə̂ a tô rə̂ alême nə̂ päkëdə̂: ‹Äwäpä mo nyində̂ akrə ndə̂
         tche nyîndə̂ zə̈, kə̂ kosə̂ akrə ndə̂ tche kôsə̂ zə̈+.› 44 Mëmê ndə̂ me nə̈, më tö rə̂ sə̈ nyê päkëdə̂: Nyë nyïndə̂ a-earə̂ kə̂ kosə̂
         nyê! Nyë tö pö sə̈ Ndjapä bëte azü ndə̂ andjë mbo gbôgbô tə̂ nyê! 45 Käko-ë, nyê wadje tə̂ abechë ndə̂ Bha nyê ndə̂ tche sə̂ bhâ lafô. Bha nyê
         nə̈ kä ndə̂ âmbo rə̂ ânyë lo ndə̂ yê ta pâ angbongbo azü ndjë pâ atchôtchô
         azü. Tche wän nyïvrö pâ adjîrə̂ azü ndjë pâ a-earə̂ mbə̈lï. 46 Âdə nyë ânyi kütû ndə̂ azü ndə̂ andjë nyîndə̂ nyê, tchôtchô rə giamâ kä
         ndə̂ nyê gbo rə̂ tchânə̂ Ndjapä? A-earə̂ kə̂ pala makətche-lapöo mbö ndjë rə
         batə̂ rə̂ ndə̂ nyê mbo rə̂ lâme. 47 Âdə nyê âpo kütû ndə̂ angâ nyê, rə ndə̂ nyê mbo rə̂ ânyë âro andə̂ adɨ̂sɨ̂
         azü də̈ giamâ? Azü ndə̂ andjë wûn-âbô sə̂ Ndjapä wûn-î, andjë mbö ndjë
         rə batə̂ rə̂ ndə̂ nyê mbo rə̂ lâme. 48 Äwäpä nyë watə̂ azü ndə̂ andjë dâka gbɛ̂, batə̂ Bha nyê ndə̂ tche sə̂ bhâ
         lafô ânyë kə̈ dâka gbɛ̂ lâme.»
         
            
               	Gbölö gö-gbïɛ̈ ndə̂ tchêlafô wä ndjë tə̂ ngâ köbo ndə̂kə̂ to pö ndə̂ Gbölö
                     gö-gbïɛ̈ ndə̂ Ndjapä.

               	Nyë dɨ̈ 2 Akn 36.16; Abdj 7.52.

               	Nyë dɨ̈ Eki 20.13; Det 5.17.

               	Nyë dɨ̈ Eki 20.14; Det 5.18.

               	Nyë dɨ̈ Det 24.1.

               	Nyë dɨ̈ Lev 19.12; Nomb 30.3; Det 23.22-24.

               	Nyë dɨ̈ Eki 21.24.

               	Nyë dɨ̈ Lev 19.18.

Kə̂ nyisə̂ rə pâ pö ndə̂kə̂ kʉ rə sə̈ a-earə̂ yûkü(Luk 11.2-4)61 «La nyê gbö-ê! Âdə nyê ânyində̂ kə̂ mbo rə ndə̂ ndïɛ̈ ndə̂ Ndjapä nyîsə̂
         nə̈, nyë mböäbô rə̂ mbô lə̂ la azü gbɛ̂ ndə̂kə̂ pa andjë wun nyê-ê. Âdə
         nyê âmbo rə ndə̂ ndïɛ̈ ndə̂ Ndjapä nyîsə̂ nə̈ ndə̂kə̂ pa azü lusə̂ nyê la rə̂,
         nyê gboabô ngâ rə tchânə̂ Bha azə̂ bhâ lafô tee-a. 2 Âdə mo ânyində̂ kə̂ za ngâ rə sə̈ ngâ earə̂ yûkü, amö muabô pö ndə̂nə̈ mû-ê,
         ndə̂kə̂ pa azü wun mö la rə̂-ê. Amö wabô wâ batə̂ azü ndə̂ pö ma andjê wâ
         ngbî tə̂kə̂ mbo rə ndə̂ andjê lâme-ê. Andjë zä rə sə̈ a-earə̂ yûkü lə̂ anda kə̂ voga Ndjapä ndə̂ ajuîfu, ndjë pâ agbölö köbo ndə̂kə̂ pa azü lusə̂ andjê. Ɛn-ɛn, tə̂ lëge
         nə̈ më tö rə̂ sə̈ nyê, andjë gbô andə̂ andjë nə̈ rə nə̈ nə̂. 3 Âdə andə̂ zə nə̈, âdə mo âza ngâ rə sə̈ earə̂ yûkü la könô zə̈ də ndôkö,
         âwâbo pä könô zə̈ də gele wunsə̂ nə̈-a. 4 Käko rə ndə̂ mo za rə̂ sə̈ earə̂ yûkü wa lə̂ küwû nə̈. Bha zə̈ ndə̂ tche wun
         rə gbɛ̂ ndə̂ mo mbo rə̂ lə̂ küwû nə̈ zadje rə sə̈ mö.»Kə̂ nyisə̂ rə pâ pö ndə̂kə̂ to pö sə̈ Ndjapä(Luk 11.2-4)5 «Âdə nyê ânyində̂ kə̂ to pö sə̈ Ndjapä, nyë mböäbô rə mbô batə̂ azü ndə̂
         pö ma andjë wâ ngbî tə̂kə̂ mbo rə ndə̂ andjê-ê. Andjë nyïndə̂ kə̂ krʉ lafô
         lə̂ anda kə̂ voga Ndjapä ndə̂ ajuîfu, âdəndjë lə̂ atâtakpa köbo ndə̂kə̂ to pö
         sə̈ Ndjapä ânyë azü wun andjê. Ɛn-ɛn, tə̂ lëge nə̈ më tö rə̂ sə̈ nyê, andjë
         gbô andə̂ andjë nə̈ rə nə̈ nə̂. 6 Praâbalë momö ndə̂ zə nə̈, âdə mo ânyində̂ kə̂ to pö sə̈ Ndjapä, amö li bhâlə̂
         darə ndə̂ zə̈, kə̂ tchu manda nə̈ ëtâ, ânyë kə̂ to pö sə̈ Bha zə̈ ndə̂ tche wâ
         sə̂ tchô ndə̂ âwâ lə̂ küwû nə̈. Bha zə̈ ndə̂ tche wun rə gbɛ̂ ndə̂ mô mbo rə̂
         lə̂ küwû nə̈, tchê zadje rə sə̈ mö.7 «Âdə nyë âsə̈ to pö sə̈ Ndjapä, nyë dɨ̈âbô angbängbä apö dɨ̂-î batə̂ azü
         ndə̂ andjë wûn-âbô sə̂ Ndjapä wûn lâme-ê. Andjë wüntî pä, lə̂ köbosə̂
         kə̂ dɨ angbängbä apö kä ndə̂ Ndjapä dje andjê. 8 Nyë wäbô wâ batə̂ andjê-ê. Bëte Bha nyê wûnsə̂ rə ndə̂ nyë nyîndə̂ kə̂
         gbo rə̂ nə̂, dokʉ̈tchê ndə̂kə̂ pa nyë yu tchë tâ. 9 Äwäpä nyë to pö sə̈ Ndjapä kâkë:‹Bha ârâ ndə̂ mo sə̂ bhâ lafô,äwäpä azü gbɛ̂ wunsə̂ nə̈ pämo də̈ Ndjapä ndə̂ tche dâka gbɛ̂.10 Äwäpä kə̂ mbo kümändëmä ndə̂ zə̈ nə,äwäpä akrə balë balë pâ cho mbo rə ndə̂ su zə̈ nyîndə̂ nə̈batə̂ rə̂ ndə̂ a mbô rə̂ bhâ lafô.11 Amö kʉ kɨ̈zɨ̂ ndə̂ ârâ la sə̂nə̈ sə̈ ârâ angêta,12 amö ko pö lə̂ küma ârâ,batə̂ rə̂ ndə̂ ârâ ko ndjë pö lə̂ küma azü ndə̂ andjë mbo ngbongbo rə tə̂ ârâ.13 Amö gboabô gbôtə̂ ârândə̂kə̂ pa ârâ te lə̂ arə ndə̂ âbolo azü-î.Praâbalë amö ji ârâ tchânə̂ Ngbongbo akrə.[Bëte kümändëmä la gbôgbô lakə̂ lusə̂tə̂ də̈ andə̂ zənə̈ ndə̂ logbɛ̂ logbɛ̂! Amin+.›]14 «Bëte âdə nyê âko pö lə̂ küma azü ndə̂ andjë mbô ngbongbo rə tə̂ nyê, Bha
         nyê bhâ lafô koadje ndjë pö lə̂ küma nyê. 15 Praâbalë âdə nyë âkoabô pö kô lə̂ küma azü ndə̂ andjë mbô ngbongbo rə
         tə̂ nyê, Bha nyê bhâ lafô koabô ndjë pö lə̂ küma nyê tee-a.»Pö pâ kə̂ kosə̂ kɨ̈zɨ̂ ndə̂kə̂ to pö sə̈ Ndjapä16 «Âdə nyë âsə̈ kosə̂ kɨ̈zɨ̂ ndə̂kə̂ to pö sə̈ Ndjapä, tchâtchu nyê wäbô wâ
         la nyo-ê, batə̂ azü ndə̂ pö ma andjê wâ ngbî tə̂kə̂ mbo rə ndə̂ andjê lâme-ê.
         Tchâtchu andjê wä la nyonyo ndə̂kə̂ nyisə̂ nə̈ sə̈ azü päkëdə̂ ânyë kä lakə̂
         kosə̂ kɨ̈zɨ̂ ndə̂kə̂ to pö sə̈ Ndjapä. Ɛn-ɛn, tə̂ lëge nə̈ më tö rə̂ sə̈ nyê:
         Andjë gbô andə̂ andjë nə̈ rə nə̈ nə̂. 17 Praâbalë andə̂ zə nə̈, âdə mo ânyində̂ kə̂ kosə̂ kɨ̈zɨ̂ ndə̂kə̂ to pö sə̈ Ndjapä,
         amö djutu la zə̈, kə̂ soa tchə̂lə̂ su küma zə̈, 18 ndə̂kə̂ pa azü wun-abô sə̂nə̈ wûn pä mo kä lakə̂ gbotə̂ kɨ̈zɨ̂ ndə̂kə̂ to pö
         sə̈ Ndjapä-ê. Praâbalë amö mbo rə̂ ndə̂kə̂ pa kütû Bha zə̈ ndə̂ tche wûn rə
         lə̂ küwû nə̈ kä ndə̂ âwûnsə̂ nə̈, tchê zadje rə sə̈ mö ngbânə̈.»Pö pâ kə̂ pala arə bhâ lafô(Luk 12.33-34)19 «Nyë pälabô arə ndə̂ nyê pâla pâ cho âtə-ê, ndə̂ ako la asökö ndɨ rə̂ âdəndjë
         a-earə̂ ngbä koa manda ndə̂kə̂ zɨ ngbä nə̈ lâme-ê. 20 Käko nyë päla arə ndə̂ nyê bhâ lafô. Bhâye, ako la asökö ndôâbo la rə̂-a.
         A-earə̂ ngbä kôâbo manda ndə̂kə̂ zɨ ngbä nə̈-a, 21 bëte sə̂nə̈ ndə̂ rə ndə̂ zə̈ wâ tâ, su zə̈ kä ndjë tâ.»La akrə wä batə̂ lâmba ndə̂ tə̂ yê(Luk 11.34-36)22 «La akrə wä batə̂ lâmba ndə̂ tə̂ yê. Âdə la zə̈ âwatə̂ tchôtchô nə̈, tə̂ zə̈
         gbɛ̂ wa ndə̂ sɨ̂nyî nə̈. 23 Praâbalë âdə la zə̈ âwa la tə̂kömbô, tə̂ zə̈ gbɛ̂ wa lə̂ bübü tchô. Âdə
         sɨ̂nyî lâmba ndə̂ âwâ lə̂ zə̈ âwrʉ nə̂, ârə̂ âkä bu ndïrʉ̈.»Ndjapä âdəndjë makətche(Luk 16.13)24 «Akrə balë wâbo ndə̂kə̂ mbo kua sə̈ agbölö azü bïchuû-a. Bëte tchê koadje
         sə̂ ngânə̈ balë ânyë kə̂ nyiadje ndə̂ ngânə̈ balë. Âdəndjë rə̂ tchê zadje
         tə̂ yê gbɛ̂ sə̈ dokʉ̈ nə̈ ânyë kə̂ koadje sə̂ bïchuû nə̈. Âwâbo pä nyë mbo
         kua sə̈ Ndjapä, kə̂ ngbo rə̂ la kua makətche-a.»Nyë dɨ̈äbô su nyê dɨ̂-î(Luk 12.22-31)25 «Bëte rə̂ kä ndə̂ më tô rə̂ sə̈ nyê: Nyë dɨ̈äbô su nyê dɨ̂ bëte tchîsûwu
         ndə̂ nyê, tə̂ pö ndə̂ kɨ̈zɨ̂, âdəndjë tə̂ pö ndə̂ tə̂ nyê, âdəndjë lə̂ba ndə̂
         nyê yu rə̂ tə̂ kpoto nyê. Tchîsûwu ndə̂ akrə wâbo gbölö kə̈ rô kɨ̈zɨ̂? Tə̂
         akrə wâbo ndjë gbölö kə̈ rô lə̂ba? 26 Nyë wünsa anyïɛ̈nə̈ bhâ lafô, andjë lûâbo rəgʉ-a, kə̈ sôâbo ndjî rəgʉ-a,
         kə̈ pâlabô ndjë rəgʉ bhâlə̂ gro ndə̂ andjê-a. Bha nyê bhâ lafô kʉ̈ kɨ̈zɨ̂
         sə̈ andjê. Âdə̂âbo nyënyê ndə̂ azü kä ndə̂ ârô anyïɛ̈nə̈ lâme? 27 Tchabâ lə̂ gûtə̂ nyê kä ndə̂ âwâ ndə̂kə̂ za ngâ lö ëpâ lö yê lə̂ köbosə̂
         kə̂ dɨ su yê?28 «Bëte giamâ kä ndə̂ nyê dɨ su nyê tə̂ pö ndə̂ lə̂ba? Nyë wünsa köbo ndə̂
         anyînyî güsü kpo la rə̂: Andjë mbôâbo kua-a, kə̈ sɨ̂âbo ndjë lə̂ba-a. 29 Käko më tö rə̂ sə̈ nyê: Salomön la tə̂ yê ndə̂ tche wâ alême la rə tə̂ gbölösə̂nə̈,
         tche yûâbo lə̂ba ndə̂ âfû batə̂ ngâ nyînyî güsü lâme-a. 30 Ndjapä ndə̂ tche yu ndjë abë-kɨ̈ndɨ̈ ndə̂ âwâ angêta, ânyë lâmbo a yi rə̂
         atə̂lə̂ wo, tchê mboabô rə̂ tə̂ gbölösə̂nə̈ tee tə̂ nyê-ê? Nyënyê ndə̂ azü
         ndə̂kə̂ za su nyê sə̈ Ndjapä wâ kpîɛ̂kpîɛ̂ rə̂ âtə! 31 Nyë dɨ̈äbô su nyê dɨ̂ päkëdə̂: ‹Giamâ ârâ zɨ rə̂? Giamâ ârâ ndjo rə̂?
         Giamâ ârâ yu rə̂ tə̂ ârâ?› 32 Azü ndə̂ andjë wûn-âbô sə̂ Ndjapä wûn kä ndə̂ âpu rə käko logbɛ̂. Nyënyê
         ndə̂ nye nə̈, Bha nyê bhâ lafô wûnsə̂ nə̈ nə̂ pä nyë nyïndə̂ arə käko-ë.
         33 Äwäpä nyë pu köbo Gbölö gö-gbïɛ̈ ndə̂ Ndjapä lakə̂ mbo djîrə̂ rə dokʉ̈tchê, käko ânyë Ndjapä kʉadje adɨ̂ arə gbɛ̂ sə̈ nyê.
         34 Nyë dɨ̈äbô su nyê dɨ̂ tə̂ arə ndə̂ tchêlâmbo-ê. Nyonyo ndə̂ tchêlâmbo wätə̂
         nyonyo ndə̂ tchêlâmbo. Lö balë balë nə̈ la nyonyo ndə̂ yê.»
         
            
               	Lə̂ angâ angbängbä abəndɨ Mbëtï Ndjapä la ma gerêke, adɨ̂ mawû pö ndə̂ yɛ̈yɛ̈
                     da 13 lâme wâbo lə̂nə̈-a: Nyë dɨ̈ 1 Akn 29.11-13.

Bë la gbölö yö(Luk 6.37-38,41-42)71 «Nyë wäbô ngbanga wâ lə̂ küma angâ nyê-ê, ânyë Ndjapä wabô ndjë ngbanga
         wâ lə̂ küma nyê-ê. 2 Ndjapä âwadje ngbanga lə̂ küma nyê batə̂ rə̂ ndə̂ nyê wa ngbanga lə̂ küma azü.
         Rə ndə̂ nyê kʉ rə lə̂nə̈ sə̈ angâ nyê kä ndə̂ a kʉadje ndjë rə la rə̂ sə̈ nyê.
         3 Bëte giamâ kä ndə̂ mo wûn kütû bë ndə̂ âwâ lə̂ la ngâ zə̈, ânyë kə̈ wûn-âbô
         gbölö yö ndə̂ âwâ lə̂ la zə̈ wûn-î? 4 Atöko kä ndə̂ mo tô rə̂ sə̈ ngâ zə̈ päkëdə̂: ‹Sə gii më tchôâkra bë ndə̂
         âwâ lə̂ la zə̈ âtə›, ânyë momö ndə̂ zə̈ nə̈, mo wûn-âbô gbölö yö wûn
         ndə̂ âwâ lə̂ la zə̈ lâme? 5 Momö ndə̂ pö ma zə̈ wâ ngbî tə̂kə̂ mbo rə ndə̂ zə̈ âtə, äwäpä mo tchoakra
         gbölö yö lə̂ la zə̈ dokʉ̈tchê, kə̂ wun tchô la köbo nə̈ ânyë kə̂ tchoakra
         bë lə̂ la ngâ zə̈!6 «Rə ndə̂ âwâ ngbî bëte Ndjapä, nyë zäbô rə̂ zâ sə̈ aɛ̈vrô-ê, kə̂ yiabô
         kɨ̂dji ndə̂ nyê yî sə̈ akoso-ê, ndə̂kə̂ pa andjë dradra tchə̂lə̂ nə̈, kə̂ dotə̂ andjê
         ndə̂ nyê ndə̂kə̂ lo nyê-ê.»Kə̂ yukû rə tchânə̂ Ndjapä(Luk 11.9-13)7 «Nyë yükû rə ânyë a zadje rə̂ sə̈ nyê. Nyë pü rə ânyë kə̂ gboadje rə̂. Nyë
         gʉ̈gʉ manda ânyë a kroadje rə̂ sə̈ nyê. 8 Bëte akrə ndə̂ tche yûkû rə, a âzadje rə̂ sə̈ tchë. Akrə ndə̂ tche pû rə, tchê
         gboadje rə̂. Akrə ndə̂ tche gʉ̂gʉ manda, a âkroadje rə̂ sə̈ tchë. 9 Tchanə̈bâ lə̂ gûtə̂ nyê kä ndə̂ bechë ndə̂ yê âyukû mâpa, ânyë tche za
         täme sə̈ tchë? 10 Âdəndjë rə̂ ndə̂ tche yûkû giangû, tche za ɛ̈krʉ̂ sə̈ tchë? 11 Käko ndjë, nyënyê ndə̂ nyë wâtə̂ angbongbo azü, nyë wünsə̂ kə̂ kʉ atchôtchô
         arə sə̈ abechë ndə̂ nyê. Käko Bha nyê ndə̂ tche sə̂ bhâ lafô kʉadje atchôtchô
         arə tə̂ gbölösə̂nə̈ sə̈ azü ndə̂ andjë yûkû nə̈ tchânə̂ yê!12 «Rə gbɛ̂ ndə̂ nyë nyîndə̂ nə̈ pä azü mbo rə̂ tə̂ nyê, nyë mbö ndjë rə̂ la
         tə̂ nyê tə̂ andjê. Rə lâme kä ndə̂ ndïɛ̈ ndə̂ Möyîze la a-Mbëtï ndə̂ a-earə̂ ndə̂ma Ndjapä yûkû nə̈+.»Pö pâ amanda bïchuû(Luk 13.24)13 «Äwäpä nyë li lə̂ kpîɛ̂kpîɛ̂ manda nə̈, bëte âdə akrə âli lə̂ gbölö manda
         nə̈, dëkë köbo kuzü kä ndə̂ tche zâ rə̂. Kpûlû azü lï lə̂ gbölö manda
         nə̈ lâme tə̂ gbölösə̂nə̈. 14 Manda ndə̂ akrə li tâ ânyë kə̂ wa la tchîsûwu wä kpîɛ̂kpîɛ̂ rə̂. Köbo nə̈
         pötə̂ yê pö ëtâ. Azü ndə̂ andjë gbo köbo nə̈ lâme ngbâbo-a.»Angbongbo a-earə̂ ndə̂ma Ndjapä(Luk 6.43-44)15 «La nyê gbö tə̂ angbongbo a-earə̂ ndə̂ma Ndjapä. Andjë yü kpoto ɛ̈bro-ngbaga
         ânyë kə̂ nə pu nyê, dëkë andjë wätə̂ angbongbo azâgôâ. 16 Nyê wun-adje sə̈ azü nə̈ lâme lə̂ köbosə̂ kə̂ le ndə̂ andjê. Akrə kʉ̂loabô lêlê
         vînye pâ abë ndə̂ âwâ la chi-a, âdəndjë rə̂ ndə̂ akrə kʉlo ndjë fîge pâ
         ayö-chi tee-a. 17 Tchôtchô yö lë tchôtchô lêlê nə̈, ânyë ngbongbo yö le ngbongbo lêlê nə̈.
         18 Tchôtchô yö wâbo ndə̂kə̂ le ngbongbo lêlê yö-a, âdəndjë ngâ ngbongbo yö
         wâbo ndə̂kə̂ le tchôtchô lêlê yö-a. 19 Ayö gbɛ̂ ndə̂ âlêâbô lê tə̂ tchôtchô nə̈, a kuadje rə̂ kə̂ yi rə̂ âtə̂lə̂
         wo. 20 Ârə̂ kä, nyê wun-adje sə̈ azü nə̈ lâme lə̂ köbosə̂ kə̂ le ndə̂ andjê.»Adjîrə̂ adjisîpili(Luk 13.25-27)21 «Âdə̂âbo azü gbɛ̂ ndə̂ andjë to rə̂ sə̈ mê päkëdə̂: ‹Gbölö Gbïɛ̈, Gbölö
         Gbïɛ̈›, kä ndə̂ âli lə̂ Gbölö gö-gbïɛ̈ ndə̂ tchêlafô-a. Praâbalë kütû andjanə̈ ndə̂ andjë mbô rə ndə̂ âfû tə̂ su Bha mê ndə̂ tche
         sə̂ bhâ lafô. 22 Angbängbä azü toadje rə̂ sə̈ mê tə̂ lo nə̈ lâme päkëdə̂: ‹Gbölö Gbïɛ̈, Gbölö
         Gbïɛ̈, ârâ tö ndə̂ma Ndjapä la rə̈ zə̈, kə̈ grô angbongbo atchozö la rə̈ zə̈,
         kə̈ mbô angbängbä akpɨ̈ngbɨ̈ rə la rə̈ zə̈.› 23 Käko mê toadje rə̂ sə̈ andjê päkëdə̂: ‹Më wûn-âbo sə̂ nyê balë-a, nyë gïtə̂
         nyê chï, nyënyê ndə̂ a-earə̂ ngbongbo rə!›»Pö pâ anda bïchuû(Luk 6.47-49)24 «Ârə̂ kä, akrə ndə̂ tche djê pö ndə̂ mê to rə̂ âtə, ânyë kə̈ mbô rə gundə̂sə̂
         apö lâme, tche wä batə̂ ngâ köchë ndə̂ küma yê wâ lanə̈, ânyë kə̈ mbô
         nda ndə̂ yê pâ täme. 25 Nyïvrö nyî, angû vô katchôgbɛ̂, yi mbô tə̂ gbölösə̂nə̈ pâ nda nə̈, praâbalë
         nda nə̈ tûâbo-a, bëte da nda nə̈ wä pâ täme. 26 Akrə ndə̂ tche djê pö ndə̂ mê to rə̂ âtə, ânyë kə̈ mbôâbô rə mbô gundə̂sə̂
         apö lâme, tche wä batə̂ ngâ ngbɨ̈lə̈ köchë ndə̂ tche mbô nda ndə̂ yê pâ woye.
         27 Nyïvrö nyî, angû vô katchôgbɛ̂, yi mbô tə̂ gbölösə̂nə̈ pâ nda nə̈. Nda nə̈
         tû kə̈ ndrɨ̂ndrɨ gbɛ̂.»Jezü nyïsə̂ rə la gbôgbô(Mar 1.22; Luk 4.32)28 Ndə̂ Jezü tô pö lâme gbɛ̂, tchə̂lə̂ küma azü gbɛ̂ djîngɨli tə̂kə̂ nyisə̂ rə
         ndə̂ yê. 29 Bëte tche nyïsə̂ rə sə̈ azü batə̂ akrə ndə̂ tche wâ la gbôgbô. Tche nyîâbo
         sə̂ rə sə̈ azü batə̂ a-earə̂ kə̂ nyisə̂ ndïɛ̈ ndə̂ ajuîfu-a.
         
            
               	Nyë dɨ̈ Rom 13.8-10. 

Jezü tchä ngâ earə̂ broma(Mar 1.40-45; Luk 5.12-14)81 Ndə̂ Jezü trô tə̂ aga nə̈, gbölö kpûlû azü zâ tchêngbâ yê. 2 Ngâ earə̂ broma nə̂ ndola tchë, kə̈ gʉ̂te ëtchâtchâ yê, kə̈ tô rə̂ sə̈ tchë
         päkëdə̂: «Gbölö Gbïɛ̈, âdə mo ânyində̂ nə̈, amö mbo rə̂ tə̂ mê dâka-ê.»
         3 Jezü yî könô yê kə̈ grʉ̂ tchë kə̈ tô rə̂ päkëdə̂: «Më nyîndə̂ nə̈ nə̂,
         tə̂ zə̈ däka-ê!» Posə̂nə̈, broma nə̈ gbôtə̂ köchë lâme-ê. 4 Pânə̈ Jezü tô rə̂ sə̈ tchë päkëdə̂: «Deka tü zə̈ kə̈ djê mê ânyë! Toabô
         rə̂ tô sə̈ ngâ akrə-ê. Praâbalë amö gu, kə̂ matə̂ zə̈ tə̂ earə̂ kə̂ wa ngela sə̈ Ndjapä, kə̂ wa ngela bëte tə̂ zə̈ ndə̂ âdâka lâme, batə̂ rə̂ ndə̂ Ndïɛ̈
         ndə̂ Möyîze yûkû nə̈, ânyë azü gbɛ̂ wun rə̂ pä tə̂ zə̈ dâka nə̂+.»Jezü tchâ earə̂ kua ndə̂ ngâ kabïta ndə̂ aturûgu ndə̂ Rômo(Luk 7.1-10; Jan 4.46-54)5 Ndə̂ Jezü li âtə̂lə̂ gö ndə̂ Käpërënäyûmo, ngâ kabïta ndə̂ aturûgu ndə̂
         Rômo nə̂ ndola tchë, 6 kə̈ dɨ̂ tchə̂lə̂ ma yê sə̈ tchë päkëdə̂: «Gbölö Gbïɛ̈, earə̂ kua ndə̂ mê kä
         tchâalê, ndə̂ tə̂ yê ngêwele, ânyë tə̂ yê kä tchë tə̂ gbölösə̂nə̈. Köbo
         ndə̂kə̂ pa tche alafô wâbo ndjë balë-a.» 7 Jezü tô rə̂ sə̈ tchë päkëdə̂: «Mê eadje ndə̂kə̂ tcha tchë lə̂ tə̂kömbô ndə̂
         yê.» 8 Praâbalë kabïta nə̈ tô rə̂ ndə̂nə̈ sə̈ tchë päkëdə̂: «Gbölö Gbïɛ̈, më kʉ̂âbo
         sə̂nə̈ pä mo li bhâ tchâalê ndə̂ mê-a. Äwäpä mo to kütû pö la ma zə̈, earə̂
         kua ndə̂ mê tchadje. 9 Bëte mëmê la tə̂ mê, më wä tchâtchâ agbölö azü gö ndə̂ andjë wâ pâ
         mê. Më wä ndjë la aturûgu tchâtchâ mê. Më tö rə̂ sə̈ ngânə̈ päkëdə̂:
         ‹Amö e təbhâ›, tche e ndjë; âdə më âto rə̂ sə̈ ngânə̈ päkëdə̂: ‹Amö nə tchâtə›,
         tche nə ndjë. Më tö rə̂ sə̈ ngbâa ndə̂ mê päkëdə̂: ‹Amö mbo nə̈ âtə›, tche
         mbo ndjë rə̂.» 10 Ndə̂ Jezü djê pö lâme, kə̈ gâmba kabïta nə̈, kə̈ tô rə̂ sə̈ kpûlû azü ndə̂
         andjë zâ tchêngbâ yê päkëdə̂: «Ɛn-ɛn, tə̂ lëge nə̈ më tö rə̂ sə̈ nyê: Më
         gbôâbo ngâ akrə balë kâkë bhâ Isarayële ndə̂kə̂ za su yê sə̈ mê wâ gbölö
         batə̂ anə̈ âtə-a. 11 Më tö rə̂ sə̈ nyê, angbängbä azü ânəadje dəsə̂nə̈ ndə̂ lo wutu tâ, ndjë dəsə̂nə̈
         ndə̂ lo li tâ ndə̂kə̂ sə lə̂ kpülü ndə̂kə̂ zɨ rə la Abrahâmo, la Izâke, la Jakôbo bhâlə̂ Gbölö gö-gbïɛ̈ ndə̂ tchêlafô. 12 Praâbalë azü ndə̂ a dɨ̂ andjê bëte Gbölö gö-gbïɛ̈ ndə̂ tchêlafô, a âyiadje
         andjê bhâ sûwu lə̂ bübü tchô; tchâme kä ndə̂ kɨ̈ lakə̂ zɨ tchə̂lə̂ da jï
         wâ tâ.» 13 Pânə̈ Jezü tô rə̂ sə̈ kabïta nə̈ päkëdə̂: «Gu atə̂ndə̂ zə̈. Äwäpä rə nə̈
         mbo gundə̂sə̂ kə̂ za su zə̈ sə̈ mê.» Kütû lə̂ dalo nə̈ lâme, tə̂ earə̂ kua nə̈
         krâ ngrôô.Jezü tchä angbängbä azü ndə̂ andjë wâ la tə̂kömbô(Mar 1.29-34; Luk 4.38-41)14 Ndə̂ Jezü ê atə̂ tchâalê ndə̂ Pîêre, tche wûn ɛ̈chë-mbïɛ̈ nə̈ ndə̂ tche lô
         bêche bëte tə̂ yê wö tə̂ gbölösə̂nə̈. 15 Jezü grʉ̂ könô yê ânyë tə̂ yê ndə̂ âwô lâme gbôtə̂ yê. Tche âlafô kə̈
         zâ kɨ̈zɨ̂ sə̈ Jezü.16 La tchêndə̂gölo, azü nə̂ la kpûlû azü ndə̂ andjë wâ la angbongbo atchozö
         sə̈ Jezü. Jezü grô angbongbo atchozö nə̈, kə̈ tchâ a-earə̂ tə̂kömbô nə̈ kütû
         lə̂ köbosə̂ pö ma yê. 17 Jezü mbö rə̂ käko ndə̂kə̂ pa pö ndə̂ Ezayï earə̂ ndə̂ma Ndjapä mbo gundə̂sə̂ nə̈. Tche tö rə̂ alême päkëdə̂:«Tche zä yûkü ndə̂ azə̂,ânyë kə̈ zâ tə̂kömbô ndə̂ azə̂ ëpâ yê+.»Azü ndə̂ andjë nyîndə̂ kə̂ za tchêngbâ Jezü(Luk 9.57-62)18 Ndə̂ Jezü wûn kpûlû azü ndə̂ andjë tâkpa ndrotə̂ yê, tche zâma sə̈ adjisîpili
         ndə̂ yê ndə̂kə̂ pa tchetchë la andjê zu atə̂ kalâ ngû. 19 Ngâ earə̂ kə̂ nyisə̂ ndïɛ̈ nə̂ ndola tchë, kə̈ tô rə̂ sə̈ tchë päkëdə̂: «Earə̂ kə̂ nyisə̂ rə, tchô gbɛ̂
         ndə̂ mo e tâ, më ânə ngbâ zə̈.» 20 Jezü tô rə̂ sə̈ tchë päkëdə̂: «Agrawe kä la grʉ̈ andjê lə̂ täme, anyïɛ̈nə̈
         kä la kʉmâ andjê tâ, praâbalë Modô ndə̂ Akrə wâbo la ngâ tchô ndə̂kə̂ za küma yê tâ-a.»21 Ngânə̈ balë lə̂ gûtə̂ adjisîpili ndə̂ yê tô rə̂ sə̈ tchë päkëdə̂: «Gbölö Gbïɛ̈, amö gbotə̂ mê, më ê kə̈
         chî bha mê ânyë.» 22 Jezü tô rə̂ ndə̂nə̈ sə̈ tchë päkëdə̂: «Amö za tchêngbâ mê, kə̂ gbotə̂ akuzü
         andjë chi akuzü ndə̂ andjê.»Jezü zäma sə̈ gbölö yi(Mar 4.35-41; Luk 8.22-25)23 Jezü ä lə̂ külû ânyë adjisîpili ndə̂ yê â ndrotə̂ yê. 24 Djîrə̂, ngâ gbölö yi sə̂ lakə̂ mbo la gbölö ngû nə̈. Ngû sə̂ lakə̂ tu âtə̂lə̂
         külû nə̈. Jezü tê andə̂ ye nə̈ gbô kə̈ lô-ê. 25 Adjisîpili nə̂ ndola Jezü, kə̈ jô tchë, kə̈ tô rə̂ sə̈ tchë päkëdə̂: «Gbölö
         Gbïɛ̈, amö tcha azə̂! Azə̈ âtchu!» 26 Jezü tô rə̂ sə̈ andjê päkëdə̂: «Nyënyê ndə̂ kə̂ za su nyê sə̈ Ndjapä wâ
         kpîɛ̂kpîɛ̂ rə̂ âtə, wawa mbö nyê bëte giamâ?» Pânə̈, tche âlafô kə̈ hrô
         la yi la ngû nə̈ ânyë tchô zɨ̂ tɨɨ. 27 Tchə̂lə̂ küma andjê djîngɨli, andjë tô rə̂ päkëdə̂: «Köchë âtə də̈ tchabâ
         ânyë yi la gbölö ngû ngbro gbɛ̂ djê ndjë tchë âtə?»Jezü tchä aköchë bïchuû ndə̂ andjë wâ la angbongbo atchozö(Mar 5.1-20; Luk 8.26-39)28 Ndə̂ Jezü wûtu dəkalâ ngû nə̈, lə̂ gö ndə̂ Gadarä, aköchë bïchuû tô bhâ
         sə̂nə̈ ndə̂ a chi akuzü tâ, kə̈ nə̂ pu tchë. Aköchë lâme kä la angbongbo atchozö
         lə̂ andjê. Andjë wätə̂ angbongbo azü tə̂ gbölösə̂nə̈, bëte rə̂ kä ndə̂ akrə
         balë wâbo ndə̂kə̂ ro lə̂ köbo ndə̂ andjë sə̂ tâ lâme-a. 29 Andjë tâ wârə̂ kə̈ tô rə̂ päkëdə̂: «Modô ndə̂ Ndjapä! Giamâ mo wûn rə̂ tə̂
         ârâ? Mo nə̈ ndə̂kə̂ djingɨli tchə̂lə̂ küma ârâ dokʉ̈tchê ndə̂kə̂ pa lö nə̈
         wutu?»30 Dëkë tchô nə̈ lâme wä ndola ngâ gbölö kpûlû akoso ndə̂ andjë sə̂ lakə̂
         pu kɨ̈zɨ̂ ndə̂kə̂ zɨ rə̂. 31 Angbongbo atchozö nə̈ dɨ̂ tchə̂lə̂ ma andjê sə̈ Jezü päkëdə̂: «Âdə mo ânyində̂
         kə̂ gro ârâ, amö wan ârâ lə̂ kpûlû akoso təbhâ.» 32 Jezü tô rə̂ sə̈ andjê päkëdə̂: «Nyë êë!» Angbongbo atchozö nə̈ wûtu lə̂
         aköchë nə̈ lâme, kə̈ lî lə̂ akoso nə̈. Tchâme, akoso nə̈ tô la rö bhâlə̂ küma
         aga lâme, kə̈ tû gbɛ̂ âtə̂lə̂ gbölö kpakpa ngû, kə̈ tchû-î.33 A-earə̂ kə̂ nyiale akoso nə̈ kpê etə̂ âtə̂lə̂ gö nə̈ kə̈ tô pö ndə̂ arə gbɛ̂
         ndə̂ âwûtu, la pö ndə̂ aköchë bïchuû ndə̂ andjë wâ la angbongbo atchozö
         lâme. 34 Käko azü gö nə̈ gbɛ̂ wûtu kə̈ ê ndola Jezü. Ndə̂ andjë wûn tchë, andjë dɨ̂
         tchə̂lə̂ ma andjê sə̈ tchë ndə̂kə̂ pa tche gbo lə̂ gö ndə̂ anyê kə̂ ro etə̂.

Jezü tchä ngâ köchë ndə̂ da yê ngêwele(Mar 2.1-12; Luk 5.17-26)91 Jezü ä lə̂ ngâ külû kə̈ zû dəkalâ ngû nə̈, kə̈ gû âtə̂lə̂ gö ndə̂ yê+.2 Angâ azü zâ ngâ akrə ndə̂ da yê ngêwele ânyë tche lô pâ kʉ̈ngrʉ, kə̈ nə̂
         la tchë sə̈ Jezü. Ndə̂ Jezü wûn rə̂ ndə̂ andjë zâ su andjê gbɛ̂ sə̈ tchë,
         kə̈ tô rə̂ sə̈ köchë ndə̂ da yê ngêwele lâme päkëdə̂: «Bechë ndə̂ mê, tə̂
         zə̈ krä-ê! A kô pö lə̂ küma zə̈ nə̂!» 3 Dëkë, angâ a-earə̂ kə̂ nyisə̂ ndïɛ̈ sə̂ lakə̂ to rə̂ lə̂ gbâtə̂ andjê päkëdə̂: «Köchë âtə kä lakə̂ dro Ndjapä.»
         4 Jezü wûnsə̂ pö bhâlə̂ su andjê, kə̈ tô rə̂ sə̈ andjê päkëdə̂: «Nyë rɨ̈ tchə̂lə̂
         nyê tə̂ ngbongbo nə̈ käko bëte giamâ? 5 Ndə̂kə̂ to rə̂ päkëdə̂: ‹A kô pö lə̂ küma zə̈ nə̂›, la anə̈ ndə̂kə̂ to rə̂ päkëdə̂:
         ‹Alafô kə̈ nə̂›, anə̈bâ kä ndə̂ âwâtə̂ mömö nə̈? 6 Më nyïndə̂ nə̈ pä nyë wunsə̂ nə̈ pä Modô ndə̂ Akrə kä la gbôgbô pâ cho âtə ndə̂kə̂ ko pö lə̂ küma azü.» Jezü tô rə̂ sə̈ köchë
         ndə̂ tche ngêwele lâme päkëdə̂: «Amö alafô, kə̈ zâ kʉ̈ngrʉ ndə̂ zə̈, kə̈ gû
         atə̂ndə̂ zə̈!»7 Köchë nə̈ âlafô, kə̈ gû atə̂ndə̂ yê. 8 Ndə̂ kpûlû azü nə̈ wûn rə̂ käko, wawa mbô andjê. Andjë vôga Ndjapä bëte
         rə̂ ndə̂ tche zâ gbôgbô käko sə̈ azü ndə̂kə̂ mbo arə.Jezü ë Matiyə̈ ndə̂kə̂ nə ngbâ yê(Mar 2.13-17; Luk 5.27-32)9 Ndə̂ Jezü âlafô sə̂ tchô nə̈ lâme ndə̂kə̂ ro etə̂, tche wûn ngâ köchë ndə̂
         rə̈ yê wü pä Matiyə̈. Tche sə̈ bhâ sə̂nə̈ ndə̂ a pala makətche-lapöo tâ. Jezü
         tô rə̂ sə̈ tchë päkëdə̂: «Nə ngbâ mê!» Matiyə̈ âlafô kə̈ nə̂ ngbâ Jezü.10 Ndə̂ Jezü sə̂ lakə̂ zɨ rə bhâ tchâalê ndə̂ Matiyə̈, angbängbä a-earə̂ kə̂ pala
         makətche-lapöo la a-earə̂ ngbongbo rə nə̂ ndə̂kə̂ zɨ rə la Jezü la adjisîpili ndə̂ yê. 11 Afarizïɛ̈n wûn rə̂ käko kə̈ tô rə̂ sə̈ adjisîpili ndə̂ Jezü päkëdə̂: «Bëte giamâ earə̂
         kə̂ nyisə̂ rə sə̈ nyê zɨ rə la a-earə̂ kə̂ pala makətche-lapöo la a-earə̂ ngbongbo
         rə?» 12 Ndə̂ Jezü djê andjê, tche tô rə̂ päkëdə̂: «Âdə̂âbo azü ndə̂ tə̂ andjê wâ
         la sə̂nə̈ kä âkə̂ e ndə̂kə̂ wun dokotöro-a, praâbalë kütû a-earə̂ tə̂kömbô
         kä ndə̂ âe ndə̂kə̂ wun tchë. 13 Nyë gûgü kə̂ pu dju apö ndə̂ Ndjapä tô rə̂ âtə: ‹Më nyïndə̂ nə̈ pä azü
         wun nyonyo angâ andjê, praâbalë më kösə̂ ngela ndə̂ agia!› Më nə̂âbo ndə̂kə̂ e adjîrə̂ azü-a, praâbalë më nə̈ bëte a-earə̂
         ngbongbo rə.»Pö pâ kə̂ kosə̂ kɨ̈zɨ̂ lakə̂ to pö sə̈ Ndjapä(Mar 2.18-22; Luk 5.33-39)14 Adjisîpili ndə̂ Jâan-Batîse nə̂ ndola Jezü kə̈ yû tchë päkëdə̂: «Ârâ la
         afarizïɛ̈n kä lakə̂ kosə̂ kɨ̈zɨ̂ logbɛ̂ ndə̂kə̂ to pö sə̈ Ndjapä. Bëte giamâ
         ânyë adjisîpili ndə̂ zə̈ kôâbô sə̂ kɨ̈zɨ̂ kô ndə̂kə̂ to pö sə̈ Ndjapä?» 15 Jezü tô rə̂ ndə̂nə̈ sə̈ andjê päkëdə̂: «Lə̂ kpülü ndə̂kə̂ totə̂ ndə̂ köchë
         la ɛ̈chë; gbô köchë ndə̂ ɛ̈chë nə̈ âsə tâ, azü ndə̂ a ê andjê ndə̂ kpülü
         nə̈, andjê âwa la ngûla lə̂ la andjê? Praâbalë lo nə̈ âtadje tâ ndə̂ a zadje
         tchë tə̂ andjê. Tchâme kä ndə̂ andjë kosə̂ kɨ̈zɨ̂ lakə̂ to pö sə̈ Ndjapä.16 «Akrə sɨ̂âbo täfo lə̂ba sə̂ ku bəndɨ nə̈-a. Âdə tche âmbo tâ käko, täfo lə̂ba
         nə̈ sro tchə̂lə̂ bəndɨ nə̈, ânyë ku nə̈ ge tə̂ gbölösə̂nə̈. 17 A wâbo ndə̂kə̂ su täfo pî lə̂ abəndɨ akədjâ-pî-a, ârə̂ âdəabô də̂ käko, tchə̂lə̂
         kədjâ-pî nə̈ soadje, ânyë pî nə̈ tu gbɛ̂ bêche. Praâbalë akrə wä kütû ndə̂kə̂
         su täfo pî lə̂ atäfo akədjâ-pî.»Jezü tchä ngâ ɛ̈chë kə̈ jô ngâ bechë-ɛ̈chë lə̂ kuzü(Mar 5.21-43; Luk 8.40-56)18 Ndə̂ gbô Jezü sə̂ lakə̂ to pö sə̈ andjê, ngâ makündji ndə̂ ajuîfu nə̂ ndola
         tchë, kə̈ gʉ̂te ëtchâtchâ yê, kə̈ tô rə̂ sə̈ tchë päkëdə̂: «Ɛ̈wünrə ndə̂
         mê tchü angangaâtə. Praâbalë amö nə kə̈ tô könô zə̈ pâ yê ânyë tchê
         kä wadje la tchîsûwu.» 19 Jezü la adjisîpili ndə̂ yê âlafô kə̈ za tchêngbâ köchë nə̈.20 Dëkë ngâ ɛ̈chë kä tâ ndə̂ jï sə̂ lakə̂ tu tə̂ yê lə̂ ngû lə̂ könô gbɛ̂
         tchêpâ nə̈ bïchuû. Tche nə̂ dəngbâ Jezü, kə̈ grʉ̂ ma lə̂ba ndə̂ yê. 21 Bëte tche tö rə̂ päkëdə̂: «Âdə mê âgrʉ kütû ma lə̂ba ndə̂ yê, kə̂ tchadje.»
         22 Jezü djêtə̂ yê kə̈ wûn ɛ̈chë nə̈, kə̈ tô rə̂ sə̈ tchë päkëdə̂: «Ɛ̈wünrə
         ndə̂ mê, su zə̈ zɨ̈ tɨ-ë! Kə̂ za su zə̈ sə̈ mê tchâ mö nə̂.» Posə̂nə̈, tə̂ ɛ̈chë
         nə̈ dâka-ê.23 Ndə̂ Jezü wûtu bhâlə̂ manda ndə̂ makündji nə̈, tche wûn a-earə̂ kə̂ hrʉ küdambala
         la kpûlû azü ndə̂ andjë sə̂ lakə̂ mbo rə la kɨ̈ tə̂ kuzü nə̈+. 24 Tche tô rə̂ sə̈ andjê päkëdə̂: «Nyë wütu gbɛ̂ atə̂ sûwu! Ɛ̈wünrə nə̈ tchûâbo
         tchü-a, praâbalë tche lôlö!» Azü nə̈ gbɛ̂ sə̂ lakə̂ mo tchë. 25 Ndə̂ a grô kpûlû azü nə̈ gbɛ̂ bhâ sûwu, Jezü lî atə̂ tchâalê nə̈, kə̈ zâ
         könô bechë-ɛ̈chë nə̈ ânyë tche jô-ê. 26 Pö nə̈ zâ tchô lə̂ gö nə̈ gbɛ̂.Jezü tchä a-earə̂ föla bïchuû27 Ndə̂ Jezü âlafô lə̂ gö nə̈ lâme ndə̂kə̂ ro etə̂, angâ a-earə̂ föla bïchuû
         zâ tchêngbâ yê lakə̂ ta wârə̂ päkëdə̂: «Modô ndə̂ Davîdi, wun nyonyo ârâ!»28 Ndə̂ Jezü lî atə̂ tchâalê nə̈, a-earə̂ föla lâme nə̂ ndola tchë. Jezü tô
         rə̂ sə̈ andjê päkëdə̂: «Nyë gâmba rə̂ nə̂ pä më wä ndə̂kə̂ mbo rə nə̈ lâme?»
         Andjë tô rə̂ ndə̂nə̈ sə̈ tchë päkëdə̂: «Ɛn-ɛn, Gbölö Gbïɛ̈.» 29 Käko Jezü grʉ̂ la andjê lakə̂ to rə̂ päkëdə̂: «Rə nə̈ mbö tə̂ nyê gundə̂sə̂
         kə̂ za su nyê sə̈ mê!» 30 La andjê vrô-ê ânyë Jezü gbɨ̂tɨ tü andjê päkëdə̂: «Nyë töäbô pö ndə̂nə̈
         tô sə̈ ngâ akrə balë-ê» 31 Ndə̂ andjê âsə̈ wutu, kə̈ sə̂ lakə̂ to pö ndə̂ yê katchôgbɛ̂ lə̂ gö nə̈.Jezü tchä ngâ mangbɨ̈lə̈32 Ndə̂ azü bïchuû lâme âsə̈ ro etə̂, angâ azü nə̂ la ngâ köchë sə̈ Jezü.
         Tche pôâbo-a, bëte ngâ ngbongbo tchozö kä lə̂ yê. 33 Jezü grô ngbongbo tchozö nə̈, mangbɨ̈lə̈ nə̈ jêtə̂ kə̂ po-ê. Tchə̂lə̂ küma kpûlû
         azü nə̈ djîngɨli ânyë andjë tô rə̂ päkëdə̂: «Ârâ wûn-âbo ngâ rə käko
         lo balë lə̂ gö ndə̂ Isarayële-a.» 34 Praâbalë afarizïɛ̈n tô andə̂ andjë nə̈ päkëdə̂: «Tche grö angbongbo atchozö
         lâme lə̂ köbosə̂ gbôgbô ndə̂ makündji ndə̂ angbongbo atchozö zâ rə̂ sə̈ tchë!»Jezü wün nyonyo azü35 Jezü nə̈ kulə̂ agbölö gö la ayɛ̈yɛ̈ gö. Tche nyïsə̂ rə sə̈ azü lə̂ anda kə̂ voga Ndjapä ndə̂ ajuîfu. Tche mü Tchôtchô Pö ndə̂ Gbölö gö-gbïɛ̈ sə̈ azü. Tche tchä azü ndə̂ andjë wâ la tə̂kömbô la azü ndə̂ andjë ngêwele.
         36 Ndə̂ Jezü wûn kpûlû azü nə̈, nyonyo andjê mbô tchë bëte gbâdâ kâ tə̂ andjê
         nə̂ gbɛ̂, ânyë andjë mômo gbɛ̂ batə̂ aɛ̈bro-ngbaga ndə̂ earə̂ kə̂ bata andjê
         wâbô wâ tâ-ê. 37 Käko tche tô rə̂ sə̈ adjisîpili ndə̂ yê päkëdə̂: «Kɨ̈ndɨ̈ nə̈ lë tə̂ gbölösə̂nə̈,
         praâbalë a-earə̂ kə̂ mbo kua lə̂ kɨ̈ndɨ̈ nə̈ ngbâbo-a. 38 Käko nyë tö pö sə̈ earə̂ kɨ̈ndɨ̈ nə̈ ndə̂kə̂ pa tche ka wân angâ a-earə̂ kua
         kɨ̈ndɨ̈ nə̈ ndə̂kə̂ soa rəgʉ nə̈.»
         
            
               	Rə̈ gö ndə̂ yê nə̈ wü pä Käpërënäyûmo, âdə̂âbo Näzärête kä-a. Nyë
                     dï Mat 4.13.

               	Bhândə̂ ajuîfu, âdə akrə âtchu, a hrʉ rə ndə̂ a ê rə̂ tâ pä küdambala (flute)
                     ânyë aɛ̈chë ndə̂ andjë wunsə̂ kə̂ kɨ kuzü, andjë kɨ kuzü nə̈ ndə̂sə̂ nə̈.

Abadjângele lə̂ könô gbɛ̂ tchə̂pânə̈ bïchuû(Mar 3.16-19; Luk 6.14-16)101 La tchêngbâ nə̈ Jezü ê adjisîpili ndə̂ yê lə̂ könô gbɛ̂ tchêpâ nə̈ bïchuû. Tche zâ gbôgbô sə̈ andjê ndə̂kə̂
         gro angbongbo atchozö, ndə̂kə̂ tcha a-earə̂ tə̂kömbô, la azü ndə̂ andjë ngêwele.
         2 Rə̈ abadjângele lə̂ könô gbɛ̂ tchêpâ nə̈ bïchuû lâme wä kâkë: Dokʉ̈ nə̈ də̈ Chemön, ndə̂
         a ê rə̂ tə̂ yê pä Pîêre, la yîngâ yê Anderë; Jâke la yîngâ yê Jâan amodô
         ndə̂ Zebede; 3 Fïlîpe la Bartelemï; Tomä la Matiyə̈ ndə̂ tche wâtə̂ earə̂ kə̂ pala makətche-lapöo;
         Jâke modô ndə̂ Alefë la Tadë; 4 Chemön akrə gö ndə̂ Kanän, la Jüdâse Ïsïkärïyôte earə̂ kə̂ yosə̂ Jezü.Jezü wän adjisîpili ndə̂ yê lə̂ könô gbɛ̂ tchə̂pânə̈ bïchuû(Mar 6.7-13; Luk 9.1-6)5 Jezü wän adjisîpili ndə̂ yê lə̂ könô gbɛ̂ tchə̂pânə̈ bïchuû lə̂ gö nə̈.
         Tche zâma sə̈ andjê päkëdə̂: «Nyë ëäbô ê bhândə̂ azü ndə̂ andjë wâbô
         wâtə̂ ajuîfu-î. Nyë lïäbô lî lə̂ ngâ gö ndə̂ Samarï-ê. 6 Äwäpä nyë e pu azü ndə̂ Isarayële ndə̂ andjë wâ batə̂ aɛ̈bro-ngbaga ndə̂ andjë
         yû. 7 Nyë âsə̈ e, nyë mü Tchôtchô Pö sə̈ azü päkëdə̂: ‹Kə̂ mbo kümändëmä ndə̂ Ndjapä pâ nyê ndô nə̂.› 8 Nyë tchä a-earə̂ tə̂kömbô, kə̂ jo akuzü, kə̂ tcha a-earə̂ broma, kə̂ gro angbongbo
         atchozö. Ndjapä kʉ̈ rə̂ sə̈ nyê ämbämbänə̈, nyë kʉ̈ rə̂ sə̈ azü ämbämbänə̈.
         9 Nyë zäbô lôlo zâ, âdəndjë wɛ̂n ndə̂ a mbo rə̂ la makətche, âdəndjë mîɛ̈-makətche
         lə̂ kədjâ tə̂ nyê-ê. 10 Nyë zäbô kədjâ zâ ndə̂kə̂ nə la rə̂-ê, âdəndjë lə̂ba bïchuû, âdəndjë dakpo
         âdəndjë tchongbôlô, bëte earə̂ kua wä ndə̂kə̂ gbo kɨ̈zɨ̂ ma yê.11 «Âdə nyë âli lə̂ gö âdəndjë yɛ̈yɛ̈ gö, nyë yü tchô ndə̂kə̂ wunsə̂ nə̈ pä
         tchabâ kä ndə̂ a to tchê tchôtchô pö ndə̂ yê ndə̂kə̂ pa tche kʉ nyê bhândə̂
         yê, ânyë nyê sə tchâalê ndə̂ yê nə̈ zoo tə̂ lo kə̂ ro ndə̂ nyê. 12 Âdə nyë âli lə̂ ngâ nda, nyë tö rə̂ sə̈ azü nda nə̈ päkëdə̂: ‹Zɨtɨ su wä
         pâ nyê.› 13 Âdə azü nda nə̈ âkʉ nyê, äwäpä zɨtɨ su ndə̂ nyë nə̂ la rə̂ wa pâ andjê.
         Âdə rə̂ ndə̂ azü nda nə̈ kôsə̂ kə̂ kʉ nyê, zɨtɨ su ndə̂ nyë nə̂ la rə̂ lâme,
         âdotə̂ yê pu nyê. 14 Âdə nyë âwutu lə̂ ngâ nda, âdəndjë lə̂ ngâ gö ânyë a kôsə̂ kə̂ kʉ nyê,
         âdəndjë rə̂ ndə̂ andjë kôsə̂ kə̂ dje pö ma nyê, äwäpä nyë gbo tchâme kə̂
         ro etə̂. Nyë âsə̈ ro, nyë gʉ̈gʉ cho tchâda nyê. 15 Ɛn-ɛn, tə̂ lëge nə̈ më tö rə̂ sə̈ nyê: Lo nə̈ ndə̂ Ndjapä wa ngbanga pâ azü,
         ngbanga ndə̂ a wadje rə̂ pâ azü gö ndə̂ Sodômo la Gomôro+ âwatə̂ mömö nə̈ tə̂ andə̂ azü gö lâme.»Yûkü ndə̂ adjisîpili wun-adje rə̂(Mar 13.9-13; Luk 21.12-17)16 «Nyë djë mê! Më wän nyê batə̂ aɛ̈bro-ngbaga lə̂ gûtə̂ amûrûndjâ. Äwäpä
         la nyê gbo batə̂ andə̂ aɛ̈krʉ̂, nyë wä batə̂ apuli ndə̂ andjë mboabô gbôgbô
         mbô tə̂ azü-î. 17 Äwäpä la nyê gbo-ê, bëte azü â-eadje la nyê tchâtchu agbölö a-earə̂ kə̂
         wa ngbanga, andjê bhiadje nyê la föröngbö lə̂ anda kə̂ voga Ndjapä ndə̂ andjê. 18 A â-eadje la nyê ku tchâtchu akömändâ la agbïɛ̈ bëte mê, ndə̂kə̂ pa nyë
         to pö ndə̂ rə ndə̂ nyë wûnsə̂ nə̈ pâ mê sə̈ andjê, ndjë la azü ndə̂ andjë
         wâbô wâtə̂ ajuîfu-î. 19 Âdə andjê âe la nyê atə̂lə̂ ngbanga, nyë dɨ̈äbô su nyê dɨ̂ pâ känyï ndə̂kə̂
         to pö ndə̂ nyê, âdəndjë pö ndə̂ nyë wâ ndə̂kə̂ to rə̂-ê. Apö ndə̂ nyë wâ
         ndə̂kə̂ to rə̂, a âzadje rə̂ sə̈ nyê kpôtə̂ lo nə̈ lâme. 20 Bëte âdə̂âbo nyënyê kä ndə̂ âtoadje pö nə̈-a. Yingö ndə̂ Bha nyê Ndjapä kä ndə̂ âpoadje lə̂ nyê. 21 Ngâ yîngâ yoadje sə̂ yîngâ yê ndə̂kə̂ pa a won tchë, bha mboadje ndjë tâ
         käko tə̂ bechë ndə̂ yê. Abechë âadje lafô tə̂ arabha andjê la araanyï andjê,
         kə̂ mbo rə̂ ndə̂kə̂ pa a wa ngbanga kuzü lə̂ küma andjê. 22 Azü gbɛ̂ koadje sə̂ nyê bëte rə̈ mê. Praâbalë akrə ndə̂ tche rʉ̂âtə̂ su yê
         ndjoa ëtə̂ manə̈ tchê tchadje lə̂ kuzü. 23 Âdə azü âmbo nyê la gbôgbô lə̂ ngâ gö, äwäpä nyë kpe atə̂lə̂ ngâ gö
         ngbî. Ɛn-ɛn, tə̂ lëge nə̈ më tö rə̂ sə̈ nyê: Dokʉ̈tchê ndə̂kə̂ pa Modô ndə̂ Akrə kangbâ yê, nyê kabô ndjë kua ndə̂ nyê lə̂ gö ndə̂ Isarayële gbɛ̂ tee-a.24 «Djisîpili rôâbo earə̂ kə̂ nyisə̂ rə sə̈ tchë-a, ânyë earə̂ kua rôâbo ndjë
         gbölö akrə ndə̂ yê-a. 25 Äwäpä djisîpili wa batə̂ earə̂ kə̂ nyisə̂ rə sə̈ tchë, ânyë earə̂ kua wa ndjë
         batə̂ gbölö akrə ndə̂ yê. Batə̂ rə̂ ndə̂ andjë e earə̂ nda pä Bëlëzëbûlu+, andjê âto angbongbo pö tə̂ gbölösə̂nə̈ tə̂ azü tchâalê ndə̂ yê nə̈ atöko!»Nyë kpë wa Ndjapä(Luk 12.2-7)26 «Nyë mböäbô wa azü mbô-ê. Rə gbɛ̂ ndə̂ âwâ lə̂ küwû nə̈, ârə̂ âwutuadje
         ësûwu. Rə ndə̂ a wûn-âbô sə̂nə̈ wûn-î, a âwun-adje sə̂nə̈. 27 Pö ndə̂ më tô rə̂ sə̈ nyê lə̂ bübü tchô, äwäpä nyë to rə̂ la tchêdalo.
         Pö ndə̂ a tô kütû rə̂ bhâlə̂ tü nyê, nyë mü rə̂ bhâlə̂ küma ginda. 28 Nyë mböäbô wa azü ndə̂ andjë won tə̂ azü lâme mbô-ê, praâbalë andjë wâbo
         ndə̂kə̂ won vrö-a, nyë kpë wa Ndjapä ndə̂ tche wâ ndə̂kə̂ won vrö la tə̂ nyê
         bhâlə̂ wo ndə̂ âju pïï etə̂. 29 A kâbo ayɛ̈yɛ̈ anyïɛ̈nə̈ bïchuû bëte mîɛ̈-makətche balë? Âdə Ndjapä Bha nyê
         ânyiabô nyîndə̂ nə̈, ngâ nyïɛ̈nə̈ balë lə̂ gûtə̂ andjê wâbo ndə̂kə̂ te bêche-a.
         30 Andə̂ nye nə̈, Ndjapä dɨ̂ su küma nyê nə̂ gbɛ̂. 31 Nyë mböäbô wa mbô-ê; nyë rö ayɛ̈yɛ̈ anyïɛ̈nə̈ lâme tə̂ gbölösə̂nə̈.»Kə̂ gamba pö ndə̂ Jezü lə̂ la azü gbɛ̂(Luk 12.8-9)32 «Akrə ndə̂ tchê toadje rə̂ tchâtchu azü gbɛ̂ pä anyë wätə̂ tchandə̂ me nə̈,
         mê toadje ndjë rə̂ tchâtchu Bha mê bhâ lafô pä tche wätə̂ tchandə̂ me nə̈.
         33 Praâbalë akrə ndə̂ tche vûsə̂ mê tchâtchu azü gbɛ̂, mëmê ndjë gbɛ̂, mê vuadje
         ndjë sə̂ yê tchâtchu Bha mê ndə̂ tche sə̂ bhâ lafô.»Jezü nə̂âbo la zɨtɨ su-a, praâbalë tchë nə̈ la kʉ̈ʉ̈(Luk 12.51-53; 14.26-27)34 «Nyë wüntî pä më nə̈ la zɨtɨ su pâ cho âtə? Âdə̂âbo käko-a. Më nə̂âbo
         la zɨtɨ su-a, praâbalë më nə̈ la kʉ̈ʉ̈. 35 Më nə̈ ndə̂kə̂ krʉ tchə̂lə̂ bechë-ɛ̈köchë la bha nə̈, ndə̂kə̂ krʉ tchə̂lə̂ bechë-ɛ̈chë
         la anyï nə̈, ndə̂kə̂ krʉ tchə̂lə̂ nyinə̂ la anyï köchë nə̈. 36 Kütû azü nda ndə̂ ngâ akrə kä ndə̂ âwatə̂ a-earə̂ kə̂ kosə̂ yê. 37 Akrə ndə̂ tche nyîndə̂ bha nə̈ âdəndjë anyï nə̈ ârô mê, tche wâbo ndə̂kə̂
         watə̂ djisîpili ndə̂ mê-a. Akrə ndə̂ tche nyîndə̂ modô ndə̂ yê âdəndjë ɛ̈wünrə
         ndə̂ yê ârô mê, tche wâbo ndə̂kə̂ watə̂ djisîpili ndə̂ mê-a. 38 Akrə balë balë gbɛ̂ ndə̂ tche zâbô yö ndə̂ gba ndə̂ yê zâ, ânyë kə̈ nə̂âbô nə̂ ngbâ mê-ê, tchê wabô tə̂ djisîpili ndə̂
         mê tee-a. 39 Akrə ndə̂ tche nyîndə̂ kə̂ tcha tchîsûwu ndə̂ yê la tə̂ yê, âyuadje tə̂ yê.
         Akrə ndə̂ tchîsûwu ndə̂ yê yû bëte mê, tchê gboadje rə̂.»Akrə ndə̂ tche mbô rə̂ la nyê, dëkë tche mbö rə̂ la mê(Mar 9.37,41; Luk 9.48; 10.16; Jan 13.20)40 «Akrə ndə̂ tche mbô rə̂ la nyê, dëkë tche mbö rə̂ la mê. Akrə ndə̂ tche mbô
         rə̂ la mê dëkë tche mbö rə̂ la akrə ndə̂ tche wân mê. 41 Akrə ndə̂ tche mbô rə̂ la ngâ earə̂ ndə̂ma Ndjapä bëte rə̂ ndə̂ tche wâtə̂ earə̂ ndə̂ma Ndjapä, tchê gboadje tchôtchô rə ndə̂
         earə̂ ndə̂ma Ndjapä gbo rə̂. Akrə ndə̂ tche mbô rə̂ la ngâ djîrə̂ akrə bëte rə̂
         ndə̂ tche wâtə̂ djîrə̂ akrə, tchê gboadje tchôtchô rə ndə̂ djîrə̂ akrə gbo rə̂.
         42 Ɛn-ɛn, tə̂ lëge nə̈ më tö rə̂ sə̈ nyê: Akrə ndə̂ tche zâ ngâ kangûchi zɨtɨ
         ngû ndə̂kə̂ ndjo rə̂ sə̈ ngâ mbämbä akrə balë bëte rə̂ ndə̂ tche wâtə̂ djisîpili
         ndə̂ mê, tchê gboadje tchôtchô rə ngbânə̈.»
         
            
               	Nyë dɨ̈ Jen 18—19; Mat 11.24.

               	Rə̈ ndə̂ a zâ rə̂ sə̈ Jâbolo ndə̂ tche wâtə̂ makündji ndə̂ angbongbo atchozö
                     kä.

111 Ndə̂ Jezü kâ pö ndə̂ yê, tche zâma sə̈ adjisîpili ndə̂ yê lə̂ könô gbɛ̂ tchêpâ nə̈ bïchuû, kə̈ âlafô kə̈ ê ndə̂kə̂ nyisə̂
         rə sə̈ azü, lakə̂ mu Tchôtchô Pö lə̂ agö ndə̂ andjê.Jâan-Batîse wän adjisîpili ndə̂ yê sə̈ Jezü(Luk 7.18-35)2 Dëkë gbô Jâan-Batîse kä bhâlə̂ nda kânga. Tche djê pö ndə̂ arə ndə̂ Krîsiti mbô rə̂ ânyë kə̈ wân angâ adjisîpili ndə̂ yê 3 ndə̂kə̂ pa andjë yu Jezü päkëdə̂: «Mo də̈ Krîsiti ndə̂ tche wâ ndə̂kə̂ nə lâme?
         Âdəndjë rə̂ pä ârâ wä ndə̂kə̂ sə bëte ngâ akrə ngbî?» 4 Jezü tô rə̂ ndə̂nə̈ sə̈ andjê päkëdə̂: «Nyë kâkä kə̂ to tchêngbâ apö ndə̂
         rə ndə̂ nyë wûn rə̂, la rə ndə̂ nyë djê rə̂ sə̈ Jâan: 5 A-earə̂ föla wün tchô, azü ndə̂ da andjê ndɨ̂, andjë nə̂ la köbo nə̈, a-earə̂
         broma tchâ-ê, a-earə̂ bïtü djê pö, azü ndə̂ andjë tchû jô-ê, ânyë a mû
         Tchôtchô Pö sə̈ a-earə̂ yûkü nə̂+. 6 Mômô kä tə̂ akrə ndə̂ tche gbôâbo gbôtə̂ kə̂ za su yê sə̈ mê!»7 Ndə̂ adjisîpili ndə̂ Jâan-Batîse âsə̈ dotə̂ andjê, Jezü jêtə̂ kə̂ to pö ndə̂
         Jâan sə̈ kpûlû azü nə̈ päkëdə̂: «Giamâ kä ndə̂ nyë ê ndə̂kə̂ wun rə̂ bhâlə̂
         kpaɛ̈gâ? Ngâ wärə̈ ndə̂ yi nyôânyoa rə̂? 8 Giamâ kä ndə̂ nyë ê ndə̂kə̂ wun rə̂? Ngâ köchë ndə̂ tche yû alə̂ba ndə̂ âfû?
         Azü ndə̂ andjë yu alə̂ba ndə̂ âfû sə̈ bhâlə̂ gbadja ndə̂ agbïɛ̈! 9 Giamâ kä ndə̂ nyë ê ndə̂kə̂ wun rə̂? Ngâ earə̂ ndə̂ma Ndjapä? Ɛn-ɛn, më tö rə̂ sə̈ nyê pä nyë wûn ngâ akrə ndə̂ tche rô earə̂ ndə̂ma Ndjapä
         nə̂. 10 Bëte Jâan də̈ akrə ndə̂ Mbëtï Ndjapä tô pö ndə̂ yê päkëdə̂: ‹Akrə ndə̂ më
         wân tchë tchâtchu zə̈ kä âtə, ndə̂kə̂ nyikrə köbo tchâtchu zə̈+.› 11 Ɛn-ɛn, tə̂ lëge nə̈ më tö rə̂ sə̈ nyê: Lə̂ gbâtə̂ azü ndə̂ aɛ̈chë zɨ̂ andjê,
         ngâ akrə ndə̂ tche wâ gbölö ânyë kə̈ rô Jâan-Batîse wâbo-a. Lə̂ rə lâme
         gbɛ̂, tchanə̈ ndə̂ tche wâ kpîɛ̂kpîɛ̂ rə̂ lə̂ Gbölö gö-gbïɛ̈ ndə̂ tchêlafô rö tchë. 12 Ätö tə̂ losə̂ Jâan-Batîse, a nyïsə̂ Tchôtchô Pö ndə̂ Gbölö gö-gbïɛ̈ ndə̂
         tchêlafô sə̈ azü, ânyë azü kä lakə̂ mbo gbôgbô gbɛ̂ ndə̂kə̂ li atə̂lə̂ nə̈.
         13 A-earə̂ ndə̂ma Ndjapä gbɛ̂ la ndïɛ̈ ndə̂ Möyîze tö ndə̂ma Ndjapä pâ Gbölö gö-gbïɛ̈ ndə̂ tchêlafô zoo âwûtu
         tə̂ Jâan. 14 Âdə nyë ânyində̂ kə̂ dje pö ndə̂ mê, Jâan kä ndə̂ âdə̂ Elïe ndə̂ a tô pö ndə̂ yê pä tchetchë kä âkə̈ kângbâ yê lâme. 15 Akrə ndə̂ tche wâ la tü, äwäpä tche dje pö âtə!16 «Mê toadje rə̂ sə̈ nyê pä azü ndə̂ tchô angêta wä batə̂ giamâ? Andjë wä
         batə̂ abechë ndə̂ andjë sə̂ sə̂nə̈ ndə̂ azü ngbângbä tâ, ânyë angânə̈ ê
         angâ andjê päkëdə̂: 17 ‹Ârâ bhï ndûgû-ɛ̈ngbä, lakə̂ hrʉ küdambala, praâbalë nyë dâbo ɛ̈ngbä ndə̂sə̂
         nə̈-a! Ârâ pä düwü-müä, praâbalë nyë dɨ̂âbo tchə̂lə̂ ma nyê-a!› 18 Bëte Jâan nə̂ nə̂, tche zɨ̂âbo rə-a, kə̈ ndjôâbo ndjë rə-a, a tô rə̂ päkëdə̂:
         ‹Tche kä la ngbongbo tchozö lə̂ yê!› 19 Modô ndə̂ Akrə nə̈, kə̈ zɨ̂ rə, kə̈ ndjô rə, azü tô rə̂ päkëdə̂: ‹Wunsa köchë âtə ndə̂ kua
         ndə̂ yê wâ kütû ndə̂kə̂ zɨ rə gbɛ̂, lakə̂ ndjo vɛ̂n-ɛn, tche mbö agü la a-earə̂
         kə̂ pala makətche-lapöo, la a-earə̂ ngbongbo rə!› Praâbalë küma akrə ndə̂ âwa
         lanə̈, ndə̂ âtô bhândə̂ Ndjapä nyïsə̂ nə̈ pä kə̂ mbo kua ndə̂ yê wä djîrə̂.»Agö ndə̂ âkôsə̂ Jezü(Luk 10.13-15)20 Pânə̈ Jezü sə̂ lakə̂ hro la azü ndə̂ tche mbô akpɨ̈ngbɨ̈ rə lə̂ gö ndə̂ andjê
         tə̂ gbölösə̂nə̈ lâme. Tche hrö la andjê bëte rə̂ ndə̂ andjë gbôâbo tə̂ bəndɨ
         kə̂ mbo rə ndə̂ andjê-a. 21 Jezü tô rə̂ sə̈ andjê päkëdə̂: «Nyonyo kä tə̂ nyê, azü gö ndə̂ Korazɛ̈n!
         Nyonyo kä tə̂ nyê, azü gö ndə̂ Betesayidä! Bëte âdə akpɨ̈ngbɨ̈ rə ndə̂ Ndjapä
         mbô rə̂ lə̂ gö ndə̂ nyê âtə, tche âmbo rə̂ alême lə̂ gö ndə̂ Tîre la Sidön,
         dëkë azü gö nə̈ gbôtə̂ bəndɨ kə̂ mbo rə ndə̂ andjê alême nə̂. Azü gö nə̈
         lâme âyu sâke+ ëtə̂ andjê, kə̂ ko kʉ̂tê andjê la vörə ndə̂kə̂ nyisə̂ nə̈ pä anyë gbôtə̂
         bəndɨ kə̂ mbo rə ndə̂ anyê nə̂. 22 Ɛn-ɛn, më tö rə̂ sə̈ nyê: Lo nə̈ ndə̂ Ndjapä wa ngbanga pâ azü, ngbanga ndə̂
         azü ndə̂ Tîre la Sidön âwatə̂ mömö nə̈ tə̂ andə̂ nye nə̈. 23 Âdə andə̂ nye nə̈, azü gö ndə̂ Käpërënäyûmo, nyë wüntî pä Ndjapä âkengadje
         gö ndə̂ nyê ndjoa bhâ lafô? A âmboadje rə̂ pä nyë jre zoo bhâlə̂ tchô ndə̂
         akuzü! Bëte akpɨ̈ngbɨ̈ rə ndə̂ Ndjapä mbô rə̂ lə̂ gbâtə̂ azü ndə̂ zə̈ âtə,
         âdə tche âmbô rə̂ lə̂ gö ndə̂ Sodômo dëkë gö nə̈ lâme, gbô rə̂ kä tâ ndjoa
         ëtə̂ tchô angêta! 24 Ɛn-ɛn, më tö rə̂ sə̈ nyê: Lo nə̈ ndə̂ Ndjapä wa ngbanga pâ azü, ngbanga ndə̂
         azü gö ndə̂ Sodômo âwatə̂ mömö nə̈ tə̂ andə̂ zə nə̈.»Jezü nyïsə̂ Bha nə̈ sə̈ akpîɛ̂kpîɛ̂ azü(Luk 10.21-22)25 Lo nə̈ lâme, Jezü tô rə̂ päkëdə̂: «Bha mê, Gbölö Gbïɛ̈ ndə̂ tchêlafô la
         tchêbêche, më zä ayîabâ sə̈ mö, bëte mo vüsə̂ rə lâme tə̂ azü ndə̂ küma
         andjê wâ lanə̈ la a-earə̂ kə̂ wunsə̂ rə, ânyë kə̈ nyîsə̂ nə̈ sə̈ akpîɛ̂kpîɛ̂
         azü. 26 Tə̂ lëge nə̈, mo mbö tâ käko bëte momö kä ndə̂ ânyîndə̂ nə̈.27 «Bha mê gbötə̂ rə gbɛ̂ ëtchânə̂ mê. Ngâ akrə balë wûn-âbo sə̂ Modô nə̈-a,
         kütû Bha nə̈ balë. Ngâ akrə balë wûn-âbo sə̂ Bha nə̈-a, kütû Modô nə̈ la
         andjanə̈ ndə̂ Modô nə̈ nyîndə̂ kə̂ nyisə̂ Bha nə̈ sə̈ andjê.28 «Nyë nə̈ pu mê, nyënyê gbɛ̂ ndə̂ nyë mô lakə̂ kʉ arə ndə̂ âlû, mê zadje kə̂
         yatə̂ sə̈ nyê. 29 Nyë zä kʉ̂ngbô ndə̂ mê ndə̂ âlûâbô lû-î, kə̂ gbotə̂ köbo sə̈ mê ndə̂kə̂
         pa më nyisə̂ rə sə̈ nyê! Bëte më wâbo tə̂ akrə ndə̂ mê mbo gbôgbô tə̂ azü-a,
         kə̈ pûâbo ndjë gbölö tchô-a. Nyê gboadje tchô ndə̂kə̂ yatə̂ nyê tâ+. 30 Nyë mbö rə gundə̂sə̂ arə ndə̂ më nyîsə̂ nə̈ sə̈ nyê. Kʉ̂ngbô ndə̂ më zâ rə̂
         sə̈ nyê ndə̂kə̂ pa nyë za rə̂ lûâbo-a.»
         
            
               	Nyë dɨ̈ Eza 35.5-6; 61.1.

               	Nyë dɨ̈ Mal 3.1.

               	Bhândə̂ ajuîfu, âdə akrə âyu sâke ëtə̂ yê, dëkë akrə nə̈ lâme kä lə̂ müä.

               	Nyë dɨ̈ Jer 6.16.

Pö pâ lö sabäa(Luk 6.1-5)121 La tchêngbâ nə̈ Jezü sə̂ lakə̂ ro kulə̂ angâ akɨ̈ndɨ̈ lə̂ lö sabäa. Gʉ nyû adjisîpili ndə̂ yê ânyë andjë jêtə̂ kə̂ krʉa andjî rəgʉ nə̈, kə̈ sə̂ lakə̂ zɨ rə̂. 2 Ndə̂ afarizïɛ̈n wûn rə̂ käko, andjë tô rə̂ sə̈ Jezü päkëdə̂: «Adjisîpili ndə̂ zə̈ mbö rə
         ndə̂ ndïɛ̈ kôsə̂ nə̈ ndə̂kə̂ pa a mbo rə̂ lə̂ lö sabäa+.» 3 Jezü tô rə̂ ndə̂nə̈ sə̈ andjê päkëdə̂: «Nyë dɨ̂âbo mbëtï pâ rə ndə̂ Davîdi mbô rə̂ tə̂ngâlo ndə̂ gʉ rôpâ yê alême la azü ndə̂ yê lâme? 4 Köbo ndə̂ tche lî bhâlə̂ nda Ndjapä, ânyë andjë zɨ̂ amâpa ndə̂ a wâ rə̂ la
         ngela sə̈ Ndjapä. Ndïɛ̈ zâbo köbo sə̈ andjê ndə̂kə̂ zɨ mâpa nə̈-a, praâbalë
         kütû earə̂ kə̂ wa ngela sə̈ Ndjapä kä ndə̂ âwâ ndə̂kə̂ zɨ rə̂+. 5 Âdəndjë rə̂, nyë dɨ̂âbo rə̂ lə̂ ndïɛ̈ ndə̂ Möyîze päkëdə̂, a-earə̂ kə̂ wa ngela sə̈ Ndjapä ndə̂ andjë âsə̈ mbo kua
         lə̂ gbölö nda Ndjapä, andjë mbôâbo rə gundə̂sə̂ lö sabäa nə̈-a. Lə̂ arə lâme gbɛ̂, a wâbo ngbanga
         lə̂ küma andjê-a+. 6 Më tö rə̂ sə̈ nyê, ngâ rə kä tchâtə ndə̂ âwâ gbölö kə̈ rô gbölö nda Ndjapä.
         7 Âdə nyë âwunsə̂ pö ndə̂ Mbëtï Ndjapä tô rə̂ päkëdə̂: ‹Më nyïndə̂ nə̈ pä
         nyë wun nyonyo azü, praâbalë më kôsə̂ ngela ndə̂ agia+›, dëkë azü ndə̂ andjë mbôâbô ngâ ngbongbo rə mbô-ê, nyë wâbo alême ndə̂kə̂
         wa ngbanga lə̂ küma azü ndə̂ andjê-a. 8 Bëte Modô ndə̂ Akrə wätə̂ gbölö akrə pâ lö sabäa.»Köchë ndə̂ könô yê ndɨ̂(Mar 3.1-6; Luk 6.6-11)9 Jezü âlafô tchâme kə̈ ê kə̈ lî bhâlə̂ nda kə̂ voga Ndjapä ndə̂ ajuîfu. 10 Dëkë ngâ köchë kä bhâye ndə̂ könô yê ngêwele. Azü nyîndə̂ kə̂ za pö
         lə̂ küma Jezü, ânyë andjë yû tchë päkëdə̂: «Ndïɛ̈ zä köbo sə̈ akrə ndə̂kə̂
         pa tche tcha akrə lə̂ lö sabäa?» 11 Jezü tô rə̂ ndə̂nə̈ sə̈ andjê päkëdə̂: «Âdə ngâ akrə lə̂ gûtə̂ nyê âwâ
         la ngâ ɛ̈bro-ngbaga balë ânyë tche tê lə̂ gbölö kudû lə̂ lö sabäa, tchê
         gbɨtɨabô tchë tee ësûwu? 12 Akrə rö ɛ̈bro-ngbaga tə̂ gbölösə̂nə̈! Käko, ndïɛ̈ zä köbo sə̈ akrə ndə̂kə̂
         mbo tchôtchô rə tə̂ ngâ yê lə̂ lö sabäa.» 13 Pânə̈ Jezü tô rə̂ sə̈ köchë lâme päkëdə̂: «Yorʉa tchə̂lə̂ könô zə̈.» Tche
         yôrʉa tchə̂lə̂ nə̈, ânyë könô yê dâka ëngbânə̈ batə̂ anə̈ dəkalâ. 14 Afarizïɛ̈n wûtu kə̈ pâlatə̂ andjê, kə̈ djêtə̂ andjê lə̂ gbâtə̂ andjê tə̂ akänyï
         ndə̂kə̂ won Jezü.Jezü wätə̂ earə̂ kua ndə̂ Ndjapä15 Ndə̂ Jezü djê pö ndə̂ rə ndə̂ andjë nyîndə̂ kə̂ mbo rə̂ tə̂ yê lâme, tche âlafô
         tchâme kə̈ rô ëtə̂. Agbölö kpûlû azü zâ tchêngbâ yê, ânyë tche tchâ
         tə̂kömbô ndə̂ andjê gbɛ̂. 16 Tche gbɨ̂tɨ tü andjê tə̂ gbölösə̂nə̈ ndə̂kə̂ pa andjë toabô sə̂ yê tô ndə̂kə̂
         pa azü wunsə̂ yê-ê. 17 Käko ânyë pö ndə̂ Ezayï earə̂ ndə̂ma Ndjapä tô rə̂ mbô gundə̂sə̂ nə̈. Tche tö rə̂ päkëdə̂:18 «Nyë wünsa earə̂ kua ndə̂ mê, ndə̂ më dɨ̂ tchë,tchanə̈ ndə̂ më nyîndə̂ yê tə̂ gbölösə̂nə̈,ndə̂ su mê fû la tchë gbɛ̂.Mê gboadje tə̂ Yingö ndə̂ mê pâ yê,ndə̂kə̂ pa tche nyisə̂ djîrə̂ kə̂ wa ngbanga sə̈ azü gö ndə̂ andjë wâbô wâtə̂
         ajuîfu.19 Tchê gabô ma yê la ngâ akrə tee-a,âdəndjë ndə̂kə̂ ta wârə̂ lə̂ küma ngâ akrə-a.A âdjeabô tchə̂lə̂ gɨ̈ yê lakə̂ mu apö pâ agbölö köbo tee-a.20 Tchê koakoabô ndjë tchə̂lə̂ wärə̈ ndə̂ âmômö tee-a,tchê wrʉabô ndjë lâmba ndə̂ gbô ngʉ̂wo nə̈ sə̂ lakə̂ da tee-a,zoo ndə̂kə̂ pa tche mbo rə̂ pä djîrə̂ kə̂ wa ngbanga ro masə̂nə̈.21 Azü ndə̂ andjë wâbô wâtə̂ ajuîfu zadje su andjê ndə̂kə̂ sə bëte tchë+.»Jezü grö angbongbo atchozö(Mar 3.22-30; Luk 11.14-23)22 Käko a nə̂ la ngâ earə̂ föla ndə̂ tü yê bê, ndə̂ tche wâ la ngbongbo tchozö
         lə̂ yê ânyë Jezü tchâ tchë, âmbô rə̂ pä köchë lâme jêtə̂ kə̂ po lakə̂
         wun tchô. 23 Tchə̂lə̂ küma kpûlû azü nə̈ gbɛ̂ djîngɨli ânyë andjë tô rə̂ päkëdə̂: «Âdə̂âbo
         Modô ndə̂ Davîdi kä âtə?» 24 Ndə̂ afarizïɛ̈n djê pö lâme, andjë tô rə̂ päkëdə̂: «Köchë âtə grö angbongbo
         atchozö kütû la gbôgbô ndə̂ Bëlëzëbûlu, makündji ndə̂ angbongbo atchozö!» 25 Jezü wûnsə̂ pö bhâlə̂ su andjê ânyë kə̈ tô rə̂ sə̈ andjê päkëdə̂: «Gö-gbïɛ̈
         gbɛ̂ ndə̂ azü tchə̂lə̂ nə̈ mbo kʉ̈ʉ̈ lə̂ gbâtə̂ andjê, gbölö gö-gbïɛ̈ nə̈ lâme
         ândɨ. Ngâ gö balë âdəndjë ngâ bûngrɨ̂ balë ndə̂ azü gö nə̈ âdəndjë azü
         lə̂ bûngrɨ̂ nə̈ âmbo kʉ̈ʉ̈ lə̂ gbâtə̂ andjê, andjê chichiabô tə̂ andjê tee-a.
         26 Âdə Satäa âgro Satäa, dëkë tche krʉ̂ tchə̂lə̂ tə̂ yê la tə̂ yê nə̂. Käko, gbölö gö-gbïɛ̈
         ndə̂ yê nə̈ âkrʉ lafô tchïtchïnə̈ atöko? 27 Âdə më âgro angbongbo atchozö la gbôgbô ndə̂ Bëlëzëbûlu, käko azü ndə̂
         nyê nə̈ grö andə̂ andjë nə̈ angbongbo atchozö nə̈ la gbôgbô ndə̂ tchabâ? Azü
         ndə̂ nyê nə̈ la tə̂ andjê nyïsə̂ nə̈ päkëdə̂ pö ndə̂ nyê nə̈ wâbo lə̂ köbo
         nə̈-a! 28 Praâbalë âdə lə̂ köbosə̂ Kpɨ̂ki Yingö kä ndə̂ mê gro angbongbo atchozö la
         rə̂, dëkë Gbölö gö-gbïɛ̈ ndə̂ Ndjapä wûtu nə̂ ëtə̂ nyê.29 «Âdə ngâ akrə ânyində̂ kə̂ li bhâ tchâalê ndə̂ ngâ gbôgbô köchë ndə̂kə̂
         zɨ ngbä arə ndə̂ yê, äwäpä tche i tchë dokʉ̈tchê ânyë kə̂ zɨadje ngbä arə
         tchâalê nə̈. 30 Akrə ndə̂ tche wâbô wâtə̂ tchandə̂ me nə̈, dëkë tche də̈ akrə ndə̂ tche kôsə̂
         mê, ânyë akrə ndə̂ tche wâbô wâ ndə̂kə̂ pala rə la mê, dëkë tche wätə̂ akrə
         ndə̂ tchê ndjondjo tchə̂lə̂ rə katchôgbɛ̂. 31 Bëte rə̂ kä ndə̂ më tô rə̂ sə̈ nyê päkëdə̂: Angbongbo rə gbɛ̂ lakə̂ dro tchô
         gbɛ̂ ndə̂ azü mbô rə̂ tə̂ Ndjapä, a âkoadje pö nə̈ lə̂ küma andjê, praâbalë
         akrə ndə̂ tche drô Kpɨ̂ki Yingö, a âkoabô pö nə̈ lə̂ küma yê tee-a. 32 Âdə ngâ akrə âto ngbongbo pö tə̂ Modô ndə̂ Akrə, Ndjapä âkoadje pö nə̈ lə̂
         küma yê. Praâbalë âdə akrə âto ngbongbo pö tə̂ Kpɨ̂ki Yingö, Ndjapä âkoabô pö nə̈ lə̂ küma yê tee-a, ndə̂ tchô angêta, âdəndjë lə̂
         tchîsûwu ndə̂ ânə.»Yö la lêlê nə̈(Luk 6.43-45)33 «Âdə ngâ yö âwatə̂ tchôtchô nə̈, lêlê nə̈ âwadje ndjë tə̂ tchôtchô nə̈.
         Âdə yö âwatə̂ ngbongbo nə̈, lêlê nə̈ wadje ndjë tə̂ ngbongbo nə̈. Bëte a wünsə̂
         yö tə̂ lêlê nə̈. 34 Nyënyê ndə̂ akângê âtə! Nyë âto atchôtchô pö me atöko ndə̂ nyë wâtə̂
         angbongbo azü âtə? Bëte rə ndə̂ ârôpâ nə̈ bhâlə̂ su ngâ akrə kä ndə̂ âwutu
         lə̂ ma yê. 35 Tchôtchô akrə wütu la tchôtchô rə ndə̂ âwâ bhâlə̂ su yê. Ngbongbo akrə wütu
         la ngbongbo rə ndə̂ âwâ bhâlə̂ su yê. 36 Më tö rə̂ sə̈ nyê: Tə̂ lo kə̂ wa ngbanga, azü âtoadje apö pâ awünwün apö
         ndə̂ andjë tô rə̂ alême. 37 Kütû lə̂ köbosə̂ pö ma zə̈ kä ndə̂ mô wadje tə̂ djîrə̂ akrə, âdəndjë lə̂
         köbosə̂ pö ma zə̈ kä ndə̂ a wa ngbanga lə̂ küma zə̈.»Azü yükû nə̈ ndə̂kə̂ wun ngâ kpɨ̈ngbɨ̈ rə(Mar 8.11-12; Luk 11.29-32)38 Pânə̈ angâ a-earə̂ kə̂ nyisə̂ ndïɛ̈ la angâ afarizïɛ̈n tô rə̂ sə̈ Jezü päkëdə̂: «Earə̂ kə̂ nyisə̂ rə, ârâ nyïndə̂
         nə̈ pä mo mbo ngâ kpɨ̈ngbɨ̈ rə ârâ wûn rə̂.» 39 Jezü tô rə̂ ndə̂nə̈ sə̈ andjê päkëdə̂: «Azü ndə̂ tchô angêta də̈ angbongbo
         azü, andjë nyîâbo ndə̂kə̂ dje pö ma Ndjapä-a. Andjë yükû nə̈ pä më mbo
         ngâ kpɨ̈ngbɨ̈ rə. Andjê wun-abô rə̂ tee-a, kütû kpɨ̈ngbɨ̈ rə ndə̂ Ndjapä mbô
         rə̂ balë lə̂ köbosə̂ earə̂ ndə̂ma Ndjapä Jönâse lâme. 40 Käko batə̂ rə̂ ndə̂ Jönâse mbô lö vötaâ la tchə̂lə̂ bütchî vötaâ bhâlə̂
         gbölö giangû lâme. Modô ndə̂ Akrə âmboadje ndjë lö vötaâ la tchə̂lə̂ bütchî
         vötaâ lə̂ cho. 41 Tə̂ lo kə̂ wa ngbanga, azü gö ndə̂ Nïnîve adjelafô la azü ndə̂ tchô angêta
         ndə̂kə̂ wa ngbanga pâ andjê, bëte andjë gbôtə̂ bəndɨ kə̂ mbo rə ndə̂ andjê lə̂
         köbosə̂ pö Ndjapä ndə̂ Jönâse mû rə̂ nə̂. Tchâtə, ngâ akrə ndə̂ tche wâ gbölö
         kə̈ rô Jönâse kä tâ! 42 Tə̂ lo kə̂ wa ngbanga, ɛ̈chë ndə̂ tche wâtə̂ ɛ̈chë-gbïɛ̈ lə̂ gö ndə̂ âwâ də
         ginikî adjelafô ndə̂kə̂ krʉ tchâtchu azü ndə̂ tchô angêta ndə̂kə̂ wa ngbanga
         lə̂ küma andjê, bëte tche tö lə̂ ngrɨ̈ngrɨ̈ tchô ânyë kə̈ nə̂ ndə̂kə̂ dje pö
         ndə̂ gbïɛ̈ Salomön ndə̂ küma yê wâ lanə̈ tə̂ gbölösə̂nə̈. Tchâtə, ngâ akrə
         ndə̂ tche wâ gbölö kə̈ rô Salomön kä tâ!»Ngbongbo tchozö ndə̂ tche dôtə̂ yê atə̂lə̂ akrə(Luk 11.24-26)43 «Âdə ngâ ngbongbo tchozö âwutu lə̂ ngâ akrə nə̂, ngbongbo tchozö lâme âsə
         me lakə̂ wrʉ lə̂ kpaɛ̈gâ lakə̂ pu sə̂ tchô ndə̂ tche yatə̂ yê tâ. Âdə tche âgboabô
         tchô nə̈ gbô-ê, 44 tche âto rə̂ päkëdə̂: ‹Më âdotə̂ mê atə̂lə̂ nda ndə̂ mê, ndə̂ më wûtu lə̂nə̈
         lâme.› Ndə̂ tche kâ âtə̂lə̂ nda nə̈, tche gbôâbo ngâ rə tchâalê nə̈-a, dëkë
         a grô rə̂ kə̈ nyîkrə tchə̂lə̂ nə̈ nə̂ gbɛ̂. 45 Tchâme, tche âkä e, kə̂ kʉ angâ angbongbo atchozö mïndûu manə̈ bïchuû ndə̂
         andjë rô tchë la gbôgbô, andjë kangbâ andjê, kə̂ sə gbɛ̂ ë tchâalê nə̈.
         Pânə̈ rə nə̈ âkä watə̂ köchë lâme ngbo kə̂ ro anə̈ dokʉ̈tchê. Rə ndə̂ âwutuadje
         tə̂ angbongbo azü ndə̂ tchô angêta kä lâme.»Anyï Jezü la ayîngâ yê(Mar 3.31-35; Luk 8.19-21)46 Ndə̂ gbô Jezü ndə̂po lakə̂ to pö sə̈ kpûlû azü nə̈, anyï nə̈ la ayîngâ yê
         wûtu. Andjë sə̈ bhâ sûwu lakə̂ pu köbo ndə̂kə̂ to pö sə̈ tchë. 47 Ngâ akrə tô rə̂ sə̈ Jezü päkëdə̂: «Anyï zə̈ la ayîngâ zə̈ kä sûwu, andjë
         nyïndə̂ kə̂ to pö sə̈ mö.» 48 Jezü tô rə̂ ndə̂nə̈ sə̈ akrə nə̈ lâme päkëdə̂: «Anyï mê də̈ tchabâ? Ayîngâ
         mê də̈ andjanə̈bâ?» 49 Pânə̈ tche nyîsə̂ adjisîpili ndə̂ yê la könô yê kə̈ tô rə̂ päkëdə̂: «Nyë
         wünsa anyï mê la ayîngâ mê kä âtə! 50 Âdə akrə âmbo rə ndə̂ su Bha mê ndə̂ tche sə̂ bhâ lafô nyîndə̂ nə̈, akrə nə̈
         lâme də̈ yîngâ mê, nyînə̂ mê la anyï mê.»
         
            
               	Nyë dɨ̈ Eki 34.21.

Ndoka pâ ndjî rəgʉ(Mar 4.1-9; Luk 8.4-8)131 Tə̂ lo nə̈ lâme, Jezü wûtu lə̂ nda nə̈ kə̈ ê kə̈ sə̂ ë maga gbölö kpakpa ngû.
         2 Gbölö kpûlû azü tâkpa ndə̂ yê. Käko tche â lə̂ ngâ külû kə̈ sə̂ bêche.
         Kpûlû azü nə̈ krʉ̂ tə̂ maga ngû nə̈. 3 Tche tô pö sə̈ andjê tə̂ gbölösə̂nə̈ la ndoka, kə̈ tô rə̂ päkëdə̂: «Ngâ köchë
         wütu, kə̈ ê ndə̂kə̂ gɨ ndjî rəgʉ ndə̂ yê. 4 Ndə̂ tche âsə̈ gɨ ndjî rəgʉ nə̈ lə̂ kɨ̈ndɨ̈ ndə̂ yê, angânə̈ nə̈ tû bêche ndroma
         köbo. Anyïɛ̈nə̈ nə̂ kə̈ dê rə̂ gbɛ̂. 5 Ngânə̈ tû pâ cho ndə̂ âwâ la täme, cho wâbo sə̂ tchô nə̈ tə̂ gbölösə̂nə̈-a.
         Ndjî rəgʉ nə̈ kʉ̂ kə̈ kpô wândâ wändä bëte cho nə̈ lîâbo-a. 6 Ndə̂ lo tâ tə̂ gbölösə̂nə̈, ndjî rəgʉ nə̈ hrô-ê, bëte chëchë nə̈ lîabo atə̂lə̂
         cho-a. 7 Angânə̈ tû lə̂ achi, kə̈ kpô la chi nə̈ hroa balë, chi nə̈ vû pânə̈. 8 Angânə̈ tû lə̂ tchôtchô cho, rəgʉ nə̈ kpô kə̈ lê. Ngânə̈ balë lê ngbangbo
         balë, angânə̈ lê tə̂ azü vötaâ, angânə̈ lê tə̂ akrə gbɛ̂ la tchêpâ nə̈ lə̂
         könô gbɛ̂. 9 Akrə ndə̂ tche wâ la tü ndə̂kə̂ dje pö, äwäpä tche dje pö âtə.»Jezü tö pö la ndoka bëte giamâ?(Mar 4.10-12; Luk 10.9-10)10 Adjisîpili nə̂ ndola Jezü kə̈ yû tchë päkëdə̂: «Bëte giamâ kä ndə̂ mo tô pö sə̈ andjê
         la ndoka?» 11 Tche tô rə̂ ndə̂nə̈ sə̈ andjê päkëdə̂: «Andə̂ nye nə̈, Ndjapä zä rə̂ sə̈ nyê
         ndə̂kə̂ wunsə̂ alëge pö ndə̂ Gbölö gö-gbïɛ̈ ndə̂ tchêlafô ndə̂ âwâ wü. Andə̂ andjë nə̈, Ndjapä zâbo rə̂ sə̈ andjê ndə̂kə̂ wunsə̂ nə̈-a.
         12 Bëte akrə ndə̂ tche wâ la rə, a âkʉadje ngânə̈ ëpânə̈ sə̈ tchë, ânyë tche
         wa la rə tə̂ gbölösə̂nə̈; praâbalë akrə ndə̂ tche wâbô wâ la rə-ê, a âji
         ndjë kpîɛ̂kpîɛ̂ nə̈ ndə̂ tche wâ la rə̂+. 13 Djusə̂nə̈ kä ndə̂ mê to pö la ndoka sə̈ andjê, bëte andjë kä lakə̂ wun tchô,
         kə̈ wûn-âbo rə-a. Andjë kä lakə̂ dje pö, praâbalë andjë djêâbo pö-a, kə̈
         djêâbo ndjë tchə̂lə̂ pö nə̈-a. 14 Bëte rə̂ kä ndə̂ pö ma Ndjapä ndə̂ Ezayï tô rə̂ pâ andjê alême mbô gundə̂sə̂
         nə̈. Tche tö rə̂ päkëdə̂:‹Nyê djeadje pö la köbo nə̈,praâbalë nyê djeabô tchə̂lə̂ nə̈ tee-a,nyê wun-adje tchô djîrə̂,praâbalë nyê wun-abô ngâ rə balë tee-a.15 Bëte su azü âtə kpö,andjë bë tü andjê, andjë gʉ̈ä la andjêndə̂kə̂ pa andjë wun-abô tchô wûn-î, ânyë kə̂ djeabô pö djê-ê.Bëte rə̂ kä ndə̂ andjë djêâbô tchə̂lə̂ apö djê,ânyë kə̈ gbôâbô gbôtə̂ bəndɨ kə̂ mbo rə ndə̂ andjê-ê,käko ânyë mê tcha andjê+!›16 «Andə̂ nye nə̈, nyë kä la mômô bëte la nyê kä lakə̂ wun tchô, ânyë tü nyê
         kä lakə̂ dje pö! 17 Ɛn-ɛn, tə̂ lëge nə̈ më tö rə̂ sə̈ nyê päkëdə̂: Angbängbä a-earə̂ ndə̂ma Ndjapä dokʉ̈tchê la adjîrə̂ azü nyïndə̂ kə̂ wun rə ndə̂ nyë wûn rə̂ âtə, praâbalë
         andjë wûn-âbo rə̂-a. Andjë nyïndə̂ kə̂ dje pö ndə̂ nyë djê rə̂ âtə, praâbalë
         andjë djêâbo rə̂-a.»Jezü nyïsə̂ dju ndoka pâ ndjî rəgʉ(Mar 4.13-20; Luk 8.11-15)18 «Nyë djë tchə̂lə̂ ndoka ndə̂ köchë ndə̂ tche ê ndə̂kə̂ gɨ ndjî rəgʉ ndə̂ yê
         âtə. 19 Azü ndə̂ andjë dje pö ndə̂ Gbölö gö-gbïɛ̈ ndə̂ tchêlafô ânyë kə̂ djeabô
         tchə̂lə̂ nə̈ djê, andjë wä batə̂ tchô ndroma köbo ndə̂ ndjî rəgʉ tu tâ. Ngbongbo
         akrə nə̂, ânyë kə̈ krʉ̂a rə ndə̂ a lû rə̂ lə̂ su azü nə̈. 20 Angâ azü wä batə̂ cho ndə̂ âwâ la täme ânyë ndjî rəgʉ nə̈ tû tâ. Andjë
         djë pö nə̈, kə̈ gâmba rə̂ la mômô, 21 praâbalë pö Ndjapä nə̈ mbôâbo chëchë yê bhâtə̂ su andjê-a. Andjë djë
         rə̂ la su andjê ndə̂ ngâ kpîɛ̂kpîɛ̂ lö, ngâ gbôgbô rə âsə̈ mbo tə̂ andjê,
         âdəndjë rə̂ ndə̂ a sə̂ lakə̂ mbo andjê la yûkü bëte pö nə̈, djîrə̂, andjë
         gbotə̂ köbo nə̈-ê. 22 Angâ azü wä batə̂ cho ndə̂ âwâ lə̂ chi, ânyë ndjî rəgʉ tû tâ. Andjë djë
         pö nə̈, praâbalë kə̂ dɨ su andjê pâ rə tchêbêche, la gʉ kə̂ gbo arə tchêbêche
         rôpâ pö Ndjapä nə̈ ânyë âlêâbô lê-ê. 23 Angâ azü wä batə̂ tchôtchô cho ndə̂ ndjî rəgʉ tû tâ. Andjë djë pö nə̈,
         kə̈ djê tchə̂lə̂ nə̈, andjë lë: Angânə̈ lë ngbangbo balë, angânə̈ lë tə̂ azü
         vötaâ, angânə̈ lë tə̂ akrə gbɛ̂ la lə̂ könô gbɛ̂.»Ndoka pâ ngbongbo bë24 Jezü kä tô ngâ ndoka sə̈ andjê päkëdə̂: «Gbölö gö-gbïɛ̈ ndə̂ tchêlafô
         wä batə̂ rə ndə̂ mê nyisə̂ nə̈ âtə. Ngâ köchë gɨ̈ atchôtchô ndjî rəgʉ lə̂
         kɨ̈ndɨ̈ ndə̂ yê. 25 Lə̂ bütchî, ndə̂ azü gbɛ̂ lô, earə̂ kə̂ kosə̂ yê nə̂ ânyë kə̈ lû angbongbo
         bë lə̂ gûtə̂ atchôtchô ndjî rəgʉ nə̈ kə̈ rô etə̂. 26 Ndə̂ andjî rəgʉ nə̈ kʉ̂, kə̈ kpô ânyë kə̈ jêtə̂ kə̂ le, angbongbo bë wûtu ndjë.
         27 Azü ndə̂ andjë mbo kua sə̈ earə̂ kɨ̈ndɨ̈ nə̈ nə̂ kə̈ tô rə̂ sə̈ tchë päkëdə̂:
         ‹Gbölö akrə, âdə̂âbo atchôtchô ndjî rəgʉ kä ndə̂ mo gɨ̂ rə̂ lə̂ kɨ̈ndɨ̈ ndə̂
         zə̈ âtə alême? Angbongbo bë nə̈ âtə tö andə̂ ye nə̈ bhâ tchêbâ?› 28 Tche tô rə̂ ndə̂nə̈ sə̈ andjê päkëdə̂: ‹Ngâ earə̂ kə̂ kosə̂ akrə kä ndə̂ âmbô
         rə âtə.› A-earə̂ kə̂ mbo kua nə̈ tô rə̂ sə̈ tchë päkëdə̂: ‹Mo nyïndə̂ nə̈ pä
         ârâ e kə̈ sû angbongbo bë nə̈ ëbêche?› 29 Tche tô rə̂ ndə̂nə̈ sə̈ andjê päkëdə̂: ‹Nyë süäbô rə̂ sû-ê. Âdə nyë âsə
         me lakə̂ su angbongbo bë nə̈, ambêteko nyê su ndjë atchôtchô rəgʉ nə̈. 30 Nyë gbötə̂ arə nə̈ gbɛ̂ âkpo lə̂ köbo nə̈ balë zoo âwutu tə̂ lo kə̂ soa arəgʉ
         nə̈. Âdə lo kə̂ soa rəgʉ nə̈ âwutu nə̂, mê toadje rə̂ sə̈ a-earə̂ kua ndə̂ mê
         päkëdə̂: Nyë sü angbongbo bë nə̈ dokʉ̈tchê kə̂ pala rə̂ kə̂ cho rə̂. Pânə̈
         nyê roa atchôtchô blë nə̈, kə̂ kʉ rə̂ lə̂ gro ndə̂ mê.›»Ndoka pâ ndjî mütârede(Mar 4.30-32; Luk 13.18-19)31 Jezü kä tô ngâ ndoka sə̈ andjê päkëdə̂: «Gbölö gö-gbïɛ̈ ndə̂ tchêlafô
         wä batə̂ ndjî mütârede. Ngâ akrə kʉ̂ rə̂ ânyë kə̈ gɨ̂ rə̂ lə̂ kɨ̈ndɨ̈ ndə̂ yê. 32 Ndjî nə̈ wä kpîɛ̂kpîɛ̂ rə̂ kə̈ rô adɨ̂ andjî rəgʉ gbɛ̂. Praâbalë âdə ndjî
         mütârede nə̈ âkʉ, kə̂ kpo, kə̂ ro akʉ̈kʉ̂-gûsû gbɛ̂, kə̂ wa ndjë tə̂ ngâ gbölö
         yö ânyë anyïɛ̈nə̈ nə kə̂ mbo kʉ̂mâ andjê tə̂ matö nə̈.»Ndoka pâ djëvö(Luk 13.20-21)33 Jezü kä tô ngâ ndoka sə̈ andjê päkëdə̂: «Gbölö gö-gbïɛ̈ ndə̂ tchêlafô
         wä batə̂ djëvö ndə̂ ngâ ɛ̈chë kʉ̂ rə̂, kə̈ gîâ rə̂ la gbölö zûwü zoo nyînyî nə̈ sûku.»Jezü to pö la ndoka bëte giamâ(Mar 4.33-34)34 Jezü tö apö lâme gbɛ̂ sə̈ akpûlû azü lə̂ köbosə̂ andoka. Tche tö pö sə̈
         azü logbɛ̂ lə̂ köbosə̂ andoka. 35 Tche mbö rə̂ käko ndə̂kə̂ pa pö ndə̂ earə̂ ndə̂ma Ndjapä mbo gundə̂sə̂ nə̈. Tche
         tö rə̂ päkëdə̂:«Mê toadje pö sə̈ nyê lə̂ köbosə̂ andoka.Mê toadje pö ndə̂ arə ndə̂ âwâ wü,tə̂ lo nə̈ ndə̂ Ndjapä mbô tchîsûwu zoo ëtə̂ tchô angêta+.»Dju ndoka pâ ngbongbo bë36 Jezü gbôtə̂ akpûlû azü nə̈ kə̈ dôtə̂ yê âtə̂lə̂ nda nə̈. Adjisîpili ndə̂
         yê nə̂ ndola tchë, kə̈ yû tchë päkëdə̂: «Amö nyisə̂ dju ndoka pâ ngbongbo
         bë lə̂ kɨ̈ndɨ̈ lâme sə̈ ârâ.» 37 Jezü tô rə̂ ndə̂nə̈ sə̈ andjê päkëdə̂: «Akrə ndə̂ tche gɨ̂ atchôtchô ndjî
         rəgʉ nə̈ wätə̂ Modô ndə̂ Akrə. 38 Kɨ̈ndɨ̈ nə̈ wätə̂ tchêbêche âtə. Atchôtchô ndjî rəgʉ nə̈ də̈ azü ndə̂ Gbölö
         gö-gbïɛ̈ ndə̂ Ndjapä. Angbongbo bë nə̈ wätə̂ azü ndə̂ Ngbongbo akrə. 39 Earə̂ kə̂ kosə̂ akrə ndə̂ tche lû angbongbo bë nə̈ lâme wätə̂ Jâbolo. Lo kə̂ soa ndjî rəgʉ nə̈ wätə̂ lo nə̈ ndə̂ Ndjapä wa ngbanga pâ tchîsûwu.
         A-earə̂ kə̂ soa ndjî rəgʉ nə̈ wätə̂ aânje. 40 Batə̂ rə̂ ndə̂ a pala ngbongbo bë ndə̂kə̂ yi rə̂ âtə̂lə̂ wo, rə nə̈ âwa ndjë me
         käko-ë lo nə̈ ndə̂ Ndjapä wa ngbanga pâ tchêbêche. 41 Modô ndə̂ Akrə âwan-adje aânje ndə̂ yê. Andjê paladje azü gbɛ̂ ndə̂ andjë mbô
         rə̂ pä angâ andjê te lə̂ ngbongbo rə, ndjë la azü gbɛ̂ ndə̂ andjë mbô angbongbo
         rə, ndə̂kə̂ wutu la andjê kə̂ gi andjê chï tə̂ Gbölö gö-gbïɛ̈ ndə̂ tchêlafô.
         42 Andjê yiadje azü nə̈ lâme lə̂ gbölö wo; bhâye, kütû kɨ̈ lakə̂ zɨ tchə̂lə̂
         da jï andjê wadje tâ. 43 Pânə̈ adjîrə̂ azü tadje tä batə̂ lo lə̂ Gbölö gö-gbïɛ̈ ndə̂ Bha andjê. Akrə
         ndə̂ tche wâ la tü ndə̂kə̂ dje pö, äwäpä tche dje pö âtə.»Ndoka pâ rə ndə̂ a zâ rə̂ wü la andə̂ kɨ̂dji44 «Gbölö gö-gbïɛ̈ ndə̂ tchêlafô wä batə̂ ngâ rə ndə̂ a zâ rə̂ wü bhâlə̂ kɨ̈ndɨ̈.
         Ngâ akrə gbô rə̂ ânyë kə̈ kä zâ tchêndə̂ nə̈ wü. Su yê wâ la mômô tə̂
         gbölösə̂nə̈ ânyë tche gû, kə̈ kâ arə gbɛ̂ ndə̂ tche wâ la rə̂, ânyë kə̈ yô
         kɨ̈ndɨ̈ nə̈ lâme.45 «Gbölö gö-gbïɛ̈ ndə̂ tchêlafô wä ndjë batə̂ pö ndə̂ nga earə̂ waɛ̂che ndə̂
         tche pû atchôtchô akɨ̂dji ndə̂kə̂ yo rə̂. 46 Ndə̂ tche gbô ngâ kɨ̂dji ndə̂ gbölö ngîrî, tche gû kə̈ kâ arə gbɛ̂ ndə̂ tche
         wâ la rə̂ ânyë kə̈ yô kɨ̂dji nə̈ lâme.»Ndoka pâ gbânda47 «Gbölö gö-gbïɛ̈ ndə̂ tchêlafô wä ndjë batə̂ ngâ gbânda ndə̂ a yî rə̂ lə̂
         gbölö ngû ânyë âkʉ̂ agiangû tə̂ manə̈ balë balë gbɛ̂. 48 Ndə̂ gbânda nə̈ sɨ̂, a-earə̂ kə̂ pu agiangû nə̈ gbɨ̂tɨ rə̂ ëmaga ngû nə̈. Pânə̈
         andjë sə̂ bêche kə̈ sə̂ lakə̂ rʉa tchə̂lə̂ agiangû nə̈: Andjë kʉ̈ atchôtchô
         agiangû nə̈ ëlə̂ agbasa ânyë andjanə̈ ndə̂ andjë wâbô wâ ndə̂kə̂ pa a mbo
         ngâ rə balë la andjê lâme, andjë yï andjê fiî. 49 Lo nə̈ ndə̂ Ndjapä wa ngbanga pâ tchîsûwu, rə nə̈ âwa ndjë me käko-ë. Aânje
         ânəadje ndə̂kə̂ krʉ tchə̂lə̂ angbongbo azü la adjîrə̂ azü. 50 Andjê yiadje angbongbo azü nə̈ lə̂ gbölö wo; bhâye, kütû kɨ̈ lakə̂ zɨ tchə̂lə̂
         da jï andjê wadje tâ.»Atäfo rə la abəndɨ nə̈51 Jezü yû adjisîpili ndə̂ yê päkëdə̂: «Nyë djê tchə̂lə̂ apö lâme nə̂ gbɛ̂?»
         Andjë tô rə̂ ndə̂nə̈ sə̈ tchë päkëdə̂: «Ɛn-ɛn». 52 Tche tô rə̂ sə̈ andjê päkëdə̂: «Earə̂ kə̂ nyisə̂ ndïɛ̈ ndə̂ tche wâtə̂ djisîpili ndə̂ Gbölö gö-gbïɛ̈ ndə̂ tchêlafô, tche wä batə̂
         ngâ earə̂ nda ndə̂ tche wûtu la atäfo rə la abəndɨ nə̈ lə̂ gro ndə̂ yê gbɛ̂ ësûwu.»Azü gö ndə̂ Näzärête kösə̂ kə̂ za su andjê sə̈ Jezü(Mar 6.1-6; Luk 4.16-30)53 Ndə̂ Jezü nyîsə̂ rə sə̈ andjê lə̂ köbosə̂ andoka gbɛ̂, tche âlafô tchâme kə̈
         rô etə̂. 54 Tche ê atə̂ Näzärête, gö ndə̂ tche kʉ̂che lə̂nə̈, kə̈ sə̂ lakə̂ nyisə̂ rə sə̈
         azü lə̂ anda kə̂ voga Ndjapä ndə̂ andjê. Tchə̂lə̂ küma azü nə̈ gbɛ̂ djîngɨli, ânyë andjë sə̂ lakə̂ yutə̂
         andjê päkëdə̂: «Küma yê ndə̂ âwâ lanə̈ âtə tö bhâ tchêbâ? Tchabâ âzâ
         gbôgbô ndə̂kə̂ mbo akpɨ̈ngbɨ̈ rə âtə sə̈ tchë? 55 Âdə̂âbo modô ndə̂ sarpandë kä âtə? Âdə̂âbo Malê kä ndə̂ âdə̂ anyï nə̈? Âdə̂âbo Jâke la Jozêfu la Chemön la Jûde kä ndə̂ âwâtə̂ ayîngâ yê? 56 Âdə̂âbo anyînə̂ nə̈ kä ndə̂ âsə̂ lə̂ gbâtə̂ azü âtə? Tchabâ âzâ gbôgbô
         nə̈ âtə sə̈ tchë?» 57 Arə lâme gbɛ̂ mbö rə̂ ânyë andjë zâbô su andjê zâ sə̈ tchë-ê. Käko Jezü
         tô rə̂ sə̈ andjê päkëdə̂: «Lə̂ agö gbɛ̂ a lüsə̂ earə̂ ndə̂ma Ndjapä, praâbalë
         âdə̂âbo azü lə̂ gö ndə̂ yê âdəndjë tchâalê ndə̂ yê kä ndə̂ âlusə̂ yê-a.»
         58 Jezü mbôâbo akpɨ̈ngbɨ̈ rə tə̂ gbölösə̂nə̈ tchâme-a, bëte azü nə̈ zâbo su
         andjê sə̈ tchë-a.
         
            
               	Nyë dɨ̈ 25.29.

               	Nyë dɨ̈ Eza 6.9-10, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Aps 78.2.

Kuzü Jâan-Batîse(Mar 6.14-29; Luk 9.7-9)141 Tə̂ lo nə̈ lâme, Hërôde Äntïpâse ndə̂ tche wâtə̂ goverenëre pâ Galilë djê apö ndə̂ âkɨ̂ la rə̈
         Jezü, 2 tche tô rə̂ sə̈ a-earə̂ kə̂ mbo kua tchâtchâ yê päkëdə̂: «Jâan-Batîse kä;
         tche jô lə̂ kuzü nə̂! Djusə̂nə̈ kä ndə̂ tche wâ la gbôgbô ndə̂kə̂ mbo akpɨ̈ngbɨ̈
         rə lâme.»3 Dëkë Hërôde zäma alême sə̈ azü ndə̂kə̂ pa andjë za Jâan-Batîse kə̈ î tchë
         la djingîli kə̈ yî tchë bhâlə̂ nda kânga. Hërôde känga tchë bëte Hërödîâde
         ndə̂ tche wâtə̂ ɛ̈chë ndə̂ yîngâ yê Fïlîpe. 4 Tche känga Jâan-Batîse bëte rə̂ ndə̂ tche tô rə̂ sə̈ tchë päkëdə̂: «Ndïɛ̈
         zâbo köbo sə̈ mö ndə̂kə̂ pa mo to Hërödîâde tə̂ ɛ̈chë ndə̂ zə̈-a.» 5 Hërôde nyîndə̂ kə̂ won tchë, praâbalë tche mbö wa ajuîfu bëte andjë wün
         Jâan batə̂ earə̂ ndə̂ma Ndjapä. 6 Dëkë lə̂ köbosə̂ kpülü ndə̂ lö kə̂ zɨ Hërôde, ɛ̈wünrə ndə̂ Hërödîâde
         dâ ɛ̈ngbä tchâtchu azü ndə̂ Hërôde ê andjê ndə̂ kpülü nə̈. Ɛ̈ngbä ndə̂
         yê nə̈ fü tə̂ Hërôde tə̂ gbölösə̂nə̈. 7 Käko tche dêba ndə̂kə̂ kʉ rə gbɛ̂ ndə̂ bechë-ɛ̈chë nə̈ yuadje kû nə̈ sə̈ tchë.
         8 Pâ pö ndə̂ anyï bechë-ɛ̈chë nə̈ tô rə̂ sə̈ tchë, tche tô rə̂ sə̈ Hërôde
         päkëdə̂: «Amö za küma Jâan-Batîse sə̈ mê lə̂ kpângbâlâ chembë tchâtə!»
         9 Nyonyo mbô gbïɛ̈ nə̈, praâbalë tə̂ pö ndə̂nə̈ ndə̂ tche dêba tchâtchu azü
         gbɛ̂ ndə̂ tche ê andjê ndə̂ kpülü nə̈, tche zâma ndə̂kə̂ za küma Jâan sə̈ tchë.
         10 Tche wân ngâ akrə bhâlə̂ nda kânga ânyë akrə nə̈ ê kə̈ kû küma Jâan-Batîse,
         11 tche zâ rə̂ lə̂ kpângbâlâ chembë, kə̈ nə̂ la rə̂ ânyë kə̈ zâ rə̂ sə̈ bechë-ɛ̈chë
         nə̈. Bechë-ɛ̈chë nə̈ ê la rə̂ sə̈ anyï nə̈. 12 Adjisîpili ndə̂ Jâan nə̂ kə̈ zâ krʉkrʉ yê ânyë kə̈ chî rə̂. Pânə̈ andjë ê kə̈ tô pö
         ndə̂nə̈ sə̈ Jezü.Jezü kʉ̈ kɨ̈zɨ̂ sə̈ kpûlû azü sâke mïndûu(Mar 6.30-44; Luk 9.10-17; Jan 6.1-14)13 Ndə̂ Jezü djê pö lâme, tche âlafô la kütû yê kə̈ â lə̂ külû ndə̂kə̂ e
         bhâsə̂ ngâ tchô ndə̂ âwâtə̂ kpaɛ̈gâ. Kpûlû azü âsə̈ dje rə̂ pä tche rô
         nə̂ etə̂, andjë wûtu lə̂ agö ngbî ngbî ânyë kə̈ zâ tchêngbâ yê la da andjê.
         14 Ndə̂ Jezü wûtu lə̂ külû nə̈, tche wûn kpûlû azü nə̈. Nyonyo andjê mbô tchë
         ânyë tche tchâ tə̂kömbô ndə̂ andjê.15 Ndə̂ lo zɨ̂, adjisîpili ndə̂ Jezü nə̂ ndola tchë ânyë kə̈ tô rə̂ sə̈ tchë päkëdə̂:
         «Lo zɨ̂ nə̂, ânyë tchô âtə, azü mbôâbo gö tâ-a. Amö gro azü nə̈ andjë
         gû atə̂lə̂ ayɛ̈yɛ̈ gö, kə̂ yo kɨ̈zɨ̂ ndə̂kə̂ zɨ rə̂ bhâye.» 16 Jezü tô rə̂ sə̈ andjê päkëdə̂: «Âwâbo pä andjë gu-a. Nyënyê la tə̂ nyê
         kä ndə̂ âkʉ kɨ̈zɨ̂ sə̈ andjê.» 17 Andjë tô rə̂ ndə̂nə̈ sə̈ tchë päkëdə̂: «Ârâ wä kütû la mâpa mïndûu la
         agiangû bïchuû tchâtə.» 18 Jezü tô rə̂ sə̈ andjê päkëdə̂: «Nyë kä la rə̂ sə̈ mê.» 19 Pânə̈ tche zâma sə̈ azü nə̈ ndə̂kə̂ pa andjë sə bêche pâ abë. Tche kʉ̂ mâpa
         mïndûu la agiangû bïchuû nə̈, kə̈ kênga la yê atə̂ lafô, kə̈ ê tchôtchô
         pö pânə̈. La tchêngbâ nə̈ tche tchô tchə̂lə̂ mâpa nə̈, tche kʉ̂ rə̂ sə̈ adjisîpili,
         ânyë andjë krʉ̂ tchə̂lə̂ nə̈ tə̂ azü nə̈ gbɛ̂. 20 Azü gbɛ̂ zɨ̂ rə tchə̂lə̂ andjê sɨ̂-î. Adjisîpili rʉ̂â adɨ̂ andöma nə̈ âsɨ̂
         gbasa lə̂ könô gbɛ̂ tchêpâ nə̈ bïchuû. 21 Azü gbɛ̂ ndə̂ andjë zɨ̂ kɨ̈zɨ̂ nə̈, andjë wä gbɛ̂ azü ndola sâke mïndûu. A
         dɨ̂âbo aɛ̈chë la abechë-a.Jezü nə̈ pâ gbölö kpakpa ngû(Mar 6.45-52; Jan 6.15-21)22 Kpro la tchêngbâ nə̈, Jezü zâma sə̈ adjisîpili ndə̂ yê pä andjë a lə̂ külû
         kə̈ zû dokʉ̈tchê tə̂ yê dəkalâ gbölö kpakpa ngû nə̈. Tche sə̂ andə̂ yê nə̈
         ndə̂kə̂ mbo rə̂ pä kpûlû azü nə̈ gu atə̂ndə̂ andjê. 23 Pânə̈ ndə̂ tche mbô rə̂ pä kpûlû azü nə̈ gu, tche kênga atə̂lə̂ küma aga ndə̂kə̂
         to pö sə̈ Ndjapä. Ndə̂ tchô bû, Jezü sə̂ tchâme la kütû yê. 24 Külû nə̈ rô nə̂ tʉ̂rʉ tə̂ maga gbölö kpakpa ngû nə̈. Yi sə̂ lakə̂ ka la andjê
         kä atə̂ ngbânə̈ ânyë kpabe nə̈ sə̂ lakə̂ bhi ma külû nə̈. 25 Ndə̂ tchə̂lə̂ bütchî ndô tə̂kə̂ ro, Jezü ê pu adjisîpili ndə̂ yê lakə̂ nə la
         da yê pa ngû nə̈. 26 Ndə̂ andjë wûn tchë ndə̂ tche sə̂ lakə̂ nə pâ ngû nə̈, tchə̂lə̂ küma adjisîpili
         djîngɨli, ânyë andjë tô rə̂ päkëdə̂: «Ngâ tchozö kä!» Wawa mbô andjê ânyë
         andjë tâ wârə̂. 27 Kpro la tchêngbâ nə̈, Jezü tô rə̂ sə̈ andjê päkëdə̂: «Su nyê zɨ̈ tɨ-ë, mëmê
         kä! Wawa mböäbô nyê mbô-ê.» 28 Pîêre tô rə̂ sə̈ tchë päkëdə̂: «Gbölö Gbïɛ̈, âdə momö kä tə̂ lëge nə̈,
         amö zama ndə̂kə̂ pa më nə pâ ngû nə̈ ndə̂kə̂ e pu mö.» 29 Jezü tô rə̂ ndə̂nə̈ sə̈ tchë päkëdə̂: «Nə atâ!» Pîêre wûtu lə̂ külû nə̈
         kə̈ sə̂ lakə̂ nə pâ ngû nə̈ ndə̂kə̂ e pu Jezü. 30 Ndə̂ tche wûn yi ndə̂ âsə̂ lakə̂ mbo tə̂ gbölösə̂nə̈, wawa mbô tchë ânyë tche
         sə̂ lakə̂ mindi. Tche tâ wârə̂ päkëdə̂: «Gbölö Gbïɛ̈, tcha mê lə̂ kuzü!»
         31 Tchâme, Jezü yî könô yê sə̈ Pîêre, kə̈ zâ tchë ânyë kə̈ tô rə̂ sə̈ tchë
         päkëdə̂: «Momö, kə̂ za su zə̈ sə̈ mê wä kpîɛ̂kpîɛ̂ rə̂! Bëte giamâ kä ndə̂
         su zə̈ wâ bïbïchuû pâ mê?» 32 Ndə̂ andjê bïchuû gbɛ̂ â lə̂ külû nə̈, yi nə̈ krʉ̂-ê. 33 Pânə̈ adjisîpili ndə̂ andjë sə̂ lə̂ külû nə̈ gʉ̂te tchâtchâ yê ânyë kə̈
         tô rə̂ sə̈ tchë päkëdə̂: «Tə̂ lëge nə̈, mo wätə̂ Modô ndə̂ Ndjapä!»Jezü tchä a-earə̂ tə̂kömbô lə̂ gö ndə̂ Jënëzärête(Mar 6.53-56)34 Pânə̈ andjë zû dəkalâ gbölö kpakpa ngû nə̈ kə̈ wûtu bhâlə̂ agö ndə̂ Jënëzärête.
         35 Azü ndə̂ tchô nə̈ lâme wûnsə̂ Jezü nə̂. Andjë ê lakə̂ to pö ndə̂ yê kulə̂
         agö nə̈ pä Jezü kä tchâtə, ânyë a nə̂ la a-earə̂ tə̂kömbô sə̈ tchë. 36 Andjë dɨ̂ tchə̂lə̂ ma andjê sə̈ tchë ndə̂kə̂ pa tche gbotə̂ andjê, andjë grʉ̂
         kütû mbämbä ma lə̂ba ndə̂ yê! Azü gbɛ̂ ndə̂ andjë grʉ̂ rə̂, andjë tchâ-ê.

Kə̂ mbo rə gundə̂sə̂ ndïɛ̈ ndə̂ araâta(Mar 7.1-13)151 Afarizïɛ̈n la a-earə̂ kə̂ nyisə̂ ndïɛ̈ tô bhâ Jerûzalêmo kə̈ nə̂ ndə̂kə̂ wun Jezü, andjë yû tchë päkëdə̂: 2 «Bëte giamâ kä ndə̂ adjisîpili ndə̂ zə̈ kôsə̂ ndïɛ̈ ndə̂ araâta, ânyë kə̈ djûtuabô könô andjê djûtu dokʉ̈tchê
         ânyë kə̂ zɨ rə?» 3 Jezü tô rə̂ ndə̂nə̈ sə̈ andjê päkëdə̂: «Â nyënyê, bëte giamâ kä ndə̂ nyë
         kôsə̂ ndïɛ̈ ndə̂ Ndjapä ndə̂kə̂ mbo rə lə̂ köbosə̂ ndïɛ̈ ndə̂ araâta nyê? 4 Bëte Ndjapä tö rə̂ päkëdə̂: ‹Amö lusə̂ bha la anyï zə̈!› Tche kâ tô rə̂ sə̈
         andjê päkëdə̂: ‹Akrə ndə̂ tche tô ngbongbo pö tə̂ bha la anyï nə̈, äwäpä
         a won tchë-ê.› 5 Praâbalë andə̂ nye nə̈, nyë tö rə̂ päkëdə̂: Akrə ndə̂ tchê toadje rə̂ sə̈ bha
         nə̈ âdəndjë anyï nə̈ päkëdə̂: ‹Më nyï âme ndə̂kə̂ za rə sə̈ mö, praâbalë
         rə nə̈ lâme wâ nə̂ ngbî bëte Ndjapä.› 6 Tchâme, a zâbo tchë la gbôgbô ndə̂kə̂ pa tche lusə̂ bha nə̈-a. Ädə̈ käko ânyë
         nyë gbôtə̂ pö ma Ndjapä ndə̂kə̂ mbo rə ndə̂ araâta nyê! 7 Nyënyê ndə̂ pö ma nyê wâ ngbî tə̂kə̂ mbo rə ndə̂ nyê âtə, Ezayï tö lëge
         ndə̂ma Ndjapä pâ nyê alême päkëdə̂:8 ‹Azü âtə lüsə̂ mê kütû lə̂ ma andjê,praâbalë su andjê wätə̂ mê ngrɨ̈.9 Kə̂ voga mê ndə̂ andjë voga mê lâme, äwä ämbämbänə̈,bëte rə ndə̂ andjë nyisə̂ nə̈wätə̂ andïɛ̈ ndə̂ azü mbô rə̂+.›»Arə ndə̂ âmbo rə̂ pä azü wa la kâkpö10 La tchêngbâ nə̈ Jezü ê kpûlû azü nə̈, kə̈ tô rə̂ sə̈ andjê päkëdə̂: «Nyë
         djë mê, kə̂ dje tchə̂lə̂ pö âtə djîrə̂ ânyë: 11 Âdə̂âbo rə ndə̂ âli atə̂lə̂ akrə kä ndə̂ âmbo rə̂ pä tchë wa la kâkpö-a.
         Praâbalë rə ndə̂ âwutu lə̂ ma akrə kä ndə̂ âmbo rə̂ pä tche wa la kâkpö.»12 Käko, adjisîpili nə̂ ndola Jezü kə̈ tô rə̂ sə̈ tchë päkëdə̂: «Mo wûn-âdje
         sə̂nə̈ nə̂ pä pö ndə̂ mo tô rə̂ lâme, äkʉ̈ afarizïɛ̈n tə̂ gbölösə̂nə̈?» 13 Jezü tô rə̂ ndə̂nə̈ sə̈ andjê päkëdə̂: «Ayö gbɛ̂ ndə̂ Bha mê bhâ lafô lûâbô
         rə̂ lû-î, a âsuadje rə̂ gbɛ̂ ëbêche. 14 Nyë gbötə̂ andjê, a-earə̂ föla kä ndə̂ ânyisə̂ köbo sə̈ angâ andjê a-earə̂
         föla. Âdə ngâ earə̂ föla ânyisə̂ köbo sə̈ ngâ yê earə̂ föla, andjê bïchuû
         gbɛ̂ teadje atə̂lə̂ kudû!» 15 Pîêre zâ pö kə̈ tô rə̂ sə̈ Jezü päkëdə̂: «Amö nyisə̂ dju ndoka lâme sə̈
         ârâ.» 16 Jezü tô rə̂ päkëdə̂: «Nyënyê ndjë gbɛ̂ nyë wûn-âbo sə̂ rə? 17 Nyë wûn-âbo sə̂nə̈ pä rə gbɛ̂ ndə̂ âli âtə̂lə̂ ma akrə, ärö atə̂lə̂ akrə dokʉ̈tchê
         ânyë kə̂ e âtə̂lə̂ güsü? 18 Praâbalë rə ndə̂ âwutu lə̂ ma akrə tö bhâlə̂ yê, ârə̂ kä ndə̂ âmbo rə̂ pä
         tche wa la kâkpö. 19 Arə batə̂ ngbongbo kə̂ rɨ tchə̂lə̂, kə̂ won akrə, kə̂ pu ɛ̈chë âdəndjë köchë
         ndə̂ ngâ akrə, kə̂ pu aɛ̈chë âdəndjë aköchë katchôgbɛ̂, kə̂ zɨ ngbä, kə̂ mo
         yepa lə̂ ngbanga lakə̂ dro tchô; ätö gbɛ̂ lə̂ su akrə ânyë kə̂ wutu. 20 Arə lâme kä ndə̂ âmbo rə̂ pä azü wa la kâkpö. Praâbalë kə̂ zɨ rə la kâkpö
         könô, ndə̂ âwâbô wâ gundə̂sə̂ ndïɛ̈ ndə̂ araâta lâme, mbôâbo rə̂ pä azü
         wa la kâkpö-a.»Ngâ ɛ̈chë ndə̂ tche wâbô wâtə̂ juîfu zä su yê sə̈ Jezü21 Jezü âlafô tchâme, kə̈ ê âtə̂lə̂ agö ndə̂ Tîre la andə̂ Sidön. 22 Ngâ ɛ̈chë ndə̂ tche sə̂ bhâ Kanän nə̂ kə̈ sə̂ lakə̂ ta wârə̂ lakə̂ to rə̂ päkëdə̂:
         «Gbölö Gbïɛ̈, Modô ndə̂ Davîdi! Amö wun nyonyo mê! Ɛ̈wünrə ndə̂ mê kä la ngbongbo tchozö lə̂ yê, tche mbö
         tchë tə̂ gêgêe nə̈.» 23 Jezü tôâbo ngâ pö balë ndə̂nə̈ sə̈ tchë-a. Adjisîpili ndə̂ yê nə̂ ndola tchë
         kə̈ yû tchë päkëdə̂: «Amö gro tchë, bëte tche sə̈ lakə̂ ta wârə̂ lakə̂ za
         tchêngbâ azə̂.» 24 Jezü tô rə̂ ndə̂nə̈ sə̈ andjê päkëdə̂: «Ndjapä wän mê kütû sə̈ azü ndə̂
         Isarayële ndə̂ andjë wâ batə̂ aɛ̈bro-ngbaga ndə̂ andjë yû.» 25 Praâbalë ɛ̈chë nə̈ nə̂, kə̈ gʉ̂te tchâtchâ Jezü, kə̈ tô rə̂ sə̈ tchë päkëdə̂:
         «Gbölö Gbïɛ̈, za könô sə̈ mê.» 26 Jezü tô rə̂ ndə̂nə̈ sə̈ tchë päkëdə̂: «Âwâbo la köbo nə̈ ndə̂kə̂ za kɨ̈zɨ̂
         ndə̂ abechë kə̂ yi rə̂ sə̈ akûtchïɛ̈ ɛ̈vrô-a.» 27 Ɛ̈chë nə̈ kä tô rə̂ sə̈ tchë päkëdə̂: «Lëge pö kä, Gbölö Gbïɛ̈, akûtchïɛ̈
         ɛ̈vrô zɨ̈ ndjë kʉzro kɨ̈zɨ̂ ndə̂ âtu tchâtchâ ɛ̈ gbalâka kɨ̈zɨ̂ ndə̂ a-earə̂
         andjê.» 28 Jezü tô rə̂ ndə̂nə̈ sə̈ tchë päkëdə̂: «Ɛ̈chë, kə̂ za su zə̈ sə̈ Ndjapä wätə̂
         gbölö nə̈, äwäpä mo gbo rə ndə̂ mo nyîndə̂ nə̈ lâme.» Posə̂nə̈, ɛ̈wünrə ndə̂
         yê nə̈ tchâ-ê.Jezü tchä angbängbä azü la tə̂kömbô29 Jezü âlafô tchâme, kə̈ ê atə̂ maga gbölö kpakpa ngû ndə̂ Galilë. Tche kênga
         atə̂lə̂ küma aga kə̈ sə̂ ëbêche. 30 Kpûlû azü nə̂ pu tchë. Andjë kʉ̈ azü ndə̂ da andjê ndɨ̂, la a-earə̂ föla,
         la azü ndə̂ ngâ tchâme-tə̂ andjê ndɨ̂, la amangbɨ̈lə̈ la angâ a-earə̂ tə̂kömbô
         tə̂ gbölösə̂nə̈, kə̈ nə̂ la andjê sə̈ tchë. Andjë gbôtə̂ andjê ëtchâtchâ
         yê, tche tchâ andjê. 31 Tchə̂lə̂ küma andjê gbɛ̂ djîngɨli lakə̂ wun a-earə̂ mangbɨ̈lə̈ ndə̂ andjë pô,
         la azü ndə̂ ngâ tchâme-tə̂ andjê ndɨ̂, âdâka-ê. Azü ndə̂ da andjê ndɨ̂, andjë
         sə̂ lakə̂ nə, a-earə̂ föla wûn tchô ngrôô. Käko andjë sə̂ lakə̂ voga Ndjapä
         ndə̂ Isarayële.Jezü kʉ̈ kɨ̈zɨ̂ sə̈ aköchë sâke voanə̈(Mar 8.1-10)32 Jezü ê adjisîpili ndə̂ yê kə̈ tô rə̂ sə̈ andjê päkëdə̂: «Nyonyo kpûlû azü
         âtə mbö mê. Bëte lə̂ lö vötaâ ndə̂ andjë sə̂ ndrotə̂ mê, andjë wâbo la
         kɨ̈zɨ̂ ndə̂kə̂ zɨ rə̂-a. Më nyîâbo ndə̂kə̂ gbotə̂ andjê pä andjë gu la gʉ ânyë
         kə̂ yorotoabô yôroto gbɛ̂ la gʉ lə̂ köbo-ê.» 33 Adjisîpili yû tchë päkëdə̂: «Ârâ âgbo kɨ̈zɨ̂ bhâ tchêbâ lə̂ gbâkü tchô
         âtə ânyë kpûlû azü nə̈ zɨ rə̂ âle andjê?» 34 Jezü yû andjê päkëdə̂: «Nyë wä la mâpa atöko?» Andjë tô rə̂ ndə̂nə̈ sə̈
         tchë päkëdə̂: «Mïndûu manə̈ bïchuû la angâ akanyïɛ̈ agiangû.» 35 Jezü zâma sə̈ kpûlû azü nə̈ ndə̂kə̂ sə bêche. 36 Tche kʉ̂ mâpa mïndûu manə̈ bïchuû la agiangû lâme, kə̈ zâ ayîabâ sə̈ Ndjapä,
         kə̈ tchô tchə̂lə̂ nə̈, kə̈ kʉ̂ rə̂ sə̈ adjisîpili ânyë andjë krʉ̂ tchə̂lə̂ nə̈
         tə̂ kpûlû azü nə̈ gbɛ̂. 37 Akrə balë balë zɨ̂ rə̂ âlê tchë. La tchêngbâ nə̈ adjisîpili nə̈ pâla adɨ̂
         andöma nə̈ âsɨ̂ gbasa mïndûu manə̈ bïchuû. 38 Aköchë gbɛ̂ ndə̂ andjë zɨ̂ kɨ̈zɨ̂ lâme wä sâke voanə̈ (4 000). A dɨ̂âbo aɛ̈chë
         la abechë-a. 39 La tchêngbâ nə̈ Jezü grô kpûlû azü nə̈, kə̈ â lə̂ külû, kə̈ ê âtə̂lə̂
         gö ndə̂ Magadän.
         
            
               	Nyë dɨ̈ Eza 29.13, ndə̂ âwâ lə̂ bəndɨ Mbëtï Ndjapä la ma gerêke.

Afarizïɛ̈n la asadusïɛ̈n yükû ngâ kpɨ̈ngbɨ̈ rə(Mar 8.11-13; Luk 12.54-56)161 Afarizïɛ̈n la asadusïɛ̈n nə̂ ndola Jezü. Andjë nyïndə̂ kə̂ vu tchë, kə̈ yû tchë pä tche mbo ngâ kpɨ̈ngbɨ̈ rə ndə̂ ânyîsə̂ nə̈ pä Ndjapä kä ndə̂ âwân tchë. 2 Praâbalë Jezü tô rə̂ ndə̂nə̈ sə̈ andjê päkëdə̂: «La tchêndə̂gölo, âdə tchêlafô
         âdrôdrö, nyê to rə̂ päkëdə̂: ‹Tchô âdeka ngrôô.› 3 La mbatchâ, âdə tchêlafô âdro ânyë kə̈ kä bûbü lə̂sə̂nə̈, nyê to rə̂ päkëdə̂:
         ‹Nyïvrö ânyi angêta.› Nyë wünsə̂ kə̂ to pö pâ arə tchêlafô, praâbalë arə
         ndə̂ âwutu angaâtə, nyë wûn-âbo sə̂kə̂ to pö pânə̈-a+. 4 Azü ndə̂ tchô angêta də̈ angbongbo azü, andjë nyîâbo ndə̂kə̂ dje pö ma Ndjapä-a.
         Andjë yükû nə̈ pä më mbo ngâ kpɨ̈ngbɨ̈ rə. Andjê wun-abô rə̂ tee-a, kütû
         kpɨ̈ngbɨ̈ rə ndə̂ Ndjapä mbô rə̂ balë lə̂ köbosə̂ earə̂ ndə̂ma Ndjapä Jönâse
         lâme.» La tchêngbâ nə̈ Jezü gbôtə̂ andjê tchâme kə̈ ê etə̂.Djëvö ndə̂ afarizïɛ̈n la asadusïɛ̈n(Mar 8.14-21)5 Ndə̂ adjisîpili sə̂ lakə̂ ro atə̂ kalâ gbölö kpakpa ngû, sə̂kə̂ kʉ mâpa yû tə̂ andjê. 6 Jezü tô rə̂ sə̈ andjë päkëdə̂: «La nyê gbö-ê, kätâ mböäbô nyê mbô pu
         djëvö ndə̂ afarizïɛ̈n la asadusïɛ̈n-ê.» 7 Adjisîpili sə̂ lakə̂ to rə̂ lə̂ gbâtə̂ andjê päkëdə̂: «Bëte rə̂ ndə̂ azə̈ kʉ̂âbô
         mâpa kʉ̂ lâme kä ndə̂ tche tô pö lâme.» 8 Jezü wûnsə̂ pö ndə̂ andjë tô rə̂ lâme, kə̈ yû andjê päkëdə̂: «Bëte giamâ
         kä ndə̂ nyë sə̂ lakə̂ to pö pâ mâpa ndə̂ nyë kʉ̂âbô rə̂ kʉ̂ lâme? Kə̂ za
         su nyê sə̈ mê wä kpîɛ̂kpîɛ̂ rə̂. 9 Nyë wûn-âbo sə̂nə̈ dämba? Mâpa mïndûu ndə̂ azü sâke mïndûu zɨ̂ rə̂, ânyë
         nyë pâla adɨ̂ nə̈ lə̂ gbasa lâme, sə̂nə̈ têâbo lə̂ nyê? 10 Mâpa mïndûu manə̈ bïchuû ndə̂ azü sâke voanə̈ zɨ̂ rə̂ alême nyë päla adɨ̂
         nə̈ lə̂ gbasa atöko? Sə̂nə̈ têâbo lə̂ nyê? 11 Pö ndə̂ më tô rə̂ lâme, nyë mbö atöko ânyë kə̈ djêâbô tchə̂lə̂ nə̈ djê-ê?
         Ndə̂ më tô rə̂ päkëdə̂: Kätâ mböäbô nyê mbô pu mâpa ndə̂ afarizïɛ̈n la
         asadusïɛ̈n lâme, më tôâbo pö ndə̂ mâpa-a, praâbalë më tö rə̂ pä la nyê
         gbo tə̂ djëvö ndə̂ afarizïɛ̈n.»12 Tchâme kä ndə̂ adjisîpili wûnsə̂ nə̈ pä tche tôâbo rə̂ sə̈ anyê pä anyë
         mbo wa djëvö ndə̂ mâpa ndə̂ afarizïɛ̈n la asadusïɛ̈n-a, praâbalë anyë mbo
         wa kə̂ nyisə̂ rə ndə̂ afarizïɛ̈n la asadusïɛ̈n.Pîêre tö rə̂ pä Jezü wätə̂ Krîsiti(Mar 8.27-30; Luk 9.18-21)13 Jezü wûtu lə̂ agö ndə̂ Sezarë ndə̂ Fïlîpe. Tche yû adjisîpili ndə̂ yê päkëdə̂:
         «Azü tö rə̂ pä Modô ndə̂ Akrə də̈ tchabâ?» 14 Andjë tô rə̂ ndə̂nə̈ päkëdə̂: «Angâ azü tö rə̂ pä mo də̈ Jâan-Batîse, angânə̈
         tô rə̂ pä mo də̈ Elïe, angânə̈ tô ndjë rə̂ pä mo də̈ Jeremï âdəndjë ngâ earə̂ ndə̂ma Ndjapä.» 15 Jezü tô rə̂ sə̈ andjê päkëdə̂: «Â nyënyê, nyë tö andə̂ nye nə̈ pä më də̈
         tchabâ?» 16 Chemôn-Pîêre tô rə̂ päkëdə̂: «Mo də̈ Krîsiti, Modô ndə̂ Ndjapä ndə̂ tche wâ la tʉ̈rʉ̂ la yê.» 17 Jezü tô rə̂ ndə̂nə̈ sə̈ tchë päkëdə̂: «Mômô kä tə̂ zə̈ Chemön, modô ndə̂
         Jönâse! Bëte pö ndə̂ mo tô rə̂ lâme âtôâbo bhândə̂ azü-a, praâbalë ätö
         bhândə̂ Bha ndə̂ tche sə̂ bhâ lafô. 18 Mëmê, më tö rə̂ sə̈ mö: Rə̈ zə̈ wü pä Pîêre+. Mê mboadje Egilîze ndə̂ mê pâ täme lâme. Manda tchô ndə̂ akuzü wâbo la gbôgbô ndə̂kə̂ ropâ
         Egilîze ndə̂ mê-a. 19 Mê kʉadje akûlïɛ̈ manda ndə̂ Gbölö gö-gbïɛ̈ ndə̂ tchêlafô sə̈ mö. Rə ndə̂ mô iadje rə̂ bêche âtə, Ndjapä iadje rə̂ bhâ lafô. Rə ndə̂
         mô zuadje rə̂ bêche âtə, Ndjapä zuadje rə̂ bhâ lafô.» 20 La tchêngbâ nə̈ Jezü zâma sə̈ adjisîpili ndə̂ yê pä andjë toabô rə̂ tô sə̈
         ngâ akrə balë pä anyë də̈ Krîsiti-î+.Jezü tö pö ndə̂kə̂ tchu lakə̂ jo ndə̂ yê(Mar 8.31—9.1; Luk 9.22-27)21 Tə̂ lo nə̈ lâme, Jezü jêtə̂ kə̂ to rə̂ kraâ sə̈ adjisîpili ndə̂ yê päkëdə̂:
         «Äwäpä më e atə̂ Jerûzalêmo ndə̂kə̂ wun yûkü tə̂ gbölösə̂nə̈ tchânə̂ akpôkpô azü la agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈. Andjê won-adje mê, lə̂ lö vötaâ la tchêngbâ nə̈, mê joadje.» 22 Pîêre zâ Jezü kə̈ gîtə̂ yê la tchë bhâchï ânyë kə̈ sə̂ lakə̂ hro la tchë
         päkëdə̂: «Ndjapä mbö rə̂ la mö, Gbölö Gbïɛ̈, rə käko gboabô mö tee-a.»
         23 Praâbalë Jezü djêtə̂ yê kə̈ tô rə̂ sə̈ Pîêre päkëdə̂: «Gitə̂ zə̈ tə̂ mê
         bhâchï Satäa! Mo wä batə̂ ngâ täme lə̂ köbo mê, bëte kə̂ wun tchô ndə̂ zə̈ wâbo batə̂
         andə̂ Ndjapä-a, praâbalë äwä batə̂ andə̂ azü.»24 Käko Jezü tô rə̂ sə̈ adjisîpili ndə̂ yê päkëdə̂: «Âdə ngâ akrə ânyində̂
         kə̂ nə ngbâ mê, äwäpä tche kosə̂ tə̂ yê la tə̂ yê, kə̂ za yö ndə̂ gba ndə̂ yê, ânyë kə̂ nə ngbâ mê. 25 Bëte akrə ndə̂ tche nyîndə̂ kə̂ tcha tchîsûwu ndə̂ yê, ârə̂ âyuadje tə̂ yê.
         Praâbalë akrə ndə̂ tchîsûwu ndə̂ yê yû bëte mê, tchê gboadje rə̂. 26 Âdə akrə âgbo rə tchêbêche âtə gbɛ̂, ânyë tchîsûwu ndə̂ yê yû, giamâ kä
         ndə̂ tche gbo rə̂ ngbânə̈? Giamâ kä ndə̂ akrə kʉ rə̂ ânyë kə̂ yo rə̂ la tchîsûwu
         ndə̂ yê? 27 Bëte Modô ndə̂ Akrə âkadje ngbâ yê la aânje ndə̂ yê lə̂ gbôgbô ndə̂ Bha nə̈. Tchê kʉadje rə ndə̂ akrə balë balë sə̈ tchë
         gundə̂sə̂ rə ndə̂ tche mbô rə̂. 28 Ɛn-ɛn, tə̂ lëge nə̈ më tö rə̂ sə̈ nyê: Angâ azü lə̂ gbâtə̂ nyê tchâtə tchuabô
         tee-a zoo, kə̂ wun Modô ndə̂ Akrə ndə̂ tche ka batə̂ Gbïɛ̈.»
         
            
               	Lə̂ angâ angbängbä abəndɨ Mbëtï Ndjapä la ma gerêke, apö ndə̂ Jezü lə̂ yɛ̈yɛ̈
                     da 2 ëtə̂ 3 lâme wâbo lə̂nə̈-a.

               	Dju rə̈ Pîêre lâme nyïndə̂ kə̂ to rə̂ pä «Täme»; nyë dɨ̈ Efe 2.20.

               	Krîsiti lâme wä la ma gerêke, ndə̂ ânyïndə̂ kə̂ to rə̂ la ma heborö pä Mesï.

Jezü kä wâ ngbî lə̂ la adjisîpili(Mar 9.2-9; Luk 9.28-36)171 La tchêngbâ lö mïndûu manə̈ balë, Jezü zâ Pîêre la Jâke la Jâan yîngâ
         yê kə̈ gîtə̂ yê la andjê bhâchï lə̂ küma ngâ gbölö aga. 2 Kʉ̂tê yê kâ wâ ngbî lə̂ la andjê: Tchâtchu yê sə̂ lakə̂ tchôtchö batə̂ andə̂
         lo, alə̂ba ndə̂ yê grô vuu batə̂ ngbänga lo. 3 Kpro kâkë, andjë wûn Möyîze la Elïe ndə̂ andjë sə̂ lakə̂ to pö la Jezü. 4 Pîêre tô rə̂ sə̈ Jezü päkëdə̂: «Gbölö Gbïɛ̈, äfü pä azə̈ sə po âtə! Âdə
         mo ânyində̂ nə̈, mê mbo andokʉ̈ vötaâ, andə̂ zə nə̈ balë, andə̂ Möyîze balë,
         la andə̂ Elïe balë.» 5 Ndə̂ gbô tchë ndə̂po lakə̂ to pö nə̈, ngâ ndrö ndə̂ âsə̂ lakə̂ tchôtchö, tô
         bhâ lafô kə̈ jrê ëpâ andjê. A djê tchə̂lə̂ ngâ gɨ̈ lə̂ ndrö nə̈ päkëdə̂:
         «Tchanə̈ âtə də̈ Modô ndə̂ mê ndə̂ më nyîndə̂ yê tə̂ gbölösə̂nə̈, su mê fü
         la tchë gbɛ̂, nyë djë tchë+.» 6 Ndə̂ adjisîpili nə̈ djê rə̂ käko, wawa mbô andjê tə̂ gbölösə̂nə̈, andjë tê bêche, kə̈ vûndu
         tchâtchu andjê tə̂ cho. 7 Jezü nə̂ ndola andjê, kə̈ grʉ̂ andjê kə̈ tô rə̂ sə̈ andjê päkëdə̂: «Nyë älafô!
         Wa mböäbô nyê mbô-ê!» 8 Adjisîpili nə̈ kênga la andjê kə̈ wûn-âbo ngâ akrə balë-a, kütû Jezü. 9 Ndə̂ andjë âsə̈ tro tə̂ aga nə̈ atə̂ bêche, Jezü zâma sə̈ andjê päkëdə̂: «Rə
         ndə̂ nyë wûn rə̂ âtə, nyë töäbô pö ndə̂nə̈ tô sə̈ ngâ akrə balë-ê zoo,
         Modô ndə̂ Akrə jo lə̂ gûtə̂ akuzü.»10 Adjisîpili nə̈ yû tchë päkëdə̂: «Bëte giamâ kä ndə̂ a-earə̂ kə̂ nyisə̂ ndïɛ̈ tô rə̂ päkëdə̂ äwäpä Elïe nə dokʉ̈tchê ânyë+?» 11 Tche tô rə̂ ndə̂nə̈ sə̈ andjê päkëdə̂: «Tə̂ lëge nə̈, Elïe âkadje, tche kä
         ndə̂ âmbo rə̂ ndə̂kə̂ pa rə gbɛ̂ kä wa la köbo nə̈. 12 Andə̂ me nə̈, më tö rə̂ sə̈ nyê: Elïe nə̂ nə̂, azü wûn-âbo sə̂ yê-a, ânyë
         kə̈ mbô rə gbɛ̂ ndə̂ su andjê nyîndə̂ nə̈ tə̂ yê. Käko kä ndə̂ andjê mboadje
         Modô ndə̂ Akrə la yûkü.» 13 Käko adjisîpili djê tchə̂lə̂ nə̈ päkëdə̂ tche kä lakə̂ to pö ndə̂ Jâan-Batîse.Jezü tchä ngâ bechë la ngbongbo tchozö lə̂ yê(Mar 9.14-29; Luk 9.37-43)14 Ndə̂ andjë wûtu ndola sə̂ tchô ndə̂ kpûlû azü nə̈ sə̂ tâ, ngâ köchë nə̂
         ndola Jezü, kə̈ gʉ̂te tchâtchu yê kə̈ tô rə̂ päkëdə̂: 15 «Gbölö Gbïɛ̈, wun nyonyo modô ndə̂ mê! Tche kä la tə̂kömbô ndə̂ kôkö, tche
         wün yûkü tə̂ gbölösə̂nə̈. Lə̂ angâ alö tche të lə̂ wo, âdəndjë lə̂ ngû.
         16 Më nə̈ la tchë sə̈ adjisîpili ndə̂ zə̈, andjë tchâ tchë tʉrʉ-ê.» 17 Jezü zâ pö kə̈ tô rə̂ sə̈ andjê päkëdə̂: «Nyënyê ndə̂ azü ndə̂ tchô angêta
         ndə̂ nyë zâbo su nyê zä sə̈ Ndjapä âtə, mê âkä sə ndrotə̂ nyê zoo ëtə̂
         lö atöko? Mê ârʉatə̂ su mê la nyê zoo dalatchêbâ? Nyë nə̈ la bechë nə̈ sə̈
         mê!» 18 Jezü hrô la ngbongbo tchozö lâme, ngbongbo tchozö nə̈ wûtu lə̂ bechë nə̈ ânyë
         tə̂ yê dâka posə̂nə̈. 19 La tchêngbâ nə̈ adjisîpili nə̂ ndola Jezü, kütû andjê la tchë, andjë yû
         tchë päkëdə̂: «Bëte giamâ kä ndə̂ ârâ grô ngbongbo tchozö lâme tʉrʉ-ê?»
         20 Jezü tô rə̂ ndə̂nə̈ sə̈ andjê päkëdə̂: «Bëte kə̂ za su nyê sə̈ Ndjapä wä
         kpîɛ̂kpîɛ̂ rə̂. Ɛn-ɛn, tə̂ lëge nə̈ më tö rə̂ sə̈ nyê: Âdə kə̂ za su nyê sə̈
         Ndjapä âwa kpîɛ̂kpîɛ̂ rə̂ batə̂ ndjî mütârede, âdə nyê âto rə̂ sə̈ aga âtə päkëdə̂: ‹Amö alafô kə̂ e təbhâ›, aga lâme
         âro etə̂. Ngâ rə ndə̂ sə̂nə̈ ka tə̂ nyê wabô tee-a. 21 [Kütû lə̂ köbosə̂ kə̂ to pö sə̈ Ndjapä lakə̂ kosə̂ kɨ̈zɨ̂ kä ndə̂ nyê gro ngoa
         ngbongbo tchozö lâme+.]»Jezü kä tô pö ndə̂ kuzü yê lakə̂ jo ndə̂ yê(Mar 9.30-32; Luk 9.43b-45)22 Ndə̂ adjisîpili pâlatə̂ andjê tə̂ngâlo bhâ Galilë, Jezü tô rə̂ sə̈ andjê
         päkëdə̂: «A âgboadje tə̂ Modô ndə̂ Akrə ëtchânə̂ azü, 23 andjê won-adje tchë, praâbalë lö vötaâ la tchêngbâ nə̈, tchê joadje lə̂
         kuzü.» Nyonyo mbô adjisîpili nə̈ gbɛ̂ tə̂ pö nə̈ lâme.Lapöo ndə̂ azü yo rə̂ lə̂ gbölö nda Ndjapä24 Ndə̂ Jezü la adjisîpili ndə̂ yê wûtu bhâ Käpërënäyûmo, azü ndə̂ andjë
         pala makətche-lapöo lə̂ gbölö nda Ndjapä nə̂ ndola Pîêre kə̈ yû tchë päkëdə̂:
         «Akrə ndə̂ tche nyisə̂ rə sə̈ nyê lâme wâbo ndə̂kə̂ yo lapöo ndə̂ gbölö nda
         Ndjapä?» 25 Pîêre tô rə̂ ndə̂nə̈ sə̈ andjê päkëdə̂: «Tche âyo ndjë rə̂!» Ndə̂ Pîêre
         âsə̈ li atə̂ tchâalê, Jezü zâ pö dokʉ̈tchê kə̈ tô rə̂ päkëdə̂: «Chemön,
         bhâtə̂ su zə̈, tchabâ âwâ ndə̂kə̂ yo lapöo tchânə̂ agbïɛ̈ ndə̂ tchêbêche?
         Abechë gö nə̈? Âdəndjë azü ndə̂ ngâ gö ngbî?» 26 Pîêre tô rə̂ ndə̂nə̈ sə̈ tchë päkëdə̂: «Azü ndə̂ ngâ gö ngbî.» Jezü tô
         rə̂ sə̈ tchë päkëdə̂: «Käko abechë gö nə̈ wâbo ndə̂kə̂ yo lapöo nə̈? 27 Âwâbo pä azə̈ ndɨ tchə̂lə̂ su azü gö nə̈ tə̂ azə̂-a. Käko amö e atə̂ maga gbölö
         kpakpa ngû, kə̈ yî yongö. Dokʉ̈ giangû ndə̂ mo gbɨ tchë, amö on tchə̂lə̂ ma
         yê. Mô gboadje mîɛ̈-makətche lə̂ ma yê ndə̂kə̂ pa mo yo lapöo ndə̂ mê la andə̂
         zə nə̈.»
         
            
               	Nyë dɨ̈ Mat 3.17.

               	Nyë dɨ̈ Mal 3.23.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 21 lâme wâbo
                     lə̂nə̈-a.

Akrə ndə̂ tche wâ gbölö lə̂ Gbölö gö-gbïɛ̈ ndə̂ tchêlafô(Mar 9.33-37; Luk 9.46-48)181 Posə̂nə̈ lâme, adjisîpili nə̂ ndola Jezü kə̈ yû tchë päkëdə̂: «Tchabâ âwâ gbölö kə̈ rô angâ yê
         lə̂ Gbölö gö-gbïɛ̈ ndə̂ tchêlafô?» 2 Tche zâ ngâ yɛ̈yɛ̈ bechë, kə̈ zâ tchë lə̂ gûtə̂ andjê, 3 kə̈ tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈ nyê: Âdə
         su nyê âdoabô tə̂ yê dô, kə̂ wa batə̂ su yɛ̈yɛ̈ bechë âtə, nyê liabô lə̂
         Gbölö gö-gbïɛ̈ ndə̂ tchêlafô tee-a. 4 Akrə ndə̂ tche wâ gbölö kə̈ rô angâ yê lə̂ Gbölö gö-gbïɛ̈ ndə̂ tchêlafô,
         tche də̈ akrə ndə̂ tche mbotə̂ yê kpîɛ̂kpîɛ̂ rə̂, kə̂ wa batə̂ yɛ̈yɛ̈ bechë âtə.
         5 Akrə ndə̂ tche mbô rə̂ la ngâ yɛ̈yɛ̈ bechë batə̂ tchanə̈ âtə la rə̈ mê, dëkë
         mëmê la tə̂ mê kä ndə̂ tche mbô rə̂ la mê.»Rə ndə̂ âmbo rə̂ pä akrə te lə̂ ngbongbo rə(Mar 9.42-48; Luk 17.1-2)6 «Akrə ndə̂ tche mbô rə̂ pä ngânə̈ balë lə̂ gûtə̂ ayɛ̈yɛ̈ abechë ndə̂ andjë
         zâ su andjê sə̈ mê te lə̂ ngbongbo rə, äfü pä a i ngâ gbölö täme tə̂ gɨ̈
         yê, kə̂ yi tchë la rə̂ lə̂ dju gbölö ngû ngbro. 7 Äwätə̂ rə ndə̂ nyonyo tə̂ azü pâ cho âtə! Arə ndə̂ âmbo rə̂ pä azü te lə̂
         ngbongbo rə ngbä tə̂ gbölösə̂nə̈! Tə̂ lëge nə̈, ädäka ndə̂kə̂ pa arə nə̈ lâme
         wutu. Praâbalë nyonyo kä tə̂ akrə ndə̂ tche mbô rə̂ pä rə nə̈ lâme wutu. 8 Âdə könô zə̈, âdəndjë da zə̈ kä ndə̂ âmbo rə̂ pä mo te lə̂ ngbongbo rə, amö
         ku rə̂ kə̂ yi rə̂ tʉ̂rʉ. Äfü pä mo li lə̂ tchîsûwu la könô balë âdəndjë
         da balë, ârô anə̈ ndə̂kə̂ pa gbô könô zə̈ wa bïchuû âdəndjë da zə̈ bïchuû
         gbɛ̂, ânyë a yi mö la rə̂ lə̂ wo ndə̂ âju pïï etə̂. 9 Âdə la zə̈ kä ndə̂ âmbo rə̂ pä mo te lə̂ ngbongbo rə, amö niɛ rə̂ kə̂ yi rə̂
         tʉ̂rʉ. Äfü pä mo li lə̂ tchîsûwu la la zə̈ balë, ârô anə̈ ndə̂kə̂ pa gbô
         la zə̈ bïchuû gbɛ̂ wa tâ ânyë a yi mö la rə̂ lə̂ wo ndə̂ âju pïï etə̂.»Ɛ̈bro-ngbaga ndə̂ tche yû ânyë a gbô tchë(Luk 15.3-7)10 «La nyê gbö-ê! Nyë wün-äbô ngâ yɛ̈yɛ̈ bechë wûn lə̂ gûtə̂ ayɛ̈yɛ̈ abechë
         âtə batə̂ mbämbä akrə-ê. Më tö rə̂ sə̈ nyê, aânje ndə̂ ayɛ̈yɛ̈ abechë âtə kä bhâ tchâtchu Bha mê bhâ lafô. [11 Modô ndə̂ Akrə nə̈ ndə̂kə̂ tcha azü ndə̂ andjë yû+.]12 «Pö bhâlə̂ su nyê wä atöko? Âdə ngâ akrə lə̂ gbâtə̂ nyê âwâ la aɛ̈bro-ngbaga
         ngbangbo balë, ânyë ngânə̈ balë lə̂ gûtə̂ andjê yû, tchê gboabô tə̂ adɨ̂
         nə̈ tə̂ azü voanə̈ la lə̂ könô gbɛ̂ tchêpâ nə̈ mïndûu manə̈ voanə̈ (99) lə̂
         küma aga, kə̂ e kə̂ pu tchanə̈ balë ndə̂ tche yû lâme? 13 Ɛn-ɛn, tə̂ lëge nə̈ më tö rə̂ sə̈ nyê, âdə tche âgbo tchë, kə̂ wa la mômô
         tə̂ gbölösə̂nə̈ âro mômô ndə̂ tche wâ la rə̂ bëte aɛ̈bro-ngbaga tə̂ azü voanə̈
         la lə̂ könô gbɛ̂ tchêpâ nə̈ mïndûu manə̈ voanə̈ ndə̂ andjë yûâbô yû lâme.
         14 Käko kä ndə̂ Bha nyê ndə̂ tche sə̂ bhâ lafô nyîâbo ndə̂nə̈ pä ngânə̈ balë
         lə̂ gûtə̂ ayɛ̈yɛ̈ abechë lâme yu-a.»Köbo ndə̂kə̂ ka la akrə pâ tchôtchô köbo15 «Âdə ngâ zə̈ âmbo ngâ ngbongbo rə tə̂ zə̈, amö e kə̂ wun tchë. Momö la tchë
         bïchuû nyê sə, mo nyisə̂ ngbongbo rə ndə̂ yê sə̈ tchë. Âdə tche âdje mö, dëkë
         mo kâ la ngâ zə̈ pâ tchôtchô köbo nə̂. 16 Praâbalë âdə tche âkosə̂ kə̂ dje mö, amö za ngâ akrə balë âdəndjë azü bïchuû
         ëtə̂ kʉ̂tê zə̈, kə̂ kä e kə̂ wun tchë. Ädə̈ käko ânyë, Mbëtï Ndjapä tô
         rə̂+ päkëdə̂: ‹Lə̂ köbosə̂ pö ma azü bïchuû âdəndjë vötaâ ndə̂ andjë wûnsə̂
         pö nə̈, andjë nyikrə rə̂.› 17 Âdə tche âkosə̂ kə̂ dje andjê, amö to ndə̂ma pö nə̈ sə̈ azü ndə̂ Egilîze. Âdə tche âkosə̂ kə̂ dje azü ndə̂ Egilîze, amö wun tchë batə̂ akrə ndə̂ tche
         wûn-âbô sə̂ Ndjapä wûn-î, wun tchë batə̂ earə̂ kə̂ pala makətche-lapöo lə̂
         la zə̈.18 «Ɛn-ɛn, tə̂ lëge nə̈ më tö rə̂ sə̈ nyê, rə gbɛ̂ ndə̂ nyê i rə̂ bêche âtə, a
         â-iadje rə̂ bhâ lafô. Rə gbɛ̂ ndə̂ nyê zu rə̂ bêche âtə, a âzuadje rə̂ bhâ
         lafô.19 «Ɛn-ɛn, tə̂ lëge nə̈ më kä tô rə̂ sə̈ nyê: Âdə azü bïchuû lə̂ gûtə̂ nyê
         bêche âtə ndə̂ andjë djêtə̂ andjê ndə̂kə̂ yu Ndjapä tə̂ pö ndə̂ ngâ rə, Bha
         mê ndə̂ tche sə̂ bhâ lafô zadje rə ndə̂ andjë yûkû nə̈ lâme sə̈ andjê. 20 Bëte sə̂ tchô ndə̂ azü bïchuû âdəndjë vötaâ pâlatə̂ andjê tâ la rə̈ mê,
         më kä lə̂ gûtə̂ andjê.»Ndoka pâ earə̂ kua ndə̂ tche kôsə̂ kə̂ wun nyonyo ngâ yê21 Pîêre gîtə̂ yê ndola Jezü kə̈ yû tchë päkëdə̂: «Gbölö Gbïɛ̈, âdə ngâ
         mê âmbo ngbongbo rə tə̂ mê, më âko pö nə̈ lə̂ küma yê sûsunə̈ atöko? Sûsunə̈
         mïndûu manə̈ bïchuû?» 22 Jezü tô rə̂ ndə̂nə̈ sə̈ tchë päkëdə̂: «Më tôâbo rə̂ sə̈ mö pä sûsunə̈ mïndûu
         manə̈ bïchuû-a. Praâbalë mo âmbo rə̂ zoo tə̂ azü vötaâ la lə̂ könô gbɛ̂
         (70) sûsunə̈ mïndûu manə̈ bïchuû. 23 Bëte rə̂ kä ndə̂, pö ndə̂ Gbölö gö-gbïɛ̈ ndə̂ tchêlafô wâ batə̂ pö ndə̂
         ngâ gbïɛ̈ ndə̂ tche nyîndə̂ kə̂ nyikrə pö ndə̂ geda ndə̂ âwâ lə̂ küma azü
         kua ndə̂ yê. 24 Ndə̂ tche jêtə̂ kə̂ wun pö nə̈, azü zâ ngâ earə̂ kua ndə̂ yê, kə̈ nə̂ la tchë.
         Makətche ndə̂ yê nə̈ gë lə̂ küma yê tə̂ gbölösə̂nə̈. 25 Köchë nə̈ lâme wâbo la ngâ makətche ndə̂kə̂ gi rə̂ ëngbânə̈ sə̈ earə̂ nə̈-a.
         Gbïɛ̈ nə̈ zâma ndə̂kə̂ pa a ka köchë lâme, tchetchë la ɛ̈chë ndə̂ yê, la abechë
         ndə̂ yê la arə gbɛ̂ ndə̂ tche wâ la rə̂, ânyë kə̂ kʉ makətche nə̈ kə̂ gi rə̂ ëngbânə̈.
         26 Earə̂ kua lâme gʉ̂te ëbêche tchâtchâ gbïɛ̈ nə̈, kə̈ dɨ̂ tchə̂lə̂ ma yê kə̈
         tô rə̂ sə̈ tchë päkëdə̂: ‹Su zə̈ kʉ̈äbô mö kʉ̂ tə̂ mê, mê giadje rə ndə̂
         zə̈ gbɛ̂ sə̈ mö.› 27 Gbïɛ̈ nə̈ wûn nyonyo yê, kə̈ jî geda lâme lə̂ küma yê, kə̈ gbôtə̂ yê tche
         gû etə̂. 28 Earə̂ kua nə̈ wûtu kə̈ tâkpa la ngâ yê earə̂ kua ndə̂ geda ndə̂ yê wâ lə̂ küma
         yê mîɛ̈-makətche ngbangbo balë. Tche tchû angrô yê kproô, kə̈ zâ tchə̂lə̂
         nə̈ ndɛ̈ɛ̈ lakə̂ tô rə̂ pä: ‹Amö gi geda ndə̂ mê sə̈ mê.› 29 Ngâ yê nə̈ lâme gʉ̂te ëbêche tchâtchâ yê kə̈ dɨ̂ tchə̂lə̂ ma yê sə̈ tchë
         päkëdə̂: ‹Su zə̈ kʉ̈äbô mö kʉ̂ tə̂ mê, mê giadje rə ndə̂ zə̈ gbɛ̂ sə̈ mö.›
         30 Köchë nə̈ lâme kôsə̂ nə̈-ê, kə̈ ê la tchë kə̈ yî tchë bhâlə̂ nda kânga
         ndə̂kə̂ pa tche sə bhâye zoo, kə̂ gi geda ndə̂ yê lâme sə̈ tchë ânyë. 31 Angâ yê ndə̂ andjë mbo kua la tchë sə̂nə̈ balë wûn rə̂ käko, nyonyo yê mbô
         andjê. Andjë kâ kə̈ tô ndə̂ma pö nə̈ gbɛ̂ sə̈ gbïɛ̈ nə̈. 32 Gbïɛ̈ nə̈ ê earə̂ kua lâme, kə̈ tô rə̂ sə̈ tchë päkëdə̂: ‹Ngbongbo earə̂ kua!
         Mo dɨ̈ tchə̂lə̂ ma zə̈ alême sə̈ mê, më jî geda ndə̂ mê lə̂ küma zə̈ gbɛ̂. 33 Mo wûn-âbo ndjë nyonyo ngâ zə̈ batə̂ rə̂ ndə̂ më wûn nyonyo zə̈ lâme?› 34 Su gbïɛ̈ nə̈ kʉ̂ tchë tə̂ gbölösə̂nə̈, tchë wân tchë ndə̂kə̂ pa a yuku tchë
         bhâlə̂ nda kânga zoo, tche gi geda ndə̂ yê gbɛ̂ ânyë.»35 Ndə̂kə̂ ka pö lâme, Jezü tô rə̂ sə̈ andjê päkëdə̂: «Bha mê bhâ lafô âmbo
         ndjë rə̂ tə̂ nyê balë balë käko, âdə nyë âkosə̂ kə̂ ko pö lə̂ küma angâ
         nyê la su nyê gbɛ̂.»
         
            
               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 11 lâme wâbo
                     lə̂nə̈-a. Nyë dɨ̈ Luk 19.10.

               	Nyë dɨ̈ Det 19.15.

Pö ndə̂ Jezü pâ kə̂ kosə̂ tə̂ ndə̂ köchë la ɛ̈chë(Mar 10.1-12)191 Ndə̂ Jezü gbôtə̂ pö lâme, tche gbô lə̂ gö ndə̂ Galilë, kə̈ ê atə̂pâ cho ndə̂
         Judë, dəkalâ ngû ndə̂ Jurudɛ̈n. 2 Gbölö kpûlû azü zâ tchêngbâ yê, ânyë tche tchâ andjê lə̂ atə̂kömbô
         ndə̂ andjê. 3 Angâ afarizïɛ̈n nə̂ ndola tchë ndə̂kə̂ vu tchë. Andjë yû tchë päkëdə̂: «Ndïɛ̈ ndə̂ azə̂ zä
         köbo sə̈ akrə ndə̂kə̂ gro ɛ̈chë ndə̂ yê bëte apö gbɛ̂?» 4 Jezü tô rə̂ ndə̂nə̈ sə̈ andjê päkëdə̂: «Pö ndə̂ Mbëtï Ndjapä tô rə̂ alême
         nyë dɨ̂âbo rə̂? ‹Tə̂ dokʉ̈ nə̈, Ndjapä ndə̂ tche mbô rə gbɛ̂, tche mbö köchë
         la ɛ̈chë+.› 5 Tche tö rə̂ päkëdə̂: Bëte rə̂ kä ndə̂ köchë gboadje tchâtchâ bha nə̈ la anyï
         nə̈ ndə̂kə̂ sə la ɛ̈chë ndə̂ yê, ânyë andjê bïchuû gbɛ̂ wadje tə̂ akrə balë.
         6 Käko andjë kä wâ bata tə̂ azü bïchuû-a, praâbalë andjë wâ nə̂ batə̂ akrə
         balë. Âwâbo pä akrə krʉ tchə̂lə̂ rə ndə̂ Ndjapä ngbô rə̂ ëtâ-a.» 7 Afarizïɛ̈n yû tchë päkëdə̂: «Bëte giamâ kä ndə̂ Möyîze zâ köbo sə̈ köchë ndə̂kə̂ za mbëtï ndə̂kə̂ kosə̂ tə̂ sə̈ ɛ̈chë ndə̂ yê ânyë
         kə̂ gro tchë?» 8 Jezü tô rə̂ ndə̂nə̈ sə̈ andjê päkëdə̂: «Bëte gbôgbô su nyê kä ndə̂ Möyîze
         zâ köbo sə̈ nyê ndə̂kə̂ pa nyë gro aɛ̈chë ndə̂ nyê. Praâbalë rə nə̈ wâbo
         käko tə̂ dokʉ̈ nə̈-a. 9 Më tö rə̂ sə̈ nyê: Âdə ngâ köchë âgro ɛ̈chë ndə̂ yê, ndə̂ tche pûâbo ngâ
         köchë ngbî pû-î, ânyë köchë nə̈ tô ngâ täfo ɛ̈chë, dëkë tche pû ɛ̈chë
         ndə̂ ngâ akrə nə̂.»10 Adjisîpili ndə̂ yê tô rə̂ sə̈ tchë päkëdə̂: «Âdə rə nə̈ âwa käko lə̂ gbâtə̂ köchë
         la ɛ̈chë, käko âwâbo la köbo nə̈ ndə̂kə̂ pa andjë totə̂ andjê-a.» 11 Jezü tô rə̂ ndə̂nə̈ sə̈ andjê päkëdə̂: «Âdə̂âbo azü gbɛ̂ kä âkə̂ dje tchə̂lə̂
         pö ndə̂ më tô rə̂ lâme-a, praâbalë kütû azü ndə̂ Ndjapä zâ köbo nə̈ sə̈
         andjê ndə̂kə̂ dje tchə̂lə̂ nə̈. 12 Bëte arə ndə̂ âmbo pä aköchë toabô aɛ̈chë tô-ê wä ngbî ngbî. Angânə̈
         ndə̂ andjë tôâbô aɛ̈chë tô lâme, a zɨ̈ andjê zɨ̈ la rə̂; angânə̈ ndə̂ andjë
         tôâbo aɛ̈chë tô lâme, bëte a wôn tchâtchâ andjê nə̂; angânə̈ kösə̂ kə̂
         to aɛ̈chë bëte pö ndə̂ Gbölö gö-gbïɛ̈ ndə̂ tchêlafô. Akrə ndə̂ tche wâ ndə̂kə̂ dje tchə̂lə̂ pö, äwäpä tche dje tchə̂lə̂ nə̈!»Jezü la abechë(Mar 10.13-16; Luk 18.15-17)13 Käko azü nə̂ la abechë sə̈ Jezü ndə̂kə̂ pa tche to könô yê ëpâ andjê lakə̂
         to pö sə̈ Ndjapä bëte andjê, praâbalë adjisîpili sə̂ lakə̂ hro la andjê. 14 Jezü tô rə̂ sə̈ andjê päkëdə̂: «Nyë gbötə̂ abechë andjë nə̂ pu mê, nyë
         kïäbô kîtə̂ köbo tə̂ andjê, bëte Gbölö gö-gbïɛ̈ ndə̂ tchêlafô wätə̂
         andə̂ andjanə̈ ndə̂ andjë wâ batə̂ abechë lâme.» 15 La tchêngbâ nə̈ ndə̂ tche tô könô yê pâ abechë nə̈, tche gbô tchâme kə̈
         rô etə̂.Jezü la ngâ bechë-ɛ̈köchë ndə̂ rə ndə̂ yê wâ tâ(Mar 10.17-31; Luk 18.18-30)16 Käko ngâ köchë nə̂ ndola Jezü ânyë kə̈ yû tchë päkëdə̂: «Earə̂ kə̂ nyisə̂
         rə, tchôtchô rə nə̈bâ kä ndə̂ mê mbo rə̂ ânyë kə̂ gbo tchîsûwu ndə̂ logbɛ̂ logbɛ̂?» 17 Jezü tô rə̂ ndə̂nə̈ sə̈ tchë päkëdə̂: «Bëte giamâ kä ndə̂ mo yû mê pâ rə
         ndə̂ âwâtə̂ tchôtchô nə̈? Kütû rə balë kä ndə̂ âwâtə̂ tchôtchô nə̈. Âdə
         mo ânyində̂ kə̂ li âtə̂lə̂ tchîsûwu ndə̂ logbɛ̂ logbɛ̂, äwäpä mo mbo rə gundə̂sə̂
         ndïɛ̈.» 18 Köchë lâme yû Jezü päkëdə̂: «Andïɛ̈ nə̈bâ kä?» Jezü tô rə̂ ndə̂nə̈ sə̈
         tchë päkëdə̂: «Amö won-abô akrə wôn-ê, kə̂ puabô ɛ̈chë ndə̂ ngâ akrə pû-î,
         kə̂ zɨabô ngbä zɨ̂-î, kə̂ moabô yepa mô tə̂ ngâ akrə lə̂ ngbanga-ê, 19 amö lusə̂ bha la anyï zə̈, kə̂ nyində̂ ngâ zə̈ akrə batə̂ tə̂ zə̈ la tə̂ zə̈.»
         20 Bechë-ɛ̈köchë nə̈ tô rə̂ sə̈ tchë päkëdə̂: «Më mbô arə lâme nə̂ gbɛ̂. Giamâ
         kä âkə̈ wâ ngbânə̈ ndə̂kə̂ pa më mbo rə̂?» 21 Jezü tô rə̂ sə̈ tchë päkëdə̂: «Âdə mo ânyində̂ kə̂ dâkâ gbɛ̂, amö gu, kə̂
         ka arə gbɛ̂ ndə̂ mo wâ la rə̂, kə̂ kʉ makətche nə̈ sə̈ a-earə̂ yûkü, ânyë kə̂
         gbo rə ngbânə̈ bhâ lafô. La tchêngbâ nə̈ mo nə ngbâ mê.» 22 Bechë-ɛ̈köchë nə̈ lâme âsə̈ dje rə̂ käko kə̈ gû la nyonyo, bëte tche wä la
         rə tə̂ gbölösə̂nə̈.23 Jezü tô rə̂ sə̈ adjisîpili ndə̂ yê päkëdə̂: «Ɛn-ɛn, tə̂ lëge nə̈ më tö rə̂
         sə̈ nyê, sə̂nə̈ kâkä tə̂ earə̂ rə ndə̂kə̂ li âtə̂lə̂ Gbölö gö-gbïɛ̈ ndə̂ tchêlafô+. 24 Më kä tô rə̂ sə̈ nyê: Sə̂nə̈ kä tə̂ earə̂ rə ndə̂kə̂ li atə̂lə̂ Gbölö gö-gbïɛ̈
         ndə̂ Ndjapä, kə̈ rô kə̂ li ndə̂ gia ndə̂ rə̈ yê wû pä chamö lə̂ grʉ̈ masângê.»
         25 Adjisîpili âsə̈ dje pö lâme käko, tchə̂lə̂ küma andjê gbɛ̂ djîngɨli, ânyë
         andjë tô rə̂ päkëdə̂: «Käko tchabâ lɛ̂ɛ kä âkə̂ tcha?» 26 Jezü wûn andjê zoo ânyë kə̈ tô rə̂ sə̈ andjê päkëdə̂: «Rə ndə̂ sə̂nə̈ kâ
         tə̂ azü ndə̂kə̂ mbo rə̂, praâbalë sə̂nə̈ kâbo tə̂ Ndjapä-a.»27 Käko Pîêre tô rə̂ sə̈ tchë päkëdə̂: «Ârâ gbötə̂ arə ndə̂ ârâ gbɛ̂, ânyë
         kə̈ zâ tchêngbâ zə̈, pö ndə̂ ârâ âwa lɛ̂ɛ atöko?» 28 Jezü tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈ nyê: Lo
         nə̈ ndə̂ Modô ndə̂ Akrə ka ndə̂kə̂ sə pâ mbätä-gbïɛ̈ ndə̂ yê, nyënyê lə̂ könô gbɛ̂ tchêpâ nə̈
         bïchuû ndə̂ nyë zâ tchêngbâ mê lâme, nyê səadje pâ ambätä-gbïɛ̈ lə̂ könô
         gbɛ̂ tchêpâ nə̈ bïchuû ndə̂kə̂ wa ngbanga pâ azü pâ mawo lə̂ könô gbɛ̂ tchêpâ
         nə̈ bïchuû ndə̂ Isarayële. 29 Azü gbɛ̂ ndə̂ andjë gbôtə̂ nda ndə̂ andjê, ayîngâ andjê, anyînə̂ andjê, araabha
         andjê, araanyï andjê, abechë ndə̂ andjê la kɨ̈ndɨ̈ ndə̂ andjê bëte mê, andjê
         âkä gbo rə lâme sûsunə̈ ngbangbo balë, kə̂ gbo ndjë tchîsûwu ndə̂ logbɛ̂ logbɛ̂.
         30 Angbängbä azü ndə̂ andjë wâtə̂ küma nə̈, andjê kadje atə̂ ngbânə̈, ânyë
         angbängbä azü ndə̂ andjë sə̂ atə̂ ngbânə̈, andjê wadje tə̂ azü tə̂ küma nə̈.»
         
            
               	Nyë dɨ̈ Jen 1.27; 5.2.

               	Yɛ̈yɛ̈ da 23 lâme nyïndə̂ kə̂ to ndjë rə̂ pä, sə̂nə̈ kâkä tə̂ ngâ earə̂ rə
                     ndə̂kə̂ zatə̂ yê gbɛ̂ sə̈ Ndjapä.

Ndoka pâ a-earə̂ kua ndə̂ vînye201 «Gbölö gö-gbïɛ̈ ndə̂ tchêlafô wä batə̂ ngâ earə̂ nda ndə̂ tche wûtu po la mbatchâ ndə̂kə̂ pu azü kua bëte
         kɨ̈ndɨ̈ vînye ndə̂ yê. 2 Andjë djêtə̂ andjê ndə̂kə̂ pa tche kʉ makətche nə̈ batə̂ rə̂ ndə̂ a kʉ rə̂ sə̈
         earə̂ kua ngbâ lö balë. Pânə̈ tche zâ köbo sə̈ andjê ndə̂kə̂ e atə̂lə̂ kɨ̈ndɨ̈
         vînye ndə̂ yê. 3 Dalo nə̈ âsə̈ wa mïndûu manə̈ voanə̈, tche kä wûtu kə̈ gbô angâ azü ndə̂ andjë
         sə̂ ämbämbänə̈, kə̈ mbôâbo ngâ rə-a. 4 Tche tô rə̂ sə̈ andjê päkëdə̂: ‹Nyënyê ndjë gbɛ̂, äwäpä nyë e kə̂ mbo kua
         bhâlə̂ kɨ̈ndɨ̈ vînye ndə̂ mê. Më âkʉ makətche sə̈ nyê gundə̂sə̂ kua ndə̂ nyê
         mbo rə̂.› 5 Andjë zâ köbo kə̈ ê atə̂lə̂ kɨ̈ndɨ̈ nə̈. Ndə̂ lo âsə̈ wa lə̂ gûgû tchə̂lə̂ɛtchô,
         earə̂ kɨ̈ndɨ̈ nə̈ kä wûtu, ârə̂ âsə̈ wa lə̂ dalo vötaâ ndə̂ tchêndə̂gölo tche
         kä wûtu, kə̈ mbô kütû tâ käko ndə̂kə̂ gbo azü kua nə̈. 6 Ârə̂ âsə̈ wa lə̂ dalo mïndûu ndə̂ tchêndə̂gölo, tche kä wûtu kə̈ wûn angâ
         azü ndə̂ andjë sə̂ ämbämbänə̈. Tche yû andjê päkëdə̂: ‹Bëte giamâ kä ndə̂
         nyë sə̂ ämbämbänə̈ tchâtə dalobiî ânyë kə̈ mbôâbô ngâ rə mbô-ê?› 7 Andjë tô rə̂ ndə̂nə̈ sə̈ tchë päkëdə̂: ‹Bëte ngâ akrə sə̂âbo ndə̂kə̂ kʉ ârâ
         tə̂ ma kua-a.› Tche tô rə̂ sə̈ andjê päkëdə̂: ‹Nyënyê ndjë gbɛ̂, nyë ë kə̈
         mbô kua bhâlə̂ kɨ̈ndɨ̈ vînye ndə̂ mê.›8 «La zɨtɨ tchêndə̂gölo, earə̂ kɨ̈ndɨ̈ vînye nə̈ tô rə̂ sə̈ kabïta ndə̂ yê päkëdə̂:
         ‹Amö e azü kua nə̈ gbɛ̂ kə̈ kʉ̂ makətche ndə̂ andjê sə̈ andjê. Amö dokʉ̈tchê
         tə̂ andjanə̈ ndə̂ më ê andjê dəngbânə̈ lâme, ânyë kə̂ wutu tə̂ andjanə̈ ndə̂
         më ê andjê dokʉ̈tchê lâme.› 9 Andjanə̈ ndə̂ a kʉ̂ andjê lə̂ dalo mïndûu ndə̂ tchêndə̂gölo lâme nə̂, kə̈ gbô
         makətche ndə̂ a kʉ tchê rə̂ sə̈ earə̂ kua ndə̂ lö balë balë. 10 Andjanə̈ ndə̂ a kʉ̂ andjê dokʉ̈tchê lâme nə̂ ndjë, kə̈ wûntî pä anyê âgbo
         makətche âge kə̂ ro andə̂ angâ anyê lâme. Praâbalë akrə balë balë gbö ndjë
         makətche ndə̂ lö balë. 11 Andjë âsə̈ gbo rə̂ käko kə̈ sə̂ lakə̂ jende earə̂ kɨ̈ndɨ̈ lâme. 12 Andjë tö rə̂ päkëdə̂: ‹Azü ndə̂ a kʉ̂ andjê dəngbânə̈, andjë mbö kua kütû
         lə̂ dalo balë. Makətche ndə̂ andjê wâ batə̂ andə̂ ârâ, ndə̂ ârâ wûn yûkü
         tchâtchâ lo la mbatchâ ndjoa ëtə̂ tchêndə̂gölo.› 13 Earə̂ kɨ̈ndɨ̈ nə̈ tô rə̂ ndə̂nə̈ sə̈ ngânə̈ balë päkëdə̂: ‹Agü mê, më bôloabô
         mö-a. Azə̈ djêâbo tə̂ azə̂ la mö âme ndə̂kə̂ pa më kʉ makətche ndə̂ lö balë
         sə̈ mö? 14 Kʉ makətche ndə̂ zə̈ kə̈ gûgü. Më nyïndə̂ kə̂ kʉ makətche sə̈ earə̂ kua ndə̂ më
         zâ tchë dəngbânə̈ gundə̂sə̂ andə̂ zə nə̈. 15 Äwätə̂ mê ndə̂kə̂ mbo rə ndə̂ su mê nyîndə̂ nə̈ la makətche ndə̂ mê, âdə̂âbo
         käko-ë? Su zə̈ kʉ̈ mö bëte rə̂ ndə̂ më wâtə̂ tchôtchô akrə?› 16 Ndə̂kə̂ ka pö lâme Jezü tô rə̂ päkëdə̂: Azü dəngbânə̈ wadje tə̂ azü dokʉ̈tchê,
         ânyë azü dokʉ̈tchê wadje tə̂ azü dəngbânə̈.»Jezü kä tô pö ndə̂ kuzü lakə̂ jo ndə̂ yê tə̂ vötaâ nə̈(Mar 10.32-34; Luk 18.31-34)17 Ndə̂ Jezü sə̂ lakə̂ e atə̂ Jerûzalêmo, pâ köbo, tche kʉ̂ adjisîpili ndə̂ yê lə̂ könô gbɛ̂ tchêpâ nə̈ bïchuû. Tche gîtə̂ yê la andjê bhâchï
         ânyë kə̈ tô rə̂ sə̈ andjê päkëdə̂: 18 «Nyë djë mê! Azə̈ âkenga atə̂ Jerûzalêmo. A âgboadje tə̂ Modô ndə̂ Akrə ëtchânə̂ agbölö a-earə̂ kə̂ wa ngela sə̈ Ndjapä, la a-earə̂ kə̂ nyisə̂ ndïɛ̈. Andjê wadje ngbanga kuzü lə̂ küma yê. 19 Andjê gboadje tə̂ yê tchânə̂ azü ndə̂ andjë wâbô wâtə̂ ajuîfu ndə̂kə̂ pa
         andjë mo tchë, kə̂ bhi tchë la föröngbö, kə̂ won tchë pâ yö ndə̂ gba. Lö
         vötaâ la tchêngbâ nə̈ tchê joadje lə̂ kuzü.»Anyï Jâke la Jâan yükû ngâ rə tchânə̂ Jezü(Mar 10.35-45)20 Käko anyï abechë ndə̂ Zebede nə̂ ndola Jezü la amodô ndə̂ yê. Tche gʉ̂te tchâtchâ
         Jezü ndə̂kə̂ yu tchë tə̂ ngâ rə. 21 Jezü yû tchë päkëdə̂: «Mo nyïndə̂ giamâ?» Tche tô rə̂ ndə̂nə̈ sə̈ Jezü päkëdə̂:
         «Amö zama sə̈ mê ndə̂kə̂ pa lo nə̈ ndə̂ mo ka ndə̂kə̂ wa gbïɛ̈, mo âkʉ amodô
         ndə̂ mê bïchuû ndrotə̂ zə̈. Ngânə̈ balë də ndôkö ânyë ngânə̈ balë də gele.»
         22 Jezü tô rə̂ ndə̂nə̈ päkëdə̂: «Nyë wûn-âbo sə̈ rə ndə̂ nyê yukû nə̈ lâme-a.
         Nyê ndjoadje kangûchi yûkü ndə̂ më wâ ndə̂kə̂ ndjo rə̂ lâme?» Andjë tô rə̂
         ndə̂nə̈ sə̈ tchë päkëdə̂: «Ârâ âdjo rə̂ ämbänə̈.» 23 Jezü tô rə̂ sə̈ andjê päkëdə̂: «Tə̂ lëge nə̈ nyê ndjoadje kangûchi yûkü
         ndə̂ mê lâme, praâbalë ndə̂kə̂ sə ndrotə̂ mê də ndôkö âdəndjë də gele, âwûn-âbo
         mê-a. Tchô lâme wätə̂ andə̂ azü ndə̂ Bha mê nyîkrə rə̂ bëte andjê.»24 Adɨ̂ adjisîpili lə̂ könô gbɛ̂ âsə̈ dje pö lâme käko, su andjê kʉ̂ andjê tə̂
         arə̂mâ bïchuû lâme. 25 Jezü ê andjê gbɛ̂ ndrotə̂ yê ânyë kə̈ tô rə̂ sə̈ andjê päkëdə̂: «Nyë wûnsə̂
         nə̈ nə̂ pä agbïɛ̈ ndə̂ gö, andjë mbö kümändëmä la gbôgbô pâ azü gö nə̈.
         Agbölö azü nə̈ mbö rə̂ ndə̂kə̂ pa azü gö wunsə̂ gbôgbô ndə̂ andjê. 26 Praâbalë âwâbo pä rə nə̈ wa käko lə̂ gbâtə̂ nyê-a. Âdə ngâ akrə lə̂ gbâtə̂
         nyê ânyində̂ kə̂ wa gbölö, äwäpä tchë watə̂ earə̂ kua ndə̂ nyê. 27 Âdə ngâ akrə lə̂ gbâtə̂ nyê ânyində̂ kə̂ sə tə̂ küma nyê, äwäpä tche watə̂
         ngbâa ndə̂ nyê. 28 Ârə̂ kä ndə̂ Modô ndə̂ Akrə nə̂âbo ndə̂kə̂ pa azü mbo kua sə̈ tchë-a, praâbalë
         tche nə̈ ndə̂kə̂ mbo kua sə̈ azü lakə̂ zatə̂ yê sə̈ kuzü ndə̂kə̂ ji angbängbä
         azü lə̂ ngbongbo rə ndə̂ andjê.»Jezü tchä a-earə̂ föla bïchuû(Mar 10.46-52; Luk 18.35-43)29 Jezü la adjisîpili ndə̂ yê tô bhâ Jerikö ndə̂kə̂ wutu. Ngâ gbölö kpûlû
         azü zâ tchêngbâ yê. 30 Angâ a-earə̂ föla bïchuû ndə̂ andjë sə̂ ndroma köbo âsə̈ dje rə̂ pä Jezü
         kä lakə̂ ro, andjë sə̂ lakə̂ ta wârə̂ päkëdə̂: «Gbölö Gbïɛ̈, Modô ndə̂ Davîdi, wun nyonyo ârâ!» 31 Kpûlû azü nə̈ gbɛ̂ hrô la andjê ndə̂kə̂ pa andjë ngbo ma andjê tâ. Praâbalë
         andjë kä tâ wârə̂ ngbôô, päkëdə̂: «Gbölö Gbïɛ̈, Modô ndə̂ Davîdi, wun
         nyonyo ârâ!» 32 Jezü krʉ̂-ê, kə̈ ê andjê ânyë kə̈ yû andjê päkëdə̂: «Nyë nyïndə̂ nə̈ pä
         më mbo tə̂ nyê atöko?» 33 Andjë tô rə̂ ndə̂nə̈ sə̈ tchë päkëdə̂: «Gbölö Gbïɛ̈, ârâ nyïndə̂ kə̂ wun
         tchô.» 34 Nyonyo andjê mbô Jezü ânyë tche grʉ̂ la andjê. Posə̂nə̈, andjë kä wûn tchô,
         kə̈ zâ tchêngbâ Jezü.

Jezü lï atə̂ Jerûzalêmo(Mar 11.1-11; Luk 19.28-40; Jan 12.12-19)211 Ndə̂ andjë ndô la Jerûzalêmo, andjë wûtu ndola gö ndə̂ Betefajë lə̂ küma aga ndə̂ a-Olivï. Jezü wân adjisîpili bïchuû; 2 kə̈ tô rə̂ sə̈ andjê päkëdə̂: «Nyë ë âtə̂lə̂ yɛ̈yɛ̈ gö ndə̂ âwâ tchâtchu
         nyê lâme. Nyë âsə̈ li âtə̂lə̂ yɛ̈yɛ̈ gö nə̈, kə̂ gboadje ngâ kûndiɛ ndə̂ a
         tchô tchë, yɛ̈yɛ̈ nə̈ kä ndrotə̂ yê. Nyë zü tchë kə̂ ka la andjê sə̈ mê.
         3 Âdə ngâ akrə âto pö sə̈ nyê, nyë tö rə̂ ndə̂nə̈ sə̈ tchë päkëdə̂: ‹Gbölö
         Gbïɛ̈ kä ndə̂ ânyîndə̂ yê.› Akrə nə̈ âgboadje tə̂ köbo sə̈ nyê ndə̂kə̂ pa
         nyë ka la andjê.»4 Rə nə̈ wütu käko ndə̂kə̂ pa pö ndə̂ earə̂ ndə̂ma Ndjapä tô rə̂ mbo gundə̂sə̂ nə̈; tche tö rə̂ päkëdə̂:5 «Nyë tö rə̂ sə̈ azü gö ndə̂ Siyön päkëdə̂:Wunsa, gbïɛ̈ ndə̂ zə̈ âka pu mö!Tche mbötə̂ yê batə̂ ngâ mbämbä akrə.Tche sə̈ pâ yû kûndiɛ,pâ yɛ̈yɛ̈ nə̈, yɛ̈yɛ̈ gia ndə̂ tche kʉ akʉ̂ngbô+.»6 Adjisîpili nə̈ ê kə̈ mbô rə̂ batə̂ rə̂ ndə̂ Jezü tô rə̂. 7 Andjë kâ la ɛ̈nə̈ kûndiɛ nə̈ la anyï nə̈. Andjë kʉ̈ alə̂ba ndə̂ andjê ëpâ
         kûndiɛ nə̈ ânyë Jezü sə̂ pânə̈. 8 Kpûlû azü vrö alə̂ba ndə̂ andjê ëbêche pâ köbo. Angânə̈ kʉ̈ amatö yö kə̈
         nyîkrə rə̂ pâ köbo. 9 Azü ndə̂ andjë nə tchâtchu Jezü la andjanə̈ ndə̂ andjë nə dəngbâ yê sə̂ lakə̂
         on päkëdə̂: «Ârâ vöga mö, Modô ndə̂ Davîdi+! Äwäpä Ndjapä e tchôtchô pö pâ akrə ndə̂ tche nə̂ la rə̈ Gbölö Gbïɛ̈!
         Voga sə̈ Ndjapä bhâ lafô!»10 Sə̂nə̈ ndə̂ Jezü âsə̈ li atə̂ Jerûzalêmo, gö gbɛ̂ trô-ê. Azü yû tchô päkëdə̂:
         «Tchabâ kä ndə̂ âdə̂ köchë âtə?» 11 Kpûlû azü nə̈ tô rə̂ ndə̂nə̈ sə̈ andjê päkëdə̂: «Jezü kä, ndə̂ tche wâtə̂
         earə̂ ndə̂ma Ndjapä, ndə̂ tche tô bhâ Näzärête gö ndə̂ Galilë.»Jezü lï atə̂lə̂ gbölö nda Ndjapä(Mar 11.15-19; Luk 19.45-48; Jan 2.13-22)12 Pânə̈ Jezü lî bhâlə̂ gbölö nda Ndjapä, kə̈ sə̂ lakə̂ gro azü gbɛ̂ ndə̂ andjë ka rə la andjanə̈ ndə̂ andjë yo arə. Tche
         gôâ agbalâka ndə̂ andjë chandje makətche pânə̈, la ambätä ndə̂ a-earə̂ kə̂
         ka apuli. 13 Tche tö rə̂ sə̈ andjê päkëdə̂: «A mbö rə̂ lə̂ Mbëtï Ndjapä päkëdə̂: ‹A â-eadje
         rə̂ tə̂ nda ndə̂ mê pä nda kə̂ to pö sə̈ Ndjapä.› Praâbalë nyënyê, nyë mbô
         rə̂ tə̂ ngâ kudû ndə̂ a-earə̂ ngbä zatə̂ andjê wü lə̂nə̈+.»14 A-earə̂ föla la azü ndə̂ da andjê ndɨ̂, nə̂ ndola Jezü bhâlə̂ gbölö nda Ndjapä
         ânyë tche tchâ andjê. 15 Agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈ âsə̈ wun kpɨ̈ngbɨ̈ rə lâme, la rə̂ ndə̂ abechë sə̂ lakə̂ on lə̂ gbölö nda Ndjapä,
         su andjê kʉ̂ andjê. Andjë tô rə̂ päkëdə̂: «Voga sə̈ Modô ndə̂ Davîdi.» 16 Andjë tô rə̂ sə̈ Jezü päkëdə̂: «Mo djê pö ndə̂ andjë tô rə̂ lâme nə̂?» Jezü
         tô rə̂ ndə̂nə̈ sə̈ andjê päkëdə̂: «Më djê rə̂ nə̂! Nyë dɨ̂âbo pö lâme balë
         lə̂ Mbëtï Ndjapä? Mbëtï Ndjapä tö rə̂ päkëdə̂: ‹Mo mbö rə̂ pä düwü ndə̂kə̂
         voga mö wutu lə̂ ma ayɛ̈yɛ̈ abechë la angbelɛ̂-abechë+.›» 17 La tchêngbâ nə̈ Jezü gbôtə̂ andjê tchâme, kə̈ wûtu lə̂ gö nə̈ ndə̂kə̂ e atə̂
         Betanï, kə̈ lô bhâye.Yö ndə̂ fîge ndə̂ âlêâbô lê-ê(Mar 11.12-14,20-24)18 Ndə̂ Jezü kângbâ yê po mbatchâ atə̂lə̂ gö nə̈, gʉ sə̂ lakə̂ nyu tchë. 19 Tche wûn ngâ yö fîge ndroma köbo ânyë kə̈ gîtə̂ yê ndola rə̂, praâbalë
         tche gbö kütû akʉ̈kʉ̂ nə̈. Tche tô rə̂ sə̈ yö nə̈ päkëdə̂: «Mô kä le bata
         tee-a.» Po la tchêngbâ nə̈ yö nə̈ hrô-ê. 20 Adjisîpili âsə̈ wun rə̂ käko, tchə̂lə̂ küma andjê gbɛ̂ djîngɨli, andjë yû
         Jezü päkëdə̂: «Ämbö atöko ânyë yö ndə̂ fîge âtə hrô gasa-ê?» 21 Jezü tô rə̂ ndə̂nə̈ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈
         nyê: Tə̂ngâlo, âdə nyë âza su nyê sə̈ Ndjapä ânyë kə̈ dôdoabô su nyê dôdo-ê,
         nyê âmbo rə batə̂ rə̂ ndə̂ më mbô rə̂ tə̂ yö ndə̂ fîge lâme, kə̂ mbo rə̂ âro
         anə̈ lâme. Âdə nyë âto rə̂ sə̈ aga âtə päkëdə̂: ‹Alafô tchâme, kə̈ tê bhâlə̂
         gbölö ngû ngbro›, rə nə̈ âmbo batə̂ rə̂. 22 Âdə nyë âza su nyê sə̈ Ndjapä, rə gbɛ̂ ndə̂ nyê yukû nə̈ lə̂ köbosə̂ kə̂ to
         pö sə̈ Ndjapä, nyê gboadje rə̂.»Jezü mbö rə la rə̈ tchabâ?(Mar 11.27-33; Luk 20.1-8)23 Jezü lï bhâlə̂ gbölö nda Ndjapä, ânyë kə̈ sə̂ lakə̂ nyisə̂ rə. Agbölö a-earə̂
         kə̂ wa ngela sə̈ Ndjapä la akpôkpô azü ndə̂ ajuîfu, nə̂ ndola Jezü ânyë kə̈ yû tchë päkëdə̂: «Mo sə̈ lakə̂ mbo rə
         âtə la rə̈ tchabâ? Tchabâ kä ndə̂ âzâ köbo sə̈ mo ndə̂kə̂ mbo rə̂?» 24 Jezü tô rə̂ ndə̂nə̈ sə̈ andjê päkëdə̂: «Mëmê ndjë gbɛ̂ më âyu nyê la ngâ
         pö balë, kütû balë: Âdə nyë âto pö ndə̂nə̈ sə̈ mê, mê nyiadje sə̂ köbo
         gbôgbô ndə̂ mê mbo rə la rə̂ lâme sə̈ nyê. 25 Tchabâ kä ndə̂ âwân Jâan-Batîse ndə̂kə̂ za batɛ̂me ndə̂ ngû sə̈ azü? Ndjapä
         kä? Âdəndjë azü?» Andjë sə̂ lakə̂ to rə̂ lə̂ gbâtə̂ andjê päkëdə̂: «Âdə
         azə̂ âto rə̂ päkëdə̂: ‹Ndjapä kä âkə̈ wân Jâan›, tchê yuadje azə̂ päkëdə̂:
         ‹Bëte giamâ kä ndə̂ azə̈ gâmbabô pö ndə̂ yê gâmba?› 26 Âdə azə̈ âto rə̂ päkëdə̂: ‹Azü kä ndə̂ âwân tchë›, azə̈ mbö wa kpûlû azü
         âtə, bëte kpûlû azü nə̈ gbɛ̂ wün Jâan batə̂ earə̂ ndə̂ma Ndjapä.» 27 Käko andjë tô rə̂ ndə̂nə̈ sə̈ Jezü päkëdə̂: «Ârâ wûn-âbo sə̂nə̈-a.» Tche
         tô ndjë rə̂ sə̈ andjê päkëdə̂: «Mëmê ndjë gbɛ̂ mê nyiabô sə̂ akrə ndə̂ mê
         mbo rə lâme la rə̈ yê sə̈ nyê tee-a.»Ndoka pâ abechë bïchuû28 Jezü kâ tô rə̂ päkëdə̂: «Nyë wün pö âtə atöko? Ngâ köchë kä la amodô
         bïchuû. Tche tô rə̂ sə̈ dokʉ̈ modô nə̈ päkëdə̂: ‹Modô ndə̂ mê, mo âe angêta
         kə̂ mbo kua bhâlə̂ kɨ̈ndɨ̈ vînye ndə̂ mê.› 29 Tche tô rə̂ ndə̂nə̈ sə̈ bha nə̈ päkëdə̂: ‹Më nyîâbo ndə̂nə̈-a.› La tchêngbâ
         nə̈ tche nyîkrə su yê, kə̈ ê âtə̂lə̂ kɨ̈ndɨ̈ nə̈. 30 Pânə̈ bha nə̈ ê ndola bïchuû modô nə̈, kə̈ tô gbôgbô pö lâme sə̈ tchë.
         Bïchuû modô nə̈ tô rə̂ sə̈ tchë päkëdə̂: ‹Bha mê, mê eadje.› Praâbalë tche
         êâbo âtə̂lə̂ kɨ̈ndɨ̈ nə̈-a.» 31 Jezü yû andjê päkëdə̂: «Tchabâ lə̂ gbâtə̂ amodô bïchuû lâme kä ndə̂ âmbô
         rə ndə̂ bha nə̈ nyîndə̂ nə̈?» Andjë tô rə̂ ndə̂nə̈ sə̈ tchë päkëdə̂: «Dokʉ̈
         modô nə̈.» Jezü tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂
         sə̈ nyê, a-earə̂ kə̂ pala makətche-lapöo, la aɛ̈chë ndə̂ kua ndə̂ andjê wâ ndə̂kə̂
         pu aköchë lâme, andjê wutuadje dokʉ̈tchê tə̂ nyê bhâlə̂ Gbölö gö-gbïɛ̈ ndə̂ Ndjapä. 32 Bëte Jâan nə̈ alême pu nyê, kə̈ nyîsə̂ köbo ndə̂kə̂ mbo djîrə̂ rə sə̈ nyê,
         praâbalë nyë gâmbabô pö ndə̂ yê-a. Kütû a-earə̂ kə̂ pala makətche-lapöo
         la aɛ̈chë ndə̂ kua ndə̂ andjê wâ kütû ndə̂kə̂ pu aköchë lâme kä ndə̂ âgâmba
         pö ndə̂ yê. Nyë wûn rə lâme nə̂ gbɛ̂, praâbalë kə̈ nyîkrəabô su nyê ndə̂kə̂
         gamba pö ndə̂ yê-a.»Ndoka pâ angbongbo a-earə̂ kua kɨ̈ndɨ̈ vînye(Mar 12.1-12; Luk 20.9-19)33 «Nyë kä djê ngâ ndoka nə̈: Ngâ köchë nda mbö kɨ̈ndɨ̈ vînye, kə̈ mbô gbadja
         âtâkpa ndə̂nə̈, kə̈ djî kudû lə̂ täme ndə̂kə̂ pa a po ndjî vînye nə̈ lə̂nə̈,
         kə̈ nyîkrə ngâ tchô də lafô ndə̂kə̂ pä akrə krʉ tâ, ânyë kə̂ wun tchô pâ
         kɨ̈ndɨ̈ nə̈. Pânə̈ tche gbôtə̂ kɨ̈ndɨ̈ nə̈ ëtchânə̂ angâ a-earə̂ kə̂ djo kɨ̈ndɨ̈
         vînye ânyë kə̈ ê atə̂lə̂ ngâ gö ngbî. 34 Lo kə̂ soa lêlê vînye nə̈ âsə̈ ndo, tche wân azü kua ndə̂ yê sə̈ a-earə̂ kə̂
         mbo kɨ̈ndɨ̈ nə̈ ndə̂kə̂ pa andjë wan andə̂ anyê lêlê vînye nə̈. 35 Praâbalë a-earə̂ kə̂ mbo kɨ̈ndɨ̈ nə̈ kʉ̂ azü kua ndə̂ yê lâme, kə̈ bhî ngânə̈
         balë, kə̈ wôn ngânə̈, kə̈ nyê vötaâ nə̈ la täme. 36 Earə̂ kɨ̈ndɨ̈ nə̈ kä wân angâ azü kua ndə̂ yê, andjë ngbä kə̈ rô adokʉ̈ nə̈
         lâme. Praâbalë a-earə̂ kə̂ mbo kɨ̈ndɨ̈ lâme kä mbô ndjë rə̂ tə̂ andjê käko.
         37 Ndə̂kə̂ ka ndə̂nə̈, köchë lâme wân modô ndə̂ yê sə̈ andjê. Tche tô rə̂ bhâtə̂
         su yê päkëdə̂: ‹Andjê mboadje wa modô ndə̂ mê.› 38 Praâbalë ndə̂ a-earə̂ kə̂ mbo kɨ̈ndɨ̈ nə̈ âsə̈ wun modô nə̈ lâme, andjë tô
         rə̂ lə̂ gbâtə̂ andjê päkëdə̂: ‹Earə̂ kə̂ za kɨ̈ndɨ̈ nə̈ ngbâ bha nə̈ kä âtə.
         Azə̈ êë kə̈ wôn tchë ânyë kɨ̈ndɨ̈ nə̈ wadje tə̂ andə̂ azə̈ nə̈.› 39 Andjë zâ tchë, kə̈ gbô la tchë lə̂ kɨ̈ndɨ̈ vînye nə̈ bhâchï, ânyë kə̈ wôn
         tchë.»40 Jezü yû andjê päkëdə̂: «Âdə earə̂ kɨ̈ndɨ̈ vînye nə̈ âkangbâ yê, tche âmbo
         tə̂ a-earə̂ kə̂ mbo kua kɨ̈ndɨ̈ lâme atöko?» 41 Azü nə̈ tô rə̂ ndə̂nə̈ sə̈ tchë päkëdə̂: «Tchê won-adje angbongbo azü lâme
         la ngbongbo kə̂ won tchô, kə̂ zadje kɨ̈ndɨ̈ nə̈ sə̈ angâ a-earə̂ kə̂ mbo kua kɨ̈ndɨ̈
         vînye ngbî, ndə̂kə̂ pa lo nə̈ ndə̂ andjë soa lêlê vînye nə̈, andjë kʉ andə̂
         ye nə̈ sə̈ tchë.»42 Jezü tô rə̂ sə̈ andjê päkëdə̂: «Nyë dɨ̂âbo pö lâme balë lə̂ Mbëtï Ndjapä?‹Täme ndə̂ a-earə̂ kə̂ mbo nda gbôtâ,ârə̂ kä âkə̈ mbôtə̂ yê tə̂ gbôgbô täme da nda nə̈.Rə lâme tö bhândə̂ Gbölö Gbïɛ̈.Rə nə̈ wätə̂ ngâ gbölö rə lə̂ la azə̂+.›43 «Bëte rə̂ kä ndə̂ më tô rə̂ sə̈ nyê päkëdə̂: A âjiadje Gbölö gö-gbïɛ̈
         ndə̂ Ndjapä tchânə̂ nyê, kə̂ zadje rə̂ sə̈ azü ndə̂ andjë mboadje rə gundə̂sə̂
         nə̈. [44 Akrə ndə̂ tche tê pâ täme lâme, tchə̂lə̂ yê ândjo. Âdə täme nə̈ âte pâ ngâ
         akrə, kə̂ nunu tchë bhilakata-ê+.]»45 Agbölö a-earə̂ kə̂ wa ngela sə̈ Ndjapä la afarizïɛ̈n âsə̈ dje ndoka lâme, kə̈ djê tchə̂lə̂ nə̈ pä pö lâme wätə̂ anyê. 46 Andjë pû köbo ndə̂kə̂ za tchë, praâbalë wawa kpûlû azü nə̈ mbô andjê bëte
         andjë wün Jezü batə̂ ngâ earə̂ ndə̂ma Ndjapä.
         
            
               	Nyë dɨ̈ Zak 9.9.

               	Ârâ vöga Modô ndə̂ Davîdi: Pö lâme lə̂ Mbëtï Ndjapä la ma heborö wä pä
                     «Hozâna» sûsunə̈ bïchuû, ndə̂ ânyîndə̂ kə̂ to rə̂ pä «Nyë nə̈ kə̈ zâ könô
                     sə̈ ârâ.» Nyë dɨ̈ Aps 118.25-26.

               	Nyë dɨ̈ Eza 56.7; Jer 7.11.

               	Nyë dɨ̈ Aps 8.3, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Aps 118.22-23.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 44 lâme wâbo
                     lə̂nə̈-a.

Ndoka pâ kpülü ndə̂kə̂ totə̂ ndə̂ köchë la ɛ̈chë(Luk 14.15-24)221 Jezü kä tô pö la ndoka sə̈ andjê päkëdə̂: 2 «Pö ndə̂ Gbölö gö-gbïɛ̈ ndə̂ tchêlafô wä batə̂ andə̂ ngâ gbïɛ̈ ndə̂ tche mbô kpülü ndə̂kə̂ to ɛ̈chë sə̈ modô ndə̂
         yê. 3 Tche wân a-earə̂ kua ndə̂ yê ndə̂kə̂ to rə̂ sə̈ azü ndə̂ a ê andjê ndə̂ kpülü
         nə̈, praâbalë azü nə̈ nyîâbo ndə̂kə̂ nə-a. 4 Tche wân angâ a-earə̂ kua nə̈ ndə̂kə̂ to rə̂ sə̈ azü ndə̂ a ê andjê ndə̂ kpülü
         nə̈ päkëdə̂: ‹Më nyîkrə arə kpülü nə̈ nə̂ gbɛ̂. Më wön agia la jrôâ tə̂
         andjê, a nyîkrə arə nə̂ gbɛ̂, nyë nə̈ atâ ndə̂ kpülü nə̈!› 5 Praâbalë azü nə̈ wûn pö ndə̂ yê lâme batə̂ mbämbä pö, ânyë ngânə̈ ê
         âtə̂lə̂ kɨ̈ndɨ̈, tchanə̈ me ê ndə̂kə̂ ka rə. 6 Angânə̈ kʉ̂ a-earə̂ kua ndə̂ gbölö akrə nə̈, kə̈ mbô andjë tə̂ chocho, ânyë
         kə̈ wôn andjê. 7 Su gbïɛ̈ nə̈ kʉ̂ tchë, tche wân aturûgu ndə̂kə̂ won a-earə̂ kə̂ won azü lâme,
         kə̈ chô gö ndə̂ andjê. 8 Pânə̈ tche tô rə̂ sə̈ a-earə̂ kə̂ mbo kua ndə̂ yê nə̈ päkëdə̂: ‹Më nyîkrə arə
         kpülü nə̈ nə̂ gbɛ̂, praâbalë azü ndə̂ a ê andjê ndə̂ kpülü nə̈ kʉ̂âbo sə̂
         kpülü nə̈-a. 9 Nyë ë gasa bhâlə̂ agbölö aköbo kə̂ e azü gbɛ̂ ndə̂ nyê gbo andjê, andjë
         nə ndə̂ kpülü nə̈.› 10 A-earə̂ kua nə̈ ê, kə̈ pâla azü nə̈ gbɛ̂ ndə̂ andjë gbô andjê: Angbongbo azü
         la atchôtchô azü. Käko ânyë tchâalê ndə̂ kpülü nə̈ sɨ̂sɨ̈ la azü. 11 Gbïɛ̈ nə̈ lî bhâ tchâalê ndə̂kə̂ wun ayirə nə̈. Tche wûn ngâ köchë dëkë
         tche yûâbo lə̂ba kpülü nə̈-a. 12 Tche yû köchë nə̈ päkëdə̂: ‹Agü mê, mo mbö atöko ânyë kə̈ lî bhâtə âtə?
         Andə̂ zə̈ nə̈ lə̂ba kpülü nə̈ dâ?› Köchë nə̈ tôâbo pö balë-a. 13 Gbïɛ̈ nə̈ tô rə̂ sə̈ a-earə̂ kua ndə̂ yê päkëdə̂: ‹Nyë ï da yê la könô yê,
         kə̈ yî tchë bhâ sûwu lə̂ bübü tchô, bhâye, kütû nyonyo lakə̂ zɨ tchə̂lə̂
         da jï andjê wadje tâ.›» 14 Ndə̂kə̂ ka pö nə̈, Jezü tô rə̂ päkëdə̂: «Tə̂ lëge nə̈, a ë azü tə̂ gbölösə̂nə̈,
         praâbalë a dɨ̈ andjê bâbalë.»Lapöo ndə̂ a yo rə̂ tchânə̂ gbölö gbïɛ̈ Sezäre(Mar 12.13-17; Luk 20.20-26)15 Käko afarizïɛ̈n ê kə̈ pâlatə̂ andjê, kə̈ vû Jezü ndə̂kə̂ pa kütû lə̂ köbosə̂ pö ma yê andjë
         gbo tchë. 16 Andjë wân angâ adjisîpili ndə̂ andjê la angâ azü tchâtchâ Hërôde ndə̂kə̂ to rə̂ sə̈ Jezü päkëdə̂: «Earə̂ kə̂ nyisə̂ rə, ârâ wûnsə̂ nə̈ nə̂ pä
         pö ndə̂ mo tô rə̂, la rə ndə̂ mo nyîsə̂ nə̈ pâ köbo Ndjapä wätə̂ lëge nə̈.
         Mo mbôâbo ganô ndə̂ la akrə-a, kə̈ wûn-âbo kə̂ ge ndə̂ akrə-a. 17 Bhâtə̂ su zə̈, amö to rə̂ sə̈ ârâ: Ndïɛ̈ zä köbo ndə̂kə̂ pa a yo lapöo tchânə̂
         gbölö gbïɛ̈ Sezäre?» 18 Praâbalë Jezü wûnsə̂ ngbongbo su andjê, kə̈ tô rə̂ sə̈ andjê päkëdə̂: «Nyënyê
         ndə̂ pö ma nyê wâ ngbî tə̂kə̂ mbo rə ndə̂ nyê âtə, bëte giamâ kä ndə̂ nyê
         vu mê? 19 Nyë mä ngâ makətche sə̈ mê ndə̂ a yo rə̂ la lapöo.» Andjë kâ la ngâ makətche
         nə̈ sə̈ tchë. 20 Jezü tô rə̂ sə̈ andjê päkëdə̂: «Nyîsɨ̂ tchabâ kä âtə? Rə̈ tchabâ kä ndə̂
         a mbô rə̂ pâ makətche âtə?» 21 Andjë tô rə̂ päkëdə̂: «Andə̂ Sezäre kä.» Jezü tô rə̂ sə̈ andjê päkëdə̂:
         «Käko-ë, rə ndə̂ âwâtə̂ andə̂ Sezäre, nyë kʉ̈ rə̂ sə̈ Sezäre, rə ndə̂ âwâtə̂
         andə̂ Ndjapä, nyë kʉ̈ rə̂ sə̈ Ndjapä.» 22 Ndə̂ andjë djê apö ndə̂ tche tô rə̂ lâme, tchə̂lə̂ küma andjê gbɛ̂ djîngɨli,
         ânyë andjë gbôtə̂ yê, kə̈ rô etə̂.Pö pâ kə̂ jo ndə̂ akuzü(Mar 12.18-27; Luk 20.27-40)23 Kpôlə̂ lö nə̈ lâme, asadusïɛ̈n nə̂ ndola Jezü. Asadusïɛ̈n nə̈ də̈ azü ndə̂ andjë tô rə̂ pä akuzü joabô tee-a.
         Andjë yû Jezü päkëdə̂: 24 «Earə̂ kə̂ nyisə̂ rə, Möyîze tö rə̂ alême päkëdə̂: ‹Âdə ngâ akrə âtchu ndə̂ tche zɨ̂âbô zɨ̂-î, yîngâ
         yê wä ndə̂kə̂ to ɛ̈chë nə̈ ngbâ yê, kə̂ zɨ bechë nə̈ la rə̈ yîngâ yê ndə̂
         tche tchû lâme+.› 25 Dëkë, angâ ayîngâ mïndûu manə̈ bïchuû kä tâ alême lə̂ gûtə̂ ârâ, dokʉ̈
         âyä andjê tô ɛ̈chë, kə̈ zɨ̂âbo tə̂ yê-a, kə̈ tchû-î, ânyë kə̈ gbôtə̂ ɛ̈chë
         nə̈ sə̈ yîngâ yê. 26 Rə lâme mbö ndjë käko tə̂ bïchuû yîngâ yê, tə̂ vötaâ nə̈, zoo ëtə̂ yîngâ
         mïndûu manə̈ bïchuû nə̈. 27 La tchêngbâ andjê gbɛ̂ ɛ̈chë nə̈ tchû ndjë-ê. 28 Käko, lo nə̈ ndə̂ akuzü jo, ɛ̈chë lâme âwatə̂ ɛ̈chë ndə̂ tchabâ? Bëte andjê
         mïndûu manə̈ bïchuû gbɛ̂ tô tchë nə̂.» 29 Jezü tô rə̂ ndə̂nə̈ sə̈ andjê päkëdə̂: «Nyë tchâ köbo nə̂, bëte nyë wûn-âbo
         sə̂ Mbëtï Ndjapä la gbôgbô ndə̂ yê-a. 30 Lo nə̈ ndə̂ akuzü jo, aköchë la aɛ̈chë kä to bata tə̂ andjê tee-a, andjë âwa
         batə̂ aânje ndə̂ tchêlafô. 31 Âdə andə̂ pö ndə̂kə̂ jo ndə̂ akuzü, nyë dɨ̂âbo rə̂ lə̂ Mbëtï Ndjapä? Tche
         tö rə̂ päkëdə̂: 32 ‹Më də̈ Ndjapä ndə̂ Abrahâmo, Ndjapä ndə̂ Izâke, Ndjapä ndə̂ Jakôbo.› Ndjapä wâbo tə̂ Ndjapä ndə̂ azü ndə̂ andjë tchû-a, praâbalë tche wätə̂
         Ndjapä ndə̂ azü ndə̂ andjë wâ la tʉ̈rʉ̂ la andjê+.» 33 Akpûlû azü ndə̂ andjë djê pö lâme tchə̂lə̂ küma andjê gbɛ̂ djîngɨli.Ndïɛ̈ ndə̂ ârô adɨ̂ nə̈ gbɛ̂(Mar 12.28-34; Luk 10.25-28)34 Ndə̂ afarizïɛ̈n djê rə̂ päkëdə̂ Jezü ngbô ma asadusïɛ̈n nə̂ ëtâ, andjë pâlatə̂
         andjê. 35 Ngâ earə̂ kə̂ nyisə̂ ndïɛ̈ balë lə̂ gbâtə̂ andjê vû Jezü, tche yû tchë päkëdə̂: 36 «Earə̂ kə̂ nyisə̂ rə, ndïɛ̈ nə̈bâ kä ndə̂ ârôpâ adɨ̂ nə̈ gbɛ̂?»37 Jezü tô rə̂ sə̈ tche päkëdə̂: «‹Amö nyində̂ Ndjapä Gbölö Gbïɛ̈ ndə̂ zə̈,
         la su zə̈ gbɛ̂, la yingö ndə̂ zə̈ gbɛ̂, la kə̂ rɨ tchə̂lə̂ zə̈ gbɛ̂+.› 38 Ndïɛ̈ lâme kä ndə̂ âwâtə̂ gbölö nə̈, kə̈ dâka kə̈ rô adɨ̂ nə̈ gbɛ̂. 39 Bïchuû ndïɛ̈ nə̈ wä ndjë batə̂ dokʉ̈ nə̈: ‹Äwäpä mo nyində̂ ngâ zə̈ akrə
         batə̂ tə̂ zə̈+.› 40 Ndïɛ̈ ndə̂ Möyîze la mbëtï ndə̂ a-earə̂ ndə̂ma Ndjapä tö gbɛ̂ lə̂ andïɛ̈ bïchuû lâme.»Mesï la Davîdi(Mar 12.35-37; Luk 20.41-44)41 Ndə̂ afarizïɛ̈n pâlatə̂ andjê, Jezü yû andjê päkëdə̂: 42 «Bhâtə̂ su nyê, nyë tö rə̂ atöko pâ pö ndə̂ Krîsiti? Tche də̈ modô ndə̂ tchabâ?» Andjë tô rə̂ sə̈ tchë päkëdə̂: «Tche də̈ modô
         ndə̂ Davîdi.» 43 Jezü tô rə̂ sə̈ andjê päkëdə̂: «Tchïtchï sə̂nə̈ atöko, lə̂ köbosə̂ Yingö, Davîdi ê rə̂ tə̂ yê pä ‹Gbölö Gbïɛ̈?› Bëte Davîdi tö rə̂ päkëdə̂:44 ‹Gbölö Gbïɛ̈ Ndjapä tö rə̂ sə̈ Gbölö Gbïɛ̈ ndə̂ mê päkëdə̂:Amö sə̈ də ndôkö könô mê zoo,mê mbo rə̂ pä a-earə̂ kə̂ kosə̂ zə̈ wa ëtchâtchâ da zə̈+.›45 «Âdə Davîdi âe rə̂ tə̂ yê pä ‹Gbölö Gbïɛ̈›, tche âkä watə̂ modô ndə̂ Davîdi
         tchïtchïnə̈ atöko?» 46 Akrə balë wâbo la gbôgbô ndə̂kə̂ to ngâ pö balë ndə̂nə̈ sə̈ tchë-a. Ätö
         tə̂ lo nə̈ lâme, ngâ akrə lə̂ gbâtə̂ andjê kâ yûâbo Jezü la ngâ pö balë-a.
         
            
               	Nyë dɨ̈ Det 25.5-6.

               	Nyë dɨ̈ Eki 3.6.

               	Nyë dɨ̈ Det 6.5.

               	Nyë dɨ̈ Lev 19.18.

               	Nyë dɨ̈ Aps 110.1; Ahe 1.3,13.

La nyê gbö tə̂ afarizïɛ̈n la a-earə̂ kə̂ nyisə̂ ndïɛ̈(Mar 12.38-40; Luk 11.43,46; 20.45-46)231 Käko Jezü tô pö sə̈ akpûlû azü nə̈ la adjisîpili ndə̂ yê päkëdə̂: 2 «A-earə̂ kə̂ nyisə̂ ndïɛ̈ la afarizïɛ̈n, kua ndə̂ andjê wä ndə̂kə̂ nyisə̂ andïɛ̈ ndə̂ Möyîze. 3 Käko äwäpä nyë lusə̂ andjê, kə̂ mbo rə gbɛ̂ ndə̂ andjë yukû nə̈, praâbalë
         nyë mböäbô rə mbô batə̂ andjê, bëte rə ndə̂ andjë nyisə̂ nə̈, andjë mbôâbo
         rə batə̂ rə̂-a. 4 Andjë ï arə ndə̂ âlû kə̈ zâ rə̂ ëpâ kängä azü, praâbalë andjê la tə̂
         andjê kösə̂ kə̂ grʉ rə̂ la dämba ɛ̈ könô andjê. 5 Arə gbɛ̂ ndə̂ andjë mbo rə̂, andjë mbö rə̂ ndə̂kə̂ pa azü wun andjê la rə̂. Andjë
         mbö rə̂ ndə̂kə̂ pa tchə̂lə̂ ayɛ̈yɛ̈ kədjâ ndə̂ angâ apö lə̂ Mbëtï Ndjapä wa
         lə̂nə̈ lâme ge tə̂ gbölösə̂nə̈, ndə̂ andjë î rə̂ tə̂ könô andjê âdəndjë
         tə̂ küma andjê lâme. Andjë mbö rə̂ ndə̂kə̂ pa ndöma lə̂ba ndə̂ a sɨ̂ rə̂ tə̂
         ma gbölö lə̂ba ndə̂ andjê wa gɛ̂ɛ̂-ë+. 6 Andjë nyïndə̂ kə̂ sə tchê ëpâ adokʉ̈ angendë lə̂ akpülü la adokʉ̈ angendë
         ndə̂ âwâ lə̂ anda kə̂ voga Ndjapä. 7 Andjë nyïndə̂ nə̈ pä azü po ndə̂ anyê sə̂nə̈ ndə̂ kpûlû azü wa tâ, ânyë
         azü e anyê pä ‹a-earə̂ kə̂ nyisə̂ rə›. 8 Andə̂ nye nə̈, nyë nyïäbô nyîndə̂ nə̈ ndə̂kə̂ pa a e nyê ‹earə̂ kə̂ nyisə̂ rə-ê›,
         bëte earə̂ kə̂ nyisə̂ rə wä balë, ânyë nyë wä gbɛ̂ tə̂ ayîngâ. 9 Nyë ëäbô ngâ akrə ê pâ cho âtə pä ‹bha-ê›, bëte nyë wä kütû la Bha
         balë, tchanə̈ ndə̂ tche sə̂ bhâ lafô. 10 Nyë nyîâbô nyîndə̂ nə̈ pä a e nyê ‹Makündji-î›, bëte nyë wä kütû la
         Makündji balë, tche də̈ Krîsiti. 11 Gbölö akrə lə̂ gbâtə̂ nyê wadje tə̂ earə̂ kua ndə̂ nyê. 12 Akrə ndə̂ tche mbôtə̂ yê gbölö, a âmboadje tchë, tche wa kpîɛ̂kpîɛ̂ rə̂, ânyë
         akrə ndə̂ tche mbôtə̂ yê kpîɛ̂kpîɛ̂ rə̂, a âmboadje tchë, tche wa gbölö.»Azü ndə̂ pö ma andjê wâ ngbî tə̂kə̂ mbo rə ndə̂ andjê(Mar 12.40; Luk 11.39-52; 20.45-47)13 «Nyonyo kä tə̂ nyê, a-earə̂ kə̂ nyisə̂ ndïɛ̈ la afarizïɛ̈n. Pö ma nyê wä ngbî
         tə̂kə̂ mbo rə ndə̂ nyê, nyë tchü manda Gbölö gö-gbïɛ̈ ndə̂ tchêlafô tə̂ azü. Nyënyê la tə̂ nyê, nyë nyîâbo ndə̂kə̂ li bhâye-a, praâbalë nyë
         kïtə̂ köbo tə̂ azü ndə̂ andjë nyîndə̂ kə̂ li bhâye.[ 14 «Nyonyo kä tə̂ nyê a-earə̂ kə̂ nyisə̂ ndïɛ̈ la afarizïɛ̈n. Pö ma nyê wä ngbî
         tə̂kə̂ mbo rə ndə̂ nyê, nyë kʉ̈ arə tchâalê gbɛ̂ tə̂ aɛ̈chë lə̂ ndavrö, kə̂
         to pö ndə̂ nyê sə̈ Ndjapä gü tə̂ gbölösə̂nə̈ ndə̂kə̂ pa azü wun nyê, Ndjapä
         âwadje ngbanga tə̂ gbölösə̂nə̈ lə̂ küma nyê+!]15 «Nyonyo kä tə̂ nyê, a-earə̂ kə̂ nyisə̂ ndïɛ̈ la afarizïɛ̈n. Pö ma nyê wä ngbî
         tə̂kə̂ mbo rə ndə̂ nyê, nyë ë katchôgbɛ̂ pâ cho, ndjë la agbölö ngû ngbro
         ndə̂kə̂ gbo akrə balë ndə̂kə̂ pa tche bata ndïɛ̈ ndə̂ Möyîze. Âdə tche âza tchêngbâ
         nyê nə̂, nyê mbo rə̂ pä tche te lə̂ wo ndə̂ âju pïï etə̂ sûsunə̈ bïchuû âro andə̂ nye nə̈.16 «Nyonyo kä tə̂ nyê, nyënyê ndə̂ a-earə̂ föla ndə̂ nyê nyisə̂ köbo sə̈ angâ
         nyê a-earə̂ föla, kə̂ to rə̂ päkëdə̂: ‹Âdə ngâ akrə âdeba la rə̈ gbölö nda Ndjapä, âmbôâbo rə-a. Praâbalë âdə tche âdeba la rə̈ lôlo ndə̂ âwâ bhâlə̂ gbölö
         nda Ndjapä, äwäpä tche mbo rə bä nə̈.› 17 A-earə̂ ngbɨ̈lə̈ la a-earə̂ föla! Lə̂ gbâtə̂ lôlo la gbölö nda Ndjapä, anə̈bâ
         kä ndə̂ ârô ngâ yê? Lôlo âdəndjë gbölö nda Ndjapä ndə̂ âmbo rə̂ pä lôlo
         wa ngbî bëte Ndjapä? 18 Nyë kä tô rə̂ päkëdə̂: ‹Âdə ngâ akrə âdeba la rə̈ gbalâka, âmbôâbo rə-a. Praâbalë âdə ngâ akrə âdeba la rə̈ ngela ndə̂ âwâ pâ gbalâka,
         äwäpä tche mbo rə bä nə̈.› 19 Nyënyê ndə̂ a-earə̂ föla âtə, lə̂ gbâtə̂ ngela la gbalâka, anə̈bâ kä ndə̂
         ârô ngâ yê? Ngela âdəndjë gbalâka ndə̂ âmbo rə̂ pä ngela wa ngbî bëte Ndjapä?
         20 Akrə ndə̂ tche dêba la rə̈ gbalâka dëkë tche dëba la rə̈ gbalâka ndjë la arə
         gbɛ̂ ndə̂ âwâ pânə̈. 21 Akrə ndə̂ tche dêba la rə̈ gbölö nda Ndjapä, dëkë tche dëba la rə̈ gbölö
         nda Ndjapä ndjë la rə̈ Ndjapä ndə̂ tche sə̂ tchâalê nə̈. 22 Akrə ndə̂ tche dêba la rə̈ tchêlafô, dëkë tche dëba la rə̈ ngendë ndə̂ Ndjapä,
         ndjë la rə̈ akrə ndə̂ tche sə̂ ëpânə̈.23 «Nyonyo kä tə̂ nyê a-earə̂ kə̂ nyisə̂ ndïɛ̈ la afarizïɛ̈n, pö ma nyê wä ngbî
         tə̂kə̂ mbo rə ndə̂ nyê, nyë kʉ̈ dîme ndə̂ akʉ̈kʉ̂-gûsû ndə̂ nyê, praâbalë
         nyë wün gbölö pö ndə̂ ndïɛ̈ lə̂ la nyê ämbämbänə̈. Gbölö pö ndə̂ ndïɛ̈ nə̈ wä ndə̂kə̂ mbo rə djîrə̂,
         kə̂ wun nyonyo azü, kə̂ mbo rə gundə̂sə̂ pö ndə̂ tche tô rə̂. Rə ndə̂ âwâ pä
         nyë mbo rə̂ kä lâme, kə̂ wun-abô rə̂ wûn batə̂ mbämbä rə-ê. 24 Nyënyê ndə̂ a-earə̂ föla ndə̂ nyê nyisə̂ köbo sə̈ angâ nyê âtə. Nyë mbö
         rə̂ gbɛ̂ ndə̂kə̂ kitə̂ köbo tə̂ akpîɛ̂kpîɛ̂ akrôâ ndə̂kə̂ te lə̂ ngû ndə̂ nyê
         ndjo rə̂, praâbalë nyë mëra chamö!25 «Nyonyo kä tə̂ nyê, a-earə̂ kə̂ nyisə̂ ndïɛ̈ la afarizïɛ̈n, pö ma nyê wä ngbî
         tə̂kə̂ mbo rə ndə̂ nyê, nyë djütu kʉ̂tê akangûchi la kʉ̂tê kalângʉ, praâbalë
         tchə̂lə̂ akangûchi la akalângʉ nə̈ sɨ̂sɨ̈ la arə ndə̂ ngbä la angbongbo gʉ su nyê.
         26 Mo ndə̂ farizïɛ̈n ndə̂ la zə̈ fô âtə! Amö djutu tchə̂lə̂ kangûchi nə̈ dokʉ̈tchê
         ânyë tchêpâ nə̈ groadje vuu-ë.27 «Nyonyo kä tə̂ nyê, a-earə̂ kə̂ nyisə̂ ndïɛ̈ la afarizïɛ̈n, pö ma nyê wä ngbî
         tə̂kə̂ mbo rə ndə̂ nyê, nyë kʉ̈tə̂ nyê la cho akuzü ndə̂ a brô tchêpâ nə̈ la
         kpâke, tchêpâ nə̈ fü tə̂ gbölösə̂nə̈, praâbalë bhâlə̂ nə̈ aföfö arə balë
         balë gbɛ̂ la agbäbï akuzü kä tâ. 28 Nyënyê ndjë, lə̂ la azü nyë kʉ̈tə̂ nyê la adjîrə̂ azü, praâbalë su nyê
         sɨ̂sɨ̈ la apö ma nyê ndə̂ âwâ ngbî tə̂kə̂ mbo rə ndə̂ nyê la ngbongbo rə.29 «Nyonyo kä tə̂ nyê, a-earə̂ kə̂ nyisə̂ ndïɛ̈ la afarizïɛ̈n, pö ma nyê wä ngbî
         tə̂kə̂ mbo rə ndə̂ nyê, nyë nyïkrə acho akuzü ndə̂ a-earə̂ ndə̂ma Ndjapä, kə̈ nyîkrə atchôtchô arə pâ acho akuzü ndə̂ adjîrə̂ azü. 30 La tchêngbâ nə̈ nyë tô rə̂ päkëdə̂: ‹Âdə ârâ âsə alême sə̂ araâta ârâ,
         ârâ pâlabô tə̂ ârâ la andjê ndə̂kə̂ won a-earə̂ ndə̂ma Ndjapä tee-a.› 31 Käko nyë nyïsə̂ tə̂ nyê la tə̂ nyê pä nyë də̈ abechë ndə̂ azü ndə̂ andjë
         wôn a-earə̂ ndə̂ma Ndjapä alême. 32 Äfü pä nyë sə kpôtâ, kə̂ ka kua ndə̂ araâta nyê dôkʉ̈tchê tâ alême ânyë!
         33 Aɛ̈krʉ̂, nyënyê ndə̂ akângê âtə! Nyë âmbo atöko ndə̂kə̂ kpe tə̂ ngbanga ndə̂
         a dɨ̂ rə̂ bëte nyê lə̂ wo ndə̂ âju pïï etə̂ âtə? 34 Nyë djë rə̂! Bëte rə̂ kä, mê wan-dje a-earə̂ ndə̂ma Ndjapä, la a-earə̂ kə̂ wunsə̂
         rə la a-earə̂ kə̂ nyisə̂ ndïɛ̈ sə̈ nyê. Nyê kä won-adje angânə̈, kə̂ bhiadje
         angânə̈ tə̂ ayö ndə̂ gba. Nyê bhiadje andjê kulə̂ anda kə̂ voga Ndjapä ndə̂ nyê
         la föröngbö, lakə̂ groadje tchêngbâ andjê kulə̂ agö balë balë. 35 Käko-ë, ngbanga ndə̂ jï adjîrə̂ azü ndə̂ nyë wôn andjê lâme äkä lə̂ küma
         nyê. Ätö tə̂ Äbêle, djîrə̂ akrə, balë akrə nə̈ də̈ Zakarï modô ndə̂ Bärâchi
         ndə̂ nyë wôn tchë lə̂ gbâtə̂ tchô ndə̂ âfû gbɛ̂ la gbalâka ndə̂ a wa ngela
         pânə̈ lə̂ gbölö nda Ndjapä. 36 Ɛn-ɛn, tə̂ lëge nə̈ më tö rə̂ sə̈ nyê, ngbanga jï azü ndə̂ a wôn andjê alême
         teadje pâ azü ndə̂ tchô angêta gbɛ̂!»Jezü kɨ̈ tə̂ Jerûzalêmo(Luk 13.34-35)37 «Jerûzalêmo, Jerûzalêmo, momö ndə̂ mo wôn a-earə̂ ndə̂ma Ndjapä. Azü ndə̂ Ndjapä wân
         andjê sə̈ mö, mo nyê andjê la täme andjë tchû-î! Sûsunə̈ atöko kä ndə̂
         më nyîndə̂ kə̂ pala abechë ndə̂ zə̈ tchâtchâ mê batə̂ anyï ngötö pala ayɛ̈yɛ̈
         nə̈ tchâtchâ mbrö yê, praâbalë mo nyîâbo ndə̂nə̈-a. 38 Gö ndə̂ nyê âwa me bhuu la tə̂ yê. 39 Bëte më tö rə̂ sə̈ nyê pä nyê kä wun-abô mê tee-a, zoo âwutu tə̂ lo nə̈
         ndə̂ nyê to rə̂ päkëdə̂: ‹Gbölö gbïɛ̈ Ndjapä ë tchôtchô pö pâ akrə ndə̂
         tche nə̂ la rə̈ zə̈+!›»
         
            
               	Angâ ajuîfu mbö tâ käko ndə̂kə̂ rɨ su andjê pâ andïɛ̈ ndə̂ Ndjapä. Nyë dɨ̈
                     Nomb 15.38-41.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 14 âtə wâbo
                     lə̂nə̈-a. Nyë dɨ̈ Mar 12.40.

Jezü tö pö ndə̂kə̂ ndɨ ndə̂ gbölö nda Ndjapä(Mar 13.1-2; Luk 21.5-6)241 Jezü wütu lə̂ gbölö nda Ndjapä kə̈ rô etə̂. Adjisîpili ndə̂ yê nə̂ ndola tchë ndə̂kə̂ nyisə̂ köbo ndə̂ a mbô rə̂ la gbölö nda Ndjapä.
         2 Käko Jezü tô rə̂ ndə̂nə̈ sə̈ andjê päkëdə̂: «Nyë wûn rə âtə nə̂ gbɛ̂? Ɛn-ɛn,
         tə̂ lëge nə̈ më tö rə̂ sə̈ nyê: Ngâ täme balë kä wa bata pâ ngâ yê tee-a,
         ârə̂ âtu me tü gbɛ̂ ëbêche.»Arə yûkü la arə gbôgbô(Mar 13.3-13; Luk 21.7-19)3 Jezü sə̈ bêche bhâlə̂ küma aga ndə̂ a-Olivï, adjisîpili ndə̂ yê nə̂ pu tchë.
         Ndə̂ andjë sə̂ la kütû andjê, andjë yû tchë päkëdə̂: «Amö to rə̂ sə̈ ârâ,
         dalatchêbâ kä ndə̂ rə âtə wutu? Sɨ̂nyî rə giamâ kä ndə̂ ânyisə̂ lo kə̂ ka
         ndə̂ zə̈ la sə̂nə̈ ndə̂ tchîsûwu krʉ tâ?» 4 Jezü tô rə̂ ndə̂nə̈ sə̈ andjê päkëdə̂: «La nyê gbö-ê, ngâ akrə böloabô
         nyê bôlo-ê. 5 Bëte angbängbä azü ânəadje la rə̈ mê lakə̂ to rə̂ päkëdə̂: ‹Mëmê kä ndə̂
         âdə Krîsiti!› Ânyë andjê boloadje azü tə̂ gbölösə̂nə̈. 6 Nyê djeadje pö ndə̂ akʉ̈ʉ̈ ndrotə̂ nyê la apö ndə̂ akʉ̈ʉ̈ ngrɨ̈, wawa mböäbô
         nyê mbô-ê. Äwäpä rə lâme wutu dokʉ̈tchê. Praâbalë tchîsûwu nə̈ wâbo ndə̂kə̂
         ka angangaâtə-a. 7 Bëte angâ azü gö âadje lafô ndə̂kə̂ mbo kʉ̈ʉ̈ la angâ azü gö. Ngâ gbölö
         gö-gbïɛ̈ âadje lafô ndə̂kə̂ mbo kʉ̈ʉ̈ la ngâ gbölö gö-gbïɛ̈, kulə̂ angâ
         agö, gʉ âmboadje azü tə̂ gbölösə̂nə̈, acho âtroadje katchôgbɛ̂. 8 Arə nə̈ lâme wadje batə̂ dokʉ̈ kə̂ ka tchə̂lə̂ ɛ̈chë ndə̂ tche wâ ndə̂kə̂ zɨ. 9 Käko azü âyoadje sə̂ nyê ëtchânə̂ angâ azü ndə̂kə̂ pa andjë mbo nyê la yûkü,
         kə̂ won-adje nyê. Azü gbɛ̂ ndə̂ andjë wâbô wâtə̂ ajuîfu koadje sə̂ nyê bëte
         mê. 10 Sə̂nə̈ lâme azü gboadje tə̂ köbo Ndjapä tə̂ gbölösə̂nə̈, andjê yoadje sə̂ angâ
         andjê, kə̂ koadje sə̂ angâ andjê lə̂ gbâtə̂ andjê. 11 Akpûlû a-earə̂ ndə̂ma Ndjapä ndə̂ yepa ânəadje ndə̂kə̂ bolo azü tə̂ gbölösə̂nə̈.
         12 Bëte angbongbo arə ndə̂ ârô masə̂nə̈ lâme, kə̂ nyində̂ ngâ lə̂ gbâtə̂ andjê
         wabô tee-a. 13 Praâbalë akrə ndə̂ tche rʉatə̂ su yê ndjoa tə̂ manə̈, tchê tchadje lə̂ kuzü.
         14 A âmuadje Tchôtchô Pö ndə̂ Gbölö gö-gbïɛ̈ ndə̂ tchêlafô kupâ cho gbɛ̂ ndə̂kə̂ pa azü gbɛ̂ ndə̂ andjë wâbô wâtə̂ ajuîfu dje rə̂, pânə̈
         ânyë ma arə gbɛ̂ krʉ.»Lö yûkü ndə̂ azü(Mar 13.14-23; Luk 21.20-24)15 «Bëte rə̂ kä ndə̂ nyê wun-adje tchanə̈ ndə̂ a ê rə̂ tə̂ yê päkëdə̂: ‹Gbölö
         ngbongbo rə ndə̂ ândɨ rə gbɛ̂.› Danïɛ̈le earə̂ ndə̂ma Ndjapä tö pö ndə̂ yê alême päkëdə̂: Gbölö ngbongbo rə lâme eadje kə̂ sə bhâlə̂
         tchô ndə̂ âdâka gbɛ̂ ânyë kə̈ wâ ngbî bëte Ndjapä. (Äwäpä akrə ndə̂ tche
         dɨ rə̂ dje tchə̂lə̂ nə̈ djîrə̂!+.) 16 Käko azü ndə̂ andjê səadje lə̂ gö ndə̂ Judë, äwäpä andjë kpe âtə̂lə̂ küma
         aga. 17 Âwâbo pä akrə ndə̂ tchê səadje dəpâ küma nda jre ndə̂kə̂ za rə bhâ tchâalê
         ndə̂ yê-a+. 18 Akrə ndə̂ tche ê atə̂lə̂ kɨ̈ndɨ̈, âwâbo pä tche gu ndə̂kə̂ za lə̂ba ndə̂ yê-a.
         19 Lə̂ alö nə̈ lâme, nyonyo kä tə̂ aɛ̈chë ndə̂ andjë wâ la güzu la andjanə̈ ndə̂
         andjê zadje ngo ma bechë! 20 Nyë tö pö sə̈ Ndjapä ndə̂kə̂ pa lo kə̂ kpe ndə̂ nyê nə̈ wabô wâ lə̂ zöngö
         âdəndjë lə̂ lö sabäa-ê. 21 Lə̂ lö nə̈ lâme, yûkü âwatə̂ gbölösə̂nə̈, yûkü ndə̂ âtô tə̂ lo nə̈ ndə̂
         a mbô tchêbêche zoo ëtə̂ tchô angêta, ngâ akrə balë wûn-âbo ngâ yûkü
         käko-a, la tchêngbâ nə̈ ngâ akrə balë kä wun-abô ngâ yûkü käko balë tee-a.
         22 Âdə Ndjapä âjîâbô angâ alö yûkü lâme nyɛ̂-ɛn, dëkë akrə balë ndə̂ tche
         wâ ndə̂kə̂ tcha lə̂nə̈ sə̂âbo-a, praâbalë tche jï angâ alö nə̈ bëte azü ndə̂
         tche dɨ̂ andjê. 23 Âdə ngâ akrə âto rə̂ sə̈ nyê päkëdə̂: ‹Krîsiti kä tchâtə,› âdəndjë ‹Təbhâ,›
         nyë gämbabô pö ndə̂ yê gâmba-ê. 24 Bëte angâ amesï ndə̂ yepa la a-earə̂ ndə̂ma Ndjapä ndə̂ yepa nəadje. Andjê mboadje
         asɨ̂nyî rə la arə ndə̂ âropâ küma azü, ndə̂kə̂ bolo azü, âdə köbo âwa, andjë
         bolo ndjë azü ndə̂ Ndjapä dɨ̂ andjê. 25 Më tô rə̂ sə̈ nyê dokʉ̈tchê nə̂.26 «Âdə a âto rə̂ sə̈ nyê päkëdə̂: ‹Tche kä bhâlə̂ kpaɛ̈gâ›, nyë ëäbô ê
         atêe-ê. Âdə nyë âdje rə̂ päkëdə̂: ‹Tche azâtə̂ yê wü təbhâ›, nyë gämbabô
         rə̂ gâmba-ê. 27 Batə̂ rə̂ ndə̂ nyïvrö sro kpôlə̂nyä ânyë ngbänga nə̈ to dəsə̂nə̈ ndə̂ lo wutu
         tâ kə̂ wutu bhâ sə̂nə̈ ndə̂ lo li tâ lâme, kə̂ ka ndə̂ Modô ndə̂ Akrə âwa me käko. 28 Sə̂nə̈ ndə̂ akrʉkrʉ wa tâ, sə̂nə̈ lâme akânda paladje tə̂ andjê tâ.»Lö kə̂ ka ndə̂ Modô ndə̂ Akrə(Mar 13.24-27; Luk 21.25-28)29 «Kpro la tchêngbâ arə yûkü lâme gbɛ̂, tchêla lo âbuadje, nyîpï kä ta bata
         tee-a, akêkêrə̂ toadje bhâ lafô kə̂ sə lakə̂ tu atə̂ bêche, arə gbôgbô ndə̂
         tchêlafô troadje katchôgbɛ̂. 30 Ngâ sɨ̂nyî toadje bhâ lafô ndə̂kə̂ nyisə̂ kə̂ ka ndə̂ Modô ndə̂ Akrə. Azü pâ
         amawo tchêbêche gbɛ̂ dɨadje tchə̂lə̂ ma andjê, andjê wun-adje Modô ndə̂ Akrə
         ndə̂ tche ka lə̂ ndrö la gbôgbô ndə̂ yê gbɛ̂ lə̂ golowäre ndə̂ Bha nə̈. 31 Ndə̂ gbölö tätälîtä âsə̈ kɨ, Modô ndə̂ akrə wan-dje aânje katchôgbɛ̂ lə̂ angongo cho voanə̈ ndə̂ tchêbêche ndə̂kə̂ pala azü ndə̂ tche dɨ̂
         andjê+.»Ndoka pâ yö ndə̂ fîge(Mar 13.28-31; Luk 21.29-33)32 «Äwäpä nyë dje tchə̂lə̂ ndoka pâ kə̂ nyisə̂ rə pâ yö ndə̂ fîge: Âdə nyê
         âwun amatö yö ndə̂ âmbôtə̂ yê tə̂ bhiɛbhiɛ nə̈, ânyë akʉ̈kʉ̂ nə̈ sə̂ lakə̂
         ta tâ, nyê wunsə̂ nə̈ pä lo kə̂ lu andjî rəgʉ ndô nə̂. 33 Käko ndjë nyënyê ndjë gbɛ̂, âdə nyë âsə̈ wun arə lâme ndə̂ âwutu, äwäpä
         nyë wunsə̂ nə̈ pä Modô ndə̂ Akrə ndô nə̂, tche kä pâ manda ndə̂ nyê. 34 Ɛn-ɛn, tə̂ lëge nə̈ më tö rə̂ sə̈ nyê: Azü ndə̂ tchô angêta tchuabô gbɛ̂ tee-a,
         dokʉ̈tchê ndə̂kə̂ pa rə lâme gbɛ̂ wutu. 35 Tchêlafô la tchêbêche âroadje, praâbalë apö ndə̂ mê roabô tee-a.»Ndjapä balë kä âkə̈ wûnsə̂ kə̂ ka ndə̂ lö nə̈(Mar 13.32-37; Luk 17.26-30,34-36)36 «Âdə andə̂ pö ndə̂ lö nə̈ âdəndjë dalo nə̈, ngâ akrə balë wûn-âbo sə̂nə̈-a.
         Âdə̂âbo ndjë aânje ndə̂ tchêlafô-a, âdə̂âbo ndjë Modô-a, praâbalë kütû
         Ndjapä balë. 37 Rə ndə̂ âmbô losə̂ Nowë alême mboadje käko tə̂ lo kə̂ ka ndə̂ Modô ndə̂ Akrə.
         38 Bëte tə̂ lo nə̈ lâme, dokʉ̈tchê ndə̂kə̂ pa gbölö nyïvrö nyi kə̂ za tchô gbɛ̂,
         azü sə̈ alême lakə̂ zɨ rə, lakə̂ ndjo rə, lakə̂ totə̂ andjê, azü kʉ̈ aɛ̈wünrə
         ndə̂ andjê sə̈ aköchë zoo âwûtu tə̂ lö nə̈ ndə̂ Nowë lî lə̂ âreche. 39 Su andjê wâbo pânə̈-a, zoo ngû rô la andjê gbɛ̂. Kə̂ ka ndə̂ Modô ndə̂ Akrə
         âwa me käko-ë. 40 Aköchë bïchuû âsə bhâlə̂ kɨ̈ndɨ̈, a âzadje ngânə̈ balë, kə̂ gbotə̂ balë
         nə̈. 41 Aɛ̈chë bïchuû âsə lakə̂ nu kändä, a âzadje ngânə̈ balë kə̂ gbotə̂ balë nə̈.
         42 Käko la nyê gbö-ê, bëte nyë wûn-âbo sə̂ lö kə̂ ka ndə̂ Gbölö Gbïɛ̈ ndə̂
         nyê-a. 43 Nyë djë tchə̂lə̂ pö âtə: Âdə earə̂ nda âwunsə̂ dalo ndə̂ earə̂ ngbä nə la rə̂,
         tchê loabô tee-a, ânyë kə̂ gbotə̂ earə̂ ngbä lâme ndə̂kə̂ pa tche li atə̂ tchâalê
         ndə̂ yê-a. 44 Bëte rə̂ kä, nyënyê ndjë gbɛ̂, äwäpä nyë sə tchêtchêtchê, bëte Modô
         ndə̂ Akrə âkadje ngbâ yê lə̂ dalo ndə̂ nyê wun-abô sə̂nə̈ tee-a.»Tchôtchô earə̂ kua(Luk 12.41-48)45 «Earə̂ kua ndə̂ tche mbo rə lə̂ köbo nə̈, ânyë kə̈ wûnsə̂ rə də̈ tchanə̈bâ? Tche
         də̈ akrə ndə̂ gbölö akrə ndə̂ yê zâ tchë pâ azü lə̂ nda ndə̂ yê ndə̂kə̂ kʉ
         kɨ̈zɨ̂ sə̈ andjê lə̂ adalo nə̈. 46 Mômô kä tə̂ earə̂ kua lâme ndə̂ gbölö akrə ndə̂ yê kângbâ yê kə̈ gbô tchë
         tə̂ ma kua nə̈. 47 Ɛn-ɛn, tə̂ lëge nə̈ më tö rə̂ sə̈ nyê, gbölö akrə nə̈ âgbotə̂ arə ndə̂ yê
         gbɛ̂ ëtchânə̂ earə̂ kua nə̈ lâme ndə̂kə̂ pa tche wun tchô pânə̈. 48 Praâbalë âdə tche âwatə̂ ngâ ngbongbo earə̂ kua, ânyë kə̈ tô rə̂ bhâtə̂ su
         yê päkëdə̂: ‹Gbölö akrə ndə̂ mê ndôâbo ndə̂kə̂ ka-a›, 49 ânyë kə̂ jetə̂ kə̂ bhi adɨ̂ angâ yê a-earə̂ kua nə̈, kə̂ zɨ rə, kə̂ ndjo rə la
         azü ndə̂ pî mbo andjê. 50 Gbölö akrə ndə̂ ngbâa lâme âkadje ngbâ yê kə̂ tro tchë, ânyë dalo ndə̂ tche
         ka la rə̂, tchê wûn-âbô sə̂nə̈ tee-a. 51 Gbölö akrə nə̈ âgroadje earə̂ kua nə̈, kə̂ mbo rə̂ tə̂ yê batə̂ rə̂ ndə̂ a mbo
         rə̂ tə̂ azü ndə̂ kə̂ mbo rə ndə̂ andjê wâ ngbî tə̂ pö ma andjê; bhâye, kütû
         kɨ̈ lakə̂ zɨ tchə̂lə̂ da jï.»
         
            
               	Nyë dɨ̈ Dan 9.27; 11.31; 12.11.

               	Dokʉ̈tchê bhâ Jerûzalêmo atchêpâ anda wä batə̂ krɨ̈, azü wä ndə̂kə̂ sə ëpânə̈:
                     Nyë dɨ̈ Luk 17.31.

               	Nyë dɨ̈ Det 30.4; Zak 2.10; Neh 1.9.

Ndoka pâ pö ndə̂ abechë-ɛ̈chë lə̂ könô gbɛ̂251 «Käko pö ndə̂ Gbölö gö-gbïɛ̈ ndə̂ tchêlafô wä batə̂ abechë-ɛ̈chë+ lə̂ könô gbɛ̂ ndə̂ andjë kʉ̂ lâmba ndə̂ andjê kə̈ wûtu lə̂ köbo köchë ndə̂
         tche ê ndə̂kə̂ to ɛ̈chë. 2 Lə̂ gbâtə̂ andjê, angbɨ̈lə̈ wä mïndûu, azü ndə̂ tchə̂lə̂ la andjê krâ wâ
         ndjë mïndûu. 3 Angbɨ̈lə̈ nə̈ kʉ̂ lâmba ndə̂ andjê, praâbalë kə̈ zâbo kâdâ-lâmba nə̈ potə̂
         andjê-a. 4 Azü ndə̂ tchə̂lə̂ la andjê krâ kʉ̂ angä la kâdâ-lâmba lə̂nə̈, ëndrotə̂ lâmba
         ndə̂ andjê. 5 Ndə̂ köchë nə̈ kâbô ngbâ yê kâ gasa, andjë mômo gbɛ̂, kə̈ lô-ê. 6 Lə̂ agrʉ̂mi, a djê ngâ wârə̂ päkëdə̂: ‹Täfo köchë nə̈ âka âtə-o! Nyë wütu
         kə̈ ê lə̂ köbo yê!› 7 Käko abechë-ɛ̈chë nə̈ jô gbɛ̂, kə̈ sə̂ lakə̂ nyikrə lâmba ndə̂ andjê. 8 Angbɨ̈lə̈ nə̈ tô rə̂ sə̈ andjanə̈ ndə̂ tchə̂lə̂ la andjê krâ lâme päkëdə̂: ‹Nyë
         sü ngâ kâdâ-lâmba ndə̂ nyê kpîɛ̂kpîɛ̂ rə̂ sə̈ ârâ, bëte lâmba ndə̂ ârâ
         kä lakə̂ wrʉ.› 9 Andjanə̈ ndə̂ tchə̂lə̂ la andjê krâ lâme tô rə̂ päkëdə̂: ‹Âdə̂âbo käko-a,
         bëte kâdâ-lâmba ndə̂ ârâ gêâbo ndə̂kə̂ pa azə̈ ngbotâ la nyê-a, nyë ë
         kə̂ yô andə̂ nye nə̈ bhândə̂ a-earə̂ kə̂ ka rə̂.› 10 Ndə̂ angbɨ̈lə̈ abechë-ɛ̈chë nə̈ rô ndə̂kə̂ yo kâdâ-lâmba nə̈, täfo köchë
         nə̈ kângbâ yê. Abechë-ɛ̈chë ndə̂ andjë krʉ̂ bëte tchë lî la tchë atə̂ tchâalê
         ndə̂ kpülü nə̈ wâ tâ, ânyë andjë tchû manda nə̈ ëtâ. 11 La tchêngbâ nə̈, angbɨ̈lə̈ abechë-ɛ̈chë nə̈ kâ, kə̈ tô rə̂ päkëdə̂: ‹Gbölö
         akrə, gbölö akrə! Amö kro manda tə̂ ârâ.› 12 Praâbalë tche tô rə̂ ndə̂nə̈ päkëdə̂: ‹Ɛn-ɛn, tə̂ lëge nə̈ më tö rə̂ sə̈ nyê,
         më wûn-âbo sə̂ nyê-a.› 13 La nyê gbö-ê, nyë löäbô lô-ê, bëte nyë wûn-âbo sə̂ lö nə̈ âdəndjë
         dalo nə̈-a.»Ndoka pâ pö ndə̂ a-earə̂ kua vötaâ(Luk 19.11-27)14 «Pö ndə̂ Gbölö gö-gbïɛ̈ ndə̂ tchêlafô wä batə̂ ngâ köchë ndə̂ tche ê tʉ̂rʉ
         bhâlə̂ ngâ gö ngbî. Tche ê a-earə̂ kua ndə̂ yê, kə̈ kʉ̂ arə ndə̂ yê sə̈ andjê.
         15 Tche kʉ̈ mîɛ̈-makətche ndə̂ lôlo ngbangbo mïndûu sə̈ dokʉ̈ nə̈, kə̈ kʉ̂ mîɛ̈-makətche
         ndə̂ lôlo ngbangbo bïchuû sə̈ ngânə̈, kə̈ kʉ̂ mîɛ̈-makətche ndə̂ lôlo ngbangbo
         balë sə̈ balë nə̈ gundə̂sə̂ gbôgbô ndə̂ andjê balë balë. La tchêngbâ nə̈
         tche rô etə̂. 16 Akrə ndə̂ tche wâ la mîɛ̈-makətche ndə̂ lôlo ngbangbo mïndûu ê kə̈ bhî küma
         yê pânə̈, kə̈ gbô ngânə̈ ngbangbo mïndûu ëpânə̈. 17 Tchanə̈ ndə̂ tche wâ la mîɛ̈-makətche ndə̂ lôlo ngbangbo bïchuû ê, kə̈ mbô
         ndjë tâ käko, kə̈ gbô ngânə̈ ngbangbo bïchuû ëpânə̈. 18 Praâbalë tchanə̈ ndə̂ tche gbô mîɛ̈-makətche ndə̂ lôlo ngbangbo balë ê, kə̈
         djî kudû kə̈ chî makətche ndə̂ gbölö akrə ndə̂ yê wü bhâlə̂ nə̈.19 «La tchêngbâ angbängbä alö, gbölö akrə ndə̂ a-earə̂ kua nə̈ kângbâ yê ndə̂kə̂
         pa andjë mbo kônde ndə̂ makətche ndə̂ yê la andjê. 20 Tchanə̈ ndə̂ tche gbô mîɛ̈-makətche ndə̂ lôlo ngbangbo mïndûu lâme nə̂, kə̈
         tô rə̂ päkëdə̂: ‹Gbölö akrə, mîɛ̈-makətche ndə̂ lôlo ngbangbo mïdûu ndə̂
         mo kʉ̂ rə̂ sə̈ mê alême, më gbö ngânə̈ ëpânə̈ ngbangbo mïndûu, ârə̂ kä
         âtə.› 21 Gbölö akrə ndə̂ yê nə̈ tô rə̂ sə̈ tchë päkëdə̂: ‹Sə̂nə̈ kä, âdâka nə̂, mo
         wätə̂ djîrə̂ earə̂ kua. Âbatə̂ mo mbô tchôtchô kua la kpîɛ̂kpîɛ̂ rə ndə̂ më
         kʉ̂ rə̂ sə̈ mö, më âza mö ndə̂kə̂ wun tchô pâ angbängbä arə ndə̂ mê. Amö
         nə kə̂ sə la mômô la mê.› 22 Tchanə̈ ndə̂ tche gbô mîɛ̈-makətche ndə̂ lôlo ngbangbo bïchuû lâme nə̂ ndjë,
         kə̈ tô rə̂ päkëdə̂: ‹Gbölö akrə, mo kʉ̈ mîɛ̈-makətche ndə̂ lôlo ngbangbo bïchuû
         alême sə̈ mê, më gbö ngânə̈ ngbangbo bïchuû ëpânə̈, ârə̂ kä âtə.› 23 Gbölö akrə ndə̂ yê nə̈ tô rə̂ sə̈ tchë päkëdə̂: ‹Sə̂nə̈ kä, âdâka nə̂, mo
         wätə̂ djîrə̂ earə̂ kua. Âbatə̂ mo mbô tchôtchô kua la kpîɛ̂kpîɛ̂ rə ndə̂ më
         kʉ̂ rə̂ sə̈ mö, më âza mö ndə̂kə̂ wun tchô pâ angbängbä arə ndə̂ mê. Amö
         nə kə̂ sə la mômô la mê.› 24 Vötaâ earə̂ kua ndə̂ tche gbô mîɛ̈-makətche ndə̂ lôlo ngbangbo balë lâme nə̂
         ndjë kə̈ tô rə̂ päkëdə̂: ‹Gbölö akrə, më wûnsə̂ nə̂ alême nə̂ pä mo də̈
         akrə ndə̂ könô zə̈ kpô tə̂ gbölösə̂nə̈, mo sôâbo ndjî rəgʉ sə̂nə̈ ndə̂ mo
         lûâbô rə lû tâ-a. Mo pâlabô rəgʉ sə̂nə̈ ndə̂ mo teke ndjî rəgʉ tâ-a. 25 Wawa mbô mê, më ê kə̈ zâ rə̂ wü bhâlə̂ cho. Ârə̂ kä âtə, amö za adjê zə
         nə̈-ê.› 26 Praâbalë gbölö akrə ndə̂ yê nə̈ tô rə̂ ndə̂nə̈ sə̈ tchë päkëdə̂: ‹Mo də̈
         ngbongbo earə̂ kua! Mo wätə̂ earə̂ dö, mo wûnsə̂ nə̈ alême nə̂ pä, sə̂nə̈ ndə̂
         mê soa rəgʉ tâ më lûâbo rə tâ-a, ânyë më pâlabô rəgʉ sə̂nə̈ ndə̂ mê teke
         ndjî rəgʉ tâ-a. 27 Käko mo wä alême ndə̂kə̂ kʉ makətche ndə̂ mê bhâlə̂ gro-makətche ndə̂kə̂ pa kə̂
         ka ndə̂ mê, mê gbo ngânə̈ ëpânə̈. 28 Nyë krʉ̈a mîɛ̈-makətche ndə̂ lôlo ngbangbo balë ndə̂ yê lâme, kə̈ kʉ̂ rə̂ sə̈
         tchânə̂ ndə̂ tche wâ la rə̂ sâke balë lâme. 29 Bëte akrə ndə̂ tche wâ la rə, a âkʉadje ngânə̈ ëpânə̈ sə̈ tchë, ânyë tche
         wa la rə tə̂ gbölösə̂nə̈; praâbalë akrə ndə̂ tche wâbô wâ la rə-ê, a âji
         ndjë kpîɛ̂kpîɛ̂ nə̈ ndə̂ tche wâ la rə̂. 30 Andə̂ ngbongbo earə̂ kua ndə̂ tche wûn-âbô wûnsə̂ kə̂ mbo kua lâme, nyë yï
         tchë bhâ sûwu lə̂ bübü tchô, bhâye kütû kɨ̈ lakə̂ zɨ tchə̂lə̂ da jï kä
         tâ.›»Kə̂ wa ngbanga ndə̂ ânə31 «Lo nə̈ ndə̂ Modô ndə̂ Akrə ka lə̂ gbôgbô ndə̂ yê la aânje ndə̂ yê gbɛ̂, tchê səadje ëpâ gbölö ngendë-gbïɛ̈ ndə̂ yê. 32 A âpaladje azü pâ cho gbɛ̂ ëtchâtchu yê. Tchê krʉadje tchə̂lə̂ andjê ngbî
         ngbî batə̂ earə̂ kə̂ bata agia krʉ tchə̂lə̂ aɛ̈bro-ngbaga ndə̂ yê la aɛ̈bro. 33 Tchê kʉadje aɛ̈bro-ngbaga də ndôkö, ânyë kə̂ kʉ aɛ̈bro də gele. 34 Käko gbïɛ̈ âtoadje rə̂ sə̈ andjanə̈ ndə̂ andjë sə̂ də ndôkö päkëdə̂: ‹Nyë
         nə̈ atâ, nyënyê ndə̂ tchôtchô pö ndə̂ Bha mê wâ pâ nyê, nyë də̈ azü gö
         ndə̂ Gbölö gö-gbïɛ̈ ndə̂ tchêlafô, ndə̂ tche nyîkrə rə̂ alême bëte nyê dokʉ̈tchê
         ndə̂kə̂ pa a nyikrə tchîsûwu. 35 Bëte sə̂nə̈ ndə̂ më wâ la gʉ, nyë zä kɨ̈zɨ̂ sə̈ mê, gʉ ngû nyü mê, nyë zâ
         ngû sə̈ mê, më də̈ akrə ndə̂ ngâ gö ngbî, nyë mbô rə̂ la mê. 36 Më sə̈ la wünwün tə̂ mê, nyë zâ lə̂ba sə̈ mê, më wä la tə̂kömbô, nyë nə̂
         kə̈ wûn mê, më sə̈ bhâlə̂ nda kânga nyë nə̂ kə̈ wûn mê.› 37 Käko adjîrə̂ azü nə̈ tô rə̂ ndə̂nə̈ sə̈ tchë päkëdə̂: ‹Gbölö Gbïɛ̈, dalatchêbâ
         kä ndə̂ ârâ wûn mö la gʉ ânyë kə̈ zâ kɨ̈zɨ̂ sə̈ mö? Dalatchêbâ kä ndə̂
         ârâ wûn mö la gʉ ngû ânyë kə̈ tû ngû sə̈ mö? 38 Dalatchêbâ kä ndə̂ ârâ wûn mö ndə̂ mo wâtə̂ akrə ndə̂ ngâ gö ngbî, ânyë
         ârâ mbô rə̂ la mö? Dalatchêbâ kä ndə̂ ârâ wûn mö la wünwün tə̂ zə̈, ânyë
         kə̈ zâ lə̂ba sə̈ mö? 39 Dalatchêbâ kä ndə̂ ârâ wûn mö la tə̂kömbô âdəndjë bhâlə̂ nda kânga, ânyë
         kə̈ mbô rə̂ la mö?› 40 Gbïɛ̈ nə̈ âtoadje rə̂ ndə̂nə̈ sə̈ andjê päkëdə̂: ‹Ɛn-ɛn, tə̂ lëge nə̈ më tö
         rə̂ sə̈ nyê, logbɛ̂ ndə̂ nyê mbo rə lâme tə̂ ngâ mbämbä akrə lə̂ gbâtə̂ arə̂mâ
         ndə̂ mê, dëkë nyë mbö rə̂ tə̂ mê.›41 «Pânə̈ gbïɛ̈ nə̈ toadje rə̂ sə̈ andjanə̈ də gele päkëdə̂: ‹Nyë gïtə̂ nyê bhâchï,
         nyënyê ndə̂ ngbongbo pö ndə̂ Bha mê wâ pâ nyê, nyë ë âtə̂lə̂ wo ndə̂ âju pïï etə̂, ndə̂ a nyîkrə rə̂ bëte Jâbolo la aânje ndə̂ yê! 42 Bëte sə̂nə̈ ndə̂ më sə̂ la gʉ, nyë zâbo kɨ̈zɨ̂ sə̈ mê-a, më wä la gʉ ngû nyë
         tûâbo ngû sə̈ mê-a. 43 Më də̈ akrə ndə̂ ngâ gö ngbî, nyë mbôâbo rə̂ la mê-a. Më sə̈ la wünwün
         tə̂ mê, nyë kʉ̂âbo lə̂ba sə̈ mê ndə̂kə̂ pa më yu rə̂-a, tə̂kömbô mbö mê,
         a kä zâ mê bhâlə̂ nda kânga, nyë mbôâbo rə̂ la mê-a.› 44 Käko andjê toadje ndjë rə̂ ndə̂nə̈ sə̈ tchë päkëdə̂: ‹Gbölö gbïɛ̈, dalatchêbâ
         kä ndə̂ ârâ wûn mö la gʉ, ndjë la gʉ ngû, ndjë tə̂ ngâ akrə gö ngbî, ndjë
         la wünwün tə̂ zə̈, ndjë la tə̂kömbô, ndjë bhâlə̂ nda kanga, ânyë ârâ nə̂âbo
         nə̂ ndə̂kə̂ mbo rə̂ la mö-ê?› 45 Gbïɛ̈ nə̈ toadje rə̂ ndə̂nə̈ sə̈ andjê päkëdə̂: ‹Ɛn-ɛn, tə̂ lëge nə̈ më tö
         rə̂ sə̈ nyê, logbɛ̂ ndə̂ nyë mbôâbo rə̂ mbô tə̂ ngâ mbämbä akrə lə̂ gbâtə̂
         arə̂mâ ndə̂ mê, dëkë nyë mbôâbo ndjë rə̂ tə̂ mê-a.› 46 Andjê eadje ndə̂kə̂ wun yûkü ndə̂ âwâ logbɛ̂. Andə̂ adjîrə̂ azü nə̈, andjê
         eadje ndə̂kə̂ sə bhâlə̂ tchîsûwu ndə̂ logbɛ̂ logbɛ̂+.»

Agbölö azü ndə̂ ajuîfu pü köbo ndə̂kə̂ won Jezü(Mar 14.1-2; Luk 22.1-2; Jan 11.45-53)261 Ndə̂ Jezü nyîsə̂ pö sə̈ andjê âkâ, tche tô rə̂ sə̈ adjisîpili ndə̂ yê päkëdə̂: 2 «Nyë wûnsə̂ nə̈ nə̂ pä lə̂ lö bïchuû kpülü ndə̂ Pâke kä tâ: A âzadje Modô ndə̂ Akrə, kə̂ e la tchë ndə̂kə̂ won tchë tə̂ yö ndə̂ gba.»3 Käko agbölö a-earə̂ kə̂ wa ngela sə̈ Ndjapä la akpôkpô azü ndə̂ ajuîfu pâlatə̂ andjê bhâlə̂ gbadja ndə̂ gbölö earə̂ kə̂ wa ngela sə̈ Ndjapä
         ndə̂ rə̈ yê wû pä Käyîfu. 4 Andjë djêtə̂ andjê ndə̂kə̂ pu köbo la ngâ känyï ndə̂kə̂ za Jezü ânyë kə̂
         won tchë. 5 Praâbalë andjë tô rə̂ päkëdə̂: «Âfûâbo pä azə̈ za tchë lə̂ lö kpülü
         ndə̂ Pâke-a, ndə̂kə̂ kitə̂ köbo ânyë pö abô âlafô lə̂ gbâtə̂ azü-î.»Ngâ ɛ̈chë sü yömbö ëpâ küma Jezü(Mar 14.3-9; Jan 12.1-8)6 Ndə̂ Jezü sə̂ alême bhâ Betanï bhâ tchâalê ndə̂ Chemön earə̂ broma, 7 ngâ ɛ̈chë nə̂ ndola tchë. Tche zä ngâ ɛ̈ ndütü-yömbö ndə̂ gbölö makətche,
         ndə̂ a mbô rə̂ la täme ndə̂ rə̈ nə̈ wû pä älëbâtere, kə̈ sû yömbö nə̈ ëpâ küma Jezü sə̂nə̈ ndə̂ tche sə̂ tə̂ ma kɨ̈zɨ̂ lakə̂ zɨ
         rə. 8 Ndə̂ adjisîpili âsə̈ wun rə̂ käko, su andjê kʉ̂ andjê, ânyë andjë tô rə̂
         päkëdə̂: «Bëte giamâ kä ndə̂ a ndɨ̂ yömbö âtə? 9 Äwä âme ndə̂kə̂ pa a ka rə̂ ngbâ gbölö makətche, kə̂ kʉ makətche nə̈ sə̈ a-earə̂
         yûkü.»10 Praâbalë Jezü wûnsə̂ pö nə̈ tə̂ su andjê kə̈ tô rə̂ ndə̂nə̈ sə̈ andjê päkëdə̂:
         «Bëte giamâ kä ndə̂ nyê ka küma ɛ̈chë âtə ndə̂nə̈, tchôtchô rə kä ndə̂ tche
         mbô rə̂ tə̂ mê lâme. 11 Bëte a-earə̂ yûkü kä ndrotə̂ nyê logbɛ̂, praâbalë më sə̂âbo ndrotə̂ nyê
         logbɛ̂-a. 12 Yömbö ndə̂ tche sû rə̂ tə̂ mê lâme, äwä ndə̂kə̂ nyikrə mê ndə̂kə̂ krʉ bëte
         lö kə̂ chi mê. 13 Ɛn-ɛn, tə̂ lëge nə̈ më tö rə̂ sə̈ nyê: Sə̈ tchô gbɛ̂ ndə̂ a mu Tchôtchô Pö âtə pâ cho gbɛ̂, a âtoadje ndjë pö ndə̂ rə ndə̂ ɛ̈chë âtə mbô rə̂ lâme,
         ndə̂kə̂ pa sə̂ yê te lə̂ azü.»Jüdâse pü köbo ndə̂kə̂ yosə̂ Jezü(Mar 14.10-11; Luk 22.3-6)14 Käko ngâ djisîpili balë lə̂ gûtə̂ andjê lə̂ könô gbɛ̂ tchêpâ nə̈ bïchuû
         ndə̂ rə̈ yê wû pä Jüdâse Ïsïkärïyôte ê bhândə̂ agbölö a-earə̂ kə̂ wa
         ngela sə̈ Ndjapä. 15 Tche tô rə̂ sə̈ andjê päkëdə̂: «Âdə mê âza Jezü sə̈ nyê, giamâ kä ndə̂
         nyê za rə̂ sə̈ mê?» Andjë dɨ̂ amîɛ̈-makətche tə̂ akrə gbɛ̂ la lə̂ könô gbɛ̂
         kə̈ kʉ̂ rə̂ sə̈ tchë+. 16 Ätö tə̂ lo nə̈ lâme, Jüdâse sə̂ lakə̂ pu köbo ndə̂kə̂ gbotə̂ Jezü sə̈ andjê.Jezü wän adjisîpili ndə̂ yê ndə̂kə̂ nyikrə kɨ̈zɨ̂ Pâke(Mar 14.12-21; Luk 22.7-14,21-23)17 Lə̂ dokʉ̈ lö ndə̂ kpülü ndə̂ mâpa ndə̂ djëvö wâbô wâ lə̂nə̈, adjisîpili nə̂ ndola Jezü kə̈ yû tchë päkëdə̂: «Mo nyïndə̂ nə̈ pä ârâ
         nyikrə kɨ̈zɨ̂ Pâke nə̈ bhâ tchêbâ?» 18 Jezü tô rə̂ päkëdə̂: «Nyë ë âtə̂lə̂ gö nə̈, bhândə̂ ngâ akrə, kə̂ to rə̂
         sə̈ tchë päkëdə̂: ‹Gbölö Akrə tö rə̂ päkëdə̂: Lö mê wûtu nə̂, bhândə̂
         zə̈ kä ndə̂ mê zɨ kɨ̈zɨ̂ Pâke la adjisîpili ndə̂ mê.›» 19 Adjisîpili ê kə̈ mbô rə nə̈ gundə̂sə̂ kə̂ zama ndə̂ Jezü, ânyë kə̈ nyîkrə kɨ̈zɨ̂
         Pâke.20 La tchêndə̂gölo Jezü la adjisîpili ndə̂ yê lə̂ könô gbɛ̂ tchêpâ nə̈ bïchuû
         sə̂ tə̂ ma kɨ̈zɨ̂. 21 Sə̂nə̈ ndə̂ andjë sə̂ lakə̂ zɨ rə, Jezü tô rə̂ päkëdə̂: «Ɛn-ɛn, tə̂ lëge nə̈
         më tö rə̂ sə̈ nyê, ngânə̈ balë lə̂ gbâtə̂ nyê yoadje sə̂ mê.» 22 Nyonyo mbô adjisîpili nə̈ tə̂ gbölösə̂nə̈ andjë jêtə̂ kə̂ yu tchë balë balë
         päkëdə̂: «Gbölö Gbïɛ̈, mëmê kä?» 23 Jezü tô rə̂ ndə̂nə̈ sə̈ andjê päkëdə̂: «Akrə ndə̂ më yî könô mê la tchë
         lə̂ kalângʉ kɨ̈zɨ̂ âtə kä ndə̂ âyoadje sə̂ mê. 24 Modô ndə̂ akrə âtchuadje batə̂ rə̂ ndə̂ a mbô rə̂ lə̂ Mbëtï Ndjapä pâ yê.
         Praâbalë nyonyo kä tə̂ akrə ndə̂ tche yosə̂ Modô ndə̂ Akrə! Äkʉ̈sə̂ nə̈ pä akrə
         käko, a zɨabô tchë zɨ̂-î.» 25 Jüdâse ndə̂ tche wâ ndə̂kə̂ yosə̂ Jezü tô rə̂ päkëdə̂: «Earə̂ kə̂ nyisə̂ rə,
         mëmê kä?» Jezü tô rə̂ ndə̂nə̈ sə̈ tchë päkëdə̂: «Mo tô rə̂ nə̂.»Kɨ̈zɨ̂ ndə̂ Gbölö Gbïɛ̈(Mar 14.22-26; Luk 22.14-20; 1 Kor 11.23-25)26 Sə̂nə̈ ndə̂ andjë sə̂ lakə̂ zɨ kɨ̈zɨ̂, Jezü zâ mâpa kə̈ ê tchôtchô pö pânə̈,
         kə̈ tchô tchə̂lə̂ nə̈, kə̈ krʉ̂ tchə̂lə̂ nə̈ tə̂ adjisîpili ndə̂ yê, kə̈ tô rə̂
         päkëdə̂: «Nyë zä rə̂, kə̈ zɨ̂ rə̂, rə âtə də̈ tə̂ mê.» 27 Pânə̈ tche zâ kangûchi vɛ̂n-ɛn, kə̈ zâ ayîabâ sə̈ Ndjapä, kə̈ zâ rə̂ sə̈ andjê
         lakə̂ to rə̂ päkëdə̂: «Nyënyê gbɛ̂ nyë ndjö rə̂, 28 bëte rə âtə də̈ jï mê, jï madɨ̈ ndə̂ âtû bëte kə̂ ko pö lə̂ küma angbängbä azü. 29 Më tö rə̂ sə̈ nyê, mê kä ndjo bata vɛ̂n-ɛn balë tee-a, ndjoa ëtə̂ lo nə̈ ndə̂ mê kä ndjoadje rə̂ tə̂ täfo nə̈ la nyê bhâlə̂
         Gbölö gö-gbïɛ̈ ndə̂ Bha mê.» 30 Pânə̈ ndə̂ andjë pâ düwü ndə̂kə̂ voga Ndjapä, andjë ê âtə̂lə̂ küma aga ndə̂
         a-Olivï.Pîêre vuadje sə̂ Jezü(Mar 14.27-31; Luk 22.31-34; Jan 13.36-38)31 Käko Jezü tô rə̂ sə̈ adjisîpili ndə̂ yê päkëdə̂: «Lə̂ bütchî âtə nyê gboadje
         tə̂ mê gbɛ̂ ndə̂kə̂ ro etə̂, bëte a mbö rə̂ lə̂ Mbëtï Ndjapä päkëdə̂: ‹Mê
         won-adje earə̂ kə̂ bata aɛ̈bro-ngbaga, ânyë tchə̂lə̂ aɛ̈bro-ngbaga nə̈ hrʉʉ katchôgbɛ̂+.› 32 Praâbalë âdə më âjo lə̂ kuzü nə̂, mê eadje dokʉ̈tchê tə̂ nyê atə̂ Galilë.»
         33 Pîêre zâ pö kə̈ tô rə̂ sə̈ tchë päkëdə̂: «Âdə azü gbɛ̂ âgbotə̂ zə̈, mëmê
         ndə̂ me nə̈, mê gboabô tə̂ zə̈ balë tee-a.» 34 Jezü tô rə̂ sə̈ tchë päkëdə̂: «Ɛn-ɛn, tə̂ lëge nə̈ më tö rə̂ sə̈ mö, dokʉ̈tchê
         ndə̂kə̂ pa kö ngötö kɨ lə̂ bütchî âtə, mo âvusə̂ mê sûsunə̈ vötaâ.» 35 Pîêre tô rə̂ sə̈ tchë päkëdə̂: «Âdə ârə̂ âwa ndə̂kə̂ pa më tchu la mö,
         mê vuabô sə̂ zə̈ tee-a.» Adɨ̂ adjisîpili nə̈ gbɛ̂ tô ndjë rə̂ käko.Jezü tö pö sə̈ Ndjapä bhâ Jetesemanë(Mar 14.32-42; Luk 22.39-46)36 Käko Jezü la adjisîpili ndə̂ yê wûtu bhâsə̂ ngâ tchô ndə̂ rə̈ nə̈ wû pä
         Jetesemanë, tche tô rə̂ sə̈ andjê päkëdə̂: «Nyë sə̈ tchâtə, më âe təbhâ
         ndə̂kə̂ to pö sə̈ Ndjapä.» 37 Tche zâ Pîêre potə̂ yê la amodô bïchuû ndə̂ Zebede. Nyonyo la wawa jêtə̂ kə̂
         mbo tchë tə̂ gbölösə̂nə̈. 38 Tche tô rə̂ sə̈ andjê päkëdə̂: «Su mê kä la nyonyo ëtə̂ kuzü. Nyë sə̈ tchâtə
         mëmê la nyê, azə̈ löäbô lô-ê.» 39 Pânə̈ tche gîtə̂ yê kpro kə̈ tê bêche la tchâtchu yê, kə̈ tô pö sə̈ Ndjapä
         päkëdə̂: «Bha mê, âdə köbo âwa, amö gi kangûchi yûkü âtə tə̂ mê bhâchï!
         Praâbalë amö mboabô rə̂ mbô batə̂ su mê nyîndə̂ nə̈, amö mbo rə̂ batə̂ su
         zə̈ nyîndə̂ nə̈.» 40 Tche dôtə̂ yê pu adjisîpili nə̈, kə̈ gbô andjê lə̂ lö, tche tô rə̂ sə̈ Pîêre
         päkëdə̂: «Käko nyë wâbo la gbôgbô ndə̂kə̂ sə la lala nyê lə̂ dalo balë la
         mê? 41 Nyë löäbô lô-ê! Nyë tö pö sə̈ Ndjapä ndə̂kə̂ pa nyë teabô tê lə̂ rə ndə̂
         âvu azü-î. Yingö kä la gbôgbô ndə̂kə̂ mbo rə̂, praâbalë tə̂ akrə wâbo la
         gbôgbô-a.»42 Tche kä gîtə̂ yê tə̂ bïchuû nə̈ kə̈ tô pö sə̈ Ndjapä, kə̈ tô rə̂ päkëdə̂:
         «Bha mê, âdə köbo ndə̂kə̂ pa kangûchi lâme ro tə̂ mê âwabô wâ, ânyë mo
         nyîndə̂ nə̈ pä më ndjo rə̂, äwäpä mo mbo rə̂ batə̂ su zə̈ nyîndə̂ nə̈.» 43 Tche kä dôtə̂ yê kə̈ gbô adjisîpili nə̈ ndə̂ andjë sə̂ lakə̂ lo, bëte lö rôpâ
         andjê nə̂. 44 Tche gbôtə̂ andjê kə̈ kä gîtə̂ yê bhâchï, tə̂ vötaâ nə̈ tche kä tô pö
         sə̈ Ndjapä kütû la apö ndə̂ tche tô rə̂ dokʉ̈tchê âme. 45 Pânə̈ tche kâ pu adjisîpili nə̈, kə̈ tô rə̂ sə̈ andjê päkëdə̂: «Gbô nyë kä
         lə̂ lö? Gbô nyê kä lakə̂ yatə̂ nyê-ê? Dalo nə̈ ndô nə̂ ndə̂kə̂ pa a gbotə̂
         Modô ndə̂ Akrə ëtchânə̂ a-earə̂ ngbongbo rə. 46 Nyë älafô, azə̈ êë! Akrə ndə̂ tche yôsə̂ mê wûtu nə̂.»Agbölö azü ndə̂ ajuîfu zä Jezü(Mar 14.43-50; Luk 22.47-53; Jan 18.3-12)47 Ndə̂ gbô pö nə̈ ndə̂po lə̂ ma yê, Jüdâse, ngâ djisîpili balë lə̂ gbâtə̂ andjê
         lə̂ könô gbɛ̂ tchêpâ nə̈ bïchuû wûtu la akpûlû azü ndrotə̂ yê. Andjë kʉ̈
         abesala la agoto tchânə̂ andjê. Agbölö a-earə̂ kə̂ wa ngela sə̈ Ndjapä la akpôkpô
         azü ndə̂ ajuîfu kä âkə̈ wân andjê. 48 Jüdâse, earə̂ kə̂ yosə̂ Jezü nyîsə̂ rə ndə̂ tche mbo rə̂ ndə̂kə̂ za tchë sə̈
         andjê, kə̈ tô rə̂ päkëdə̂: «Akrə ndə̂ më â ma yê, dëkë tchetchë kä nyë
         zä tchë-ê!» 49 Kpro kâkë, Jüdâse gîtə̂ yê ndola Jezü, kə̈ tô rə̂ sə̈ tchë päkëdə̂: «Earə̂
         kə̂ nyisə̂ rə, më pô ndə̂ zə̈ nə̂!» Pânə̈ tche â ma yê. 50 Jezü tô rə̂ sə̈ tchë päkëdə̂: «Agü mê, mbo rə ndə̂ mo nə̂ ndə̂kə̂ mbo rə̂ lâme.»
         Käko andjë gîtə̂ andjê ndola Jezü, kə̈ zâ tchë-ê. 51 Ngânə̈ balë lə̂ gûtə̂ azü ndə̂ andjë sə̂ alême la Jezü gbɨ̂tɨ besala ndə̂ yê
         lə̂ kʉ̂kâ nə̈, kə̈ bhî earə̂ kua ndə̂ gbölö earə̂ kə̂ wa ngela sə̈ Ndjapä, ânyë
         kə̈ ngâla tü yê ndjrâ. 52 Jezü tô rə̂ päkëdə̂: «Ka la besala ndə̂ zə̈ ëlə̂ kʉ̂kâ nə̈ ëngbânə̈, bëte
         azü gbɛ̂ ndə̂ andjë won azü la besala, andjê tchuadje kuzü besala. 53 Mo wûn-âbo sə̂nə̈ pä âdə më âe Bha mê ndə̂kə̂ za könô sə̈ mê, tchê wan-abô
         gbölö kpûlû aânje+ lə̂ könô gbɛ̂ tchêpâ nə̈ bïchuû sə̈ mê angangaâtə? 54 Praâbalë âdə mê âe aânje nə̈, pö ndə̂ Mbëtï Ndjapä âwatə̂ lëge nə̈ atöko?
         Mbëtï Ndjapä tö rə̂ pä, rə nə̈ âmboadje käko-ë.»55 Pânə̈ Jezü tô rə̂ sə̈ akpûlû azü nə̈ päkëdə̂: «Nyë nə̈ la besala, la agoto
         ndə̂kə̂ za mê batə̂ earə̂ ngbä? Logbɛ̂ më sə̈ bechë lə̂ gûtə̂ nyê lə̂ gbölö nda Ndjapä lakə̂ nyisə̂ rə, nyë zâbo mê-a. 56 Praâbalë arə lâme wütu käko ndə̂kə̂ pa pö ndə̂ a-earə̂ ndə̂ma Ndjapä tô rə̂ alême mbo gundə̂sə̂ nə̈.» Käko adjisîpili nə̈ gbɛ̂ gbôtə̂ yê ânyë
         kə̈ kpê etə̂.Jezü krʉ̈ tchâtchâ gbölö kpûlû ndə̂ ngbanga ndə̂ ajuîfu(Mar 14.53-65; Luk 22.54-55,63-71; Jan 18.13-14,19-24)57 Azü ndə̂ andjë zâ Jezü lâme, andjë ê la tchë bhâ tchâalê ndə̂ Käyîfu,
         gbölö earə̂ kə̂ wa ngela sə̈ Ndjapä. Dëkë a-earə̂ kə̂ nyisə̂ ndïɛ̈ la akpôkpô azü ndə̂ ajuîfu pâlatə̂ andjê nə̂ gbɛ̂ bhâye. 58 Pîêre sə̂ tʉ̂rʉ lakə̂ nə ngbâ andjê, zoo kə̈ wûtu bhâlə̂ gbadja ndə̂ gbölö
         earə̂ kə̂ wa ngela sə̈ Ndjapä, tche lî kə̈ sə̂ ëbêche la a-earə̂ kua ndə̂kə̂ wun
         köbo ndə̂ rə nə̈ ka la rə̂.59 Agbölö a-earə̂ kə̂ wa ngela sə̈ Ndjapä la azü lə̂ gbölö kpûlû ngbanga ndə̂
         ajuîfu pû ngâ pö ndə̂kə̂ yi rə̂ lə̂ küma Jezü ânyë kə̂ wa ngbanga kuzü pâ
         yê. 60 Andjë gbôâbo ngâ pö-a, praâbalë angbängbä azü nə̂ la pö yepa tə̂ yê. Ndə̂kə̂
         ka ndə̂nə̈, angâ aköchë bïchuû wûtu kə̈ mâtə̂ andjê, 61 kə̈ tô rə̂ päkëdə̂: «Köchë âtə tö rə̂ alême pä anyê ândɨ tchə̂lə̂ gbölö
         nda Ndjapä âtə, kə̂ kä nyikrə tchêndə̂ nə̈ lə̂ lö vötaâ.» 62 Gbölö earə̂ kə̂ wa ngela sə̈ Ndjapä âlafô kə̈ tô rə̂ sə̈ Jezü päkëdə̂: «Mo
         ôn-âbo ma zə̈ ndə̂ pö âtə? Pö giamâ kä ndə̂ azü âtə tô rə̂ tə̂ zə̈ lâme?»
         63 Praâbalë Jezü tôâbo pö balë-a. Gbölö earə̂ kə̂ wa ngela sə̈ Ndjapä tô rə̂
         sə̈ tchë päkëdə̂: «La rə̈ Ndjapä ndə̂ tche wâ la tchîsûwu më yü mö, to rə̂
         sə̈ ârâ pä mo də̈ Krîsiti, Modô ndə̂ Ndjapä?» 64 Jezü tô rə̂ ndə̂nə̈ sə̈ tchë päkëdə̂: «Mo tô rə̂ la ma zə̈ nə̂. Praâbalë më
         tö rə̂ sə̈ nyê, ndə̂kə̂ to tə̂ tchô angêta, nyê wun-adje Modô ndə̂ Akrə ndə̂
         tche sə̂ də ndôkö könô Ndjapä ndə̂ tche wâ la gbôgbô gbɛ̂, ânyë kə̂ kadje
         lə̂ ndrö ndə̂ tchêlafô.» 65 Käko gbölö earə̂ kə̂ wa ngela sə̈ Ndjapä srô tchə̂lə̂ lə̂ba ndə̂ yê kə̈ tô
         rə̂ päkëdə̂: «Tche drô Ndjapä nə̂, azə̈ kä wâbo ndə̂kə̂ sə bëte pö lə̂ ma
         angâ azü-a, nyë djê rə̂ ndə̂ tche drô Ndjapä lâme nə̂. 66 Nyë wün rə̂ atöko?» Andjë tô rə̂ ndə̂nə̈ päkëdə̂: «Tche wä ndə̂kə̂ tchu.»
         67 La tchêngbâ nə̈ andjë kû ngʉ̂srö lə̂ la yê, kə̈ dû tchë, angânə̈ rʉ̂â ngälâ
         yê, 68 lakə̂ to rə̂ päkëdə̂: «Momö ndə̂ mo də̂ Krîsiti, to ndə̂ma Ndjapä, to rə̂ sə̈
         ârâ: Tchabâ kä âkə̈ bhî mö?»Pîêre vüsə̂ Jezü(Mar 14.66-72; Luk 22.56-62; Jan 18.15-18,25-27)69 Pîêre sə̂ ëbêche bhâ sûwu lə̂ gûgû tchêlakpô nə̈. Ngâ ɛ̈chë ndə̂ tchê
         mbo kua bhâye nə̂ ndola Pîêre lakə̂ to rə̂ sə̈ tchë päkëdə̂: «Momö ndjë gbɛ̂
         mo wä alême ngâ akrə ndrotə̂ Jezü akrə gö ndə̂ Galilë lâme.» 70 Praâbalë Pîêre kôsə̂ nə̈ tchâtchu azü gbɛ̂ päkëdə̂: «Më wûn-âbo sə̂ pö
         ndə̂ mo to rə̂ âtə-a.» 71 Ndə̂ Pîêre zâ köbo ndə̂kə̂ e pu manda gbadja nə̈, ngâ ɛ̈chë kua nə̈ ngbî wûn
         tchë, kə̈ tô rə̂ sə̈ azü ndə̂ andjë sə̂ tâ päkëdə̂: «Tchanə̈ âtə sə̈ ndjë
         alême la Jezü akrə gö ndə̂ Näzärête.» 72 Pîêre kä vûsə̂ nə̈ lakə̂ deba päkëdə̂: «Më wûn-âbo sə̂ köchë lâme-a!»73 Kpro la tchêngbâ nə̈, andjanə̈ ndə̂ andjë sə̂ tâ, nə̂ ndola Pîêre kə̈ tô rə̂
         sə̈ tchë päkëdə̂: «Lëge pö kä, momö ndjë gbɛ̂ mo də̈ ngâ djisîpili ndə̂
         yê, bëte kə̂ to pö ndə̂ zə̈ mâ mö nə̂ ësûwu.» 74 Käko Pîêre sə̂ lakə̂ deba tə̂ kïkï nə̈ lakə̂ to rə̂ päkëdə̂: «Âdə më âmo
         yepa, äwäpä Ndjapä wa ngbanga pâ mê, më wûn-âbo sə̂ köchë âtə-a!» Kpro
         la tchêngbâ nə̈, kö ngötö kɨ̂. 75 Su Pîêre tê pâ pö ndə̂ Jezü tô rə̂ alême sə̈ tchë päkëdə̂: «Dokʉ̈tchê
         ndə̂kə̂ pa kö ngötö kɨ, mô vuadje sə̂ mê sûsunə̈ vötaâ.» Pîêre wûtu kə̈
         kɨ̂ tə̂ gbölösə̂nə̈.
         
            
               	Nyë dɨ̈ Zak 11.12.

               	Nyë dɨ̈ Zak 13.7.

               	Lə̂ aturûgu ndə̂ Rômo, kpûlû ndə̂ a ê rə̂ tâ pä lejïön, kə̂ ngba ndə̂ aturûgu
                     lə̂nə̈ wä sâke mïndûu manə̈ balë.

A ë la Jezü atə̂ tchâtchu Pïlâte(Mar 15.1; Luk 23.1-2; Jan 18.28-32)271 La mbatchâ, agbölö a-earə̂ kə̂ wa ngela sə̈ Ndjapä gbɛ̂, la akpôkpô azü ndə̂ ajuîfu pâlatə̂ andjê ndə̂kə̂ wa ngbanga kuzü lə̂ küma Jezü. 2 Pânə̈ ndə̂ andjë î tchë, andjë ê la tchë kə̈ gbôtə̂ yê ëtchânə̂ goverenëre
         Pïlâte.Kuzü Jüdâse(Abdj 1.18-19)3 Jüdâse ndə̂ tche yôsə̂ Jezü, wûn rə̂ pä a wâ ngbanga kuzü lə̂ küma Jezü
         nə̂, su yê kʉ̂ tchë dəngbânə̈, tche gî amîɛ̈-makətche tə̂ akrə gbɛ̂ la lə̂ könô
         gbɛ̂ nə̈ sə̈ agbölö a-earə̂ kə̂ wa ngela sə̈ Ndjapä la akpôkpô azü ndə̂ ajuîfu.
         4 Tche tö rə̂ sə̈ andjê päkëdə̂: «Më mbô ngbongbo rə nə̂, më yösə̂ akrə ndə̂
         tche mbôâbô ngâ ngbongbo rə mbô balë sə̈ nyê.» Praâbalë andjë tô rə̂ ndə̂nə̈
         sə̈ tchë päkëdə̂: «Pö ndə̂ ârâ wâbo lə̂nə̈-a, äwün kütû mö.» 5 Käko Jüdâse yî mîɛ̈-makətche nə̈ bhâlə̂ gbölö nda Ndjapä kə̈ wûtu kə̈ gû etə̂, pânə̈, tchë î gɨ̈ yê la wû, ânyë kə̈ tchû-î.6 Agbölö a-earə̂ kə̂ wa ngela sə̈ Ndjapä kʉ̂ amîɛ̈-makətche nə̈, kə̈ tô rə̂ päkëdə̂:
         «Ndïɛ̈ zâbo köbo sə̈ azə̂ ndə̂kə̂ pa azə̈ vo mîɛ̈-makətche âtə lə̂ sandûgu-makətche
         ndə̂ gbölö nda Ndjapä-a, bëte ädə̈ makətche-jï.» 7 Pânə̈ ndə̂ andjë djêtə̂ andjê, andjë kʉ̂ makətche nə̈, kə̈ yô rə̂ la ngâ kɨ̈ndɨ̈
         ndə̂ earə̂ kə̂ soa lüsû, ânyë kɨ̈ndɨ̈ nə̈ wâtə̂ sə̂ tchô ndə̂ a chi kuzü azü
         ndə̂ agö ngbî tâ. 8 Bëte rə̂ kä ndə̂, a ê rə̂ tə̂ kɨ̈ndɨ̈ nə̈ pä «kɨ̈ndɨ̈-jï» zoo ëtə̂ tchô angêta.
         9 Käko pö ndə̂ earə̂ ndə̂ma Ndjapä Jeremï tô rə̂ alême mbô gundə̂sə̂ nə̈, tche tö rə̂ alême päkëdə̂: «Andjë
         kʉ̈ amîɛ̈-makətche tə̂ akrə gbɛ̂ la lə̂ könô gbɛ̂ ndə̂ âwâtə̂ makətche ndə̂ azü
         ndə̂ Isarayële dɨ̂ rə̂ alême tə̂ pö ndə̂ yê+. 10 Andjë kʉ̂ rə̂ kə̈ yô kɨ̈ndɨ̈ ndə̂ earə̂ kə̂ soa lüsû, batə̂ rə̂ ndə̂ Gbölö Gbïɛ̈
         zâma alême sə̈ mê tə̂ pö ndə̂nə̈.»Pïlâte yü Jezü la ngâ pö(Mar 15.2-5; Luk 23.3-5; Jan 18.33-38)11 Jezü krʉ̈ tchâtchu goverenëre Pïlâte, Pïlâte yû tchë päkëdə̂: «Mo də̈ gbïɛ̈
         ndə̂ ajuîfu?» Jezü tô rə̂ ndə̂nə̈ sə̈ tchë päkëdə̂: «Momö kä ndə̂ âtô rə̂.»
         12 Agbölö a-earə̂ kə̂ wa ngela sə̈ Ndjapä la akpôkpô azü ndə̂ ajuîfu zâ pö lə̂
         küma yê, praâbalë tche tôâbo pö ndə̂nə̈ balë-a. 13 Käko Pïlâte tô rə̂ sə̈ tchë päkëdə̂: «Mo djêâbo apö gbɛ̂ ndə̂ andjë tô
         rə̂ tə̂ zə̈ âtə?» 14 Praâbalë Jezü tôâbo ngâ pö balë ndə̂nə̈ sə̈ tchë-a. Käko tchə̂lə̂ küma
         goverenëre nə̈ djîngɨli-î.Pïlâte wä ngbanga kuzü lə̂ küma Jezü(Mar 15.6-15; Luk 23.13-25; Jan 18.39—19.16)15 Lə̂ alö kpülü ndə̂ Pâke balë balë, goverenëre jï tchê ngâ earə̂ kânga balë
         sə̈ azü, tchanə̈ ndə̂ su azü gö nə̈ nyîndə̂ nə̈. 16 Dëkë ngâ earə̂ kânga alême kä tâ ndə̂ azü gö nə̈ wûnsə̂ yê tə̂ gbölösə̂nə̈,
         ndə̂ rə̈ yê wû päkëdə̂: Jezü Bäräbâse. 17 Pïlâte yû kpûlû azü nə̈ ndə̂ andjë pâlatə̂ andjê päkëdə̂: «Tchabâ kä
         ndə̂ nyë nyîndə̂ nə̈ pä më ji tchë sə̈ nyê? Jezü Bäräbâse, âdəndjë Jezü
         ndə̂ a ê rə̂ tə̂ yê pä Krîsiti?» 18 Bëte Pïlâte wûnsə̂ nə̈ nə̂ pä andjë gbötə̂ Mesï ëtchânə̂ yê lə̂ köbosə̂
         gbölö su. 19 Sə̂nə̈ ndə̂ Pïlâte sə̂ bhâlə̂ nda ngbanga, ɛ̈chë ndə̂ yê wân tchô sə̈ tchë
         päkëdə̂: «Amö yiabô tə̂ zə̈ yî lə̂ pö ndə̂ djîrə̂ akrə lâme-ê, bëte më
         wün küma mê lə̂ bütchî âtə, tchə̂lə̂ küma mê djîngɨli tə̂ pö ndə̂ yê.»20 Agbölö a-earə̂ kə̂ wa ngela sə̈ Ndjapä la akpôkpô azü nə̈ mbô rə̂ gbɛ̂ ndə̂kə̂
         pa andjë yukû nə̈ pä a ji Bäräbâse kə̂ won Jezü. 21 Goverenëre nə̈ kä zâ pö kə̈ yû andjê päkëdə̂: «Tchanə̈bâ kä ndə̂ nyë nyîndə̂
         nə̈ pä më ji tchë sə̈ nyê lə̂ gûtə̂ azü bïchuû âtə?» Andjë tô rə̂ ndə̂nə̈
         päkëdə̂: «Bäräbâse!» 22 Pïlâte kä yû andjê päkëdə̂: «Giamâ kä ndə̂ mê mbo rə̂ tə̂ Jezü ndə̂ a ê
         rə̂ tə̂ yê pä Krîsiti âtə?» Andjë tô rə̂ ndə̂nə̈ gbɛ̂ päkëdə̂: «Amö won tchë
         tə̂ yö ndə̂ gba!» 23 Pïlâte kä yû andjê päkëdə̂: «Ngbongbo rə giamâ kä ndə̂ tche mbô rə̂.» Praâbalë
         andjë sə̂ lakə̂ ta wârə̂ päkëdə̂: «Amö won tchë tə̂ yö ndə̂ gba!» 24 Ndə̂ Pïlâte âsə̈ wun rə̂ pä anyë mbô rə̂ nə̂ tʉrʉ-ê, ânyë azü nə̈ âlafô
         la pö tə̂ gbölösə̂nə̈, tche zâ ngû kə̈ djûtu könô yê tchâtchu kpûlû azü
         nə̈ lakə̂ to rə̂ päkëdə̂: «Pö ndə̂ jï köchë âtə wâbo lə̂ küma mê-a, äwün
         kütû nyê.» 25 Azü nə̈ gbɛ̂ tô rə̂ päkëdə̂: «Ngbanga jï yê wä lə̂ küma ârâ la abechë ndə̂
         ârâ!» 26 Käko Pïlâte jî Bäräbâse sə̈ andjê. Andə̂ Jezü, tche zâma ndə̂kə̂ pa a bhi
         tchë la föröngbö, ânyë tche gbôtə̂ yê sə̈ andjê ndə̂kə̂ pa andjë won tchë
         tə̂ yö ndə̂ gba.Aturûgu mö Jezü(Mar 15.16-20; Jan 19.2-3)27 Aturûgu ndə̂ goverenëre ê la Jezü bhâlə̂ gbadja ndə̂ goverenëre nə̈, ânyë
         gbölö kpûlû ndə̂ aturûgu gbɛ̂ pâlatə̂ andjê ndrotə̂ yê. 28 Andjë zû lə̂ba ndə̂ yê, kə̈ yû ngbêngbê gbölö lə̂ba ëtə̂ yê. 29 Andjë kʉ̂ awû ndə̂ âwâ la chi tâ, kə̈ nyîkrə rə̂ batə̂ kpoto-gbïɛ̈, kə̈ zâ
         rə̂ ëtə̂ küma yê, kə̈ zâ wärə̈ ëtchânə̂ yê də ndôkö. Andjë gʉ̂te ëtchâtchâ
         yê, kə̈ sə̂ lakə̂ mo tchë lakə̂ to rə̂ päkëdə̂: «Ârâ pô ndə̂ zə̈ nə̂ gbïɛ̈
         ndə̂ ajuîfu!» 30 Andjë kû ngrʉ̂srö ëtə̂ yê, kə̈ zâ wärə̈ nə̈, kə̈ bhî küma yê la rə̂. 31 Pânə̈ ndə̂ andjë mô tchë âkâ, andjë zû gbölö ngbêngbê lə̂ba nə̈, kə̈ yû
         lə̂ba ndə̂ yê ëtə̂ yê gbânə̈, ânyë kə̈ ê la tchë ndə̂kə̂ won tchë tə̂ yö
         ndə̂ gba.A bhï Jezü tə̂ yö ndə̂ gba(Mar 15.21-32; Luk 23.26-43; Jan 19.17-27)32 Ndə̂ andjë wûtu lə̂ gö nə̈, andjë tâkpa la ngâ köchë ndə̂ gö ndə̂ Sïrêne
         ndə̂ rə̈ yê wû pä Chemön, andjë zâ tchë la gbôgbô ndə̂kə̂ pa tche za yö ndə̂ gba ndə̂ Jezü. 33 Ndə̂ andjë wûtu bhâ sə̂nə̈ ndə̂ a ê rə̂ tâ pä Gologotä ndə̂ ânyîndə̂ kə̂ to rə̂ päkëdə̂: «Tchô ndə̂ Kpökrô küma». 34 Andjë zâ vɛ̂n-ɛn ndə̂ a zâ ngâ chüchü ngâ rə ëlə̂nə̈, kə̈ zâ rə̂ ëma yê ndə̂kə̂ pa tche ndjo
         rə̂. Ndə̂ âgrʉ̂ tïmï yê kpîɛ̂kpîɛ̂ rə̂, Jezü kôsə̂ kə̂ ndjo rə̂-ê. 35 Ndə̂ andjë bhî tchë tə̂ yö ndə̂ gba, andjë tâ kʉ̂kâ ndə̂kə̂ krʉ tchə̂lə̂ lə̂ba
         ndə̂ yê tə̂ andjê+. 36 Pânə̈ andjë sə̂ bêche tchâme ndə̂kə̂ bata tchë. 37 Dəpâ küma yê, tə̂ yö ndə̂ gba ndə̂ yê nə̈, andjë bhî ngâ mbëtï ndə̂ ânyîsə̂
         dju kə̂ wa ngbanga pâ yê nə̈, ndə̂ âtô rə̂ päkëdə̂: «Tchanə̈ âtə də̈ Jezü,
         gbïɛ̈ ndə̂ ajuîfu.» 38 Andjë bhï ndjë angâ angbongbo azü bïchuû pâ ayö ndə̂ gba la tchë, ngânə̈
         balë də ndôkö, ânyë ngânə̈ balë də gele+.39 Azü ndə̂ andjë ro pâ köbo sə̂ lakə̂ nyoanyoa küma andjê+, 40 lakə̂ dro tchë päkëdə̂: «Momö ndə̂ mo nyîndə̂ kə̂ ndjondjo tchə̂lə̂ gbölö nda
         Ndjapä alême ânyë kə̂ kä nyikrə rə̂ ëngbânə̈ lə̂ lö vötaâ âtə, âdə mo
         âwatə̂ Modô ndə̂ Ndjapä, amö tcha tə̂ zə̈ la tə̂ zə̈, kə̈ jrê tə̂ yö ndə̂ gba
         atə̂ ëbêche!» 41 Agbölö a-earə̂ kə̂ wa ngela sə̈ Ndjapä, la a-earə̂ kə̂ nyisə̂ ndïɛ̈, la akpôkpô azü nə̈ mô ndjë tchë, kə̈ tô rə̂ päkëdə̂: 42 «Tche tchä angâ azü, tchê tchabô tə̂ yê la tə̂ yê? Tche də̈ gbïɛ̈ ndə̂ Isarayële,
         äwäpä tche jre angaâtə tə̂ yö ndə̂ gba nə̈ ânyë azə̈ za su azə̂ sə̈ tchë.
         43 Tche zä su yê gbɛ̂ sə̈ Ndjapä kə̈ tô rə̂ päkëdə̂: ‹Më də̈ Modô ndə̂ Ndjapä.›
         Âdə Ndjapä nə̈ ânyində̂ yê, tche tchä sa tchë angangaâtə+!» 44 Angbongbo azü ndə̂ a bhî andjê la tchë tə̂ yö ndə̂ gba âme drô ndjë tchë.Kə̂ tchu ndə̂ Jezü(Mar 15.33-41; Luk 23.44-49; Jan 19.28-30)45 Ndə̂ lo wûtu lə̂ gûgû tchə̂lə̂ɛtchô, tchô bû zoo ëtə̂ dalo vötaâ ndə̂ tchêndə̂gölo.
         46 Tə̂ dalo vötaâ nə̈, Jezü tâ wârə̂ päkëdə̂: «Elïe, Elïe, lemâ sabâketanï?» Ndə̂ ânyîndə̂ kə̂ to rə̂ päkëdə̂: «Ndjapä ndə̂ mê, Ndjapä ndə̂ mê, bëte
         giamâ mo gbôtə̂ mê+?» 47 Angânə̈ lə̂ gûtə̂ andjê ndə̂ andjë sə̂ sə̂nə̈ djê tchë, kə̈ tô rə̂ päkëdə̂:
         «Tche kä lakə̂ e Elïe.» 48 Posə̂nə̈ ngânə̈ balë lə̂ gûtə̂ andjê kpê la rö kə̈ zâ ndakôro, kə̈ yî rə̂
         lə̂ kpïkpï vɛ̂n-ɛn, kə̈ î rə̂ ëtə̂ küma wärə̈, kə̈ zâ rə̂ sə̈ tchë ndə̂kə̂
         pa tche ndjo rə̂+. 49 Praâbalë angânə̈ tô rə̂ päkëdə̂: «Amö sə gii-ï, azə̂ wun-adje rə̂ ndə̂ Elïe
         nə ndə̂kə̂ tcha tchë.»50 Jezü kä tâ wârə̂ kə̈ tchû-î. 51 Käko tchə̂lə̂ gbölö kʉ̈kʉ̂-lə̂ba ndə̂ a wâ tchə̂lə̂ gbölö nda Ndjapä la rə̂
         srô kpôlə̂ gûgû nə̈ bïchuû, ätö də lafô ndjoa atə̂ bêche. Cho trô, tchə̂lə̂
         agbölö atäme ndjôndjo-ê. 52 Ma cho kudû akuzü krô-ê, krʉkrʉ azü ndə̂ Ndjapä ndə̂ andjë tchû alême, andjë
         jô lə̂ kuzü-ê. 53 Pânə̈ ndə̂ Jezü jô, andjë wûtu lə̂ acho akuzü nə̈, kə̈ lî bhâ Jerûzalêmo
         gö ndə̂ âwâ ngbî bëte Ndjapä, ânyë kə̈ mâtə̂ andjê sə̈ angbängbä azü
         bhâye. 54 Kabïta ndə̂ aturûgu ndə̂ Rômo la aturûgu ndə̂ andjë sə̂ lakə̂ bata Jezü la tchë
         wûn cho ndə̂ âtrô, ndjë la arə ndə̂ âmbô lâme, wawa mbô andjê tə̂ gbölösə̂nə̈
         ânyë andjë tô rə̂ päkëdə̂: «Tə̂ lëge nə̈ Akrə âtə wä alêe tə̂ Modô ndə̂
         Ndjapä!» 55 Angbängbä aɛ̈chë kä alême tâ, andjë sə̈ bhâchï ânyë kə̈ sə̂ lakə̂ wun tchô.
         Andjë də̈ aɛ̈chë ndə̂ andjë zâ tchêngbâ Jezü alême lakə̂ mbo rə̂ la tchë,
         ätö bhâ Galilë. 56 Lə̂ gûtə̂ andjê, a gbö Malê akrə gö ndə̂ Magadalä, la Malê anyï Jâke la Jozêfu, la anyï abechë ndə̂ Zebede.Jozêfu chï krʉkrʉ Jezü(Mar 15.42-47; Luk 23.50-56; Jan 19.38-42)57 La tchêndə̂gölo, ngâ earə̂ rə ndə̂ tche də̂ akrə gö ndə̂ Arimatë ndə̂ rə̈ yê
         wû pä Jozêfu wûtu. Tche wä ndjë alême tə̂ ngâ djisîpili ndə̂ Jezü. 58 Köchë lâme ê kə̈ gbô Pïlâte, kə̈ yû tchë ndə̂kə̂ za krʉkrʉ Jezü. Käko Pïlâte
         zâma ndə̂kə̂ pa a za rə̂ sə̈ tchë. 59 Tche zâ krʉkrʉ nə̈ kə̈ gʉ̂â rə̂ la täfo gbölö lə̂ba ndə̂ âfû, ndə̂ rə̈ nə̈
         wû pä «lɛ̂n-ɛn», 60 kə̈ zâ tchë lə̂ täfo cho akuzü ndə̂ tche djî rə̂ alême lə̂ täme. Pânə̈ tche
         zâ ngâ gbölö täme kə̈ bê ma cho kuzü nə̈ la rə̂, kə̈ gû etə̂. 61 Malê akrə gö ndə̂ Magadalä la ngâ Malê kä sə̂nə̈, andjë sə̂ ëbêche kpô tchâtchu
         cho kuzü nə̈.Aturûgu bäta cho kuzü Jezü62 Lö balë la tchêngbâ nə̈, ndə̂ ânyîndə̂ kə̂ to rə̂ pä lö ndə̂ ânə la tchêngbâ
         lö kə̂ nyikrətə̂ bëte sabäa, agbölö a-earə̂ kə̂ wa ngela sə̈ Ndjapä la afarizïɛ̈n pâlatə̂ andjê kə̈ ê bhândə̂ Pïlâte. 63 Andjë tô rə̂ sə̈ tchë päkëdə̂: «Gbölö akrə, sə̂ ngâ pö ndə̂ earə̂ yepa lâme
         tê lə̂ ârâ nə̂, ndə̂ gbô tchë sə̂ la tʉ̈rʉ̂ la yê alême, tche tö rə̂ päkëdə̂:
         ‹La tchêngbâ lö vötaâ, mê joadje lə̂ kuzü.› 64 Amö zama sə̈ aturûgu ndə̂kə̂ bata cho kuzü nə̈ zoo ëtə̂ lö vötaâ, ânyë adjisîpili ndə̂ yê nəabô nə̂ kə̂ zɨ ngbä yê, kə̂ to rə̂ sə̈ azü gö päkëdə̂: ‹Tche jô
         lə̂ gbâtə̂ akuzü nə̂.› Pö yepa dəngbânə̈ lâme, ârə̂ âkä wa ngbo kə̂ ro anə̈
         dokʉ̈tchê lâme.» 65 Pïlâte tô rə̂ sə̈ andjê päkëdə̂: «Aturûgu nə̈ kä âtə! Nyë êë kə̂ bata
         cho kuzü yê nə̈ batə̂ rə̂ ndə̂ su nyê nyîndə̂ nə̈.» 66 Andjë ê kə̈ bê ma cho nə̈ la ngâ gbölö täme, kə̈ mbô ngâ sɨ̂nyî pânə̈,
         ânyë kə̈ kʉ̂ aturûgu ndə̂kə̂ bata cho kuzü nə̈.

Jezü jö lə̂ kuzü(Mar 16.1-10; Luk 24.1-12; Jan 20.1-10)281 Pâ lö sabäa, la mbatchâ lə̂ dɨmâche, Malê akrə gö ndə̂ Magadalä la ngâ Malê nə̂ ndə̂kə̂ wun cho kuzü nə̈. 2 Kpro kâkë, cho trô tə̂ gbölösə̂nə̈, ngâ ânje ndə̂ Gbölö Gbïɛ̈ tô bhâ lafô kə̈ jrê, kə̈ rô gbölö täme tə̂ ma cho kuzü
         nə̈ chï, kə̈ sə̂ ëpânə̈. 3 Tə̂ yê tchö kpôlə̂nyä batə̂ nyïvrö ndə̂ âsrô, ânyë lə̂ba ndə̂ yê grô kpɨ̂ki.
         4 Wawa mbô aturûgu nə̈ gbɛ̂, andjë sə̂ lakə̂ gugu tə̂ gbölösə̂nə̈ batə̂ akuzü.
         5 Praâbalë ânje nə̈ tô rə̂ sə̈ aɛ̈chë nə̈ päkëdə̂: «Wawa mböäbô nyê mbô-ê,
         më wünsə̂ nə̈ pä nyë nə̈ ndə̂kə̂ pu Jezü ndə̂ a wôn tchë bhâtə̂ yö ndə̂ gba
         lâme. 6 Tche sə̂âbo tchâtə-a, tchë jô lə̂ kuzü nə̂, batə̂ rə̂ ndə̂ tche tô rə̂ alême,
         nyë nə̈ kə̈ wûn tchô ndə̂ tche lô tâ. 7 Nyë ë wândâ wändä kə̈ tô rə̂ sə̈ adjisîpili ndə̂ yê päkëdə̂: ‹Tche jô lə̂ kuzü nə̂ kə̈ ê dokʉ̈tchê tə̂ nyê nə̂ bhâ Galilë.
         Bhâye kä ndə̂ nyê wun-adje tchë.› Pö nə̈ kä ndə̂ më tô rə̂ sə̈ nyê lâme.»
         8 Aɛ̈chë nə̈ âlafô gasa tə̂ ma cho kuzü nə̈, andjë wa la wawa ndjë la gbölö
         mômô ânyë kə̈ kpê la rö kə̈ tô pö ndə̂nə̈ sə̈ adjisîpili ndə̂ yê. 9 Kpro kâkë, Jezü nə̂ kə̈ tâkpa la andjê ânyë kə̈ tô rə̂ sə̈ andjê päkëdə̂:
         «Më pô ndə̂ nyê nə̂!» Andjë nə̂ ndola tchë, kə̈ zâ da yê, ânyë kə̈ gʉ̂te
         ëtchâtchâ yê. 10 Käko Jezü tô rə̂ sə̈ andjê päkëdə̂: «Wawa mböäbô nyê mbô-ê! Nyë gü kə̈
         tô rə̂ sə̈ arə̂mâ ndə̂ mê ndə̂kə̂ pa andjë e atə̂ Galilë, andjê wun-adje mê
         bhâye.»Pö ndə̂ aturûgu tô rə̂11 Ndə̂ gbô aɛ̈chë nə̈ ndə̂po lə̂ köbo, angâ aturûgu ndə̂ andjë sə̂ lakə̂ bata
         cho kuzü nə̈, dôtə̂ andjê âtə̂lə̂ gö nə̈, kə̈ tô pö ndə̂ arə gbɛ̂ ndə̂ âmbô
         lâme sə̈ agbölö a-earə̂ kə̂ wa ngela sə̈ Ndjapä. 12 Agbölö a-earə̂ kə̂ wa ngela sə̈ Ndjapä la akpôkpô azü pâlatə̂ andjê, kə̈ djêtə̂ andjê ndə̂kə̂ kʉ gbölö makətche sə̈ aturûgu nə̈.
         13 Andjë zâma sə̈ andjê kə̈ tô rə̂ päkëdə̂: «Nyë tö rə̂ kâkë: ‹Adjisîpili
         ndə̂ yê nə̈, kə̈ zɨ̂ ngbä krʉkrʉ yê lə̂ bütchî, kə̈ rô la rə̂ etə̂ dëkë ârâ
         lô nə̂.› 14 Âdə pö lâme âte lə̂ tü goverenëre, ârâ âmboadje rə̂ gbɛ̂ ndə̂kə̂ pa su yê
         zɨ, ânyë kə̂ mboadje ndjë rə̂ ndə̂kə̂ pa su nyê dɨ̈äbô nyê dɨ̂-î.» 15 Aturûgu nə̈ kʉ̂ makətche nə̈, kə̈ mbô rə̂ gundə̂sə̂ pö ndə̂ andjë tô rə̂ sə̈
         andjê. Bëte rə̂ kä ndə̂ pö lâme wâ lə̂ gbâtə̂ ajuîfu zoo ëtə̂ tchô angêta.Jezü wän adjisîpili ndə̂ yê(Mar 16.14-18; Luk 24.36-49; Jan 20.19-23; Abdj 1.6-8)16 Adjisîpili lə̂ könô gbɛ̂ tchêpâ nə̈ balë ê atə̂ Galilë bhâlə̂ küma aga ndə̂
         Jezü zâma sə̈ andjê alême ndə̂kə̂ e bhâye. 17 Ndə̂ andjë wûn Jezü, andjë gʉ̂te tchâtchâ yê, praâbalë angânə̈ gâmbabô
         rə̂ la su andjê gbɛ̂-a. 18 Jezü gîtə̂ yê ndola andjê kə̈ tô rə̂ sə̈ andjê päkëdə̂: «Ndjapä zä gbôgbô
         sə̈ mê pâ tchêlafô la tchêbêche. 19 Nyë êë pu azü pâ cho gbɛ̂, kə̂ mbo andjê tə̂ adjisîpili, nyë zä batɛ̂me sə̈ andjê la rə̈ Bha, la rə̈ Modô, la rə̈ Kpɨ̂ki Yingö. 20 Nyë nyïsə̂ nə̈ sə̈ andjê ndə̂kə̂ bata arə gbɛ̂ ndə̂ më tô pö ndə̂nə̈ sə̈ nyê.
         Äwäpä nyë wunsə̂ nə̈ pä, më kä la nyê logbɛ̂, ndjoa ësə̂nə̈ ndə̂ tchêbêche
         krʉ tâ.»

Jâan-Batîse mü pö Ndjapä(Mat 3.1-12; Luk 3.1-18; Jan 1.19-28)11 Tchôtchô Pö ndə̂ Jezü Krîsiti Modô ndə̂ Ndjapä tö tchâtə. 2 A mbö rə̂ lə̂ Mbëtï ndə̂ earə̂ ndə̂ma Ndjapä Ezayï päkëdə̂: Ndjapä tö rə̂ päkëdə̂:«Mê wan-adje ngâ earə̂ kua ndə̂ mê dokʉ̈tchê tə̂ zə̈ ndə̂kə̂ nyikrə köbo zə̈+.3 Tchə̂lə̂ gɨ̈ akrə lâme kä ndə̂ a djê rə̂ bhâlə̂ kpaɛ̈gâ päkëdə̂:Nyë nyïkrə köbo Gbölö Gbïɛ̈Nyë nyïkrə köbo yê ngbêwôn!+»4 Käko Jâan-Batîse ê kə̈ wûtu bhâlə̂ kpaɛ̈gâ lakə̂ mu pö sə̈ azü päkëdə̂: «Nyë gbötə̂ bəndɨ
         kə̂ mbo rə ndə̂ nyê, kə̂ gbo batɛ̂me, Ndjapä ko pö lə̂ küma nyê!» 5 Azü lə̂ agö ndə̂ Judë gbɛ̂ la azü gö ndə̂ Jerûzalêmo gbɛ̂ nə̂ pu Jâan. Andjë
         tösə̂ angbongbo rə ndə̂ andjê ësûwu, ânyë Jâan zâ batɛ̂me sə̈ andjê lə̂ ngû
         ndə̂ Jurudɛ̈n.6 Jâan yü lə̂ba ndə̂ a mbô rə̂ la su kʉ̂tê gia ndə̂ rə̈ yê wû pä chamö. Tche
         ï wû ndə̂ âwâ la kpoto gia pâ lə̂ba ndə̂ yê. Kɨ̈zɨ̂ ndə̂ yê də̈ kütû agölô
         la jrôâ awrʉ̂âtro. 7 Tche mü pö sə̈ azü päkëdə̂: «Ngâ akrə ndə̂ tche wâ la gbôgbô kə̈ rô mê
         ânəadje la tchêngbâ mê, më ndôâbo la sə̂ yê ndə̂kə̂ ndra ânyë kə̂ zu wû
         dakpo tə̂ da yê-a. 8 Mëmê, më zä batɛ̂me ndə̂ ngû sə̈ nyê, praâbalë tchetchë, tchê zadje batɛ̂me
         ndə̂ Kpɨ̂ki Yingö sə̈ nyê.»Jezü gbö batɛ̂me(Mat 3.13-17; Luk 3.21-22)9 Käko Jezü tô bhâ Näzärête ngâ gö ndə̂ Galilë, ânyë Jâan zâ batɛ̂me sə̈
         tchë lə̂ ngû ndə̂ Jurudɛ̈n. 10 Ndə̂ tche âsə̈ wutu lə̂ ngû nə̈, kə̈ wûn tchêlafô ndə̂ âvrôtə̂ yê, Kpɨ̂ki
         Yingö jrê pâ yê batə̂ grôgrô puli. 11 A djê tchə̂lə̂ ngâ gɨ̈ bhâ lafô päkëdə̂: «Mo də̈ Modô ndə̂ mê ndə̂ më nyîndə̂
         zə̈ tə̂ gbölösə̂nə̈, su mê fü la mö gbɛ̂+.»Jâbolo bölo Jezü bhâlə̂ kpaɛ̈gâ(Mat 4.1-11; Luk 4.1-13)12 Kpro kâkë, Kpɨ̂ki Yingö tôngo Jezü kə̈ ê la tchë atə̂lə̂ kpaɛ̈gâ. 13 Jezü sə̂ bhâye lə̂ lö tə̂ azü bïchuû. Satäa vû tchë lə̂ alö nə̈ lâme, tche sə̂ la agia sə̂nə̈ balë ânyë aânje nə̂ kə̈ mbô rə̂ la tchë.Jezü mü Tchôtchô Pö bhâ Galilë(Mat 4.12-22; Luk 4.14-15; 5.1-11; Jan 1.35-51)14 La tchêngbâ nə̈ ndə̂ a yî Jâan bhâlə̂ nda kânga, Jezü ê atə̂ Galilë kə̈ mû
         Tchôtchô Pö ndə̂ Ndjapä sə̈ azü. 15 Tche tö rə̂ päkëdə̂: «Lo nə̈ tâ tâ nə̂, Gbölö gö-gbïɛ̈ ndə̂ Ndjapä ndô nə̂. Nyë gbötə̂ bəndɨ kə̂ mbo rə ndə̂ nyê kə̈ gamba Tchôtchô Pö ndə̂ Ndjapä!»16 Ndə̂ tche âsə̈ ro tə̂ maga gbölö kpakpa ngû ndə̂ Galilë, tche wûn Chemön la
         yîngâ yê Anderë ndə̂ andjë sə̂ lakə̂ yi gbânda ndə̂ andjê, bëte andjë də̈
         a-earə̂ kə̂ pu agiangû. 17 Jezü tô rə̂ sə̈ andjê päkëdə̂: «Nyë nə̈ ngbâ mê, mê mboadje rə̂ pä nyë
         watə̂ a-earə̂ kə̂ pu azü.» 18 Kpro la tchêngbâ nə̈, andjë gbôtə̂ gbânda ndə̂ andjê kə̈ zâ tchêngbâ yê.
         19 Jezü ê atə̂ tchâtchu nə̈ kpîɛ̂kpîɛ̂ rə̂, kə̈ wûn Jâke modô ndə̂ Zebede la
         yîngâ yê Jâan ndə̂ andjë sə̂ lə̂ külû lakə̂ sɨ sə̂ gbânda ndə̂ andjê. 20 Kpro la tchêngbâ nə̈, tche ê andjê. Andjë gbôtə̂ bha andjê Zebede la a-earə̂
         kua ndə̂ andjê lə̂ külû nə̈, ânyë kə̈ zâ tchêngbâ yê.Jezü nyïsə̂ gbôgbô ndə̂ yê bhâ Käpërënäyûmo(Luk 4.31-37)21 Jezü la adjisîpili ndə̂ yê ê atə̂lə̂ gö ndə̂ Käpërënäyûmo. Lə̂ lö sabäa, Jezü lî bhâlə̂ nda kə̂ voga Ndjapä ndə̂ ajuîfu kə̈ sə̂ lakə̂ nyisə̂ rə. 22 Tchə̂lə̂ küma azü nə̈ gbɛ̂ djîngɨli lə̂ köbosə̂ kə̂ nyisə̂ rə ndə̂ yê, bëte
         tche nyîâbo sə̂ rə batə̂ a-earə̂ kə̂ nyisə̂ ndïɛ̈-a, tche nyïsə̂ rə la gbôgbô. 23 Sə̂nə̈ lâme, ngâ köchë ndə̂ tche wâ la ngbongbo tchozö lî lə̂ nda kə̂ voga
         Ndjapä ndə̂ ajuîfu nə̈, kə̈ sə̂ lakə̂ ta wârə̂ päkëdə̂: 24 «Giamâ mo nyîndə̂ nə̈ tə̂ ârâ, Jezü akrə gö ndə̂ Näzärête, mo nə̈ ndə̂kə̂
         won ârâ wön? Më wûnsə̂ zə̈ nə̂ gbɛ̂: Mo wä ngbî kə̈ dâka gbɛ̂, ndə̂ Ndjapä
         wân mö.» 25 Jezü hrô la tchë la gbôgbô, kə̈ tô rə̂ sə̈ tchë päkëdə̂: «Ngbo ma zə̈ tâ!
         Kə̈ wûtu lə̂ köchë âtə-ê!» 26 Ngbongbo tchozö lâme tâ wârə̂, kə̈ nyôânyoa köchë nə̈ la gbôgbô, ânyë
         kə̈ wûtu lə̂ yê-ê. 27 Tchə̂lə̂ küma azü nə̈ gbɛ̂ djîngɨli, andjë sə̂ lakə̂ yutə̂ andjê lə̂ gbâtə̂
         andjê päkëdə̂: «Rə âtə wä atöko? Ngâ täfo kə̂ nyisə̂ rə la gbôgbô ndə̂ Ndjapä!
         Köchë âtə tö pö la gbôgbô sə̈ angbongbo atchozö, andjë djê tchë-o!» 28 La tchêngbâ nə̈, pö ndə̂ Jezü zâ tchə̂lə̂ agö ndə̂ Galilë gbɛ̂.Jezü tchä a-earə̂ tə̂kömbô kə̂ grô angbongbo atchozö(Mat 8.14-15; Luk 4.38-39)29 Ndə̂ andjê âsə̈ wutu lə̂ nda kə̂ voga Ndjapä ndə̂ ajuîfu nə̈, Jezü la Jâke la
         Jâan ê atə̂ tchâalê ndə̂ Chemön la Anderë. 30 Dëkë ɛ̈chë-mbïɛ̈ Chemön lô nə̂ ëbêche, tche wä la tə̂kömbô ndə̂ zɨ, kpro
         la tchêngbâ nə̈ a tô pö ndə̂ yê sə̈ Jezü. 31 Jezü gîtə̂ yê ndola tchë, kə̈ zâ könô yê ânyë kə̈ kênga tchë ëlafô.
         Tə̂kömbô nə̈ gbôtə̂ yê ânyë tche sə̂ lakə̂ mbo kɨ̈zɨ̂ sə̈ andjê.32 La tchêndə̂gölo, ndə̂ tchô jêtə̂ kə̂ bu, azü kʉ̂ a-earə̂ tə̂kömbô gbɛ̂, la
         andjanə̈ ndə̂ andjë wâ la angbongbo atchozö, kə̈ nə̂ la andjê pu Jezü. 33 Azü lə̂ gö nə̈ gbɛ̂ pâlatə̂ andjê tchâtchu nda nə̈. 34 Jezü tchâ a-earə̂ tə̂kömbô ngbî ngbî lâme tə̂ gbölösə̂nə̈, kə̈ grô ndjë
         angbängbä angbongbo atchozö. Tche gbôâbo tə̂ angbongbo atchozö nə̈ pä andjë
         po-a, bëte andjë wûnsə̂ yê nə̂.Jezü mü pö bhâ Galilë(Mat 4.23; Luk 4.42-44)35 Po mbatchâ, ndə̂ gbô tchô ndə̂po lakə̂ bu, Jezü âlafô kə̈ wûtu tchâalê nə̈,
         kə̈ ê bhâlə̂ kpaɛ̈gâ, ânyë kə̈ sə̂ lakə̂ to pö sə̈ Ndjapä bhâye. 36 Chemön la araagü nə̈ ê ndə̂kə̂ pu tchë. 37 Ndə̂ andjë âsə̈ gbo tchë, kə̈ tô rə̂ sə̈ tchë päkëdə̂: «Azü gbɛ̂ kä lakə̂
         pu mö.» 38 Jezü tô rə̂ sə̈ andjê päkëdə̂: «Azə̈ êë atə̂lə̂ angâ ayɛ̈yɛ̈ gö ndə̂ âwâ
         po ndrotə̂ azə̂, ndə̂kə̂ pa më mu ndjë Tchôtchô Pö ndə̂ Ndjapä bhâye. Bëte
         rə lâme kä ndə̂ më nə̂ ndə̂nə̈.» 39 Käko Jezü ê kulə̂ anda kə̂ voga Ndjapä ndə̂ ajuîfu ndə̂ âwâ lə̂ agö ndə̂ Galilë
         gbɛ̂, kə̈ mû Tchôtchô Pö ndə̂ Ndjapä, kə̈ grô angbongbo atchozö.Jezü tchä ngâ earə̂ broma(Mat 8.1-4; Luk 5.12-16)40 Ngâ earə̂ broma nə̂ ndola Jezü, kə̈ gʉ̂te tchâtchâ yê kə̈ dɨ̂ tchə̂lə̂ ma yê
         sə̈ tchë päkëdə̂: «Âdə mo ânyində̂ nə̈ kə̂ mbo rə̂ pä tə̂ mê daka.» 41 Nyonyo yê mbô Jezü, tche yî könô yê kə̈ grʉ̂ tchë, kə̈ tô rə̂ sə̈ tchë päkëdə̂:
         «Më nyîndə̂ nə̈ nə̂, äwäpä tə̂ zə̈ daka-ê.» 42 Posə̂nə̈, broma nə̈ gbôtə̂ yê ânyë tə̂ yê dâka-ê. 43 Pânə̈ Jezü hrô la tchë tə̂ kïkï nə̈ ânyë kə̈ grô tchë. 44 Tche tô rə̂ sə̈ tchë päkëdə̂: «Amö toabô rə̂ tô sə̈ ngâ akrə balë-ê, praâbalë
         amö e kə̂ matə̂ zə̈ sə̈ earə̂ kə̂ wa ngela sə̈ Ndjapä, kə̂ kʉ arə ngela ndə̂ Möyîze tô pö ndə̂nə̈ alême, käko mo nyisə̂ nə̈ lə̂ la azü gbɛ̂ pä tə̂ zə̈ dâka nə̂.»
         45 Praâbalë köchë lâme gîtə̂ yê kpro kâkë, kə̈ sə̂ lakə̂ on la pö nə̈, kə̈
         tô pö ndə̂nə̈ sə̈ azü gbɛ̂. Ädə̈ käko ânyë Jezü kä wâbo ndə̂kə̂ li lə̂ angâ
         agö lə̂ la azü-a, praâbalë tche ê atə̂lə̂ kpaɛ̈gâ. Azü nə̂ pu tchë kulə̂ atchô
         gbɛ̂.
         
            
               	Nyë dɨ̈ Mal 3.1.

               	Nyë dɨ̈ Eza 40.3.

               	Nyë dɨ̈ Aps 2.7; Eza 42.1.

Jezü tchä ngâ köchë ndə̂ tche ngêwele(Mat 9.1-8; Luk 5.17-26)21 Lə̂ angâ lö la tchêngbâ nə̈, Jezü dôtə̂ yê atə̂ Käpërënäyûmo. Azü âsə̈
         dje rə̂ pä tche kä lə̂ manda, 2 kpûlû azü nə̂ kə̈ zâ tchô gbɛ̂, ngâ kpîɛ̂kpîɛ̂ tchô wâbo-a, âdəndjë tchô
         də sûwu tchâtchu manda nə̈-a. Jezü sə̂ lakə̂ mu pö Ndjapä sə̈ andjê. 3 Angâ azü nə̂ la ngâ akrə ndə̂ tche ngêwele sə̈ tchë, ndə̂ azü voanə̈ zâ tchë.
         4 Praâbalë köbo ndə̂kə̂ wutu la tchë ëtchâtchâ Jezü wâbo-a, bëte kpûlû azü
         nə̈. Andjë â la tchë dəpâ nda, kə̈ krô grʉ̈ kpôsə̂nə̈ ndə̂ Jezü sə̂ tâ, kə̈
         jrê tchë la kʉ̈ngrʉ nə̈ kpô tchâtchu Jezü. 5 Jezü wûn rə̂ ndə̂ andjë zâ su andjê gbɛ̂ sə̈ tchë, kə̈ tô rə̂ sə̈ akrə ndə̂
         tche ngêwele lâme päkëdə̂: «Bechë ndə̂ mê, a kô pö lə̂ küma zə̈ nə̂.» 6 Angâ a-earə̂ kə̂ nyisə̂ ndïɛ̈ ndə̂ andjë sə̂ tchâalê nə̈, sə̂ lakə̂ to rə̂ tə̂ su andjê päkëdə̂: 7 «Bëte giamâ kä ndə̂ köchë âtə to pö kâkë? Tche sə̈ lakə̂ dro Ndjapä. Tchabâ
         kä ndə̂ âwâ ndə̂kə̂ ko pö lə̂ küma akrə? Kütû Ndjapä balë.» 8 Jezü wûnsə̂ pö lâme tə̂ su andjê gasa-ê, kə̈ tô rə̂ sə̈ andjê päkëdə̂: «Bëte
         giamâ nyë sə̂ lakə̂ rɨ tchə̂lə̂ nyê käko-ë? 9 Ndə̂kə̂ to rə̂ sə̈ ngâ akrə ndə̂ tche ngêwele päkëdə̂: ‹A kô pö lə̂ küma zə̈
         nə̂›, âdəndjë ndə̂kə̂ to rə̂ päkëdə̂: ‹Alafô kə̈ zâ kʉ̈ngrʉ ndə̂ zə̈ kə̈ nə̂›,
         anə̈bâ kä ndə̂ âwâtə̂ mömö nə̈? 10 Ndə̂kə̂ mbo rə̂ ânyë nyê wunsə̂ nə̈ pä Modô ndə̂ Akrə kä la gbôgbô ndə̂kə̂ ko pö lə̂ küma azü pâ cho âtə.» Jezü tô rə̂ sə̈ akrə
         ndə̂ tche ngêwele lâme päkëdə̂: 11 «Më tö rə̂ sə̈ mö, alafô kə̈ zä kʉ̈ngrʉ ndə̂ zə̈, kə̈ gû atə̂ndə̂ zə̈.» 12 Po tchâme, köchë nə̈ âlafô lə̂ la azü gbɛ̂, kə̈ zâ kʉ̈ngrʉ ndə̂ yê ânyë
         kə̈ gû gutə̂. Tchə̂lə̂ küma azü nə̈ gbɛ̂ djîngɨli, andjë vôga Ndjapä lakə̂
         to rə̂ päkëdə̂: «Azə̈ wûn-âbo ngâ rə kâkë lo balë-a.»Jezü ë Levï ndə̂kə̂ nə ngbâ yê(Mat 9.9-13; Luk 5.27-32)13 Jezü kä dôtə̂ yê atə̂ maga gbölö kpakpa ngû ndə̂ Galilë, kpûlû azü nə̈
         gbɛ̂ nə̂ pu tchë, ânyë tche sə̂ lakə̂ nyisə̂ rə sə̈ andjê. 14 Ndə̂ tche âsə̈ ro, kə̈ wûn Levï modô ndə̂ Alefë ndə̂ tche sə̂ bêche sə̂nə̈ ndə̂ azü yo lapöo tâ. Tche tô rə̂
         sə̈ tchë päkëdə̂: «Nə ngbâ mê.» Tche âlafô ânyë kə̈ zâ tchêngbâ yê. 15 Pânə̈ Jezü ê ndə̂kə̂ zɨ rə bhâ tchâalê ndə̂ Levï. Angbängbä a-earə̂ kə̂ pala
         makətche-lapöo la a-earə̂ ngbongbo rə la adjisîpili ndə̂ yê sə̂ lakə̂ zɨ rə la tchë balë, bëte angbängbä azü nə̈ lâme kä ndə̂
         âzâ tchêngbâ yê. 16 Ndə̂ angâ afarizïɛ̈n ndə̂ andjë nyisə̂ ndïɛ̈ âsə̈ wun rə̂ ndə̂ andjë sə̂ lakə̂ zɨ rə la a-earə̂ ngbongbo
         rə la a-earə̂ kə̂ pala makətche-lapöo, andjë tô rə̂ sə̈ adjisîpili ndə̂ yê päkëdə̂:
         «Bëte giamâ kä ndə̂ tche zɨ rə la a-earə̂ kə̂ pala makətche-lapöo la a-earə̂ ngbongbo
         rə?» 17 Jezü djê andjê kə̈ tô rə̂ sə̈ andjê päkëdə̂: «Âdə̂âbo azü ndə̂ tə̂ andjê
         wâ la sə̂nə̈ kä ndə̂ âe ndə̂kə̂ wun dokotöro-a, praâbalë kütû a-earə̂ tə̂kömbô
         kä ndə̂ âe ndə̂kə̂ wun tchë. Më nə̂âbo ndə̂kə̂ e adjîrə̂ azü-a, praâbalë
         më nə̈ ndə̂kə̂ e a-earə̂ ngbongbo rə.»Pö ndə̂kə̂ kosə̂ kɨ̈zɨ̂ ndə̂kə̂ to pö sə̈ Ndjapä(Mat 9.14-17; Luk 5.33-39)18 Tə̂ngâlo, adjisîpili ndə̂ Jâan-Batîse la afarizïɛ̈n sə̂ lakə̂ kosə̂ kɨ̈zɨ̂ ndə̂kə̂
         to pö sə̈ Ndjapä. Angâ azü nə̂, kə̈ tô rə̂ sə̈ Jezü päkëdə̂: «Bëte giamâ
         kä ndə̂ adjisîpili ndə̂ Jâan-Batîse la adjisîpili ndə̂ afarizïɛ̈n kosə̂ kɨ̈zɨ̂
         ndə̂kə̂ to pö sə̈ Ndjapä, ânyë adjisîpili ndə̂ zə̈ mbôâbô mbô tâ käko-ë?»
         19 Jezü tô rə̂ sə̈ andjê päkëdə̂: «Azü ndə̂ a e andjê ndə̂ kpülü ndə̂kə̂ totə̂
         ndə̂ köchë la ɛ̈chë koadje sə̂ kɨ̈zɨ̂ ndə̂kə̂ to pö sə̈ Ndjapä, ndə̂ gbô köchë
         nə̈ ndə̂po lə̂ gûtə̂ andjê? Âdə̂âbo käko-a. Âdə gbô köchë nə̈ âsə lə̂ gûtə̂
         andjê, andjë wâbo ndə̂kə̂ kosə̂ kɨ̈zɨ̂ ndə̂kə̂ to pö sə̈ Ndjapä-a. 20 Praâbalë angâ alö ânəadje ndə̂ a zadje köchë nə̈ lə̂ gûtə̂ andjê, tə̂ lö
         nə̈ lâme kä ndə̂ andjë kosə̂ kɨ̈zɨ̂ ndə̂kə̂ to pö sə̈ Ndjapä.21 «Akrə srôâbo ndöma täfo lə̂ba ndə̂kə̂ sɨ rə̂ la ku bəndɨ nə̈-a, bëte täfo ndöma
         lə̂ba nə̈ âsroadje tchə̂lə̂ bəndɨ nə̈, ânyë ku nə̈ ge tə̂ gbölösə̂nə̈. 22 Akrə wâbo ndə̂kə̂ su täfo pî lə̂ abəndɨ kədjâ-pî-a, ârə̂ âdəabô də̂ käko,
         pî nə̈ soadje tchə̂lə̂ kədjâ-pî nə̈ ânyë âtu gbɛ̂ ëbêche. Praâbalë akrə
         wä kütû ndə̂kə̂ su täfo pî lə̂ atäfo akədjâ-pî!»Jezü la pö ndə̂ lö sabäa(Mat 12.1-8; Luk 6.1-5)23 Lə̂ ngâ lö sabäa, Jezü sə̂ lakə̂ ro kulə̂ akɨ̈ndɨ̈ blë. Adjisîpili ndə̂ yê âsə̈ ro, andjë sə̂
         lakə̂ krʉa angâ andjî blë nə̈ ndroma köbo. 24 Afarizïɛ̈n tô rə̂ sə̈ tchë päkëdə̂: «Wunsaâ, bëte giamâ kä ndə̂ adjisîpili
         ndə̂ zə̈ mbo rə ndə̂ ndïɛ̈ kôsə̂ nə̈ pä a mbo rə̂ lə̂ lö sabäa?» 25 Tche tô rə̂ ndə̂nə̈ sə̈ andjê päkëdə̂: «Rə ndə̂ Davîdi mbô rə̂ alême sə̂nə̈ ndə̂ gʉ nyû tchë la azü ndə̂ yê lâme, nyë dɨ̂âbo rə̂
         dämba? 26 Sə̂nə̈ ndə̂ Abiatäre wâtə̂ gbölö earə̂ kə̂ wa ngela sə̈ Ndjapä, Davîdi lî bhâlə̂ nda Ndjapä. Tche kʉ̂ amâpa ndə̂ a kʉ̂ rə̂ la ngela
         sə̈ Ndjapä, ndə̂ ndïɛ̈ zâ köbo kütû sə̈ agbölö a-earə̂ kə̂ wa ngela sə̈ Ndjapä
         ndə̂kə̂ zɨ rə̂ lâme, tche zɨ̂ rə̂, kə̈ kʉ̂ ndjë rə̂ sə̈ azü ndə̂ andjë zâ tchêngbâ
         yê.» 27 Jezü tô rə̂ sə̈ andjê päkëdə̂: «A mbö lö sabäa bëte akrə, praâbalë a mbôâbo
         akrə bëte lö sabäa-a. 28 Bëte rə̂ kä ndə̂ Modô ndə̂ Akrə wâtə̂ gbölö akrə pâ lö sabäa.»

Jezü tchä ngâ köchë lə̂ lö sabäa(Mat 12.9-14; Luk 6.6-11)31 Jezü kä lî bhâlə̂ nda kə̂ voga Ndjapä ndə̂ ajuîfu; ngâ köchë kä bhâye ndə̂ könô yê ngêwele. 2 Afarizïɛ̈n chêko Jezü ndə̂kə̂ pa, âdə tche âtcha ngâ akrə lə̂ lö sabäa, ânyë andjê gboadje köbo ndə̂kə̂ yi pö lə̂ küma yê. 3 Käko Jezü tô rə̂ sə̈ köchë ndə̂ könô yê ngêwele lâme päkëdə̂: «Alafô
         tchâtə, kə̈ krʉ̂ lə̂ gûtə̂ azü gbɛ̂.» 4 Pânə̈ tche tô rə̂ sə̈ andjê päkëdə̂: «Giamâ kä ndə̂ ndïɛ̈ zâ köbo ndə̂kə̂
         mbo rə̂ lə̂ lö sabäa? Kə̂ mbo tchôtchô rə âdəndjë kə̂ mbo ngbongbo rə? Kə̂ tcha
         akrə âdəndjë ndə̂kə̂ won tchë?» Praâbalë andjë ngbô ma andjê ëtâ. 5 Jezü wûn tchə̂lə̂ la andjê balë balë la mêrâ, kə̈ wâ la nyonyo bëte gbôgbô
         su andjê. Tche tô rə̂ sə̈ köchë lâme päkëdə̂: «Yorʉa tchə̂lə̂ könô zə̈.»
         Tche yôrʉa tchə̂lə̂ nə̈, ânyë könô yê nə̈ dâka-ê. 6 Afarizïɛ̈n wûtu lə̂ nda kə̂ voga Ndjapä ndə̂ ajuîfu nə̈, kə̈ djêtə̂ andjê gasa la azü
         ndə̂ andjë wâ lə̂ kpûlû ndə̂ gbïɛ̈+Hërôde tə̂ akänyï ndə̂kə̂ won Jezü.Jezü la kpûlû azü(Mat 4.25; 12.15-16; Luk 6.17-19)7 Jezü la adjisîpili ndə̂ yê gbɨ̂tɨ tə̂ andjê kə̈ ê atə̂ maga gbölö kpakpa ngû. Angâ angbängbä
         agbölö kpûlû azü ndə̂ andjë tô bhâ Galilë ndjë la Judë, andjë nə̂ kə̈
         zâ tchêngbâ yê. 8 Andjë tö bhâ Jerûzalêmo, bhâ Ïdûme, dəkalâ ngû ndə̂ Jurudɛ̈n, lə̂ agö ndə̂ Tîre la Sidön. Angbängbä
         agbölö kpûlû azü nə̈ nə̂ pu Jezü, bëte andjë djë pö ndə̂ arə gbɛ̂ ndə̂ tche
         mbô rə̂. 9 Käko Jezü tô rə̂ sə̈ adjisîpili ndə̂ yê ndə̂kə̂ pa andjë nyikrə ngâ külû
         bëte tchë, ânyë azü nə̈ frofroabô tchë frôfro-ê. 10 Bëte, tə̂ pö ndə̂nə̈ ndə̂ tche tchâ a-earə̂ tə̂kömbô tə̂ gbölösə̂nə̈, käko
         a-earə̂ tə̂kömbô gbɛ̂ sə̂ lakə̂ gbrogbrotə̂ andjê ndə̂kə̂ grʉ tchë. 11 Ndə̂ azü ndə̂ andjë wâ la angbongbo atchozö lə̂ andjê âsə̈ wun tchë, kə̈ tê
         tchâtchâ yê lakə̂ ta wârə̂ päkëdə̂: «Mo də̈ Modô ndə̂ Ndjapä!» 12 Praâbalë Jezü zâma sə̈ andjê la gbôgbô ndə̂kə̂ pa andjë toabô sə̂ yê tô
         ânyë azü wunsə̂ yê-ê.Jezü dɨ̂ abadjângele 12(Mat 10.1-4; Luk 6.12-16)13 Pânə̈ Jezü kênga atə̂lə̂ küma aga, tche ê azü ndə̂ su yê nyîndə̂ nə̈, ânyë
         andjë nə̂ pu tchë. 14 Tche dɨ̂ andjê lə̂ könô gbɛ̂ tchêpâ nə̈ bïchuû kə̈ ê rə̂ tə̂ andjê pä abadjângele, ndə̂kə̂ pa andjë sə ndrotə̂ yê, ânyë tche wân andjê ndə̂kə̂ mu Tchôtchô
         Pö. 15 Tche zâ gbôgbô sə̈ andjê ndə̂kə̂ gro angbongbo atchozö. 16 Azü lə̂ könô gbɛ̂ tchêpâ nə̈ bïchuû nə̈ də̈: Chemön ndə̂ Jezü ê rə̂ tə̂
         yê pä Pîêre, 17 Jâke la yîngâ yê Jâan amodô ndə̂ Zebede, Jezü ê rə̂ tə̂ andjê pä Böänërëjêse ndə̂ ânyîndə̂ kə̂ to rə̂ päkëdə̂: «Abechë ndə̂ nyïvrö ndə̂ âsoa,» 18 Anderë, la Fïlîpe la Bartelemï la Matiyə̈ la Tomä la Jâke, modô ndə̂ Alefë
         la Tadë la Chemön, akrə gö ndə̂ Kanän, 19 la Jüdâse Ïsïkärïyôte, akrə ndə̂ tchê yoadje sə̂ Jezü.Jezü la Bëlëzëbûlu(Mat 12.24-32; Luk 11.15-23; 12.10)20 Pânə̈ Jezü dôtə̂ yê atə̂ tchâalê. Kpûlû azü kä pâlatə̂ andjê kə̈ zâ tchô
         gbɛ̂, âmbô rə̂ pä köbo ndə̂kə̂ pa Jezü la adjisîpili ndə̂ yê zɨ kɨ̈zɨ̂ wâbo-a.
         21 Ndə̂ azü lə̂ bûngrɨ̂ ndə̂ Jezü âsə̈ dje pö ndə̂nə̈, andjë nə̂ ndə̂kə̂ za tchë
         bëte andjë tö rə̂ päkëdə̂: «Nyî kä lakə̂ mbo tchë.» 22 Angâ a-earə̂ kə̂ nyisə̂ ndïɛ̈ ndə̂ andjë tô bhâ Jerûzalêmo, andjë tô rə̂ päkëdə̂: «Bëlëzëbûlu kä lə̂ yê, bëte rə̂ kä ndə̂ tche gro angbongbo atchozö lâme la gbôgbô ndə̂
         makündji ndə̂ andjê.» 23 Jezü ê andjê kə̈ nyîsə̂ ngâ pö sə̈ andjê la ndoka päkëdə̂: «Satäa âgro tə̂ yê la tə̂ yê atöko? 24 Âdə azü lə̂ ngâ gö-gbïɛ̈ âkrʉ tchə̂lə̂ tə̂ andjê, ânyë kə̈ sə̂ lakə̂ mbo
         kʉ̈ʉ̈ lə̂ gbâtə̂ andjê, gö-gbïɛ̈ nə̈ lâme krʉabô tee-a. 25 Âdə tchə̂lə̂ azü lə̂ ngâ bûngrɨ̂ âkrʉ tchə̂lə̂ tə̂ yê ânyë kə̈ sə̂ lakə̂ mbo
         kʉ̈ʉ̈ lə̂ gbâtə̂ andjê, bûngrɨ̂ nə̈ lâme wa bata lə̂ kpâlâ yê tee-a. 26 Âdə Satäa âalafô ndə̂kə̂ mbo kʉ̈ʉ̈ tə̂ yê la tə̂ yê, âdəndjë rə̂ ndə̂ tchə̂lə̂
         yê krʉ̂, gbôgbô ndə̂ yê kä wa bata tee-a.27 «Ngâ akrə wâbo ndə̂kə̂ li bhâ tchâalê ndə̂ ngâ gbôgbô köchë ndə̂kə̂ zɨ ngbä
         arə ndə̂ yê-a, praâbalë äwäpä tche i tchë dokʉ̈tchê ânyë kə̂ zɨadje ngbä
         arə tchâalê nə̈. 28 Ɛn-ɛn, tə̂ lëge nə̈ më tö rə̂ sə̈ nyê, angbongbo arə gbɛ̂ ndə̂ azü mbo rə̂ âdəndjë
         kə̂ dro Ndjapä, a âkoadje pö nə̈ lə̂ küma andjê. 29 Praâbalë âdə ngâ akrə âdro Kpɨ̂ki Yingö, Ndjapä âkoabô pö nə̈ lə̂ küma yê balë tee-a, pö nə̈ âwa lə̂ küma yê pïï
         etə̂.»30 Jezü tö pö lâme sə̈ andjê bëte andjë tö rə̂ päkëdə̂: «Tche kä la ngâ ngbongbo
         tchozö lə̂ yê.»Anyï Jezü la ayîngâ yê(Mat 12.46-50; Luk 8.19-21)31 Anyï Jezü la ayîngâ yê wûtu. Andjë sə̂ bhâ sûwu kə̈ wân ngâ akrə ndə̂kə̂
         e tchë. 32 Kpûlû azü sə̂ ndrotə̂ yê bêche, a tô rə̂ sə̈ tchë päkëdə̂: «Anyï zə̈ la
         ayîngâ zə̈ la anyînə̂ zə̈ kä sûwu, andjë nyïndə̂ kə̂ wun mö.» 33 Tche tô rə̂ ndə̂nə̈ sə̈ andjê päkëdə̂: «Anyï mê la ayîngâ mê də̈ andjanə̈bâ?»
         34 Pânə̈ tche wûn azü ndə̂ andjë sə̂ ndrotə̂ yê, ânyë kə̈ tô rə̂ sə̈ andjê päkëdə̂:
         «Nyë wünsa anyï mê la ayîngâ mê kä âtə. 35 Bëte akrə ndə̂ tche mbô rə ndə̂ su Ndjapä nyîndə̂ nə̈, akrə nə̈ lâme də̈ yîngâ
         mê, nyînə̂ mê la anyï mê.»
         
            
               	Änyïndə̂ kə̂ to pö ndə̂ azü ndə̂ andjë sə̂ lə̂ kpûlû (kâmâ porosö) ndə̂
                     gbïɛ̈ Hërôde.

Ndoka pâ earə̂ kə̂ gɨ ndjî rəgʉ(Mat 13.1-9; Luk 8.4-8)41 Jezü kä sə̂ lakə̂ nyisə̂ rə tə̂ maga gbölö kpakpa ngû ndə̂ Galilë. Gbölö kpûlû
         azü pâlatə̂ andjê ndrotə̂ yê, käko tche â, kə̈ sə̂ lə̂ külû ndə̂ âwâ la
         ngû, kpûlû azü nə̈ sə̂ andə̂ andjë nə̈ ëbêche tchâtchu gbölö kpakpa ngû
         ndə̂ Galilë. 2 Tche nyîsə̂ arə sə̈ andjê tə̂ gbölösə̂nə̈ lə̂ köbosə̂ ndoka, kə̈ tô rə̂ sə̈
         andjê lə̂kə̂ nyisə̂ rə ndə̂ yê nə̈ päkëdə̂: 3 «Nyë djë rə̂! Ngâ akrə wütu kə̈ ê atə̂lə̂ kɨ̈ndɨ̈ ndə̂kə̂ gɨ ndjî rəgʉ. 4 Ndə̂ tche âsə̈ gɨ andjî rəgʉ nə̈, angânə̈ tû bêche ndroma köbo, anyïɛ̈nə̈ nə̂
         kə̈ dê rə̂ gbɛ̂. 5 Angânə̈ tü lə̂ cho ndə̂ âwâ la täme, cho wâbo sə̂ tchô nə̈ lâme tə̂ gbölösə̂nə̈-a.
         Andjî rəgʉ nə̈ kʉ̂ kə̈ kpô wândâ wändä, bëte cho nə̈ lîâbo-a. 6 Praâbalë ndə̂ lo âsə̈ ta tə̂ gbölösə̂nə̈, rəgʉ nə̈ hrô-ê, bëte chëchë nə̈
         lîâbo atə̂lə̂ cho-a. 7 Angânə̈ tû lə̂ achi, achi nə̈ kpô kə̈ vû pânə̈, käko âwâbo ndə̂kə̂ le-a. 8 Angânə̈ tû lə̂ tchôtchô cho, âkʉ̂, kə̈ kʉ̂che ânyë kə̈ lê: Ngânə̈ lë tə̂
         akrə gbɛ̂ la lə̂ könô gbɛ̂, ngânə̈ lê tə̂ azü vötaâ, ngânə̈ lê ngbangbo balë.»
         9 Jezü tô rə̂ sə̈ andjê päkëdə̂: «Akrə ndə̂ tche wâ la tü, äwäpä tche dje
         pö âtə!»Jezü tö pö la ndoka bëte giamâ?(Mat 13.10-17; Luk 8.9-10)10 Ndə̂ Jezü gîtə̂ yê bhâchï tə̂ azü nə̈, adjisîpili ndə̂ yê lə̂ könô gbɛ̂
         tchêpâ nə̈ bïchuû la azü ndə̂ andjë sə̂ ndrotə̂ yê yû tchë tə̂ dju ndoka
         lâme. 11 Tche tô rə̂ sə̈ andjê päkëdə̂: «Andə̂ nye nə̈, Ndjapä zä rə̂ sə̈ nyê ndə̂kə̂
         wunsə̂ apö ndə̂ Gbölö gö-gbïɛ̈ ndə̂ Ndjapä ndə̂ âwâ lə̂ küwû nə̈, praâbalë andə̂ azü də sûwu, andjë djë andə̂ andjë
         nə̈ kütû lə̂ köbosə̂ andoka,12 ndə̂kə̂ pa: ‹Âdə andjê âsə̈ wun tchô kə̈ wûn-âbo rə-a,andjê âsə̈ dje pö, praâbalë kə̈ djêâbo tchə̂lə̂ nə̈-a,käko ânyë andjë doabô tə̂ andjê dô pu Ndjapäânyë tche ko pö lə̂ küma andjê-ê+.›»Dju ndoka ndə̂ earə̂ kə̂ gɨ ndjî rəgʉ(Mat 13.18-23; Luk 8.11-15)13 Tche kâ tô rə̂ sə̈ andjê päkëdə̂: «Nyë djêâbo tchə̂lə̂ ndoka âtə? Käko nyë
         âdje tchə̂lə̂ adɨ̂ andoka nə̈ atöko? 14 Earə̂ kə̂ gɨ ndjî rəgʉ nə̈ wä batə̂ earə̂ kə̂ mu pö Ndjapä. 15 Andjanə̈ ndə̂ andjë wâ batə̂ ndjî nə̈ ndə̂ âtû ndroma köbo, də̈ andjanə̈ ndə̂
         a lû pö nə̈ lə̂ su andjê, praâbalë ndə̂ andjë djê pö nə̈, Satäa nə̂ kə̈ krʉ̂a pö nə̈ ndə̂ a lû rə̂ lə̂ su andjê. 16 Âdə andə̂ angâ azü nə̈, andjë wä batə̂ andjî nə̈ ndə̂ âtû lə̂ cho ndə̂ âwâ
         la täme, ndə̂ andjê âsə̈ dje pö nə̈, kə̈ gâmba rə̂ gasa la mômô, 17 praâbalë pö nə̈ mbôâbo chëchë yê lə̂ andjê-a, andjë kpôkpoabô tə̂ andjê-a,
         âdə arə nyonyo la yûkü âgbo andjê bëte pö Ndjapä, andjë gbotə̂ köbo nə̈-ê.
         18 Angâ azü nə̈ wä batə̂ andjî nə̈ ndə̂ âtû lə̂ cho ndə̂ âwâ lə̂ achi: Andjë
         də̈ azü ndə̂ andjë djê pö nə̈, 19 praâbalë kə̂ dɨ su andjê tə̂ arə tchêbêche, kə̂ gbo rə ndə̂ âbolo azü, la agʉ
         arə gbɛ̂ ndə̂ âlî lə̂ su andjê, âkîtə̂ köbo pö nə̈ tə̂ su andjê ndə̂kə̂ le.
         20 Angânə̈ wä batə̂ andjî nə̈ ndə̂ âtû lə̂ tchôtchô cho: Andjë də̈ andjanə̈ ndə̂
         andjë djê pö nə̈ kə̈ gâmba rə̂ la su andjê ânyë kə̈ lê. Ngânə̈ lë tə̂ akrə
         gbɛ̂ la lə̂ könô gbɛ̂, ngânə̈ lê tə̂ azü vötaâ, ngânə̈ lê ngbangbo balë.»Ndoka pâ lâmba(Luk 8.16-18)21 Jezü kâ tô rə̂ sə̈ andjê päkëdə̂: «Akrə tö wo lə̂ lâmba ndə̂kə̂ za rə̂ tchâtchâ
         lüsû âdəndjë kʉ̈ngrʉ? Tchê zabô ndjë rə̂ tee pâ ngâ rə lafô? 22 Bëte rə gbɛ̂ ndə̂ âwâ lə̂ küwû nə̈, âwutuadje tchâtchu azü ësûwu, rə gbɛ̂
         ndə̂ a zâ rə̂ wü, âwutuadje lə̂ ngbänga. 23 Âdə ngâ akrə âwa la tü ndə̂kə̂ dje pö la rə̂, äwäpä tche dje pö âtə!» 24 Tche kä tô rə̂ sə̈ andjê päkëdə̂: «Nyë djë pö âtə djîrə̂! Rə ndə̂ nyê kʉ
         rə lə̂nə̈ sə̈ angâ nyê kä ndə̂ a kʉadje ndjë rə la rə̂ sə̈ nyê, a âkä kʉadje
         ngânə̈ ëpânə̈ sə̈ nyê. 25 Bëte akrə ndə̂ tche wâ la ngâ rə, a âzadje ngânə̈ pânə̈ sə̈ tchë. Praâbalë
         akrə ndə̂ tche wâbô wâ la ngâ rə, a âkrʉadje ndjë kpîɛ̂kpîɛ̂ nə̈ ndə̂ tche
         wâ la rə̂.»Ndoka pâ ndjî rəgʉ ndə̂ âkʉ̂ la tə̂ yê26 Jezü kâ tô rə̂ päkëdə̂: «Gbölö gö-gbïɛ̈ ndə̂ Ndjapä wä batə̂ ngâ akrə
         ndə̂ tche gɨ̂ ndjî rəgʉ: 27 Ndə̂ tche lô âdəndjë rə̂ ndə̂ tche lôâbô lô-ê, tchêdalo la tchə̂lə̂ bütchî,
         ndjî rəgʉ nə̈ kʉ̂, ânyë kə̈ kʉ̂che, tche wûn-âbo sə̂ köbo ndə̂ ndjî rəgʉ nə̈
         kʉ̂che la rə̂-a. 28 Kütû cho la tə̂ yê kä âkə̂ mbo rə̂ pä rə nə̈ kʉche. Dokʉ̈tchê, da nə̈ kʉ̈che,
         la tchêngbâ nə̈ alêlê nə̈ wutu tâ, ânyë alêlê nə̈ gbro. 29 Âdə ndjî rəgʉ nə̈ âdro nə̂, a gra rə̂ la kamba, bëte lo kə̂ gra rə̂ tâ tâ nə̂.»Ndoka pâ ndjî yö ndə̂ a ê rə̂ tâ pä mütârede(Mat 13.31-32; Luk 13.18-19)30 Jezü kä tô rə̂ päkëdə̂: «Giamâ kä âkə̈ kʉ̂tə̂ yê la Gbölö gö-gbïɛ̈ ndə̂
         Ndjapä? Ndoka nə̈bâ kä ndə̂ azə̈ nyisə̂ nə̈ ta rə̂? 31 Gbölö gö-gbïɛ̈ ndə̂ Ndjapä wä batə̂ ngâ ndjî yö ndə̂ rə̈ nə̈ wû pä mütârede, ndə̂ a gɨ̂ rə̂ lə̂ cho, tche wätə̂ kpîɛ̂kpîɛ̂ ndjî rəgʉ tə̂ adɨ̂ andjî rəgʉ
         gbɛ̂. 32 Praâbalë ndə̂ a gɨ̂ rə̂, âkʉ̂che batə̂ gbölö yö kə̈ rô akʉ̈kʉ̂-gûsû gbɛ̂,
         amatö nə̈ gë tə̂ gbölösə̂nə̈, käko anyïɛ̈nə̈ tchêlafô mbô kʉmâ andjê tchâkrʉzrö
         nə̈.»Kə̂ nyisə̂ rə la ndoka(Mat 13.34-35)33 Lə̂ köbosə̂ angbängbä andoka käko kä ndə̂ tche nyisə̂ pö Ndjapä sə̈ andjê,
         ndə̂kə̂ pa andjë gbo köbo ndə̂kə̂ dje tchə̂lə̂ nə̈. 34 Tche tö pö sə̈ andjê kütû la ndoka, praâbalë âdə tche âsə la kütû yê la
         adjisîpili ndə̂ yê, kə̂ nyisə̂ dju nə̈ gbɛ̂ sə̈ andjê.Jezü hrö la gbölö yi(Mat 8.23-27; Luk 8.22-25)35 La tchêndə̂gölo tə̂ lö nə̈ lâme, Jezü tô rə̂ sə̈ adjisîpili ndə̂ yê päkëdə̂:
         «Azə̈ zûzü atə̂ kalâ ngû.» 36 Käko andjë gbô lə̂ kpûlû azü nə̈, kə̈ â lə̂ külû la Jezü ânyë kə̈ rô
         etə̂. Angâ akülû kä lakə̂ ro ndjë ndrotə̂ andjê. 37 Ngâ gbölö yi âlafô lakə̂ mbo tə̂ gbölösə̂nə̈. Akpabe âlafô ânyë ngû sə̂
         lakə̂ tu atə̂lə̂ külû nə̈ ânyë külû nə̈ ndô tə̂kə̂ sɨ-ê. 38 Jezü sə̂ dəndə̂ dju külû nə̈ lakə̂ lo. Tche zä küma yê pâ ngâ kuali. Adjisîpili
         ndə̂ yê jô tchë, kə̈ tô rə̂ sə̈ tchë päkëdə̂: «Earə̂ kə̂ nyisə̂ rə, kuzü ndə̂
         azə̈ tchu rə̂ âtə wä lə̂ la zə̈ ämbänə̈?» 39 Jezü âlafô, kə̈ hrô la yi nə̈ la gbôgbô, kə̈ tô rə̂ sə̈ ngû nə̈ päkëdə̂:
         «Sə gii-ï! Kə̈ gbôtə̂ kə̂ mbo-ê!» Yi nə̈ krʉ̂-ê, tchô zɨ̂ tɨɨ. 40 La tchêngbâ nə̈ Jezü tô rə̂ sə̈ adjisîpili ndə̂ yê päkëdə̂: «Wa mbö nyê
         bëte giamâ? Nyë zâbo su nyê sə̈ mê dämba?» 41 Praâbalë andjë gbɛ̂ sə̂ lakə̂ gugu la gbölö wa, ânyë kə̈ sə̂ lakə̂ to rə̂ lə̂
         gbâtə̂ andjê päkëdə̂: «Köchë âtə də̈ tchabâ ânyë yi la gbölö ngû ngbro
         gbɛ̂ djê ndjë tchë âtə+?»
         
            
               	Nyë dɨ̈ Eza 6.9-10, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Aps 65.8; 89.10; 107.23-32.

Jezü grö ngbongbo tchozö lə̂ ngâ köchë(Mat 8.28-34; Luk 8.26-39)51 Pânə̈ andjë wûtu dəkalâ gbölö kpakpa ngû ndə̂ Galilë pâ cho ndə̂ Jerazɛ̈n.
         2 Ndə̂ Jezü âsə̈ wutu lə̂ külû nə̈, ngâ köchë ndə̂ ngbongbo tchozö wâ lə̂ yê
         sə̂ lakə̂ nə wândâ wändä pu tchë. Köchë nə̈ lâme tö bhâ sə̂nə̈ ndə̂ a chi
         akuzü tâ ânyë kə̈ wûtu. 3 Tche lö lə̂ gbâtə̂ acho akuzü. Ngâ akrə balë wâbo ndə̂kə̂ i tchë, âdəndjë
         ndə̂kə̂ i tchë la djingîli-a. 4 Bëte andjë ï tchê da yê la wɛ̂n, kə̂ i könô yê la djingîli, praâbalë tche
         köäkoa tchə̂lə̂ wɛ̂n nə̈ la djingîli nə̈ gbɛ̂. Ngâ akrə balë ndə̂ tche wâ ndə̂kə̂
         i tchë ânyë tche sə gii sə̂âbo-a. 5 Dalobiî tche nə̈ lə̂ gûtə̂ acho akuzü, âdəndjë kulə̂ aküma aga lakə̂ ta wârə̂,
         kə̂ kʉ atäme lakə̂ sro tə̂ yê la rə̂ la ku. 6 Ndə̂ tche âsə̈ wun Jezü ngrɨ̈, tche kpê la rö, kə̈ gʉ̂te tchâtchâ yê, 7 kə̈ tâ wârə̂ päkëdə̂: «Jezü, Modô ndə̂ Ndjapä ndə̂ mo sə̂ pâ arə gbɛ̂, giamâ
         kä ndə̂ mo wûn rə̂ tə̂ mê? Më yükû nə̈ sə̈ mö la rə̈ Ndjapä, amö djingɨliabô
         tchə̂lə̂ küma mê djîngɨli-î!» 8 Tche tö pö lâme käko bëte Jezü zäma sə̈ tchë päkëdə̂: «Ngbongbo tchozö
         wutu lə̂ köchë âtə-ê!» 9 Tche yû tchë päkëdə̂: «Rə̈ zə̈ wü atöko?» Tche tô rə̂ ndə̂nə̈ sə̈ tchë päkëdə̂:
         «Rə̈ mê wü pä Lejïön, bëte ‹Ârâ ngbângbä.›» 10 Pânə̈ tche dɨ̂ tchə̂lə̂ ma yê sə̈ Jezü ndə̂kə̂ pa tche groabô angbongbo atchozö
         nə̈ grô tʉ̂rʉ lə̂ gö nə̈-ê.11 Dëkë lə̂ tchô nə̈ lâme, kpûlû akoso kä lakə̂ zɨ rə ndrotə̂ aga nə̈. 12 Angbongbo atchozö nə̈ dɨ̂ tchə̂lə̂ ma andjê sə̈ Jezü päkëdə̂: «Amö wan ârâ
         bhâlə̂ kpûlû akoso ndə̂kə̂ pa ârâ li lə̂ andjê.» 13 Jezü zâ köbo sə̈ andjê, käko angbongbo atchozö nə̈ wûtu lə̂ köchë lâme,
         ânyë kə̈ lî lə̂ akoso nə̈. Akoso nə̈ gbɛ̂ wä ndola sâke bïchuû. Andjë trô
         tə̂ gbo aga nə̈ la rö, kə̈ tû lə̂ gbölö kpakpa ngû, ânyë andjê gbɛ̂ drô lə̂
         ngû nə̈. 14 A-earə̂ kə̂ nyiale akoso nə̈ kpê kə̈ ê kə̈ tô pö ndə̂nə̈ lə̂ gö nə̈, ndjë lə̂
         ayɛ̈yɛ̈ gö gbɛ̂ tə̂ ma kɨ̈ndɨ̈, ânyë azü nə̂ kə̈ wûn rə ndə̂ âmbô lâme. 15 Andjë nə̂ ndola Jezü, kə̈ wûn köchë ndə̂ tche wâ alême la angbängbä angbongbo
         atchozö lə̂ yê lâme, tche yû lə̂ba tə̂ yê kə̈ sə̂ bêche. Tə̂ yê dâka nə̂,
         ânyë wawa mbô andjê gbɛ̂. 16 Azü ndə̂ andjë wûn rə lâme, andjë tô tchêngbâ pö ndə̂ arə ndə̂ âmbô tə̂
         köchë ndə̂ tche wâ la angbongbo atchozö lâme ndjë la rə ndə̂ âgbô akoso lâme
         gbɛ̂ sə̈ azü ndə̂ andjë nə̂ lâme. 17 Käko andjë dɨ̂ tchə̂lə̂ ma andjê sə̈ Jezü ndə̂kə̂ pa tche gbo lə̂ gö ndə̂ andjê-ê.
         18 Ndə̂ Jezü â lə̂ külû ndə̂kə̂ gu, köchë ndə̂ tche wâ alême la angbongbo atchozö
         lə̂ yê lâme dɨ̂ tchə̂lə̂ ma yê sə̈ tchë ndə̂kə̂ pa tche gbotə̂ anyê, anyë sə̂
         ndrotə̂ yê. 19 Praâbalë Jezü kôsə̂ nə̈ ânyë kə̈ tô rə̂ sə̈ tchë päkëdə̂: «Gu atə̂ndə̂ zə̈,
         kə̂ pu azü lə̂ bûngrɨ̂ ndə̂ zə̈, kə̂ to tchêngbâ pö ndə̂ arə gbɛ̂ ndə̂ Gbölö
         Gbïɛ̈ mbô rə̂ tə̂ zə̈ lə̂ köbosə̂ nə̈ ndə̂ tche wûn nyonyo zə̈ lâme.» 20 Köchë lâme âsə̈ gu, kə̈ jêtə̂ kə̂ mu pö ndə̂ arə gbɛ̂ ndə̂ Jezü mbô rə̂ tə̂
         yê lə̂ agö lə̂ könô gbɛ̂. Azü gbɛ̂ ndə̂ andjë djê pö nə̈, tchə̂lə̂ küma andjê
         gbɛ̂ djîngɨli-î.Ɛ̈wünrə ndə̂ Jäyïrûse la ɛ̈chë ndə̂ tche grʉ̂ ma lə̂ba ndə̂ Jezü(Mat 9.18-26; Luk 8.40-56)21 Ndə̂ Jezü zû dəkalâ gbölö kpakpa ngû nə̈, kpûlû azü pâlatə̂ andjê ndrotə̂
         yê. Tche sə̂ ë maga gbölö kpakpa ngû nə̈. 22 Ngâ makündji ndə̂ nda kə̂ voga Ndjapä ndə̂ ajuîfu ndə̂ rə̈ yê wû pä Jäyïrûse
         nə̂. Tche âsə̈ wun Jezü kə̈ tê bêche tchâtchâ yê, 23 kə̈ dɨ̂ tchə̂lə̂ ma yê sə̈ tchë tə̂ gbölösə̂nə̈, kə̈ tô rə̂ päkëdə̂: «Ɛ̈wünrə
         ndə̂ mê ndô tə̂kə̂ tchu nə̂, amö nə kə̈ tô könô zə̈ pâ yê, tche tcha ânyë
         kə̂ sə la tʉ̈rʉ̂ la yê.» 24 Jezü la Jäyïrûse, andjë gû gutə̂. Ngâ gbölö kpûlû azü zâ tchêngbâ Jezü
         ânyë kə̈ sə̂ lakə̂ frofro tchë katchôgbɛ̂.25 Dëkë lə̂ kpûlû azü nə̈, ngâ ɛ̈chë kä tâ ndə̂ jï sə̂ lakə̂ tu tə̂ yê ngû
         lə̂ könô gbɛ̂ tchêpâ nə̈ bïchuû. 26 Tche wün yûkû tə̂ gbölösə̂nə̈ tchânə̂ angbängbä adokotöro. Tche ndɨ̂ makətche
         tchânə̂ yê gbɛ̂, praâbalë tə̂ yê krâbo-a, ânyë tə̂kömbô nə̈ kä rôpâ anə̈
         dokʉ̈tchê. 27 Käko, ndə̂ tche djê pö ndə̂ Jezü, tche nə̂ lə̂ kpûlû azü nə̈ dəngbâ yê kə̈
         grʉ̂ ma lə̂ba ndə̂ yê. 28 Bëte tche tö rə̂ päkëdə̂: «Âdə mê âgrʉ kütû ma lə̂ba ndə̂ yê, kə̂ tchadje.»
         29 Posə̂nə̈, jï nə̈ krʉ̂-ê, ânyë tche wûntə̂ yê pä ânyë tchâ lə̂ tə̂kömbô
         ndə̂ anyê nə̂. 30 Posə̂nə̈, Jezü wûnsə̂ nə̈ pä ngâ gbôgbô wûtu lə̂ anyê nə̂. Tche djêtə̂ yê
         lə̂ kpûlû azü nə̈ ânyë kə̈ yû andjê päkëdə̂: «Tchabâ kä ndə̂ âgrʉ̂ lə̂ba
         ndə̂ mê?» 31 Adjisîpili ndə̂ yê tô rə̂ sə̈ tchë päkëdə̂: «Mo wûn rə̂ nə̂ pä kpûlû azü kä lakə̂
         frofro mö katchôgbɛ̂, ânyë mo kâ yûkû nə̈ päkëdə̂: ‹Tchabâ kä ndə̂ âgrʉ̂
         mê?›» 32 Praâbalë tche wûn tchô ndrotə̂ yê ndə̂kə̂ wun akrə ndə̂ tche mbô rə lâme. 33 Wawa mbô ɛ̈chë nə̈, tche sə̂ lakə̂ gugu bëte tche wûnsə̂ rə ndə̂ âmbô tə̂ yê
         la tə̂ yê nə̂. Tche nə̂ kə̈ tê tchâtchâ Jezü, ânyë kə̈ tô lëge pö gbɛ̂ sə̈
         tchë. 34 Jezü tô rə̂ sə̈ tchë päkëdə̂: «Ɛ̈wünrə ndə̂ mê, kə̂ za su zə̈ sə̈ mê tchâ
         mö nə̂. Amö gu la zɨtɨ su, kə̂ tcha lə̂ tə̂kömbô ndə̂ zə̈.»35 Ndə̂ gbô Jezü ndə̂po lakə̂ to pö nə̈ käko, angâ azü tô bhândə̂ makündji ndə̂
         nda kə̂ voga Ndjapä ndə̂ ajuîfu nə̈ kə̈ nə̂, kə̈ tô rə̂ sə̈ tchë päkëdə̂: «Ɛ̈wünrə
         ndə̂ zə̈ nə̈ tchû nə̂, bëte giamâ kä ndə̂ gbô mö sə̂ lakə̂ ka küma Earə̂ kə̂
         nyisə̂ rə ndə̂nə̈?» 36 Praâbalë Jezü zâbo su yê tə̂ pö ndə̂ andjê lâme balë-a. Tche tô rə̂ sə̈
         Jäyïrûse päkëdə̂: «Amö mboabô wa mbô-ê, za kütû su zə̈ sə̈ Ndjapä.» 37 Tche kôsə̂ nə̈ pä azü gbɛ̂ za tchêngbâ yê, kütû Pîêre la Jâke la yîngâ
         yê Jâan. 38 Andjë wûtu bhâ tchâalê ndə̂ makündji ndə̂ nda kə̂ voga Ndjapä ndə̂ ajuîfu
         nə̈, tchâme Jezü wûn rə̂ pä azü kä lakə̂ nyoanyoa tə̂ andjê la kɨ̈ lakə̂ ta
         wârə̂. 39 Tche lî bhâ tchâalê nə̈, kə̈ tô rə̂ sə̈ andjê päkëdə̂: «Bëte giamâ kä ndə̂
         nyë sə̂ lakə̂ mbo tə̂ arə kâkë la kɨ̈? Bechë nə̈ tchûâbo tchü-a, tche lôlö.»
         40 Andjë sə̂ lakə̂ mo tchë. Praâbalë tche tô rə̂ sə̈ andjê gbɛ̂ ndə̂kə̂ wutu atə̂
         sûwu. Tche zâ kütû bha nə̈, la anyï nə̈ la adjisîpili ndə̂ yê vötaâ lâme,
         ânyë kə̈ lî la andjê bhâ sə̂nə̈ ndə̂ bechë-ɛ̈chë nə̈ sə̂ tâ. 41 Tche zâ könô bechë nə̈ ânyë kə̈ tô rə̂ sə̈ tchë päkëdə̂: «Tälïtä kûm!» Änyïndə̂ kə̂ to rə̂ päkëdə̂: «Bechë-ɛ̈chë, më tö rə̂ sə̈ mo, amö jo-ê!»
         42 Posə̂nə̈, bechë-ɛ̈chë nə̈ âlafô kə̈ sə̂ lakə̂ nə, bëte tche wä alême la ngû
         lə̂ könô gbɛ̂ tchêpâ nə̈ bïchuû. Gbô rə̂ ndə̂ andjê âsə̈ wun rə lâme käko,
         tchə̂lə̂ küma andjê gbɛ̂ djîngɨli. 43 Jezü zâma sə̈ andjê la gbôgbô ndə̂kə̂ pa ngâ akrə balë wun-abô sə̂nə̈ wûn-î.
         Tche tô rə̂ sə̈ andjê päkëdə̂: «Nyë zä kɨ̈zɨ̂ sə̈ ɛ̈wünrə nə̈.»

Azü ndə̂ Näzärête kösə̂ kə̂ za su andjê sə̈ Jezü(Mat 13.53-58; Luk 4.16-30)61 Jezü gbô tchâme kə̈ ê atə̂lə̂ gö ndə̂ tche kʉ̂che lə̂nə̈+. Adjisîpili ndə̂ yê zâ tchêngbâ yê. 2 Lə̂ lö sabäa, tche sə̂ lakə̂ nyisə̂ rə lə̂ nda kə̂ voga Ndjapä ndə̂ ajuîfu. Angbängbä azü ndə̂ andjë pâlatə̂ andjê ndə̂kə̂ dje pö nə̈, tchə̂lə̂
         küma andjê gbɛ̂ djîngɨli. Andjë sə̂ lakə̂ yutə̂ andjê päkëdə̂: «Tche gbö arə
         âtə gbɛ̂ bhâ tchêbâ? Küma yê ndə̂ âwâ lanə̈ kâkë âtə, tchabâ âzâ rə̂
         sə̈ tchë? Atöko kä ndə̂ tche mbo akpɨ̈ngbɨ̈ rə kâkë la könô yê? 3 Âdə̂âbo säräpändë âtə, ndə̂ tche də̂ modô ndə̂ Malê, yîngâ Jâke la Jozë la Jûde la Chemön lâme kä? Azə̈ mbôâbo gö la anyînə̂
         nə̈ tchâtə?» Rə lâme kä ndə̂ âmbô rə̂ ânyë, andjë kôsə̂ kə̂ za su andjê
         sə̈ tchë. 4 Jezü tô rə̂ sə̈ andjê päkëdə̂: «Lə̂ agö gbɛ̂ a lüsə̂ earə̂ ndə̂ma Ndjapä, praâbalë âdə̂âbo azü lə̂ gö ndə̂ yê, âdəndjë lə̂ bûngrɨ̂ ndə̂ yê, âdəndjë
         tchâalê ndə̂ yê kä ndə̂ âlusə̂ yê-a.» 5 Jezü wâbo ndə̂kə̂ mbo ngâ kpɨ̈ngbɨ̈ rə tchâme-a. Praâbalë tche tö kütû könô
         yê pâ angâ a-earə̂ tə̂kömbô ânyë andjë tchâ. 6 Tchə̂lə̂ küma Jezü djîngɨli, bëte azü gö ndə̂ yê kösə̂ kə̂ za su andjê sə̈
         tchë.Jezü wän adjisîpili lə̂ könô gbɛ̂ tchêpâ nə̈ bïchuû(Mat 10.5-15; Luk 9.1-6)Pânə̈ Jezü ê lakə̂ mu pö sə̈ azü kulə̂ ayɛ̈yɛ̈ gö ndə̂ âwâ ndrotə̂ Näzärête.
         7 Tche ê adjisîpili ndə̂ yê lə̂ könô gbɛ̂ tchêpâ nə̈ bïchuû kə̈ wân andjê
         bïbïchuû. Tche zâ gbôgbô sə̈ andjê ndə̂kə̂ gro angbongbo atchozö. 8 Tche zäma sə̈ andjê ndə̂kə̂ zabô ngâ rə zâ ndə̂kə̂ ro la rə̂-ê, kütû goto.
         Âwâbo pä andjë kʉ mâpa-a, âdəndjë kədjâ-a, âdəndjë makətche lə̂ kədjâ-a.
         9 Praâbalë äwäpä andjë yu adakpo+ tə̂ da andjê, kə̂ kʉabô lə̂ba kʉ̂ bïchuû-î. 10 Jezü kä tô rə̂ sə̈ andjê päkëdə̂: «Âdə nyê âli lə̂ ngâ nda, nyë sə̈ kpô
         tchâalê nə̈ zoo tə̂ lo nə̈ ndə̂ nyë nyîndə̂ kə̂ ro etə̂. 11 Âdə angâ azü lə̂ ngâ gö âkosə̂ kə̂ kʉ nyê âdəndjë rə̂ ndə̂ andjë kôsə̂
         kə̂ dje pö ndə̂ nyê, kə̂ wutu ndə̂ nyê lə̂ gö nə̈, nyë gʉ̈gʉ cho tchâda nyê+. Nyë mbö tâ käko ndə̂kə̂ nyisə̂ nə̈ sə̈ andjê pä andjë mbô ngbongbo rə nə̂.»
         12 Adjisîpili nə̈ rô lakə̂ mu Tchôtchô Pö päkëdə̂: «Nyë gbötə̂ bəndɨ kə̂ mbo
         rə ndə̂ nyê!» 13 Andjë grö angbongbo atchozö tə̂ gbölösə̂nə̈, kə̈ tchâ atə̂kömbô tə̂ gbölösə̂nə̈
         lakə̂ mbo kâdâ tə̂ andjê.Kuzü Jâan-Batîse(Mat 14.1-12; Luk 9.7-9)14 Gbïɛ̈ Hërôde djê pö ndə̂ Jezü bëte rə̈ yê zä tchô gbɛ̂. A tö rə̂ päkëdə̂: «Jâan-Batîse jô lə̂ kuzü nə̂, bëte rə̂ kä ndə̂ tche wâ la gbôgbô ndə̂kə̂ mbo akpɨ̈ngbɨ̈
         rə.» 15 Angânə̈ tö rə̂ päkëdə̂: «Elïe kä.» Angânə̈ tô ndjë rə̂ päkëdə̂: «Ngâ earə̂ ndə̂ma Ndjapä batə̂ angâ a-earə̂
         ndə̂ma Ndjapä ndə̂ azə̂ alême kä.» 16 Hërôde djê pö ndə̂ yê kə̈ tô rə̂ päkëdə̂: «Jâan-Batîse ndə̂ më kû küma
         yê alême, tchetchë kä âkə̈ jô lə̂ kuzü lâme.»17 Bëte Hërôde zäma alême ndə̂kə̂ pa a za Jâan-Batîse, kə̂ i tchë la djingîli
         ânyë kə̂ yi tchë bhâlə̂ nda kânga, bëte Hërödîâde ɛ̈chë ndə̂ yîngâ yê
         Fïlîpe ndə̂ tche tô tchë ndə̂kə̂ watə̂ ɛ̈chë ndə̂ yê. 18 Jâan-Batîse tö rə̂ alême sə̈ Hërôde päkëdə̂: «Ndïɛ̈ zâbo köbo sə̈ mö ndə̂kə̂
         to ɛ̈chë ndə̂ yîngâ zə̈-a.» 19 Käko su Hërödîâde kôsə̂ Jâan-Batîse ânyë tche nyîndə̂ kə̂ won tchë, praâbalë
         tche wâbo la gbôgbô ndə̂kə̂ mbo rə̂-a. 20 Bëte Hërôde kpë wa Jâan, kə̈ wûnsə̂ nə̈ nə̂ pä Jâan də̈ djîrə̂ akrə, kə̈
         wâ ngbî bëte Ndjapä. Hërôde bâta tchë ndə̂kə̂ pa a mboabô ngbongbo rə mbô
         tə̂ yê-ê. Tche wä alême la gʉ ndə̂kə̂ dje Jâan, praâbalë âdə tche âdje tchë,
         kə̂ wun-abô sə̂ rə ndə̂ tche wâ ndə̂kə̂ mbo rə̂-a. Lə̂ arə lâme gbɛ̂, tche nyïndə̂
         kə̂ dje tchë. 21 Dëkë Hërödîâde gbô ngâ tchôtchô köbo nə̂, lə̂ köbosə̂ lö kə̈ zɨ Hërôde.
         Tə̂ lö nə̈ lâme, Hërôde mbô kpülü bëte agbölö azü kua ndə̂ yê, agbölö
         amakündji ndə̂ aturûgu ndjë la agbölö azü gö ndə̂ Galilë. 22 Ɛ̈wünrə ndə̂ Hërödîâde lî bhâ tchâalê ânyë kə̈ dâ ɛ̈ngbä âfû tə̂ Hërôde
         la azü ndə̂ tche ê andjê. Käko gbïɛ̈ tô rə̂ sə̈ bechë-ɛ̈chë nə̈ päkëdə̂:
         «Amö yukû rə ndə̂ su zə̈ nyîndə̂ nə̈, mê zadje rə̂ sə̈ mö.» 23 Tche dêba sə̈ tchë päkëdə̂: «Mê zadje rə ndə̂ mo yû mê tâ sə̈ mö, âdəndjë
         tchâkalâ gö-gbïɛ̈ ndə̂ mê.» 24 Bechë-ɛ̈chë nə̈ wûtu kə̈ yû anyï nə̈ päkëdə̂: «Giamâ kä ndə̂ mo nyîndə̂
         nə̈ pä më yukû nə̂?» Anyï nə̈ tô rə̂ ndə̂nə̈ sə̈ tchë päkëdə̂: «Amö yukû
         küma Jâan!» 25 Bechë-ɛ̈chë nə̈ dôtə̂ yê wândâ wändä bhândə̂ gbïɛ̈ ânyë kə̈ yûkü nə̈
         sə̈ tchë päkëdə̂: «Më nyïndə̂ nə̈ pä mo za küma Jâan-Batîse angaâtə sə̈
         mê lə̂ kpângbâlâ chembë!» 26 Nyonyo mbô gbïɛ̈ nə̈, praâbalë tə̂ pö ndə̂nə̈ ndə̂ tche dêba tchâtchu azü
         gbɛ̂ ndə̂ tche ê andjê ndə̂ kpülü nə̈, tche wâbo ndə̂kə̂ kosə̂ nə̈-a. 27 Posə̂nə̈, tche wân ngâ turûgu, kə̈ zâma sə̈ tchë ndə̂kə̂ ka la küma Jâan. Turûgu
         nə̈ ê bhâlə̂ nda kânga nə̈ kə̈ kû gɨ̈ Jâan. 28 Tche kâ la küma yê nə̈ lə̂ kpângbâlâ chembë, kə̈ zâ rə̂ sə̈ bechë-ɛ̈chë
         nə̈ ânyë bechë-ɛ̈chë nə̈ zâ rə̂ sə̈ anyï nə̈. 29 Ndə̂ adjisîpili ndə̂ Jâan djê pö ndə̂nə̈, andjë ê kə̈ zâ krʉkrʉ yê, ânyë
         kə̈ chî rə̂ lə̂ ngâ cho akuzü.Jezü kʉ̈ kɨ̈zɨ̂ sə̈ azü sâke mïndûu(Mat 14.13-21; Luk 9.10-17; Jan 6.1-14)30 Abadjângele pâlatə̂ andjê ndrotə̂ Jezü, kə̈ tô tchêngbâ pö gbɛ̂ ndə̂ arə ndə̂ andjë mbô
         rə̂ ndjë la arə ndə̂ andjë nyîsə̂ nə̈ sə̈ tchë. 31 Tche tô rə̂ sə̈ andjê päkëdə̂: «Azə̈ êë bhâchï bhâlə̂ ngâ tchô ndə̂ âwâtə̂
         kpaɛ̈gâ kə̈ yâtə̂ azə̂.» Bëte angbängbä azü nə̈, kə̂ gu, kə̂ nə, kə̂ gu, âmbô
         rə̂ pä azə̈ gbôâbo köbo ndə̂kə̂ zɨ rə-a. 32 Andjë â lə̂ ngâ külû la kütû andjê ndə̂kə̂ e bhâsə̂ ngâ tchô ndə̂ âwâtə̂
         kpaɛ̈gâ. 33 Praâbalë azü wûn andjê ndə̂ andjë sə̂ lakə̂ ro ânyë angbängbä azü wûnsə̂
         andjê. Käko azü lə̂ agö nə̈ gbɛ̂ âlafô la da andjê kə̈ kpê la rö ânyë kə̈
         wûtu bhâsə̂ tchô nə̈ dokʉ̈tchê tə̂ andjê.34 Ndə̂ Jezü wûtu lə̂ külû nə̈, tche wûn ngâ gbölö kpûlû azü. Nyonyo andjê
         mbô tchë bëte andjë wä batə̂ aɛ̈bro-ngbaga ndə̂ andjë wâbô wâ la ngâ akrə
         ndə̂kə̂ tosə̂ köbo sə̈ andjê-ê. Käko tche sə̂ lakə̂ nyisə̂ rə sə̈ andjê pâ angbängbä
         arə. 35 Ndə̂ tchô sə̂ lakə̂ bu, adjisîpili ndə̂ Jezü nə̂ ndola tchë, kə̈ tô rə̂ sə̈ tchë
         päkëdə̂: «Lo zɨ̂ nə̂, ânyë tchô âtə azü mbôâbo gö tâ-a. 36 Amö gro andjê-ê: Äwäpä andjë ka atə̂lə̂ anda tə̂ a ma akɨ̈ndɨ̈, la ayɛ̈yɛ̈
         gö ndrotə̂ azə̂ ndə̂kə̂ yo akɨ̈zɨ̂ ânyë kə̂ zɨ rə̂.» 37 Praâbalë Jezü tô rə̂ sə̈ andjê päkëdə̂: «Nyënyê la tə̂ nyê, nyë kʉ̈ kɨ̈zɨ̂
         sə̈ andjê.» Andjë tô rə̂ sə̈ tchë päkëdə̂: «Mo nyïndə̂ nə̈ pä ârâ e kə̂
         yo mâpa ngbâ mîɛ̈-makətche ngbangbo bïchuû kə̂ kʉ rə̂ sə̈ andjê ânyë andjë
         zɨ rə̂?» 38 Tche tô rə̂ sə̈ andjê päkëdə̂: «Nyë wä la mâpa atöko? Nyë êë kə̈ wûn rə̂!»
         Ndə̂ andjë ê kə̈ wûn rə̂, andjë tô rə̂ päkëdə̂: «Mâpa mïndûu la agiangû
         bïchuû.» 39 Käko Jezü zâma sə̈ adjisîpili ndə̂ yê ndə̂kə̂ pa andjë pala azü nə̈ gbɛ̂ ngbî
         ngbî andjë sə bêche pâ bhiɛbhiɛ bë. 40 Angânə̈ sə̈ bêche lə̂ kpûlû ngbangbo balë, ânyë angânə̈ sə̂ ndjë lə̂ kpûlû
         tə̂ azü bïchuû la lə̂ könô gbɛ̂. 41 Jezü kʉ̂ mâpa mïndûu la agiangû bïchuû nə̈, kə̈ kênga la yê atə̂ lafô, kə̈
         ê tchôtchô pö pânə̈. La tchêngbâ nə̈ tche tchô tchə̂lə̂ mâpa nə̈, kə̈ kʉ̂
         rə̂ sə̈ adjisîpili ndə̂ yê ndə̂kə̂ pa andjë krʉ tchə̂lə̂ nə̈ tə̂ azü nə̈. Tche
         krʉ̂ ndjë tchə̂lə̂ agiangû bïchuû nə̈ tə̂ azü nə̈ gbɛ̂. 42 Azü gbɛ̂ zɨ̂ rə tchə̂lə̂ andjê sɨ̂-î. 43 Adjisîpili ndə̂ yê rʉ̂â adɨ̂ andöma mâpa nə̈ âsɨ̂ agbasa lə̂ könô gbɛ̂ tchêpâ
         nə̈ bïchuû ndjë la adɨ̂ agiangû nə̈. 44 Azü gbɛ̂ ndə̂ andjë zɨ̂ mâpa nə̈, kə̂ ngba ndə̂ aköchë wä sâke mïndûu.Jezü nə̈ pâ gbölö kpakpa ngû(Mat 14.22-33; Jan 6.16-21)45 Kpro la tchêngbâ nə̈, Jezü zâma sə̈ adjisîpili ndə̂ yê ndə̂kə̂ pa andjë a lə̂
         külû kə̈ zû dokʉ̈tchê tə̂ yê atə̂ kalâ ngû lə̂ gö ndə̂ Betesayidä. Tche sə̂
         andə̂ yê nə̈ dəngbânə̈ ndə̂kə̂ pa tchetchë la tə̂ yê, tche gro akpûlû azü nə̈.
         46 Pânə̈ ndə̂ tche grô andjê, tche ê atə̂lə̂ küma aga ndə̂kə̂ to pö sə̈ Ndjapä.
         47 Ndə̂ tchô âsə̈ bu, külû nə̈ wâ lə̂ gûgû ngû, ânyë Jezü sə̂ la kütû yê
         bêche. 48 Tche wûn adjisîpili ndə̂ yê ndə̂ andjë gbrogbrotə̂ andjê lakə̂ to külû nə̈
         bëte rə̂ ndə̂ yi sə̂ lakə̂ kâkä la andjê atə̂ ngbânə̈. La ndə̂ma tchôkösô,
         tche nə̂ pu andjê la da yê pâ ngû nə̈, ânyë kə̈ nyîndə̂ kə̂ ro andjê rö.
         49 Ndə̂ andjë wûn tchë ndə̂ tche sə̂ lakə̂ nə la ngû nə̈, adjisîpili nə̈ wûntî
         pä tche də̈ ngâ tchozö, ânyë kə̈ sə̂ lakə̂ ta wârə̂. 50 Bëte, ndə̂ andjê âsə̈ wun tchë käko, tchə̂lə̂ küma andjê gbɛ̂ djîngɨli. Praâbalë
         tche tô rə̂ sə̈ andjê päkëdə̂: «Su nyê zɨ̈-ê, mëmê kä, wa mböäbô nyê
         mbô-ê.» 51 Pânə̈ tche â ndrotə̂ andjê lə̂ külû nə̈, ânyë yi nə̈ krʉ̂-ê. Tchə̂lə̂ küma
         andjê gbɛ̂ djîngɨli, 52 bëte andjë djêâbo tchə̂lə̂ kpɨ̈ngbɨ̈ rə ndə̂ Jezü mbô rə̂ pâ pö ndə̂ mâpa
         lâme-a. Gbô su andjê kä lakə̂ kpo.Jezü tchä a-earə̂ tə̂kömbô lə̂ agö ndə̂ Jënëzärête(Mat 14.34-36)53 Pânə̈ ndə̂ andjë zû dəkalâ gbölö ngû nə̈, andjë wûtu lə̂ agö ndə̂ Jënëzärête.
         54 Gbô rə̂ ndə̂ andjê âsə̈ wutu lə̂ külû nə̈, a wûnsə̂ Jezü. 55 Azü nə̈ ê kulə̂ agö ndə̂ Jënëzärête nə̈ gbɛ̂, kə̈ kʉ̂ a-earə̂ tə̂kömbô pâ
         kʉ̈ngrʉ, kə̈ nə̂ la andjê sə̂ tchô ndə̂ andjë djê rə̂ pä Jezü kä tâ lâme.
         56 Tchô gbɛ̂ ndə̂ Jezü ro tâ, lə̂ agö, lə̂ ayɛ̈yɛ̈ gö âdəndjë kulə̂ ayɛ̈yɛ̈ gö
         tə̂ ma akɨ̈ndɨ̈, azü nə̈ kʉ̈ a-earə̂ tə̂kömbô kə̂ nə la andjê, kə̂ kʉ andjê sə̂
         atchô ndə̂ azü sə tchê tâ. Andjë dɨ̈ tchə̂lə̂ ma andjê sə̈ tchë ndə̂kə̂ pa
         tche gbotə̂ andjê andjë grʉ kütû ma ngrɨ̈ngrɨ̈ lə̂ba ndə̂ yê. Azü gbɛ̂ ndə̂
         andjë grʉ̂ rə̂, andjë tchâ-ê.
         
            
               	Gö nə̈ lâme də̈ Näzärête.

               	Jezü nyïndə̂ nə̈ pä andjë yu dakpo ndə̂ âwâ la wü tâ ndə̂ âlûâbô lû-î.

               	Rə ndə̂ adjisîpili wâ ndə̂kə̂ mbo rə̂ lâme nyïsə̂ nə̈ pä andjë kâ wâbo la
                     ngbanga la azü gö nə̈-a. Ngâ rə ndə̂ azü gö nə̈ wâbo lə̂ küma andjê balë-a,
                     âdəndjë cho tchâda andjê-a. Nyë dɨ̈ Abdj 13.51; 18.6.

Kə̂ mbo rə gundə̂sə̂ ndïɛ̈ ndə̂ araâta(Mat 15.1-9)71 Afarizïɛ̈n la angâ a-earə̂ kə̂ nyisə̂ ndïɛ̈ ndə̂ andjë tô bhâ Jerûzalêmo ânyë kə̈ nə̂, andjë pâlatə̂ andjê ndrotə̂ Jezü. 2 Andjë yû Jezü päkëdə̂: Bëte giamâ kä ndə̂ adjisîpili ndə̂ zə̈ mbôâbô rə mbô gundə̂sə̂ ndïɛ̈ ndə̂ araâta ânyë kə̂ djûtuabô könô
         andjê djûtu dokʉ̈tchê âkə̂ zɨ rə? 3 Bëte afarizïɛ̈n la ajuîfu gbɛ̂ kä lakə̂ bata ndïɛ̈ ndə̂ araâta andjê. Dokʉ̈tchê
         ndə̂kə̂ pa andjë zɨ rə, andjë djütu könô andjê djîrə̂ ânyë. 4 Âdə andjê âto bhâlə̂ kâpä ndə̂kə̂ gu atə̂lə̂ manda, andjë djütu kʉ̂tê andjê
         dokʉ̈tchê ânyë kə̂ zɨ rə. Andjë bäta angâ andïɛ̈ tə̂ gbölösə̂nə̈: Andïɛ̈
         lə̂ köbosə̂ kə̂ djutu akangûchi, alüsû la akalângʉ [la akʉ̈ngrʉ]+.5 Afarizïɛ̈n la a-earə̂ kə̂ nyisə̂ ndïɛ̈ yû Jezü päkëdə̂: «Bëte giamâ kä ndə̂
         adjisîpili ndə̂ zə̈ mbôâbô rə mbô gundə̂sə̂ ndïɛ̈ ndə̂ araâta ânyë kə̂ zɨ
         rə la kâkpö könô andjê âtə?» 6 Jezü tô rə̂ ndə̂nə̈ sə̈ andjê päkëdə̂: «Nyënyê ndə̂ pö ma nyê wâ ngbî tə̂kə̂
         mbo rə ndə̂ nyê âtə, ndə̂ma Ndjapä ndə̂ Ezayï tô rə̂ pâ nyê alême âmbô gundə̂sə̂
         nə̈ nə̂, a mbö rə̂ lə̂ mbëtï päkëdə̂:‹Azü gö âtə lüsə̂ mê kütû lə̂ ma andjê,praâbalë su andjê wätə̂ mê ngrɨ̈.7 Voga ndə̂ andjë voga mê la rə̂, wä ämbänə̈,bëte andïɛ̈ ndə̂ andjë nyisə̂ nə̈,də̈ kütû andïɛ̈ ndə̂ azü mbô rə̂+.›»8 Jezü kä tô rə̂ sə̈ andjê päkëdə̂: «Nyë gbötə̂ ndïɛ̈ ndə̂ Ndjapä ndə̂kə̂
         mbo rə gundə̂sə̂ ndïɛ̈ ndə̂ araâta nyê.» 9 Tche kä tô rə̂ sə̈ andjê päkëdə̂: «Nyë rɨ̈ ndə̂kə̂ kosə̂ ndïɛ̈ ndə̂ Ndjapä
         ndə̂kə̂ mbo rə lə̂ köbosə̂ ndïɛ̈ ndə̂ araâta nyê! 10 Bëte Möyîze tö rə̂ päkëdə̂: ‹Amö lusə̂ bha la anyï zə̈!› Tche kâ tô rə̂ sə̈ andjê päkëdə̂:
         ‹Akrə ndə̂ tche tô ngbongbo pö tə̂ bha la anyï nə̈, äwäpä a won tchë-ê+.› 11 Praâbalë andə̂ nye nə̈, nyë tö rə̂ päkëdə̂: Âdə ngâ akrə âto rə̂ sə̈ bha
         nə̈ âdəndjë anyï nə̈ päkëdə̂: ‹Më nyï âme ndə̂kə̂ za rə sə̈ mö, praâbalë
         rə nə̈ lâme wâtə̂ Korobän  nə̂+› ndə̂ ânyîndə̂ kə̂ to rə̂ pä ‹rə lâme a zä rə̂ ngbî bëte Ndjapä›, 12 käko nyë zä köbo sə̈ tchë ndə̂kə̂ mbo bata ngâ rə mbô balë tə̂ bha âdəndjë
         anyï nə̈-ê. 13 Nyë wrʉ̈ pö Ndjapä lə̂ köbosə̂ andïɛ̈ ndə̂ nyê nyisə̂ nə̈ lə̂ gbâtə̂ nyê.
         Angbängbä kə̂ mbo rə ndə̂ nyê wä ndjë batə̂ anə̈ âtə.»Arə ndə̂ âmbo rə̂ pä akrə wa la kâkpö(Mat 15.10-20)14 La tchêngbâ nə̈ Jezü kä ê kpûlû azü nə̈ kə̈ tô rə̂ sə̈ andjê päkëdə̂:
         «Nyënyê gbɛ̂ nyë djê mê, kə̂ dje tchə̂lə̂ pö ndə̂ mê to rə̂ âtə djîrə̂. 15 Rə ndə̂ âto də sûwu ânyë kə̂ li atə̂lə̂ akrə mbôâbo rə̂ pä tche wa la kâkpö-a,
         praâbalë rə ndə̂ âto bhâlə̂ akrə ânyë kə̂ wutu kä âkə̂ mbo rə̂ pä tche wa
         la kâkpö. [16 Âdə ngâ akrə âwa la tü ndə̂kə̂ dje pö, äwäpä tche dje rə̂+!]»17 Ndə̂ Jezü gbôtə̂ kpûlû azü nə̈ ânyë kə̈ kâ atə̂lə̂ manda, adjisîpili ndə̂
         yê yû tchë tə̂ dju ndoka lâme. 18 Tche tô rə̂ sə̈ andjê päkëdə̂: «Nyënyê ndjë gbɛ̂ nyë wûn-âbo sə̂ rə? Nyë
         wûn-âbo sə̂nə̈ pä ngâ rə balë ndə̂ âto də sûwu ânyë kə̂ li atə̂lə̂ akrə mbôâbo
         rə̂ pä akrə nə̈ wa la kâkpö-a. 19 Bëte rə nə̈ lâme lîâbo atə̂lə̂ su yê-a, praâbalë älï atə̂lə̂ yê dokʉ̈tchê,
         pânə̈ âwutu kə̂ e atə̂lə̂ güsü.» Jezü tö pö lâme käko ndə̂kə̂ nyisə̂ nə̈
         pä akɨ̈zɨ̂ gbɛ̂ wätə̂ tchôtchô nə̈. 20 Tche kä tô rə̂ päkëdə̂: «Rə ndə̂ âwutu lə̂ akrə kä ndə̂ âmbo rə̂ pä tche wa
         la kâkpö. 21 Bëte angbongbo kə̂ rɨ tchə̂lə̂ tö dələ̂ su azü ânyë kə̂ mbo rə̂ pä andjë pu
         aɛ̈chë âdəndjë aköchë katchôgbɛ̂, kə̂ zɨ ngbä, kə̂ won akrə, 22 kə̂ pu ɛ̈chë âdəndjë köchë ndə̂ ngâ akrə, kə̂ mbo gʉ arə tə̂ gbölösə̂nə̈,
         ngbongbo su, kə̂ bolo akrə, kə̂ mbo rə ndə̂ âwâbô wâ lə̂ köbo nə̈, kə̂ wa la
         gbölö su, kə̂ to ngbongbo pö tə̂ akrə, kə̂ bhi gogo, kə̂ wa ngbɨ̈lə̈. 23 Angbongbo rə lâme gbɛ̂ tö bhâlə̂ akrə ânyë kə̂ mbo rə̂ pä tche wa la kâkpö.»Ngâ ɛ̈chë ndə̂ tche wâbô wâtə̂ juîfu zä su yê sə̈ Jezü24 La tchêngbâ nə̈ Jezü alafô tchâme kə̈ rô atə̂pâ cho ndə̂ Tîre. Tche lî bhâlə̂
         ngâ nda ânyë kə̈ nyîndə̂ nə̈ pä azü wun-abô sə̂ anyê wûn-î, praâbalë tche
         zâtə̂ yê wü tʉrʉ-ê. 25 Ngâ ɛ̈chë ndə̂ ɛ̈wünrə ndə̂ yê wâ la ngbongbo tchozö djê pö ndə̂ Jezü, tche
         nə̂ gasa kə̈ gʉ̂te tchâtchâ yê. 26 Dëkë ɛ̈chë lâme wâbo tə̂ juîfu-a; a zɨ̈ tchë bhâ Fenisï pâ cho ndə̂ Sirï.
         Tche yûkû nə̈ sə̈ Jezü ndə̂kə̂ gro ngbongbo tchozö nə̈ ngrɨ̈ tə̂ ɛ̈wünrə ndə̂
         yê. 27 Praâbalë Jezü tô rə̂ sə̈ tchë päkëdə̂: «Gbotə̂ abechë andjë zɨ kɨ̈zɨ̂ tchə̂lə̂
         andjê sɨ dokʉ̈tchê ânyë, bëte âwâbo la köbo nə̈ ndə̂kə̂ za kɨ̈zɨ̂ ndə̂ abechë
         kə̂ yi rə̂ sə̈ akûtchïɛ̈ ɛ̈vrô-a.» 28 Ɛ̈chë nə̈ tô rə̂ ndə̂nə̈ sə̈ tchë päkëdə̂: «Lëge pö kä, Gbölö Gbïɛ̈! Praâbalë
         akûtchïɛ̈ ɛ̈vrô ndə̂ andjë sə tchâtchâ azü tə̂ ma kɨ̈zɨ̂, andjë zɨ̈ akʉzro
         kɨ̈zɨ̂ ndə̂ âtu tchânə̂ abechë.» 29 Jezü tô rə̂ sə̈ tchë päkëdə̂: «Lə̂ köbosə̂ pö ndə̂ mo tô rə̂ lâme, ngbongbo
         tchozö nə̈ wûtu lə̂ bechë ndə̂ zə̈ nə̈ nə̂, amö gûgü.» 30 Ndə̂ tche wûtu bhâ tchâalê ndə̂ yê, kə̈ gbô bechë nə̈ ndə̂ tche lô pâ kʉ̈ngrʉ,
         dëkë ngbongbo tchozö nə̈ wûtu lə̂ yê nə̂.Jezü tchä ngâ mangbɨ̈lə̈31 Jezü âlafô pâ cho ndə̂ Tîre, kə̈ rô lə̂ gö ndə̂ Sidön, kə̈ kâ pu gbölö
         kpakpa ngû ndə̂ Galilë. Tche rô lə̂ agö lə̂ könô gbɛ̂. 32 Angâ azü zâ ngâ köchë ndə̂ tü yê bê, ndə̂ tche pôâbô pô djîrə̂, kə̈
         nə̂ la tchë sə̈ Jezü. Andjë dɨ̂ tchə̂lə̂ ma andjê sə̈ tchë ndə̂kə̂ pa tche to
         könô yê pâ küma yê. 33 Käko Jezü zâ tchë la kütû yê, kə̈ rô la tchë ngrɨ̈ tə̂ azü nə̈. Tche yî
         aɛ̈nə̈ könô yê lə̂ atü köchë nə̈, kə̈ kû ngrʉ̂srö ânyë kə̂ grʉ̂ tïmï köchë
         nə̈ la rə̂. 34 La tchêngbâ nə̈, tche kênga la yê atə̂ lafô, kə̈ wû foo, kə̈ tô rə̂ sə̈ köchë
         nə̈ päkëdə̂: «Efata+», ndə̂ ânyîndə̂ kə̂ to rə̂ päkëdə̂: «Amö kro-ê!» 35 Kpro kâkë, atü yê krô-ê, rə ndə̂ âgʉ̂â tïmï yê mbrô-ê, ânyë tche sə̂
         lakə̂ to pö la köbo nə̈. 36 Jezü zâma sə̈ andjê ndə̂kə̂ pa andjë toabô pö ndə̂nə̈ tô sə̂ ngâ akrə balë-ê.
         Praâbalë ndə̂ tche kôsə̂ nə̈ sə̈ andjê, andjë kä sə̂ lakə̂ mu rə̂ tə̂ gbölösə̂nə̈.
         37 Tchə̂lə̂ küma andjê gbɛ̂ djîngɨli tə̂ gbölösə̂nə̈, ânyë andjë tô rə̂ päkëdə̂:
         «Arə gbɛ̂ ndə̂ tche mbô rə̂ wä kütû tə̂ tchôtchô nə̈! Tche mbö ndjë rə̂ pä
         azü ndə̂ tü andjê bê, andjë djê pö, ndjë amangbɨ̈lə̈ pô!»
         
            
               	Lə̂ angâ angbängbä abəndɨ Mbëtï Ndjapä la ma gerêke, apö lə̂ [ ] âtə wâbo
                     lə̂nə̈-a.

               	Nyë dɨ̈ Eza 29.13, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Eki 20.12; 21.17.

               	Rə̈ lâme wä la ma arameyɛ̈n.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 16 lâme wâbo
                     lə̂nə̈-a.

               	Efata nə̈ wä la ma arameyɛ̈n.

Jezü kʉ̈ kɨ̈zɨ̂ sə̈ azü sâke voanə̈(Mat 15.32-39)81 Sə̂nə̈ lâme, angbängbä kpûlû azü kâ pâlatə̂ andjê. Ndə̂ azü nə̈ wâbô wâ
         la kɨ̈zɨ̂ ndə̂kə̂ zɨ rə̂, Jezü ê adjisîpili ndə̂ yê ânyë kə̈ tô rə̂ sə̈ andjê päkëdə̂: 2 «Nyonyo kpûlû azü âtə mbö mê, bëte lə̂ alö vötaâ ndə̂ andjë sə̂ ndrotə̂
         mê, andjë wâbo la ngâ rə ndə̂kə̂ zɨ rə̂-a. 3 Âdə mê âgro andjê pä andjë gu atə̂ndə̂ andjê la gʉ, andjê yorotoadje la gʉ
         lə̂ köbo gbɛ̂, bëte angânə̈ tö ngrɨ̈ ânyë kə̈ nə̂.» 4 Adjisîpili ndə̂ yê tô rə̂ sə̈ tchë päkëdə̂: «Ârâ âgbo kɨ̈zɨ̂ bhâ tchêbâ
         ndə̂kə̂ pa andjë zɨ rə̂ ânyë tchə̂lə̂ andjê sɨ, ndə̂ azə̈ sə̂ lə̂ tchô ndə̂ âwâtə̂
         kpaɛ̈gâ âtə?» 5 Jezü yû andjê päkëdə̂: «Nyë wä la mâpa atöko?» Andjë tô rə̂ ndə̂nə̈ sə̈
         tchë päkëdə̂: «Mïndûu manə̈ bïchuû.» 6 Käko tche zâma sə̈ kpûlû azü nə̈ ndə̂kə̂ sə bêche. Pânə̈ tche kʉ̂ mâpa mïndûu
         manə̈ bïchuû lâme, kə̈ zâ ayîabâ sə̈ Ndjapä, kə̈ tchô tchə̂lə̂ nə̈ kə̈ kʉ̂
         rə̂ sə̈ adjisîpili ndə̂ yê ndə̂kə̂ pa andjë krʉ tchə̂lə̂ nə̈ tə̂ azü nə̈. Andjë
         krʉ̂ tchə̂lə̂ nə̈ tə̂ kpûlû azü nə̈. 7 Andjë wä ndjë la angâ akanyïɛ̈ giangû. Jezü ê tchôtchô pö pâ agiangû
         nə̈ ânyë kə̈ tô rə̂ sə̈ adjisîpili ndə̂ yê ndə̂kə̂ krʉ ndjë tchə̂lə̂ nə̈ tə̂
         azü nə̈. 8 Akrə balë balë zɨ̂ rə̂ âlê tchë. La tchêngbâ nə̈ adjisîpili nə̈ pâla adɨ̂
         andöma nə̈ âsɨ̂ gbasa mïndûu manə̈ bïchuû. 9 Kə̂ ngba ndə̂ azü nə̈ wä alême sâke voanə̈ (4 000). Pânə̈ Jezü grô andjê ndə̂kə̂
         gu atə̂ndə̂ andjê. 10 Kpro la tchêngbâ nə̈, tche â lə̂ külû, tchetchë la adjisîpili ndə̂ yê, kə̈
         ê atə̂lə̂ agö ndə̂ Dalamanutä.Afarizïɛ̈n yükû nə̈ ndə̂kə̂ wun ngâ kpɨ̈ngbɨ̈ rə(Mat 16.1-4)11 Afarizïɛ̈n nə̂ ânyë kə̈ sə̂ lakə̂ gama andjê la Jezü. Andjë nyïndə̂ kə̂ vu tchë, ânyë
         kə̈ yûkû nə̈ sə̈ tchë ndə̂kə̂ pa tche mbo ngâ kpɨ̈ngbɨ̈ rə ndə̂kə̂ nyisə̂ nə̈ pä Ndjapä kä ndə̂ âwân tchë. 12 Jezü wû foo la gbôgbô, ânyë kə̈ tô rə̂ sə̈ andjê päkëdə̂: «Bëte giamâ
         kä ndə̂ azü ndə̂ tchô angêta yûkû ngâ kpɨ̈ngbɨ̈ rə? Ɛn-ɛn, tə̂ lëge nə̈ më
         tö rə̂ sə̈ nyê, azü lâme wun-abô ngâ kpɨ̈ngbɨ̈ rə balë tee-a!» 13 Pânə̈ tche gbôtə̂ andjê, kə̈ â lə̂ külû ânyë kə̈ zû dəkalâ gbölö kpakpa
         ngû.Djëvö ndə̂ afarizïɛ̈n la andə̂ Hërôde(Mat 16.5-12)14 Sə̂kə̂ kʉ amâpa yû tə̂ adjisîpili ndə̂ Jezü, praâbalë andjë wä kütû la mâpa
         balë lə̂ külû. 15 Jezü zâma sə̈ andjê päkëdə̂: «La nyê gbö-ê! La nyê gbö tə̂ djëvö+ ndə̂ mâpa ndə̂ afarizïɛ̈n la andə̂ Hërôde!» 16 Adjisîpili sə̂ lakə̂ gama andjê lə̂ gbâtə̂ andjê bëte andjë wâbo la mâpa-a.
         17 Jezü wûnsə̂ pö ndə̂ andjë sə̂ lakə̂ to rə̂ lə̂ gbâtə̂ andjê lâme, ânyë kə̈
         yû andjê päkëdə̂: «Bëte giamâ kä ndə̂ nyë tô rə̂ päkëdə̂: ‹Ârâ wâbo
         la mâpa›? Nyë wûn-âbo sə̂nə̈ dämba? Nyë djêâbo tchə̂lə̂ pö nə̈? Nyë də̈
         azü ndə̂ su nyê kpô? 18 La nyê kä tâ: Nyë wûn-âbo tchô la rə̂? Tü nyê kä tâ: Nyë djêâbo pö
         la rə̂? Su nyê têâbo pânə̈?+19 Sə̂nə̈ ndə̂ më tchô tchə̂lə̂ mâpa mïndüu kə̈ krʉ̂ tchə̂lə̂ nə̈ tə̂ azü sâke
         mïndûu lâme, nyë rʉ̈ä adɨ̂ andöma nə̈ âsɨ̂ agbasa atöko?» Andjë tô rə̂ ndə̂nə̈
         päkëdə̂: «Lə̂ könô gbɛ̂ tchêpâ nə̈ bïchuû.» 20 Jezü kâ yû andjê päkëdə̂: «Sə̂nə̈ ndə̂ më tchô tchə̂lə̂ mâpa mïndûu manə̈
         bïchuû ndə̂kə̂ krʉ tchə̂lə̂ nə̈ tə̂ azü sâke voanə̈ lâme, nyë gü la adɨ̂ andöma
         nə̈ lə̂ agbasa atöko?» Andjë tô rə̂ ndə̂nə̈ päkëdə̂: «Mïndûu manə̈ bïchuû.»
         21 Käko Jezü tô rə̂ sə̈ andjê päkëdə̂: «Nyë djêâbo tchə̂lə̂ nə̈ dämba?»Jezü tchä ngâ earə̂ föla22 Jezü la adjisîpili ndə̂ yê wûtu bhâ Betesayidä; angâ azü nə̂ la ngâ earə̂
         föla sə̈ tchë, kə̈ dɨ̂ tchə̂lə̂ ma andjê sə̈ tchë ndə̂kə̂ pa tche grʉ tchë. 23 Jezü zâ könô earə̂ föla nə̈ kə̈ wûtu la tchë lə̂ yɛ̈yɛ̈ gö nə̈ bhâchï. Pânə̈
         tche mbô ngrʉ̂srö pâ la yê, kə̈ tô könô yê pâ yê, kə̈ yû tchë päkëdə̂:
         «Giamâ mo wûn rə̂?» 24 Earə̂ föla nə̈ vrô la yê, kə̈ tô rə̂ päkëdə̂: «Më wün azü, andjë wä batə̂
         ayö, praâbalë andjë kä lakə̂ nə.» 25 Jezü kâ tô könô yê pâ la earə̂ föla nə̈ ânyë tche wûn tchô ngrôô; la
         yê vrô nə̂, tche kä lakə̂ wun arə gbɛ̂ ngrôô. 26 Jezü grô tchë ndə̂kə̂ gu atə̂ndə̂ yê, tche tô rə̂ sə̈ tchë päkëdə̂: «Guabô
         gû atə̂lə̂ gö nə̈.»Pîêre tö rə̂ pä, Jezü də̈ Mesï(Mat 16.13-20; Luk 9.18-21)27 Käko Jezü la adjisîpili ndə̂ yê âlafô sə̂ tchô nə̈ lâme, kə̈ ê pu ayɛ̈yɛ̈
         gö ndə̂ Sezarë ndə̂ Fïlîpe. Pâ köbo, tche yû andjê päkëdə̂: «Azü tö rə̂
         pä më də̈ tchabâ?» 28 Andjë tô rə̂ ndə̂nə̈ sə̈ tchë päkëdə̂: «Angâ azü tö rə̂ pä Jâan-Batîse,
         angânə̈ tô rə̂ pä mo də̈ Elïe, ânyë angânə̈ tô ndjë rə̂ pä mo də̈ ngâ earə̂ ndə̂ma Ndjapä.» 29 Jezü yû andjê päkëdə̂: «Â nyënyê, nyë tö andə̂ nye nə̈ pä më də̈ tchabâ?»
         Pîêre tô rə̂ ndə̂nə̈ sə̈ tchë päkëdə̂: «Mo də̈ Krîsiti.» 30 Käko Jezü yûkû nə̈ sə̈ andjê la gbôgbô ndə̂kə̂ pa andjë toabô pö lâme tô
         sə̈ ngâ akrə balë-ê.Jezü tö pö ndə̂kə̂ tchu lakə̂ jo ndə̂ yê lə̂ kuzü(Mat 16.21-23; Luk 9.22)31 La tchêngbâ nə̈, Jezü jêtə̂ kə̂ nyisə̂ rə sə̈ adjisîpili ndə̂ yê päkëdə̂:
         «Äwäpä Modô ndə̂ Akrə wun yûkü tə̂ gbölösə̂nə̈. Akpôkpô azü la agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈ koadje sə̂ yê. A âwon-adje tchë, ânyë pâ lö vötaâ tchê joadje lə̂ kuzü.»
         32 Tche tö pö lâme kraâ sə̈ andjê. Käko Pîêre zâ tchë, kə̈ gîtə̂ yê la tchë
         bhâchï, ânyë kə̈ sə̂ lakə̂ hro la tchë. 33 Praâbalë Jezü djêtə̂ yê kə̈ wûn adjisîpili ndə̂ yê, ânyë kə̈ hrô la Pîêre
         päkëdə̂: «Gitə̂ zə̈ tə̂ mê chï Satäa! Bëte kə̂ wun tchô ndə̂ zə̈ wâbo batə̂ andə̂ Ndjapä-a, praâbalë äwä batə̂
         andə̂ azü.»Köbo kə̂ nə ngbâ Jezü(Mat 16.24-28; Luk 9.23-27)34 Pânə̈ Jezü ê kpûlû azü nə̈ la adjisîpili ndə̂ yê ânyë kə̈ tô rə̂ sə̈ andjê
         päkëdə̂: «Âdə ngâ akrə ânyində̂ kə̂ nə ngbâ mê, äwäpä tche kosə̂ tə̂ yê
         la tə̂ yê, kə̂ za yö ndə̂ gba ndə̂ yê, ânyë kə̂ nə ngbâ mê. 35 Bëte akrə ndə̂ tche nyîndə̂ kə̂ tcha tchîsûwu ndə̂ yê, tchîsûwu ndə̂ yê nə̈
         yuadje tə̂ yê. Praâbalë akrə ndə̂ tchîsûwu ndə̂ yê yû bëte mê ndjë tə̂ pö
         ndə̂ Tchôtchô Pö ndə̂ mê, tchê tchadje tchîsûwu ndə̂ yê. 36 Âdə akrə âgbo arə tchêbêche âtə gbɛ̂, ânyë tchîsûwu ndə̂ yê yû, giamâ
         kä ndə̂ tche gbo rə̂ ngbânə̈? 37 Giamâ kä ndə̂ akrə yo rə̂ ânyë kə̂ za rə̂ ëlə̂ kpâlâ tchîsûwu ndə̂ yê? 38 Bëte âdə ngâ akrə âmbo ganô mê la apö ndə̂ mê lə̂ la azü ndə̂ tchô angêta
         ndə̂ andjë kôsə̂ pö ma Ndjapä lakə̂ mbo ngbongbo rə, Modô ndə̂ Akrə mboadje ndjë
         ganô yê lo nə̈ ndə̂ tchê kadje lə̂ gbôgbô ndə̂ Bha nə̈ la aânje ndə̂ yê ndə̂ andjë wâ ngbî tiî bëte Ndjapä.»
         
            
               	Äwä batə̂ lëvûre, ndə̂ âmbo rə̂ pä zûwü farîni ndə̂ a gia tchə̂lə̂ nə̈ la
                     rə̂ suku.

               	Nyë dɨ̈ 4.12; Jer 5.21; Ezk 12.2.

91 Jezü kä tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈ nyê:
         Angâ azü lə̂ gbâtə̂ nyê tchâtə tchuabô tee-a, zoo kə̂ wun Gbölö gö-gbïɛ̈ ndə̂ Ndjapä ndə̂ ânə la gbôgbô.»Angâ adjisîpili wün Jezü lə̂ golowäre ndə̂ yê(Mat 17.1-13; Luk 9.28-36)2 La tchêngbâ lö mïndûu manə̈ balë, Jezü zâ Pîêre la Jâke la Jâan yîngâ
         yê, kə̈ gîtə̂ yê la andjê bhâchï lə̂ küma ngâ gbölö aga, ânyë andjë sə̂
         la kütû andjê. Kʉ̂tê yê kâ wâ ngbî lə̂ la andjê. 3 Alə̂ba ndə̂ yê sə̂ lakə̂ tcho kə̈ grô kpɨ̂ki. Ngâ akrə balë pâ cho âtə ndə̂
         tche mbô rə̂ pä ngâ lə̂ba gro käko sə̂âbo-a. 4 Elïe la Möyîze wûtu ëtə̂ andjê, kə̈ sə̂ lakə̂ to pö la Jezü. 5 Pîêre tô rə̂ sə̈ Jezü päkëdə̂: «Earə̂ kə̂ nyisə̂ rə, äfü pä azə̈ sə tchâtə!
         Ârâ mbo andokʉ̈ vötaâ: Balë tə̂ andə̂ zə̈ nə̈, balë tə̂ andə̂ Möyîze ânyë
         balë tə̂ andə̂ Elïe.» 6 Pîêre wûn-âbo sə̂ pö ndə̂ tche to rə̂-a, bëte wawa kä lakə̂ mbo andjê. 7 Ngâ ndrö jrê kə̈ vrô pâ andjê gbɛ̂, andjë djê tchə̂lə̂ ngâ gɨ̈ lə̂ ndrö
         nə̈ päkëdə̂: «Tchanə̈ âtə də̈ Modô ndə̂ mê ndə̂ më nyîndə̂ yê tə̂ gbölösə̂nə̈,
         nyë djë tchë.» 8 Kpro la tchêngbâ nə̈, ndə̂ andjê âsə̈ wun tchô kə̈ kä wûn-âbo ngâ akrə balë-a,
         kütû Jezü kä âkə̈ sə̂ ndrotə̂ andjê. 9 Ndə̂ andjë âsə̈ tro tə̂ aga nə̈ atə̂ bêche, Jezü zâma sə̈ andjê pä andjë toabô
         pö ndə̂ rə ndə̂ andjë wûn rə̂ lâme tô sə̈ ngâ akrə balë, zoo Modô ndə̂ Akrə jo lə̂ kuzü. 10 Andjë gâmba pö lâme, praâbalë kə̈ yûtə̂ andjê lə̂ gbâtə̂ andjê päkëdə̂:
         «Pö ndə̂kə̂ jo lə̂ kuzü nə̈ lâme änyïndə̂ kə̂ to rə̂ atöko?»11 La tchêngbâ nə̈ andjë yû Jezü päkëdə̂: «Bëte giamâ a-earə̂ kə̂ nyisə̂ ndïɛ̈ tô andə̂ andjë nə̈ pä, äwäpä Elïe nə dokʉ̈tchê ânyë?» 12 Tche tô rə̂ ndə̂nə̈ sə̈ andjê päkëdə̂: «Tə̂ lëge nə̈, äwäpä Elïe nə dokʉ̈tchê
         kə̂ nyikrə arə gbɛ̂ lə̂ köbo nə̈. Praâbalë bëte giamâ a tô rə̂ tə̂ Modô ndə̂
         Akrə lə̂ Mbëtï Ndjapä pä tchê wun-adje yûkü tə̂ gbölösə̂nə̈, azü wun-adje
         tchë batə̂ mbämbä akrə?+13 Andə̂ me nə̈ më tö rə̂ sə̈ nyê, Elïe nə̂ nə̂, ânyë azü mbô rə gbɛ̂ ndə̂ su
         andjê nyîndə̂ nə̈ tə̂ yê batə̂ rə̂ ndə̂ a mbô rə̂ lə̂ Mbëtï Ndjapä pâ yê.»Jezü tchä ngâ bechë ndə̂ tche wâ la ngbongbo tchozö lə̂ yê(Mat 17.14-21; Luk 9.37-43a)14 Ndə̂ andjë kâ pu adɨ̂ adjisîpili nə̈, andjë wûn ngâ gbölö kpûlû azü ndə̂ andjë tâkpa ndrotə̂ andjê, ânyë
         a-earə̂ kə̂ nyisə̂ ndïɛ̈ sə̂ lakə̂ gama andjê la adjisîpili nə̈. 15 Gbô rə̂ ndə̂ kpûlû azü nə̈ âsə̈ wun Jezü, tchə̂lə̂ küma andjê gbɛ̂ djîngɨli,
         ânyë andjë kpê pu tchë ndə̂kə̂ po ndə̂ yê. 16 Tche yû adjisîpili ndə̂ yê päkëdə̂: «Nyë gäma nyê la azü âtə pâ giamâ?»
         17 Ngâ akrə balë lə̂ kpûlû azü nə̈ tô rə̂ ndə̂nə̈ sə̈ tchë päkëdə̂: «Earə̂ kə̂
         nyisə̂ rə, më nə̈ âme la modô ndə̂ mê sə̈ mö, ndə̂ tche wâ la ngbongbo tchozö
         ânyë andjë zâ pö ma yê. 18 Ngbongbo tchozö nə̈ mbö tchë katchôgbɛ̂, tche göä tchë bêche, frötchë wutu
         lə̂ ma yê, tche zɨ̈ tchə̂lə̂ da jï yê, kə̂ kpo kə̂kə̂kə̂-ë. Më yûkû nə̈ sə̈
         adjisîpili ndə̂ zə̈ ndə̂kə̂ pa andjë gro tchë, praâbalë andjë wâbo la gbôgbô
         ndə̂kə̂ gro tchë-a.» 19 Jezü zâ pö kə̈ tô rə̂ sə̈ andjê päkëdə̂: «Nyënyê ndə̂ azü ndə̂ tchô angêta
         ndə̂ nyë zâbo su nyê zä sə̈ Ndjapä âtə, mê âkä sə ndrotə̂ nyê zoo ëtə̂
         lö atöko? Mê ârʉatə̂ su mê la nyê zoo dalatchêbâ? Nyë nə̈ la bechë nə̈ sə̈
         mê.» 20 Andjë nə̂ la tchë sə̈ tchë. Tche âsə̈ wun Jezü, ngbongbo tchozö nə̈ nyôânyoa
         bechë nə̈ la gbôgbô. Tche tê lakə̂ rotə̂ yê ku bêche, ânyë frötchë sə̂ lakə̂
         wutu lə̂ ma yê. 21 Jezü yû bha bechë nə̈ päkëdə̂: «Rə nə̈ mbö tchë âmbô lö atöko?» Tche tô
         rə̂ ndə̂nə̈ sə̈ tchë päkëdə̂: «Ä jëtə̂ yê po la bechë. 22 Tə̂ angâ lö, ngbongbo tchozö nə̈ yï tchë lə̂ wo âdəndjë lə̂ ngû ndə̂kə̂ pa
         tche tchu-î. Praâbalë âdə mo âwa ndə̂kə̂ mbo ngâ rə, amö nə kə̈ wûn nyonyo
         ârâ, kə̈ zâ könô sə̈ ârâ!» 23 Jezü tô rə̂ sə̈ tchë päkëdə̂: «Bëte giamâ mo tô rə̂ pä âdə mê âwa ndə̂kə̂
         mbo ngâ rə? Akrə ndə̂ tche zâ su yê sə̈ mê, tche wä ndə̂kə̂ mbo rə gbɛ̂.» 24 Posə̂nə̈, bha bechë nə̈ ôn päkëdə̂: «Më zä su mê sə̈ mö! Za könô sə̈ mê
         bëte më wûn-âbo sə̂ köbo kə̂ mbo rə̂-a.» 25 Jezü wûn kpûlû azü ndə̂ andjë sə̂ lakə̂ kpe ndə̂kə̂ nə pu andjê, tche hrô
         la ngbongbo tchozö nə̈ päkëdə̂: «Momö ndə̂ ngbongbo tchozö ndə̂ mo nə̂ la mangbɨ̈lə̈
         âtə, wutu lə̂ bechë âtə-ê, kə̈ kâ lîâbô lî atə̂lə̂ yê balë-ê!» 26 Ngbongbo tchozö nə̈ tâ wârə̂, kə̈ nyôânyoa bechë nə̈ la gbôgbô, ânyë kə̈
         wûtu-ê. Bechë nə̈ wâ batə̂ kuzü, âmbô rə̂ pä angbängbä azü tô rə̂ päkëdə̂:
         «Tche tchû nə̂» 27 Praâbalë Jezü zâ könô yê kə̈ kênga tchë ëlafô ânyë tche krʉ̂. 28 Ndə̂ Jezü gû atə̂lə̂ manda, ânyë adjisîpili ndə̂ yê sə̂ la kütû andjê la
         tchë, andjë yû tchë päkëdə̂: «Bëte giamâ ânyë ârâ grô ngbongbo tchozö
         lâme tʉrʉ-ê?» 29 Tche tô rə̂ sə̈ andjê päkëdə̂: «Ngoa ngbongbo tchozö lâme wä ndə̂kə̂ wutu kütû
         lə̂ köbosə̂ kə̂ to pö sə̈ Ndjapä.»Jezü kâ tô pö ndə̂kə̂ tchu lakə̂ jo ndə̂ yê lə̂ kuzü(Mat 17.22-23; Luk 9.43-45)30 Andjë âlafô tchâme kə̈ rô lə̂ agö ndə̂ Galilë. Jezü nyîâbo ndə̂nə̈ pä a
         wunsə̂ tchô ndə̂ tche sə̂ tâ-a. 31 Bëte tche sə̈ lakə̂ nyisə̂ rə sə̈ adjisîpili ndə̂ yê, lakə̂ to rə̂ sə̈ andjê päkëdə̂:
         «A âgboadje tə̂ Modô ndə̂ Akrə ëtchânə̂ azü, andjê won-adje tchë, lö vötaâ
         la tchêngbâ nə̈, tchê joadje lə̂ kuzü.» 32 Praâbalë andjë djêâbo tchə̂lə̂ pö lâme-a, ânyë wawa kə̂ yu tchë mbô andjê.Tchabâ kä âkə̈ wâ gbölö pâ angâ yê?(Mat 18.1-5; Luk 9.46-48)33 Andjë wûtu bhâ Käpërënäyûmo. Ndə̂ andjë sə̂ bhâ tchâalê, Jezü yû adjisîpili
         ndə̂ yê päkëdə̂: «Nyë gäma nyê âme pâ köbo tə̂ pö ndə̂ giamâ?» 34 Praâbalë andjë pôâbo-a, bëte andjë sə̈ âme lakə̂ gama andjê pâ köbo ndə̂kə̂
         wunsə̂ akrə ndə̂ tche wâ gbölö pâ angâ yê. 35 Jezü sə̂ ëbêche kə̈ ê adjisîpili ndə̂ yê lə̂ könô gbɛ̂ tchêpâ nə̈ bïchuû
         ânyë kə̈ tô rə̂ sə̈ andjê päkëdə̂: «Âdə ngâ akrə ânyində̂ kə̂ watə̂ küma
         nə̈, äwäpä tche watə̂ akrə dəngbâ angâ yê gbɛ̂, kə̂ wa ndjë tə̂ earə̂ kua ndə̂
         andjê.» 36 La tchêngbâ nə̈ tche zâ ngâ yɛ̈yɛ̈ bechë kə̈ zâ tchë lə̂ gûtə̂ andjê, kə̈
         â ma yê ânyë kə̈ tô rə̂ sə̈ andjê päkëdə̂: 37 «Akrə ndə̂ tche mbô rə̂ la ngâ yɛ̈yɛ̈ bechë batə̂ tchanə̈ âtə la rə̈ mê, dëkë
         mëmê la tə̂ mê kä ndə̂ tche mbô rə̂ la mê. Akrə ndə̂ tche mbô rə̂ la mê, âdə̂âbo
         mëmê la kütû mê kä ndə̂ tche mbô rə̂ la mê-a, praâbalë tche mbö ndjë rə̂
         la tchanə̈ ndə̂ tche wân mê.»Akrə ndə̂ tche kôâbô sə̂ azə̂ kô-ê tche də̈ tchandə̂ azə̈ nə̈(Luk 9.49-50)38 Jâan tô rə̂ sə̈ Jezü päkëdə̂: «Earə̂ kə̂ nyisə̂ rə, ârâ wün ngâ akrə ndə̂
         tche sə̂ lakə̂ gro angbongbo atchozö la rə̈ zə̈. Ârâ nyï âme ndə̂kə̂ kitə̂ köbo
         tə̂ yê bëte tche zâbo tchêngbâ azə̂-a.» 39 Praâbalë Jezü tô rə̂ ndə̂nə̈ päkëdə̂: «Nyë kïäbô kîtə̂ köbo tə̂ yê, bëte
         ngâ akrə ndə̂ tche mbô kpɨ̈ngbɨ̈ rə la rə̈ mê, ânyë kpro la tchêngbâ nə̈ tche
         kä tô ngbongbo pö tə̂ mê sə̂âbo-a. 40 Akrə ndə̂ tche kôâbô sə̂ azə̂ kô-ê, tche də̈ tchandə̂ azə̈ nə̈. 41 Akrə ndə̂ tche zâ ngâ kangûchi ngû sə̈ nyê bëte rə̂ ndə̂ nyë wâtə̂ azü ndə̂
         Krîsiti, ɛn-ɛn, tə̂ lëge nə̈ më tö rə̂ sə̈ nyê, tchê gboadje rə ndə̂ yê ngbânə̈.»Kə̂ gbɨtɨ tü(Mat 18.6-9; Luk 17.1-2)42 «Akrə ndə̂ tche mbô rə̂ pä ngânə̈ balë lə̂ gûtə̂ ayɛ̈yɛ̈ bechë lâme ndə̂ andjë
         zâ su andjê sə̈ mê te lə̂ ngbongbo rə, äfü pä a i gbölö täme tə̂ gɨ̈ yê,
         ânyë kə̂ yi tchë atə̂lə̂ gbölö ngû ngbro. 43 Âdə könô zə̈ kä ndə̂ âmbo rə̂ ndə̂kə̂ pa mo te lə̂ ngbongbo rə, amö ku rə̂-ê.
         Äfü pä mo li atə̂lə̂ tchôtchô tchîsûwu la ngâ könô zə̈ balë, ârô anə̈
         ndə̂kə̂ pa gbô könô zə̈ bïchuû gbɛ̂ ndəpo tâ ânyë mo e la rə̂ atə̂lə̂ tchô
         ndə̂ yûkü, ndə̂ wo ju tâ pïï etə̂. [44 Bhâye, amändjalï ndə̂ andjë zɨ tə̂ akrə, andjë tchûâbo-a, ânyë wo nə̈ wrʉ̂âbo
         ndjë balë-a+.] 45 Âdə da zə̈ kä ndə̂ âmbo rə̂ pä mo te lə̂ ngbongbo rə, amö ku rə̂-ê. Äfü pä
         mo li atə̂lə̂ tchôtchô tchîsûwu la ngâ da zə̈ balë ârô anə̈ ndə̂kə̂ pa gbô
         da zə̈ bïchuû gbɛ̂ ndəpo tâ ânyë a yi mö la rə̂ atə̂lə̂ tchô ndə̂ wo ju tâ
         pïï etə̂. [46 Bhâye, amändjalï ndə̂ andjë zɨ tə̂ akrə, andjë tchûâbo-a, ânyë wo nə̈ wrʉ̂âbo
         ndjë balë-a+.] 47 Âdə la zə̈ kä ndə̂ âmbo rə̂ pä mo te lə̂ ngbongbo rə, amö niɛ rə̂-ê. Äfü pä
         mo li atə̂lə̂ Gbölö gö-gbïɛ̈ ndə̂ Ndjapä la ngâ la zə̈ balë, ârô anə̈ ndə̂kə̂
         pa gbô la zə̈ bïchuû gbɛ̂ ndəpo tâ ânyë a yi mö la rə̂ atə̂lə̂ tchô ndə̂ yûkü,
         ndə̂ wo ju tâ pïï etə̂. 48 Bhâye, ‹amändjalï ndə̂ andjë zɨ tə̂ akrə tchûâbo-a, ânyë wo nə̈ wrʉ̂âbo ndjë
         balë-a›, 49 bëte wo zadje kʉ̂tê akrə balë balë batə̂ rə̂ ndə̂ ngbro za kɨ̈zɨ̂.50 «Ngbro wätə̂ tchôtchô rə, praâbalë âdə kötchô nə̈ âwutu lə̂nə̈ nə̂, giamâ
         kä ndə̂ a mbo rə̂ tâ ânyë kötchô nə̈ ka ëlə̂nə̈ ngbânə̈? Äwäpä nyë watə̂
         ngbro lə̂ tchîsûwu ndə̂ nyê la tə̂ nyê, kə̂ sə la zɨtɨ su lə̂ gbâtə̂ nyê la
         angâ nyê.»
         
            
               	Nyë dɨ̈ Eza 53.3; Aps 22.1-18.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 44 lâme wâbo
                     lə̂nə̈-a.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 46 lâme wâbo
                     lə̂nə̈-a.

            

         
      

   
      
         10
Pö pâ kə̂ totə̂ lakə̂ kosə̂ tə̂ ndə̂ köchë la ɛ̈chë(Mat 19.1-12; Luk 16.18)101 La tchêngbâ nə̈ Jezü âlafô tchâme kə̈ ê atə̂pâ cho ndə̂ Judë, dəkalâ ngû
         ndə̂ Jurudɛ̈n. Akpûlû azü kâ pâlatə̂ andjê ndrotə̂ yê, ânyë tche sə̂ lakə̂
         nyisə̂ rə sə̈ andjê batə̂ rə̂ ndə̂ tche mbo tchê rə̂. 2 Afarizïɛ̈n nə̂ ndola tchë, andjë nyïndə̂ kə̂ vu tchë, kə̈ yû tchë päkëdə̂: «Ndïɛ̈ ndə̂
         azə̂ zä köbo sə̈ köchë ndə̂kə̂ gro ɛ̈chë ndə̂ yê?» 3 Tche tô rə̂ ndə̂nə̈ sə̈ andjê päkëdə̂: «Ndïɛ̈ nə̈bâ kä ndə̂ Möyîze zâ rə̂ sə̈ nyê alême?» 4 Andjë tô rə̂ päkëdə̂: «Möyîze zä köbo sə̈ köchë ndə̂kə̂ mbo mbëtï ndə̂kə̂
         kosə̂ tə̂ sə̈ ɛ̈chë ndə̂ yê ânyë kə̂ gro tchë+.» 5 Käko Jezü tô rə̂ sə̈ andjê päkëdə̂: «Möyîze mbö ndïɛ̈ lâme sə̈ nyê bëte
         gbôgbô su nyê. 6 Praâbalë sə̂nə̈ ndə̂ Ndjapä jêtə̂ kə̂ mbo arə gbɛ̂, tche mbö köchë la ɛ̈chë+. 7 ‹Bëte rə̂ kä ndə̂ köchë gboadje tchâtchâ bha la anyï nə̈, kə̂ sə la ɛ̈chë
         ndə̂ yê, 8 ânyë andjê gburə̂ gbɛ̂ wadje tə̂ akrə balë+.› Käko andjë kä wâ bata tə̂ azü bïchuû-a, praâbalë andjë wâ nə̂ batə̂
         akrə balë. 9 Âwâbo pä akrə krʉ tchə̂lə̂ rə ndə̂ Ndjapä ngbô rə̂ ëtâ-a.» 10 Ndə̂ andjë gû atə̂lə̂ manda, adjisîpili kâ yû tchë tə̂ pö lâme. 11 Tche tô rə̂ sə̈ andjê päkëdə̂: «Âdə ngâ köchë âgro ɛ̈chë ndə̂ yê ânyë
         kə̈ tô ngânə̈ ngbî, dëkë tche zɨ̂ ngbä tə̂ dokʉ̈ ɛ̈chë ndə̂ yê nə̈ nə̂. 12 Âdəndjë rə̂ ndə̂ ɛ̈chë nə̈ kôsə̂ köchë ndə̂ yê ânyë kə̈ tô ngâ köchë
         ngbî, dëkë tche zɨ̂ ngbä tə̂ dokʉ̈ köchë ndə̂ yê nə̈ nə̂.»Jezü ë tchôtchô pö pâ abechë(Mat 19.13-15; Luk 18.15-17)13 Azü nə̂ la abechë sə̈ Jezü ndə̂kə̂ pa tche grʉ andjê, praâbalë adjisîpili hrô
         la andjê. 14 Ndə̂ Jezü wûn rə̂ käko, tchə̂lə̂ yê kʉ̂ tchë ânyë tche tô rə̂ sə̈ andjê päkëdə̂:
         «Nyë gbötə̂ abechë andjë nə̂ pu mê, nyë kïäbô kîtə̂ köbo tə̂ andjê-ê,
         bëte Gbölö gö-gbïɛ̈ ndə̂ Ndjapä wätə̂ andə̂ andjanə̈ ndə̂ andjë wâ batə̂ abechë lâme. 15 Ɛn-ɛn, tə̂ lëge nə̈ më tö rə̂ sə̈ nyê: Akrə ndə̂ tche mbôâbô mbô la sə̂ Gbölö
         gö-gbïɛ̈ ndə̂ Ndjapä batə̂ abechë âtə-ê, tchê liabô balë atə̂lə̂ nə̈ tee-a.»
         16 La tchêngbâ nə̈ Jezü â ma abechë nə̈, kə̈ ê tchôtchô pö pâ andjê lakə̂
         to könô yê pâ andjê.Jezü la earə̂ rə(Mat 19.16-30; Luk 18.18-30)17 Ndə̂ Jezü zâ köbo ndə̂kə̂ ro etə̂, ngâ köchë kpê kə̈ gʉ̂te tchâtchâ yê ânyë
         kə̈ yû tchë päkëdə̂: «Tchôtchô earə̂ kə̂ nyisə̂ rə, më âmbo atöko ânyë
         kə̈ gbo tchîsûwu ndə̂ logbɛ̂ logbɛ̂?» 18 Jezü tô rə̂ sə̈ tchë päkëdə̂: «Bëte giamâ mo ê rə̂ tə̂ mê pä tchôtchô
         akrə? Ngâ tchôtchô akrə balë wâbo-a, kütû Ndjapä balë. 19 Mo wûnsə̂ andïɛ̈ nə̂: Âwâbo pä mo won akrə-a, kə̂ puabô ɛ̈chë âdəndjë köchë
         ndə̂ akrə pû-î, kə̂ zɨabô ngbä zɨ̂-î, kə̂ moabô yepa mô tə̂ ngâ akrə-ê, kə̂
         boloabô akrə bôlo ndə̂kə̂ za rə ndə̂ yê-ê, amö lusə̂ bha la anyï zə̈+.» 20 Köchë nə̈ tô rə̂ sə̈ tchë päkëdə̂: «Earə̂ kə̂ nyisə̂ rə, më mbô arə gundə̂sə̂
         andïɛ̈ lâme nə̂ gbɛ̂ po la bechë tə̂ mê ndjoa ëtə̂ tchô angêta.» 21 Jezü chêko tchë kə̂ nyïndə̂ yê ânyë kə̈ tô rə̂ sə̈ tchë päkëdə̂: «Gbô
         ngâ rə balë kä po ngbânə̈ ndə̂kə̂ pa mo mbo rə̂: Amö gu, kə̂ ka arə gbɛ̂ ndə̂
         mo wâ la rə̂, kə̂ kʉ makətche nə̈ sə̈ a-earə̂ yûkü, ânyë kə̂ gboadje gbölö
         rə bhâ lafô. La tchêngbâ nə̈ mo nə ngbâ mê.» 22 Praâbalë ndə̂ köchë lâme âsə̈ dje pö nə̈ käko, tə̂ yê gbɛ̂ zɨ̂-î, tche gû
         la nyonyo bëte tche wä la arə tə̂ gbölösə̂nə̈. 23 Jezü wûn tchə̂lə̂ la azü ndrotə̂ yê, ânyë kə̈ tô rə̂ sə̈ adjisîpili ndə̂ yê
         päkëdə̂: «Sə̂nə̈ kâkä tə̂ a-earə̂ rə ndə̂kə̂ li lə̂ Gbölö gö-gbïɛ̈ ndə̂ Ndjapä!»
         24 Tchə̂lə̂ küma adjisîpili nə̈ gbɛ̂ djîngɨli tə̂ pö lâme. Praâbalë Jezü kâ
         tô rə̂ sə̈ andjê päkëdə̂: «Abechë ndə̂ mê, sə̂nə̈ kâkä ndə̂kə̂ li atə̂lə̂
         Gbölö gö-gbïɛ̈ ndə̂ Ndjapä!+25 Sə̂nə̈ kä tə̂ earə̂ rə ndə̂kə̂ li atə̂lə̂ Gbölö gö-gbïɛ̈ ndə̂ Ndjapä, kə̈ rô
         kə̂ li ndə̂ gia ndə̂ rə̈ yê wû pä chamö lə̂ grʉ̈ masângê.» 26 Tchə̂lə̂ küma adjisîpili nə̈ kä djîngɨli ânyë andjë sə̂ lakə̂ to rə̂ lə̂ gbâtə̂
         andjê päkëdə̂: «Käko tchabâ lɛ̂ɛ kä âkə̂ tcha?» 27 Jezü chêko andjê ânyë kə̈ tô rə̂ sə̈ andjê päkëdə̂: «Sə̂nə̈ kä tə̂ azü,
         praâbalë sə̂nə̈ kâbo tə̂ Ndjapä-a, bëte Ndjapä wä ndə̂kə̂ mbo rə gbɛ̂.»28 Käko Pîêre sə̂ lakə̂ to rə̂ sə̈ tchë päkëdə̂: «Ârâ gbötə̂ arə ndə̂ ârâ
         gbɛ̂ ânyë kə̈ zâ tchêngbâ zə̈.» 29 Jezü tô rə̂ ndə̂nə̈ sə̈ tchë päkëdə̂: «Ɛn-ɛn, tə̂ lëge nə̈ më tö rə̂ sə̈ nyê:
         Akrə ndə̂ tche gbôtə̂ nda ndə̂ yê la ayîngâ yê la anyînə̂ nə̈ la bha nə̈ la
         anyï nə̈ la abechë âdəndjë akɨ̈ndɨ̈ ndə̂ yê bëte mê, ndjë bëte Tchôtchô Pö, 30 tchê gboadje anda la ayîngâ la anyînə̂ la araanyï la abechë la akɨ̈ndɨ̈, sûsunə̈
         ngbangbo balë lə̂ tchîsûwu ndə̂ azə̈ sə̂ tâ angêta. Azü mboadje gbôgbô tə̂
         yê, ânyë lə̂ tchîsûwu ndə̂ ânə, tchê gboadje tchîsûwu ndə̂ logbɛ̂ logbɛ̂.
         31 Angbängbä azü ndə̂ andjë wâtə̂ küma nə̈, andjê kadje atə̂ ngbânə̈, ânyë
         angbängbä azü ndə̂ andjë sə̂ atə̂ ngbânə̈, andjê wadje tə̂ azü tə̂ küma nə̈.»Tə̂ vötaâ nə̈ Jezü kä tô pö ndə̂kə̂ tchu lakə̂ jo ndə̂ yê lə̂ kuzü(Mat 20.17-19; Luk 18.31-34)32 Jezü la adjisîpili ndə̂ yê sə̂ pâ köbo lakə̂ kenga atə̂ Jerûzalêmo, tche sə̂ lakə̂ nə tchâtchu andjê. Andjë wâ la nyonyo, ânyë andjanə̈ ndə̂ andjë
         zâ tchêngbâ yê wâ la wawa. Jezü kä kʉ̂ adjisîpili lə̂ könô gbɛ̂ tchêpâ
         nə̈ bïchuû ndrotə̂ yê, kə̈ gîtə̂ yê la andjê bhâchï, ânyë kə̈ sə̂ lakə̂
         to pö ndə̂ rə ndə̂ âwâ ndə̂kə̂ gbo tchë sə̈ andjê. 33 «Azə̈ âkenga atə̂ Jerûzalêmo, a âgboadje tə̂ Modô ndə̂ Akrə ëtchânə̂ agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈. Andjê wadje ngbanga kuzü lə̂ küma yê. Andjê gboadje tə̂ yê ëtchânə̂ azü
         ndə̂ andjë wâbô wâtə̂ ajuîfu. 34 Andjê moadje tchë, kə̂ kuadje ngʉ̂srö tə̂ yê, kə̂ bhiadje tchë, ânyë kə̂ won-adje
         tchë, lö vötaâ la tchêngbâ nə̈ tchê joadje lə̂ kuzü.»Kə̂ yukû rə ndə̂ Jâke la Jâan(Mat 20.20-28)35 Käko Jâke la Jâan, amodô ndə̂ Zebede nə̂ ndola Jezü ânyë kə̈ yû tchë päkëdə̂:
         «Earə̂ kə̂ nyisə̂ rə, ârâ nyïndə̂ nə̈ pä mo mbo rə ndə̂ ârâ yuadje mö tâ âtə
         tə̂ ârâ.» 36 Jezü yû andjê päkëdə̂: «Giamâ kä ndə̂ nyë nyîndə̂ nə̈ pä më mbo rə̂ tə̂
         nyê?» 37 Andjë tô rə̂ ndə̂nə̈ sə̈ tchë päkëdə̂: «Lo nə̈ ndə̂ mô səadje lə̂ ngendë-gbïɛ̈
         ndə̂ zə̈, amö za köbo sə̈ ârâ ndə̂kə̂ sə ndrotə̂ zə̈ ngânə̈ balë də ndôkö
         ânyë balë nə̈ də gele.» 38 Jezü tô rə̂ sə̈ andjê päkëdə̂: «Nyë wûn-âbo sə̂ rə ndə̂ nyê yukû nə̈ âtə-a.
         Nyê wadje ndə̂kə̂ ndjo kangûchi yûkü ndə̂ mê ndjoadje rə̂ lâme? Âdəndjë ndə̂kə̂
         gbo batɛ̂me nyonyo ndə̂ mê gboadje rə̂ lâme?» 39 Andjë tô rə̂ ndə̂nə̈ sə̈ tchë päkëdə̂: «Ârâ wä ndə̂kə̂ ndjo rə̂.» Jezü tô
         rə̂ sə̈ andjê päkëdə̂: «Nyê ndjoadje kangûchi yûkü ndə̂ mê ndjo rə̂, kə̂ gboadje
         batɛ̂me nyonyo ndə̂ mê gbo rə̂. 40 Praâbalë ndə̂kə̂ sə də ndôkö âdəndjë də gele, âdə̂âbo mëmê kä ndə̂ âkʉ
         rə̂ sə̈ azü-a. Tchô lâme wä bëte andjanə̈ ndə̂ Ndjapä nyîkrə rə̂ bëte andjê.»41 Ndə̂ adɨ̂ adjisîpili lə̂ könô gbɛ̂ âsə̈ dje pö nə̈ lâme käko, su andjê kʉ̂
         andjê tə̂ Jâke la Jâan. 42 Jezü ê andjê gbɛ̂ ndrotə̂ yê ânyë kə̈ tô rə̂ sə̈ andjê päkëdə̂: «Nyë wûnsə̂
         nə̈ nə̂ pä andjanə̈ ndə̂ andjë tô rə̂ pä anyë wätə̂ agbïɛ̈ pâ azü ndə̂ andjë
         wâbô wâtə̂ ajuîfu, andjë mbö kümändëmä la gbôgbô pâ azü gö nə̈. Agbölö
         azü nə̈ mbö rə̂ ndə̂kə̂ pa azü gö wunsə̂ gbôgbô ndə̂ andjê. 43 Rə nə̈ wâbo käko lə̂ gbâtə̂ nyê-a. Praâbalë âdə ngâ akrə lə̂ gbâtə̂ nyê
         ânyində̂ kə̂ wa gbölö, äwäpä tche watə̂ earə̂ kua ndə̂ nyê. 44 Âdə ngâ akrə lə̂ gbâtə̂ nyê ânyində̂ kə̂ sə tə̂ küma nyê, äwäpä tche watə̂
         ngbâa ndə̂ nyê gbɛ̂. 45 Bëte Modô ndə̂ Akrə nə̂âbo ndə̂kə̂ pa azü mbo kua sə̈ tchë-a, praâbalë tche
         nə̈ ndə̂kə̂ mbo kua sə̈ azü lakə̂ zatə̂ yê sə̈ kuzü ndə̂kə̂ ji angbängbä azü
         lə̂ ngbongbo rə ndə̂ andjê.»Jezü tchä earə̂ föla Bartimë(Mat 20.29-34; Luk 18.35-43)46 Andjë wûtu bhâ Jerikö. Ndə̂ Jezü la adjisîpili ndə̂ yê âsə̈ wutu la ngâ gbölö
         kpûlû azü lə̂ gö nə̈ lâme, Bartimë, modô ndə̂ Timë, ndə̂ la yê fô, sə̂ bêche
         tə̂ ma köbo lakə̂ yukû rə tchânə̂ azü. 47 Tche âsə̈ dje rə̂ pä Jezü ndə̂ Näzärête kä âkə̂ ro âtə, tche sə̂ lakə̂ ta
         wârə̂ päkëdə̂: «Jezü, Modô ndə̂ Davîdi, wun nyonyo mê!» 48 Angbängbä azü hrô la tchë ndə̂kə̂ pa tche ngbo ma yê tâ, praâbalë tche kä
         tâ wârə̂ ngbôô päkëdə̂: «Modô ndə̂ Davîdi, wun nyonyo mê!» 49 Jezü krʉ̂-ê, kə̈ tô rə̂ päkëdə̂: «Nyë ë tchë.» Andjë ê earə̂ föla nə̈ kə̈
         tô rə̂ sə̈ tchë päkëdə̂: «Su zə̈ zɨ̈-î, alafô-ê! Tche kä lakə̂ e mö.» 50 Tche yî gbölö lə̂ba zɨ ndə̂ yê ëbêche, kə̈ kû, kə̈ krʉ̂ lafô ânyë kə̈ ê
         pu Jezü. 51 Jezü yû tchë päkëdə̂: «Mo nyïndə̂ nə̈ pä më mbo giamâ tə̂ zə̈?» Earə̂ föla
         nə̈ tô rə̂ sə̈ tchë päkëdə̂: «Earə̂ kə̂ nyisə̂ rə, amö mbo rə̂ ânyë mê kä
         wun tchô.» 52 Jezü tô rə̂ sə̈ tchë päkëdə̂: «Gûgü! Kə̂ za su zə̈ sə̈ mê tchâ mö nə̂.»
         Posə̂nə̈ earə̂ föla nə̈ kä wûn tchô ânyë kə̈ sə̂ lakə̂ za tchêngbâ Jezü pâ
         köbo.
         
            
               	Nyë dɨ̈ Det 24.1.

               	Nyë dɨ̈Jen 1.27; 5.2.

               	Nyë dɨ̈ Jen 2.24.

               	Nyë dɨ̈ Eki 20.12-16; Det 5.16-20.

               	Angâ a-Mbëtï Ndjapä tö andə̂ andjë nə̈ tchâme pä ndə̂kə̂ li ndə̂ a-earə̂ rə
                     atə̂lə̂ Gbölö gö-gbïɛ̈ ndə̂ Ndjapä.

Jezü lï atə̂ Jerûzalêmo(Mat 21.1-11; Luk 19.28-40; Jan 12.12-19)111 Sə̂nə̈ ndə̂ andjë ndô la Jerûzalêmo, ndola gö ndə̂ Betefajë la andə̂ Betanï, tə̂ aga ndə̂ a-Olivï, Jezü wân angâ
         adjisîpili ndə̂ yê bïchuû. 2 Tche tô rə̂ sə̈ andjê päkëdə̂: «Nyë êë atə̂lə̂ yɛ̈yɛ̈ gö ndə̂ âwâ tchâtchu
         nyê lâme, gbô rə̂ ndə̂ nyê âsə̈ li atə̂lə̂ yɛ̈yɛ̈ gö nə̈, nyê gboadje ngâ
         ɛ̈nə̈ kûndiɛ ndə̂ a tchô tchë, ndə̂ ngâ akrə âbô â pâ yê dämba-ê. Nyë
         zü tchë, kə̂ ka la tchë. 3 Âdə ngâ akrə âyu nyê päkëdə̂: ‹Bëte giamâ kä ndə̂ nyê mbo tə̂ rə käko-ë?›
         Nyë tö rə̂ ndə̂nə̈ sə̈ tchë päkëdə̂: ‹Gbölö Gbïɛ̈ kä ndə̂ ânyîndə̂ yê,
         tchê wan-adje tchë sə̈ nyê ëngbânə̈ angangaâtə.›» 4 Andjë ê kə̈ gbô ngâ ɛ̈nə̈ kûndiɛ ndə̂ a tchô tchë sûwu, ndrotə̂ ngâ nda ndroma
         köbo, ânyë andjë zû tchë. 5 Angâ azü lə̂ gbâtə̂ azü ndə̂ andjë sə̂ tâ, yû andjê päkëdə̂: «Giamâ kä
         ndə̂ nyê mbo rə̂ lâme? Nyë sə̈ lakə̂ zu ɛ̈nə̈ kûndiɛ lâme bëte giamâ?» 6 Andjë tô kütû tchêngbâ pö ndə̂ Jezü lâme sə̈ andjê ânyë a gbôtə̂ andjê,
         andjë kâ la tchë etə̂. 7 Andjë kâ la ɛ̈nə̈ kûndiɛ nə̈ sə̈ Jezü, kə̈ kʉ̂ alə̂ba ndə̂ andjê ëpâ kûndiɛ
         nə̈ ânyë Jezü sə̂ ëpânə̈. 8 Angbängbä azü vrô lə̂ba ndə̂ andjê pâ köbo ânyë angânə̈ kû amatö yö la
         kʉ̈kʉ̂ nə̈ tâ bhâlə̂ güsü kə̈ kʉ̂ ndjë rə̂ pâ köbo. 9 Andjanə̈ ndə̂ andjë nə tchâtchu yê la andjanə̈ ndə̂ andjë za tchêngbâ yê sə̂
         lakə̂ on päkëdə̂: «Voga sə̈ Ndjapä! Äwäpä Ndjapä e tchôtchô pö pâ akrə
         ndə̂ tche nə̂ la rə̈ Gbölö Gbïɛ̈! 10 Äwäpä Ndjapä e tchôtchô pö pâ Gbölö gö-gbïɛ̈ ndə̂ ânə, lakə̂ mbo kümändëmä
         ndə̂ bha azə̂ Davîdi! Voga sə̈ Ndjapä bhâ lafô+!» 11 Jezü lî atə̂ Jerûzalêmo, kə̈ ê bhâlə̂ gbölö nda Ndjapä. La tchêngbâ nə̈ ndə̂ tche wûn arə gbɛ̂ ndə̂ âtâkpa ndrotə̂ yê, tche wûtu
         kə̈ zâ köbo la adjisîpili ndə̂ yê lə̂ könô gbɛ̂ tchêpâ nə̈ bïchuû ndə̂kə̂
         e atə̂ Betanï bëte tchô ndô tə̂kə̂ bu nə̂.Jezü drä ndə̂ yö fîge(Mat 12.18-19)12 Tchô krâ pânə̈, ndə̂ andjë sə̂ lakə̂ wutu lə̂ gö ndə̂ Betanï, gʉ nyû Jezü.
         13 Tche wûn ngâ yö fîge, ndə̂ âwâ tʉ̂rʉ la akʉ̈kʉ̂ nə̈ tâ, tche nə̂, kə̈ wûntî
         pä ânyë gboadje angâ alêlê nə̈, praâbalë tche gîtə̂ yê ndola rə̂, kə̈ gbô
         kütû akʉ̈kʉ̂ nə̈, bëte lö kə̂ le ndə̂ fîge nə̈ də̂âbo rə̂-a. 14 Jezü tô rə̂ sə̈ yö fîge nə̈ päkëdə̂: «Ngâ akrə kä zɨ bata lêlê zə̈ balë
         tee-a!» Adjisîpili ndə̂ yê djê pö lâme.Jezü grö a-earə̂ waɛ̂che lə̂ gbölö nda Ndjapä(Mat 21.12-17; Luk 19.45-48; Jan 2.13-22)15 Andjë wûtu bhâ Jerûzalêmo. Jezü lî bhâlə̂ gbölö nda Ndjapä, kə̈ sə̂ lakə̂
         gro azü gbɛ̂ ndə̂ andjë ka rə la andjanə̈ ndə̂ andjë yo arə. Tche gôâ agbalâka
         ndə̂ andjë chandje makətche pânə̈, la ambätä ndə̂ a-earə̂ kə̂ ka apuli. 16 Tche gbôâbo tə̂ ngâ akrə balë pä tche za ngâ rə lə̂ gbölö nda Ndjapä nə̈
         kə̈ rô la rə̂-a. 17 Pânə̈ tche nyîsə̂ rə sə̈ andjê päkëdə̂: «A mbôâbo rə̂ lə̂ mbëtï päkëdə̂:
         ‹A â-eadje rə̂ tə̂ nda ndə̂ mê pä nda kə̂ to pö sə̈ Ndjapä ndə̂ azü pâ acho
         gbɛ̂?› Praâbalë nyënyê ndə̂ nye nə̈, nyë mbô rə̂ batə̂ sə̂ tchô ndə̂ a-earə̂
         ngbä zatə̂ andjê wü tâ+!» 18 Agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈ djê pö ndə̂ rə ndə̂ Jezü mbô rə̂ lâme, kə̈ sə̂ lakə̂ pu köbo ndə̂kə̂ won tchë.
         Praâbalë andjë mbö wa, bëte kə̂ nyisə̂ rə ndə̂ yê zä su kpûlû azü nə̈ gbɛ̂
         tə̂ gbölösə̂nə̈. 19 Ârə̂ âsə̈ wutu la tchêndə̂gölo, Jezü la adjisîpili ndə̂ yê wûtu lə̂ gö nə̈.Jezü la yö fîge ndə̂ âhrô(Mat 21.20-22)20 Po mbatchâ ndə̂ andjë sə̂ lakə̂ ro, andjë wûn yö fîge nə̈ ndə̂ âhrô ndjoa
         ëtə̂ chëchë nə̈. 21 Su Pîêre tê pâ rə ndə̂ âmbô alême ânyë tche tô rə̂ sə̈ Jezü päkëdə̂:
         «Earə̂ kə̂ nyisə̂ rə, wunsaâ, yö fîge ndə̂ mo drâ ndə̂nə̈ alême hrô nə̂ gbɛ̂.»
         22 Jezü tô rə̂ sə̈ adjisîpili ndə̂ yê päkëdə̂: «Nyë zä su nyê gbɛ̂ sə̈ Ndjapä.
         23 Ɛn-ɛn, tə̂ lëge nə̈ më tö rə̂ sə̈ nyê, âdə ngâ akrə âto rə̂ sə̈ aga âtə päkëdə̂:
         ‹Amö gbo tchâtə kə̈ tê lə̂ gbölö ngû ngbro›, ânyë su yê krʉ̂ pâ pö nə̈,
         ânyë tche wûnsə̂ nə̈ pä rə nə̈ âwutuadje, Ndjapä âgambadje rə̂ sə̈ tchë. 24 Bëte rə̂ kä ndə̂ më tô rə̂ sə̈ nyê: Ndə̂ nyê âsə̈ to pö sə̈ Ndjapä, rə gbɛ̂
         ndə̂ nyê yukû nə̈ tchânə̂ yê, äwäpä nyë gamba rə̂ pä nyë gbô rə nə̈ nə̂,
         Ndjapä âzadje rə̂ sə̈ nyê. 25 Âdə nyê âkrʉ̂ lafô ndə̂kə̂ to pö sə̈ Ndjapä, ânyë ngâ pö wâtə̂ su nyê
         la ngâ akrə, nyë kö pö lə̂ küma yê, ânyë bha nyê ndə̂ tche sə̂ bhâ lafô
         ko ndjë pö lə̂ küma nyê. [26 Praâbalë âdə nyê âkoabô pö kô lə̂ küma ngâ akrə, Bha nyê ndə̂ tche sə̂
         bhâ lafô koabô ndjë pö lə̂ küma nyê tee-a+.»]Gbôgbô ndə̂ Jezü tö tchêbâ?(Mat 21.23-27; Luk 20.1-8)27 Andjë kâ atə̂ Jerûzalêmo. Sə̂nə̈ ndə̂ Jezü âsə̈ nə kulə̂ gbölö nda Ndjapä,
         agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈ la akpôkpô azü nə̂ ndola tchë. 28 Andjë yû tchë päkëdə̂: «Mo sə̈ lakə̂ mbo arə âtə la rə̈ tchabâ? Tchabâ kä
         ndə̂ âzâ gbôgbô sə̈ mö ndə̂kə̂ mbo rə̂?» 29 Jezü tô rə̂ ndə̂nə̈ sə̈ andjê päkëdə̂: «Mëmê ndjë gbɛ̂ më âyu nyê la ngâ
         pö balë, nyë tö pö ndə̂nə̈ sə̈ mê, ânyë mê nyiadje sə̂ köbo gbôgbô ndə̂
         mê mbo rə la rə̂ lâme sə̈ nyê. 30 Tchabâ kä âkə̈ wân Jâan-Batîse ndə̂kə̂ mbo batɛ̂me? Ndjapä kä, âdəndjë azü?
         Nyë tö tchêngbâ pö nə̈ sə̈ mê.» 31 Praâbalë andjë sə̂ lakə̂ to pö lə̂ hûɛ̈ lə̂ gbâtə̂ andjê päkëdə̂: «Âdə azə̂
         âto rə̂ päkëdə̂: ‹Ndjapä kä ndə̂ âwân tchë› tchê yuadje azə̂ päkëdə̂: ‹Bëte
         giamâ kä ndə̂ nyë gâmbabô pö ndə̂ Jâan gâmba-ê?› 32 Âdə azə̂ âto rə̂ päkëdə̂: ‹Azü kä ndə̂ âwân tchë›», käko andjë mbô wa
         kpûlû azü nə̈ bëte andjë wûnsə̂ nə̈ nə̂ pä Jâan də̈ ngâ lëge earə̂ ndə̂ma Ndjapä. 33 Tchâme, andjë tô rə̂ ndə̂nə̈ sə̈ Jezü päkëdə̂: «Ârâ wûn-âbo sə̂nə̈-a.» Jezü
         tô rə̂ sə̈ andjê päkëdə̂: «Mëmê ndjë gbɛ̂, mê nyiabô sə̂ akrə ndə̂ mê mbo
         rə âtə la rə̈ yê sə̈ nyê tee-a.»
         
            
               	Nyë dɨ̈ Aps 118.25-26.

               	Nyë dɨ̈ Eza 56.7; Jer 7.11.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 26 lâme wâbo
                     lə̂nə̈-a.

Ndoka pâ angbongbo a-earə̂ kə̂ djo kɨ̈ndɨ̈ vînye(Mat 21.33-46; Luk 20.9-19)121 La tchêngbâ nə̈ Jezü sə̂ lakə̂ to pö sə̈ andjê la ndoka päkëdə̂: «Ngâ köchë
         mbö kɨ̈ndɨ̈ vînye, kə̈ mbô gbadja âtâkpa ndə̂nə̈, kə̈ djî kudû lə̂ täme ndə̂kə̂
         pa a po ndjî vînye nə̈ lə̂nə̈, kə̈ nyîkrə ngâ tchô də lafô ndə̂kə̂ pä akrə
         krʉ pânə̈ ânyë kə̂ wun tchô pâ kɨ̈ndɨ̈ nə̈. Pânə̈ tche gbôtə̂ kɨ̈ndɨ̈ nə̈ ëtchânə̂
         angâ a-earə̂ kə̂ djo kɨ̈ndɨ̈ vînye ânyë kə̈ ê atə̂lə̂ ngâ gö ngbî. 2 Ndə̂ lö ndə̂kə̂ kʉlo lêlê vînye nə̈ wûtu, tche wân ngâ earə̂ kua ndə̂ yê sə̈
         a-earə̂ kə̂ djo kɨ̈ndɨ̈ vînye nə̈ ndə̂kə̂ pa andjë kʉ andə̂ yê ndjî vînye nə̈
         sə̈ tchë. 3 Praâbalë a-earə̂ kə̂ djo kɨ̈ndɨ̈ vînye nə̈ zâ tchë, kə̈ bhî tchë ânyë kə̈
         grô tchë gutə̂ la wünwün tchânə̂ yê. 4 Tche kâ wân ngâ earə̂ kua ndə̂ yê ngbî sə̈ andjê, andjë bhî tchë tə̂ küma
         yê, kə̈ drô tchë. 5 Earə̂ kɨ̈ndɨ̈ nə̈ kâ wân ngâ earə̂ kua ndə̂ yê, andjë wôn tchë-ê. Pânə̈ andjë
         mbô tâ käko tə̂ angâ angbängbä a-earə̂ kua ndə̂ yê: Andjë bhî angânə̈ ânyë
         kə̈ wôn ndjë angânə̈. 6 Kütû modô ndə̂ earə̂ kɨ̈ndɨ̈ nə̈ balë ndə̂ tche nyîndə̂ yê tə̂ gbölösə̂nə̈
         kä ndə̂ âsə̂ ngbânə̈. Tche wân tchë sə̈ andjê lakə̂ to rə̂ bhâtə̂ su yê päkëdə̂:
         ‹Andjê mboadje wa modô ndə̂ mê.› 7 Praâbalë a-earə̂ kə̂ djo kɨ̈ndɨ̈ vînye nə̈ tô rə̂ lə̂ gbâtə̂ andjê päkëdə̂:
         ‹Earə̂ kə̂ za kɨ̈ndɨ̈ nə̈ ngbâ bha nə̈ kä âtə! Nyë nə̈ azə̈ wôn tchë, ânyë
         kɨ̈ndɨ̈ nə̈ watə̂ andə̂ azə̈ nə̈!› 8 Andjë zâ tchë, kə̈ wôn tchë ânyë kə̈ yî krʉkrʉ yê tə̂ kɨ̈ndɨ̈ vînye nə̈
         bhâchï.» 9 Jezü yû andjê päkëdə̂: «Earə̂ kɨ̈ndɨ̈ nə̈ âmbo atöko? Tchê kadje, kə̂ won-adje
         a-earə̂ kə̂ djo kɨ̈ndɨ̈ vînye nə̈ gbɛ̂ ânyë kə̂ gbotə̂ kɨ̈ndɨ̈ nə̈ ëtchânə̂ angâ
         azü ngbî. 10 Nyë dɨ̂âbo pö ndə̂ a mbô rə̂ lə̂ Mbëtï Ndjapä lâme? Pö nə̈ tö rə̂ päkëdə̂:‹Täme ndə̂ a-earə̂ kə̂ mbo nda gbôtâ,ârə̂ kä ndə̂ âmbôtə̂ yê tə̂ gbôgbô täme da nda nə̈.11 Rə lâme tö bhândə̂ Gbölö Gbïɛ̈,rə nə̈ wätə̂ ngâ gbölö rə lə̂ la azə̂!›»12 Amakündji ndə̂ ajuîfu pû köbo ndə̂kə̂ za Jezü, bëte andjë wünsə̂ nə̈ pä tche
         tö ndoka lâme tə̂ anyê. Praâbalë andjë mbö wa kpûlû azü ânyë kə̈ gbôtə̂
         yê tche rô etə̂.Lapöo ndə̂ a yo rə̂ tchânə̂ Sezäre(Mat 22.15-22; Luk 20.20-26)13 Andjë wân angâ afarizïɛ̈n la angâ azü lə̂ kpûlû ndə̂ Hërôde+ sə̈ Jezü ndə̂kə̂ vu tchë lə̂ köbosə̂ pö ma yê. 14 Andjë nə̂ kə̈ tô rə̂ sə̈ tchë päkëdə̂: «Earə̂ kə̂ nyisə̂ rə, ârâ wûnsə̂ nə̈
         nə̂ pä mo tö lëge pö, kə̈ mbôâbo wa ngâ akrə balë-a; mo wûn-âbo kə̂ ge ndə̂
         azü-a, praâbalë mo nyïsə̂ lëge pö pâ kə̂ mbo rə ndə̂ âfû lə̂ la Ndjapä.
         Amö to rə̂ sə̈ ârâ: Ndïɛ̈ zä köbo ndə̂kə̂ pa a yo lapöo tchânə̂ Sezäre? Âdəndjë rə̂ a yoabô rə̂ yô tchânə̂ yê? Azə̈ wä ndə̂kə̂ yo rə̂? Ɛn-ɛn, âdəndjë
         ɛ̂n-ɛ̈n.» 15 Praâbalë Jezü wûnsə̂ pö ma andjê ndə̂ âwâ ngbî tə̂kə̂ mbo rə ndə̂ andjê,
         kə̈ tô rə̂ sə̈ andjê päkëdə̂: «Bëte giamâ kä ndə̂ nyë nyîndə̂ kə̂ vu mê?
         Nyë nə̈ la ngâ makətche sə̈ mê më wûn rə̂.» 16 Andjë nə̂ la ngâ makətche balë sə̈ tchë, tche yû andjê päkëdə̂: «Nyîsɨ̂ la
         rə̈ tchabâ kä ndə̂ âwâ la makətche âtə?» Andjë tô rə̂ ndə̂nə̈ sə̈ tchë päkëdə̂:
         «Andə̂ Sezäre kä» 17 Käko Jezü tô rə̂ sə̈ andjê päkëdə̂: «Nyë kʉ̈ rə ndə̂ âwâtə̂ andə̂ Sezäre
         sə̈ Sezäre, kə̂ kʉ anə̈ ndə̂ âwâtə̂ andə̂ Ndjapä sə̈ Ndjapä.» Tchə̂lə̂ küma
         andjê gbɛ̂ djîngɨli tə̂ pö ndə̂ Jezü lâme-ê.Pö ndə̂kə̂ jo ndə̂ azü lə̂ kuzü(Mat 22.23-33; Luk 20.27-40)18 Angâ asadusïɛ̈n nə̂ ndola Jezü. Asadusïɛ̈n nə̈ də̈ azü ndə̂ andjë tô rə̂ pâ kə̂ jo ndə̂ akuzü
         wâbo tâ-a+. Andjë yû tchë päkëdə̂: 19 «Earə̂ kə̂ nyisə̂ rə, Möyîze mbö ndïɛ̈ âtə bëte ârâ alême lə̂ mbëtï päkëdə̂: ‹Âdə ngâ köchë âtchu
         ânyë kə̈ gbôtə̂ ɛ̈chë ndə̂ yê ndə̂ andjë zɨ̂âbô zɨ̂ la tchë, äwäpä yîngâ
         yê to ɛ̈chë nə̈ ngbâ yê kə̂ zɨ abechë la rə̈ tchanə̈ ndə̂ tche tchû lâme+.› 20 Dëkë, angâ ayîngâ mïndûu manə̈ bïchuû kä tâ. Dokʉ̈ nə̈ tô ɛ̈chë, kə̈
         tchû tə̂ abechë ämbänə̈. 21 Bïchuû yîngâ yê tô ɛ̈chë nə̈ ngbâ yê, kə̈ tchû tə̂ abechë ämbänə̈. Ämbö
         ndjë käko tə̂ vötaâ yîngâ yê. 22 Ayîngâ mïndûu manə̈ bïchuû lâme zɨ̂âbo ngâ bechë balë la tchë-a, kə̈ tchû
         gbɛ̂. La tchêngbâ andjê gbɛ̂ ɛ̈chë nə̈ ngbâ andjê tchû ndjë. 23 Lo nə̈ ndə̂ akuzü jo, ɛ̈chë nə̈ lâme âwatə̂ ɛ̈chë ndə̂ tchabâ lə̂ gûtə̂ andjê?
         Bëte andjê mïndûu manə̈ bïchuû gbɛ̂ tô tchë nə̂.» 24 Jezü tô rə̂ sə̈ andjê päkëdə̂: «Nyë tchâ köbo nə̂! Nyë wûnsə̂ dju nə̈ nə̂?
         Bëte nyë wûn-âbo sə̂ Mbëtï Ndjapä-a, âdəndjë gbôgbô ndə̂ yê-a. 25 Lo nə̈ ndə̂ akuzü jo, aköchë la aɛ̈chë tôâbo tə̂ andjê-a, praâbalë andjê
         âsə batə̂ aânje bhâ lafô. 26 Âdə andə̂ azü ndə̂ andjê joadje lə̂ kuzü, nyë dɨ̂âbo rə̂ lə̂ Mbëtï ndə̂ Möyîze?
         Ndə̂ Ndjapä tô rə̂ sə̈ tchë lə̂ wo ndə̂ âtcho lə̂ gbâkü dɨgbɨ ndöndö yö lâme
         päkëdə̂: ‹Më də̈ Ndjapä ndə̂ Abrahâmo, Ndjapä ndə̂ Izâke la Ndjapä ndə̂ Jakôbo+.› 27 Tche də̂âbo Ndjapä ndə̂ azü ndə̂ andjë tchû-a, praâbalë tche də̈ Ndjapä ndə̂
         azü ndə̂ andjë wâ la tʉ̈rʉ̂ la andjê. Tchâme kä ndə̂ nyë tchâ köbo tratralë.»Ndïɛ̈ ndə̂ ârô adɨ̂ nə̈ gbɛ̂(Mat 22.34-40; Luk 10.25-37)28 Ngâ earə̂ kə̂ nyisə̂ ndïɛ̈ djê pö ndə̂ asadusïɛ̈n sə̂ lakə̂ gama andjê la Jezü, kə̈ wûn rə̂ pä tche tô
         lëge pö sə̈ andjê nə̂, tche gîtə̂ yê ndola Jezü ânyë kə̈ yû tchë päkëdə̂:
         «Ndïɛ̈ nə̈bâ kä âkə̈ rôpâ adɨ̂ nə̈ gbɛ̂?» 29 Jezü tô rə̂ ndə̂nə̈ sə̈ tchë päkëdə̂: «Gbölö ndïɛ̈ ndə̂ ârôpâ adɨ̂ nə̈
         gbɛ̂ kä âtə: ‹Azü gö ndə̂ Isarayële, nyë djë pö âtə, Gbölö Gbïɛ̈ Ndjapä
         ndə̂ azə̂ balë kä âkə̈ wâtə̂ Gbölö Gbïɛ̈. 30 Äwäpä mo nyində̂ Gbölö Gbïɛ̈ Ndjapä ndə̂ zə̈ la su zə̈ gbɛ̂, la yingö ndə̂
         zə̈ gbɛ̂, la pö tə̂ su zə̈ gbɛ̂, la gbôgbô ndə̂ zə̈ gbɛ̂+.› 31 Bïchuû gbölö ndïɛ̈ nə̈: ‹Äwäpä mo nyində̂ ngâ zə̈ batə̂ tə̂ zə̈+.› Ngâ gbölö ndïɛ̈ ndə̂ ârô rə̂ wâbo-a.» 32 Earə̂ kə̂ nyisə̂ ndïɛ̈ lâme tô rə̂ sə̈ Jezü päkëdə̂: «Earə̂ kə̂ nyisə̂ rə, ädäka
         tə̂ gbölösə̂nə̈! Pö ndə̂ mo tô rə̂ lâme wätə̂ lëge pö: Gbölö Gbïɛ̈ wätə̂
         Ndjapä balë, ngâ Ndjapä dəkêlê yê sə̂âbo-a+. 33 Äwäpä akrə nyində̂ Ndjapä la su yê gbɛ̂, lakə̂ wunsə̂ rə ndə̂ yê gbɛ̂, la gbôgbô
         ndə̂ yê gbɛ̂. Äwäpä tche nyində̂ ngâ yê akrə batə̂ tə̂ yê. Kə̂ mbo tə̂ rə käko
         kä âkə̈ dâka, kə̈ rô kə̂ wa ngela sə̈ Ndjapä la agia ndə̂ a cho andjê gbɛ̂, la angâ arə ngbî ngbî ndə̂ azü kʉ
         rə̂ bëte kua ndə̂ Ndjapä+.» 34 Jezü wûn rə̂ ndə̂ tche tô tchêngbâ pö nə̈ lə̂ köbosə̂ küma yê ndə̂ âwâ
         lanə̈, kə̈ tô rə̂ sə̈ tchë päkëdə̂: «Mo wâbo ngrɨ̈ tə̂ Gbölö gö-gbïɛ̈ ndə̂ Ndjapä-a.» La tchêngbâ nə̈ ngâ akrə balë kä wâbo ndjë ndə̂kə̂ on ma yê ânyë kə̂
         yu tchë la ngâ pö-a.Mesï la Davîdi(Mat 22.41-46; Luk 20.41-44)35 Ndə̂ Jezü sə̂ lakə̂ nyisə̂ rə lə̂ gbölö nda Ndjapä, tche yûkû ngâ pö päkëdə̂: «Atöko kä ndə̂ a-earə̂ kə̂ nyisə̂ ndïɛ̈ tô rə̂
         pä Krîsiti də̈ modô ndə̂ Davîdi? 36 Davîdi la tə̂ yê tö rə̂ lə̂ köbosə̂ Kpɨ̂ki Yingö päkëdə̂:‹Gbölö Gbïɛ̈ Ndjapä tö rə̂ sə̈ Gbölö Gbïɛ̈ ndə̂ mê päkëdə̂:Amö sə də ndôkö könô mêzoo mê kʉ azü ndə̂ andjë kôsə̂ zə̈ ëtchâtchâ da zə̈+.›37 Davîdi la tə̂ yê ë rə̂ tə̂ yê pä ‹Gbölö Gbïɛ̈›, tïtïsə̂nə̈ atöko kä ndə̂
         Mesï nə̈ kä watə̂ modô ndə̂ Davîdi?»Jezü wä ngbanga lə̂ küma a-earə̂ kə̂ nyisə̂ ndïɛ̈(Mat 23.1-12; Luk 20.45-47)Akpûlû azü sə̂ lakə̂ dje Jezü la mômô. 38 Tche tô rə̂ lə̂kə̂ nyisə̂ rə ndə̂ yê päkëdə̂: «La nyê gbö-ê! Nyë mböäbô
         rə mbô batə̂ a-earə̂ kə̂ nyisə̂ ndïɛ̈ ndə̂ andjë nyîndə̂ kə̂ rʉ kütû la agbölö
         lə̂ba, kə̂ nyində̂ nə̈ pä azü po ndə̂ anyê sə̂nə̈ ndə̂ azü pala tchê tə̂ andjê
         tâ. 39 Andjë nyïndə̂ kə̂ sə lə̂ adokʉ̈ ngendë lə̂ anda kə̂ voga Ndjapä ndə̂ ajuîfu, la agbölö tchô tə̂ ma kɨ̈zɨ̂ ndə̂ kpülü. 40 Andjë kʉ̈ arə gbɛ̂ tə̂ aɛ̈chë lə̂ ndavrö, kə̂ to pö sə̈ Ndjapä âgu tə̂ gbölösə̂nə̈
         ndə̂kə̂ pa azü wun andjê. Ndjapä âwadje ngbanga lə̂ küma andjê tə̂ kïkï nə̈.»Kə̂ kʉ rə ndə̂ ngâ ɛ̈chë lə̂ ndavrö(Luk 21.1-4)41 Pânə̈ Jezü sə̂ bhâlə̂ gbölö nda Ndjapä tə̂ ma sandûgu-makətche ndə̂kə̂ wun
         köbo ndə̂kə̂ kʉ rə sə̈ Ndjapä ndə̂ angbängbä azü kʉ rə̂ lə̂ sandûgu-makətche
         nə̈. Angbängbä a-earə̂ rə kʉ̈ makətche lə̂nə̈ tə̂ gbölösə̂nə̈. 42 Ngâ ɛ̈chë lə̂ ndavrö ndə̂ tche wâtə̂ earə̂ yûkü nə̂, kə̈ kʉ̂ mîɛ̈ bïchuû
         ëlə̂nə̈. 43 Jezü ê adjisîpili ndə̂ yê kə̈ tô rə̂ sə̈ andjê päkëdə̂: «Ɛn-ɛn, tə̂ lëge nə̈, më tô rə̂ sə̈
         nyê: Ɛ̈chë yûkü lə̂ ndavrö âtə kʉ̈ makətche ndə̂ yê ârô adɨ̂ azü gbɛ̂ ndə̂
         andjë kʉ̂ rə lə̂ sandûgu ndə̂ Ndjapä. 44 Bëte adɨ̂ azü gbɛ̂ kʉ̈ makətche ndə̂ âwâ lə̂ la andjê tə̂ mbämbä rə, praâbalë
         tchetchë, lə̂ yûkü ndə̂ yê, tche kʉ̈ adɨ̂ makətche kɨ̈zɨ̂ ndə̂ yê gbɛ̂.»
         
            
               	Änyïndə̂ kə̂ to pö ndə̂ azü ndə̂ andjë sə̂ lə̂ kpûlû ndə̂ Hërôde. 

               	Nyë dɨ̈ Abdj 23.8.

               	Nyë dɨ̈ Jen 38.8; Det 25.5-10.

               	Nyë dɨ̈ Eki 3.2,6.

               	Nyë dɨ̈ Det 6.4-5.

               	Nyë dɨ̈ Lev 19.18.

               	Nyë dɨ̈ Det 4.35.

               	Nyë dɨ̈ Oze 6.6.

               	Nyë dɨ̈ Aps 110.1.

Jezü tö pö ndə̂kə̂ ndɨ ndə̂ gbölö nda Ndjapä(Mat 24.1-2; Luk 21.5-6)131 Käko Jezü sə̂ lakə̂ wutu lə̂ gbölö nda Ndjapä, ngâ djisîpili ndə̂ yê tô rə̂ sə̈ tchë päkëdə̂: «Earə̂ kə̂ nyisə̂ rə, wunsaâ! Atäme giamâ
         âfû kâkë! Nda giamâ âfû kâkë!» 2 Jezü tô rə̂ sə̈ tchë päkëdə̂: «Mo wûn agbölö anda âtə nə̂? Ngâ täme balë
         kä wa bata pâ ngâ yê tee-a, ârə̂ ândjo me ndjö gbɛ̂ ëbêche.»Arə nyonyo la arə gbôgbô(Mat 24.3-14; Luk 21.7-19)3 Jezü sə̈ ëbêche lə̂ küma aga ndə̂ a-Olivï ndə̂ âwûntə̂ yê la gbölö nda Ndjapä.
         Pîêre la Jâke la Jâan la Anderë ndə̂ andjë sə̂ la kütû andjê la Jezü, andjë
         yû tchë päkëdə̂: 4 «Amö to rə̂ sə̈ ârâ, rə nə̈ âwutu dalatchêbâ? Sɨ̂nyî rə giamâ kä ndə̂ ânyisə̂
         kə̂ krʉ ndə̂ arə nə̈ lâme gbɛ̂?»5 Käko Jezü sə̂ lakə̂ to rə̂ sə̈ andjê päkëdə̂: «La nyê gbö-ê, ânyë ngâ akrə
         boloabô nyê bôlo-ê! 6 Angbängbä azü ânəadje la rə̈ mê kə̂ toadje rə̂ päkëdə̂: ‹Më də̈ Mesï!› Andjê
         boloadje azü tə̂ gbölösə̂nə̈. 7 Âdə nyë âdje pö ndə̂ akʉ̈ʉ̈ ndrotə̂ nyê la apö ndə̂ akʉ̈ʉ̈ ngrɨ̈, wawa mböäbô
         nyê mbô-ê. Äwäpä rə nə̈ lâme wutu dokʉ̈tchê. Praâbalë tchîsûwu nə̈ wâbo
         ndə̂kə̂ ka angangaâtə-a. 8 Bëte angâ azü gö adjelafô ndə̂kə̂ mbo kʉ̈ʉ̈ la angâ azü gö. Ngâ gbölö gö-gbïɛ̈
         adjelafô ndə̂kə̂ mbo kʉ̈ʉ̈ la ngâ gbölö gö-gbïɛ̈, kulə̂ angâ agö, gʉ âmboadje
         azü tə̂ gbölösə̂nə̈, acho âtroadje katchôgbɛ̂, arə nə̈ lâme wadje batə̂ dokʉ̈
         kə̂ ka tchə̂lə̂ ɛ̈chë ndə̂ tche wâ ndə̂kə̂ zɨ. 9 Âdə andə̂ nye nə̈, la nyê gbö pâ nyê la tə̂ nyê. Azü â-eadje la nyê atə̂lə̂
         ngbanga, a âbhiadje nyê lə̂ anda kə̂ voga Ndjapä ndə̂ ajuîfu. Nyê eadje ndə̂kə̂ krʉ tchâtchu agoverenëre la agbïɛ̈ bëte mê,
         ndə̂kə̂ pa nyë to pö ndə̂ arə ndə̂ nyë wûnsə̂ nə̈ pâ mê tchâtchu andjê. 10 Äwäpä a mu Tchôtchô Pö sə̈ azü gö gbɛ̂ dokʉ̈tchê. 11 Sə̂nə̈ ndə̂ a kʉ nyê ndə̂kə̂ e la nyê atə̂lə̂ ngbanga, nyë dɨ̈äbô su nyê dɨ̂
         dokʉ̈tchê pâ pö ndə̂ nyê toadje rə̂, praâbalë pö ndə̂ nyê toadje rə̂, a âzadje
         rə̂ sə̈ nyê kpôtə̂ lo nə̈ lâme, bëte âdə̂âbo nyënyê kä ndə̂ âtoadje pö
         nə̈-a, praâbalë ârə̂ âto bhândə̂ Kpɨ̂ki Yingö. 12 Ngâ yîngâ yoadje sə̂ yîngâ yê ndə̂kə̂ pa a won tchë, bha mboadje ndjë tâ
         käko tə̂ bechë ndə̂ yê. Abechë adjelafô tə̂ arabha andjê la araanyï andjê,
         kə̂ mbo rə̂ ndə̂kə̂ pa a wa ngbanga kuzü lə̂ küma andjê. 13 Azü gbɛ̂ koadje sə̂ nyê bëte rə̈ mê. Praâbalë akrə ndə̂ tche rʉatə̂ su yê ndjoa
         ëtə̂ manə̈, tchê tchadje lə̂ kuzü.»Agbölö angbongbo rə(Mat 24.15-28; Luk 21.20-24)14 «Nyê wun-adje tchanə̈ ndə̂ a ê rə̂ tə̂ yê päkëdə̂: ‹Gbölö ngbongbo rə ndə̂
         ândɨ tchô gbɛ̂›, ndə̂ a zadje tchë ësə̂nə̈ ndə̂ tche wâbô âme wâ ndə̂kə̂ sə
         tâ+. (Äwäpä akrə ndə̂ tche dɨ rə̂ dje tchə̂lə̂ nə̈ djîrə̂!) Käko äwäpä azü ndə̂
         andjë sə̂ bhâ Judë kpe atə̂lə̂ aküma aga. 15 Âwâbo pä akrə ndə̂ tchê səadje dəpâ küma nda jre ndə̂kə̂ za rə bhâ tchâalê
         ndə̂ yê-a. 16 Âwâbo pä akrə ndə̂ tche sə̂ bhâlə̂ kɨ̈ndɨ̈ ka atə̂ lakpô ndə̂kə̂ za lə̂ba ndə̂
         yê-a. 17 Lə̂ alö nə̈ lâme, nyonyo kä tə̂ aɛ̈chë ndə̂ andjë wâ la güzu la andjanə̈ ndə̂
         andjê zadje ngo ma bechë! 18 Nyë tö pö sə̈ Ndjapä ndə̂kə̂ pa arə nə̈ lâme wutuabô wûtu tə̂ ma ngbɨ̂gɨ̂-ê+. 19 Bëte lə̂ alö nə̈ lâme, yûkü âmbo azü tə̂ gbölösə̂nə̈ kə̂ ro yûkü gbɛ̂ ndə̂
         âmbô azü, sə̂nə̈ ndə̂ tchîsûwu âlafô tâ ndə̂ Ndjapä mbô arə gbɛ̂ ndjoa ëtə̂
         tchô angêta. La tchêngbâ nə̈ ngâ yûkü käko kä wa bata balë tee-a. 20 Âdə̂âbô bëte rə̂ ndə̂ Gbölö Gbïɛ̈ jî angâ alö nə̈ nyɛ̂-ɛn, dëkë ngâ akrə
         balë ndə̂ tche tcha lə̂ kuzü sə̂âbo-a. Praâbalë tche jï angâ alö nə̈ bëte
         azü ndə̂ tche dɨ̂ andjê ânyë andjë wâtə̂ azü ndə̂ yê. 21 Âdə ngâ akrə âto rə̂ sə̈ nyê päkëdə̂: ‹Krîsiti kä tchâtə!› âdəndjë ‹təbhâ!›, nyë gämbabô pö ndə̂ yê gâmba-ê. 22 Bëte angâ amesï ndə̂ yepa la a-earə̂ ndə̂ma Ndjapä ndə̂ yepa ânəadje, kə̂ mbo
         asɨ̂nyî rə la arə ndə̂ âropâ küma azü, ndə̂kə̂ bolo azü. Âdə köbo âwa, andjê
         bolo ndjë azü ndə̂ Ndjapä dɨ̂ andjê. 23 Âdə andə̂ nye nə̈, la nyê gbö-ê! Më tô rə̂ sə̈ nyê dokʉ̈tchê nə̂ gbɛ̂.»Kə̂ ka ndə̂ Modô ndə̂ Akrə(Mat 24.29-31; Luk 21.25-28)24 «Praâbalë lə̂ alö nə̈ lâme, la tchêngbâ arə nyonyo nə̈, tchêla lo âbuadje,
         nyîpï kä ta bata tee-a, 25 akêkêrə̂ toadje bhâ lafô kə̂ sə lakə̂ tu atə̂ bêche, arə gbôgbô ndə̂ tchêlafô
         âtroadje katchôgbɛ̂+. 26 Käko azü âwun-adje Modô ndə̂ akrə ndə̂ tche ka lə̂ ndrö la gbôgbô ndə̂ yê, lə̂ golowäre ndə̂ yê gbɛ̂+. 27 Käko tchê wan-adje aânje, andjê paladje azü ndə̂ tche dɨ̂ andjê lə̂ angongo tchêbêche voanə̈ gbɛ̂, ndə̂kə̂
         to tə̂ ngâ ma tchêbêche ndjoa etə̂ ma ngânə̈.»Kə̂ nyisə̂ rə lə̂ köbosə̂ yö fîge(Mat 24.32-35; Luk 21.29-33)28 «Äwäpä nyë dje tchə̂lə̂ ndoka pâ kə̂ nyisə̂ rə pâ yö ndə̂ fîge: Âdə nyê
         âwun amatö yö ndə̂ âmbôtə̂ yê tə̂ bhiɛbhiɛ nə̈, ânyë akʉ̈kʉ̂ nə̈ sə̂ lakə̂
         ta tâ, nyê wunsə̂ nə̈ pä lo kə̂ lu andjî rəgʉ ndô nə̂. 29 Käko ndjë nyënyê gbɛ̂, âdə nyê âsə̈ wun arə lâme ndə̂ âwutu, äwäpä nyë
         wunsə̂ nə̈ pä Modô ndə̂ Akrə kä tchêtchêtchê, tche kä pâ manda ndə̂ nyê.
         30 Ɛn-ɛn, tə̂ lëge nə̈ më tö rə̂ sə̈ nyê: Azü ndə̂ tchô angêta tchuabô gbɛ̂ tee-a,
         dokʉ̈tchê ndə̂kə̂ pa rə lâme gbɛ̂ wutu. 31 Tchêlafô la tchêbêche âroadje, praâbalë apö ndə̂ mê roabô tee-a.»Ndjapä balë kä ndə̂ âwûnsə̂ lö nə̈(Mat 24.36-44)32 «Âdə andə̂ pö ndə̂ lö nə̈ âdəndjë dalo nə̈, ngâ akrə balë wûn-âbo sə̂nə̈-a.
         Âdə̂âbo ndjë aânje ndə̂ tchêlafô-a, âdə̂âbo ndjë Modô-a, praâbalë kütû
         Ndjapä balë+. 33 La nyê gbö-ê, nyë löäbô lô-ê, bëte nyë wûn-âbo sə̂ lö nə̈-a. 34 Rə nə̈ âwa me batə̂ rə̂ ndə̂ ngâ köchë nda gbôtə̂ nda ndə̂ yê, dokʉ̈tchê ndə̂kə̂
         pa tche ro atə̂sə̂ ngâ tchô ngbî, tche krʉ̂ tchə̂lə̂ kua tə̂ a-earə̂ kua ndə̂ yê
         balë balë, kə̈ zâma sə̈ akrə ndə̂ tche bata manda ndə̂kə̂ pâ tche loabô lô-ê+. 35 Nyë löäbô lô-ê, bëte nyë wûn-âbo sə̂ lö nə̈ ndə̂ earə̂ nda nə̈ ka la rə̂-a:
         La tchêndə̂gölo, âdəndjë lə̂ agrʉ̂mi, âdəndjë la kɨ̈ kö ngötö, âdəndjë
         la mbatchâ. 36 Ndə̂kə̂ pa tche kabô kâ kə̂ tro nyê-ê, ânyë kə̂ gbo nyê lə̂ lö-ê. 37 Pö ndə̂ më tô rə̂ sə̈ nyê âtə, më tö rə̂ sə̈ azü gbɛ̂: Nyë löäbô lô-ê!»
         
            
               	Nyë dɨ̈ Dan 9.27; 11.31; 12.11.

               	Änyïndə̂ kə̂ to pö ndə̂ zɨ ndə̂ âmbotə̂ gbölösə̂nə̈.

               	Ndə̂kə̂ to tə̂ yɛ̈yɛ̈ da 24 ëtə̂ 25: Nyë dɨ̈ Eza 13.10; 34.4; Jow 2.10; 3.4.

               	Nyë dɨ̈ Dan 7.13.

               	Nyë dɨ̈ Abdj 1.7.

               	Nyë dɨ̈ Luk 12.36-38.

Amakündji ndə̂ ajuîfu pü köbo ndə̂kə̂ won Jezü(Mat 26.1-5; Luk 22.1-2)141 Lo kpülü ndə̂ Pâke la andə̂ mâpa ndə̂ djëvö wâbô wâ lə̂nə̈ wä ngbânə̈ lö bïchuû. Agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈ sə̂ lakə̂ pu köbo la ngâ känyï ndə̂kə̂ za Jezü ânyë kə̂ won tchë. 2 Bëte andjë tö rə̂ päkëdə̂: «Âwâbo pä azə̈ mbo rə̂ lə̂ lö kpülü-a, ânyë
         azü abô lafô â la pö lə̂ gbâtə̂ azü-î.»Ngâ ɛ̈chë sü kâdâ-yömbö lə̂ küma Jezü(Mat 26.6-13; Luk 7.36-50)3 Jezü sə̈ bhâ Betanï lə̂ nda ndə̂ Chemön earə̂ broma. Sə̂nə̈ ndə̂ tche sə̂ ma kɨ̈zɨ̂,
         ngâ ɛ̈chë lî la ngâ ndütü ndə̂ a mbô rə̂ la täme ndə̂ rə̈ nə̈ wû pä älëbâtere ndə̂ tchôtchô kâdâ-yömbö ndə̂ gbölö ngîrî wâ lə̂nə̈. A mbö yömbö nə̈
         la ngâ yö ndə̂ rə̈ nə̈ wû pä nâre. Tche kôâ ma ndütü nə̈, kə̈ sû kâdâ-yömbö
         nə̈ lə̂ küma Jezü. 4 Tchə̂lə̂ angâ azü ndə̂ a ê andjê ndə̂ kɨ̈zɨ̂ nə̈ kʉ̂ andjê, andjë tô rə̂ lə̂
         gbâtə̂ andjê päkëdə̂: «A ndɨ̈ kâdâ-yömbö âtə kâkë bëte giamâ? 5 Äwä âme pa a ka kâdâ-yömbö lâme ngbâ mîɛ̈-makətche ngbangbo vötaâ, kə̂
         kʉ makətche nə̈ sə̈ a-earə̂ yûkü!» Andjë sə̂ lakə̂ jende tchë tə̂ gbölösə̂nə̈.
         6 Praâbalë Jezü tô rə̂ päkëdə̂: «Nyë gbötə̂ yê gii-ï. Bëte giamâ nyê ka
         küma yê? Rə ndə̂ tche mbô rə̂ tə̂ mê lâme wätə̂ tchôtchô rə. 7 Bëte a-earə̂ yûkü kä lə̂ gbâtə̂ nyê logbɛ̂, nyë wä ndə̂kə̂ mbo dâkâ tə̂
         andjê logbɛ̂ batə̂ su nyê nyîndə̂ nə̈, praâbalë mëmê, më sə̂âbo lə̂ gbâtə̂
         nyê logbɛ̂-a. 8 Tche mbö rə ndə̂ tche wâ ndə̂kə̂ mbo rə̂: Tche sü kâdâ-yömbö tə̂ mê dokʉ̈tchê
         ndə̂kə̂ krʉ bëte kə̂ chi mê. 9 Ɛn-ɛn, tə̂ lëge nə̈ më tö rə̂ sə̈ nyê: Sə̂ tchô gbɛ̂ ndə̂ a mu Tchôtchô Pö tâ pâ cho gbɛ̂, a âtoadje ndjë pö ndə̂ rə ndə̂ ɛ̈chë âtə mbô rə̂ lâme, ndə̂kə̂
         pa sə̂ yê te lə̂ azü.»Jüdâse nyïkrə rə̂ ndə̂kə̂ yosə̂ Jezü(Mat 26.14-16; Luk 22.3-6)10 Ngâ djisîpili balë lə̂ gûtə̂ andjê lə̂ könô gbɛ̂ tchêpâ nə̈ bïchuû ndə̂
         rə̈ yê wû pä Jüdâse Ïsïkärïyôte ê bhândə̂ agbölö a-earə̂ kə̂ wa ngela
         sə̈ Ndjapä ndə̂kə̂ yosə̂ Jezü sə̈ andjê. 11 Ndə̂ andjë djê pö nə̈, su andjê gbɛ̂ wâ la mômô ânyë andjë zâ bâlâ ndə̂kə̂
         kʉ makətche sə̈ tchë, käko, tche pû ngâ tchôtchô köbo ndə̂kə̂ za tchë sə̈
         andjê.Jezü la adjisîpili ndə̂ yê zɨ̈ kɨ̈zɨ̂ Pâke(Mat 26.17-25; Luk 22.7-14,21-23; Jan 13.21-30)12 Lə̂ dokʉ̈ lö ndə̂ kpülü ndə̂ mâpa ndə̂ djëvö wâbô wâ lə̂nə̈, ndə̂ azü wa
         ngela la angbavö ɛ̈bro-ngbaga bëte kpülü nə̈, adjisîpili ndə̂ Jezü tô rə̂ sə̈ tchë päkëdə̂: «Mo nyïndə̂ nə̈ pä ârâ e kə̂ nyikrə kɨ̈zɨ̂
         Pâke nə̈ ndə̂kə̂ pa mo zɨ rə̂ bhâ tchêbâ?» 13 Tche wân angâ adjisîpili ndə̂ yê bïchuû kə̈ tô rə̂ sə̈ andjê päkëdə̂: «Nyë
         êë atə̂lə̂ gö nə̈; ngâ köchë ndə̂ tche zâ ngä ndə̂ ngû wâ lə̂nə̈ nəadje
         lə̂ köbo nyê, nyë zä tchêngbâ yê, 14 ânyë nda ndə̂ tchê liadje lə̂nə̈, nyë tö rə̂ sə̈ earə̂ nda nə̈ päkëdə̂: ‹Earə̂
         kə̂ nyisə̂ rə tö rə̂ päkëdə̂: Tchə̂lə̂ darə nə̈bâ kä ndə̂ mê zɨ kɨ̈zɨ̂ Pâke
         tâ la adjisîpili ndə̂ mê?› 15 Tchê nyiadje sə̂ ngâ gbölö tchə̂lə̂ darə də lafô ndə̂ a nyîkrə tchə̂lə̂ nə̈
         nə̂ gbɛ̂ tchêtchêtchê. Lə̂ tchô nə̈ lâme kä ndə̂ nyê nyikrə kɨ̈zɨ̂ nə̈ tâ
         bëte azə̂.» 16 Adjisîpili nə̈ ê atə̂lə̂ gö nə̈, kə̈ gbô rə nə̈ gbɛ̂ batə̂ rə̂ ndə̂ Jezü tô
         rə̂, ânyë kə̈ nyîkrə kɨ̈zɨ̂ Pâke nə̈.17 La tchêndə̂gölo, Jezü wûtu la adjisîpili ndə̂ yê lə̂ könô gbɛ̂ tchêpâ nə̈
         bïchuû. 18 Sə̂nə̈ ndə̂ andjë sə̂ ma kɨ̈zɨ̂ lakə̂ zɨ rə, Jezü tô rə̂ päkëdə̂: «Ɛn-ɛn, tə̂
         lëge nə̈ më tö rə̂ sə̈ nyê, ngânə̈ balë lə̂ gûtə̂ nyê ndə̂ mê zɨ̂ rə la tchë
         âtə yoadje sə̂ mê+.» 19 Nyonyo mbô adjisîpili nə̈ ânyë andjë sə̂ lakə̂ yu Jezü la tchêngbâ angâ andjê
         päkëdə̂: «Mëmê kä?» 20 Jezü tô rə̂ sə̈ andjê päkëdə̂: «Ngânə̈ balë lə̂ gûtə̂ nyê lə̂ könô gbɛ̂
         tchêpâ nə̈ bïchuû ndə̂ më yî könô mê la tchë balë lə̂ kalângʉ kɨ̈zɨ̂+ âtə kä. 21 Tə̂ lëge nə̈, Modô ndə̂ akrə tchuadje batə̂ rə̂ ndə̂ a mbô rə̂ lə̂ Mbëtï Ndjapä pâ yê. Praâbalë nyonyo
         kä tə̂ akrə ndə̂ tche yôsə̂ Modô ndə̂ Akrə! Äkʉ̈sə̂ nə̈ pä akrə käko, a zɨabô
         tchë zɨ̂-î.»Kɨ̈zɨ̂ ndə̂ Gbölö Gbïɛ̈(Mat 26.26-29; Luk 22.15-20; 1 Kor 11.13-25)22 Ndə̂ andjë sə̂ lakə̂ zɨ kɨ̈zɨ̂, Jezü zâ mâpa kə̈ ê tchôtchô pö pânə̈, kə̂
         tchô tchə̂lə̂ nə̈ ânyë kə̈ zä rə̂ sə̈ andjê, lakə̂ to rə̂ päkëdə̂: «Nyë zä
         rə̂, mâpa âtə də̈ tə̂ mê.» 23 Pânə̈ tche zâ kangûchi vɛ̂n-ɛn, kə̈ zâ ayîabâ sə̈ Ndjapä, kə̈ zâ rə̂ sə̈ andjê ânyë andjë gbɛ̂ ndjô rə̂.
         24 Käko tche tô rə̂ sə̈ andjê päkëdə̂: «Kangûchi vɛ̂n-ɛn âtə də̈ jï mê, jï
         madɨ̈ ndə̂ âtû bëte angbängbä azü. 25 Ɛn-ɛn, tə̂ lëge nə̈ më tö rə̂ sə̈ nyê, mê kä ndjo bata vɛ̂n-ɛn balë tee-a,
         ndjoa tə̂ lo nə̈ ndə̂ mê kä ndjo rə̂ tə̂ täfo nə̈ bhâlə̂ Gbölö gö-gbïɛ̈ ndə̂ Ndjapä.»Jezü tö rə̂ pä Pîêre vuadje sə̂ anyê(Mat 26.30-35; Luk 22.31-34; Jan 13.36-38)26 Pânə̈ ndə̂ andjë pâ düwü ndə̂kə̂ voga Ndjapä, andjë ê âtə̂lə̂ küma aga ndə̂
         a-Olivï. 27 Jezü tô rə̂ sə̈ adjisîpili ndə̂ yê päkëdə̂: «Nyê gboadje tə̂ mê gbɛ̂, bëte
         Mbëtï Ndjapä tö rə̂ päkëdə̂: ‹Mê won-adje earə̂ kə̂ bata aɛ̈bro-ngbaga, ânyë
         aɛ̈bro-ngbaga nə̈ wrʉrʉadje tchə̂lə̂ tə̂ andjê katchôgbɛ̂+›. 28 Praâbalë âdə më âjo lə̂ kuzü nə̂, mê eadje dokʉ̈tchê tə̂ nyê atə̂ Galilë.»
         29 Pîêre tô rə̂ sə̈ tchë päkëdə̂: «Âdə azü gbɛ̂ âgbotə̂ zə̈, praâbalë âdəabô
         mê-a.» 30 Jezü tô rə̂ ndə̂nə̈ sə̈ tchë päkëdə̂: «Ɛn-ɛn, tə̂ lëge nə̈ më tö rə̂ sə̈ mö,
         angêta, lə̂ bütchî âtə, dokʉ̈tchê ndə̂kə̂ pa kö ngötö kɨ sûsunə̈ bïchuû
         mô vuadje sə̂ mê sûsunə̈ vötaâ.» 31 Praâbalë Pîêre dâcho pâ pö lâme ânyë kə̈ tô rə̂ päkëdə̂: «Âdə ârə̂
         âwa ndə̂kə̂ pa më tchu la mö, mê vuabô sə̂ zə̈ balë tee-a.» Adɨ̂ nə̈ gbɛ̂ tô
         ndjë rə̂ käko.Jezü tö pö sə̈ Ndjapä bhâ Jetesemanë(Mat 26.36-46; Luk 22.40-46)32 Pânə̈ andjë wûtu bhâsə̂ ngâ tchô ndə̂ rə̈ nə̈ wû pä Jetesemanë, ânyë Jezü
         tô rə̂ sə̈ adjisîpili ndə̂ yê päkëdə̂: «Nyë sə̈ tchâtə, mê âe ndə̂kə̂ to
         pö sə̈ Ndjapä.» 33 Tche zâ Pîêre la Jâke la Jâan potə̂ yê. Wawa la nyonyo jêtə̂ kə̂ mbo tchë.
         34 Tche tô rə̂ sə̈ andjê päkëdə̂: «Su mê kä la nyonyo ëtə̂ kuzü. Nyë sə̈ tchâtə,
         kə̂ loabô lô-ê.» 35 Tche ê tʉ̂rʉ kpîɛ̂kpîɛ̂ rə̂, kə̈ tê bêche ânyë kə̈ tô pö sə̈ Ndjapä ndə̂kə̂
         pa, âdə köbo âwa, tche gi dalo ndə̂ yûkü lâme tə̂ yê ngrɨ̈. 36 Tche tô rə̂ päkëdə̂: «Bha mê, mo wä ndə̂kə̂ mbo rə gbɛ̂, amö gi kangûtchi yûkü
         âtə tə̂ mê. Mboabô rə̂ mbô batə̂ su mê nyîndə̂ nə̈-ê, praâbalë amö mbo rə̂
         batə̂ rə̂ ndə̂ mo nyîndə̂ nə̈.» 37 Jezü kâ pu adjisîpili ndə̂ yê vötaâ lâme kə̈ gbô andjê lə̂ lö. Tche tô
         rə̂ sə̈ Pîêre päkëdə̂: «Chemön, mo lôlö? Mo wâbo la gbôgbô ndə̂kə̂ sə la
         lala zə̈ dalo balë? 38 Nyë löäbô lô-ê! Nyë tö pö sə̈ Ndjapä ndə̂kə̂ pa nyë teabô tê lə̂ rə ndə̂
         âvu azü-î. Yingö kä la gbôgbô ndə̂kə̂ mbo rə̂, praâbalë tə̂ akrə wâbo la
         gbôgbô-a.» 39 Tche kâ ê tʉ̂rʉ, kə̈ tô kütû apö ndə̂ tche tô rə̂ âme sə̈ Ndjapä. 40 Pânə̈ tche dôtə̂ yê, kə̈ gbô adjisîpili ndə̂ yê nə̈ lə̂ lö, dëkë lö rôpâ
         andjê nə̂. Andjë wûn-âbo sə̂ pö ndə̂ andjë to rə̂-a. 41 Tə̂ vötaâ nə̈ tche kâ tô rə̂ sə̈ andjê päkëdə̂: «Gbô nyë kä lə̂ lö? Gbô
         nyê kä lakə̂ yatə̂ nyê-ê? Âkâ nə̂! Dalo nə̈ wûtu nə̂, a âgboadje tə̂ Modô
         ndə̂ Akrə tchânə̂ a-earə̂ ngbongbo rə. 42 Nyë älafô, azə̈ êë! Akrə ndə̂ tche yôsə̂ mê wûtu nə̂.»A zä Jezü(Mat 26.47-56; Luk 22.47-53; Jan 18.3-12)43 Ndə̂ gbô Jezü ndə̂po lakə̂ to pö, kpro kâkë, Jüdâse, ngânə̈ balë lə̂ gûtə̂
         adjisîpili lə̂ könô gbɛ̂ tchêpâ nə̈ bïchuû nə̂ la angbängbä aturûgu ndə̂
         andjë nə̂ la besala la ayö tchânə̂ andjê. Agbölö a-earə̂ kə̂ wa ngela sə̈ Ndjapä
         la a-earə̂ kə̂ nyisə̂ ndïɛ̈ la akpôkpô azü kä ndə̂ âwân andjê. 44 Jüdâse earə̂ kə̂ yosə̂ Jezü nyîsə̂ rə ndə̂ tche mbo rə̂ ndə̂kə̂ za tchë sə̈ andjê,
         kə̈ tô rə̂ päkëdə̂: «Akrə ndə̂ mê a ma yê, dëkë tchetchë kä, nyë zä tchë
         kə̈ gû la tchë etə̂.» 45 Kpro kâkë ndə̂ Jüdâse wûtu, tche gîtə̂ yê ndola Jezü kə̈ ê tchë päkëdə̂:
         «Earə̂ kə̂ nyisə̂ rə!» Pânə̈ tche â ma yê. 46 Adɨ̂ azü nə̈ tchû tchë kproô, ânyë kə̈ zâ tchë. 47 Ngânə̈ balë lə̂ gûtə̂ andjê ndə̂ tche sə̂ tâ, wûtu la besala kə̈ bhî earə̂
         kua ndə̂ gbölö earə̂ kə̂ wa ngela sə̈ Ndjapä, ânyë kə̈ ngâla tü yê ndjrâ.
         48 Jezü tô rə̂ sə̈ andjê päkëdə̂: «Nyë nə̈ la abesala la agoto ndə̂kə̂ za mê batə̂
         earə̂ ngbä! 49 Logbɛ̂ më kä lə̂ gûtə̂ nyê bhâlə̂ gbölö nda Ndjapä lakə̂ nyisə̂ rə, nyë zâbo mê-a. Praâbalë arə lâme wütu käko ndə̂kə̂ pa pö
         ndə̂ Mbëtï Ndjapä mbo gundə̂sə̂ nə̈.» 50 Tchâme, adjisîpili ndə̂ yê gbɛ̂ gbôtə̂ yê kə̈ kpê-ê. 51 Ngâ bechë-ɛ̈köchë sə̂ lakə̂ za tchêngbâ Jezü, tche gʉ̂âtə̂ yê kütû la lə̂ba
         ndə̂ a vro rə̂ pâ andjê. Andjë zâ tchë, 52 praâbalë tche zû lə̂ba ndə̂ a vro rə̂ pâ andjê nə̈ lâme yï tə̂ andjê, ânyë
         kə̈ kpê la wünwün tə̂ yê.Jezü krʉ̈ lə̂ ngbanga ndə̂ ajuîfu(Mat 26.57-68; Luk 22.54-55,63-71; Jan 18.13-14,19-24)53 Andjë ê la Jezü bhândə̂ gbölö earə̂ kə̂ wa ngela sə̈ Ndjapä. Agbölö a-earə̂
         kə̂ wa ngela sə̈ Ndjapä la akpôkpô azü la a-earə̂ kə̂ nyisə̂ ndïɛ̈ ngbôtə̂ andjê
         dokʉ̈tchê gbɛ̂ bhâye. 54 Pîêre sə̂ tʉ̂rʉ lakə̂ za tchêngbâ Jezü zoo kə̈ lî bhâlə̂ gbadja ndə̂ gbölö
         earə̂ kə̂ wa ngela sə̈ Ndjapä. Pîêre la a-earə̂ kua sə̂ ndro wo.55 Agbölö a-earə̂ kə̂ wa ngela sə̈ Ndjapä la azü lə̂ gbölö kpûlû ngbanga ndə̂
         ajuîfu pû ngâ pö ndə̂kə̂ yi rə̂ lə̂ küma Jezü ânyë kə̂ wa ngbanga kuzü lə̂
         küma yê. Praâbalë andjë gbôâbo rə̂-a. 56 Bëte angbängbä azü tö apö yepa lə̂ küma yê, praâbalë apö nə̈ wâbo pâ
         mawû nə̈ balë-a. 57 Angâ azü nə̈ âlafô ndə̂kə̂ to pö yepa lə̂ küma yê kə̈ tô rə̂ päkëdə̂: 58 «Ârâ djë rə̂ lə̂ ma yê päkëdə̂: ‹Mê ndjondjoadje tchə̂lə̂ gbölö nda Ndjapä
         âtə ndə̂ a mbô rə̂ la könô andjê, ânyë lə̂ lö vötaâ mê kä mboadje ngâ
         täfo nə̈ ndə̂, âdə̂âbo azü kä ndə̂ âmbô rə̂ la könô andjê-a.›» 59 Praâbalë pâ apö lâme gbɛ̂, apö ndə̂ andjê wâbo pâ mawû nə̈ balë-a. 60 Käko Gbölö earə̂ kə̂ wa ngela sə̈ Ndjapä âlafô lə̂ la azü gbɛ̂ ânyë kə̈ yû
         Jezü päkëdə̂: «Mo ôn-âbo ma zə̈ ndə̂ pö âtə? Mo âto rə̂ atöko ndə̂ pö ndə̂
         azü yî rə̂ lə̂ küma zə̈ âtə?» 61 Praâbalë Jezü sə̂ lə̂ wûtû nə̈, kə̈ ôn-âbo ma yê balë-a. Gbölö earə̂ kə̂
         wa ngela sə̈ Ndjapä kâ yû tchë päkëdə̂: «Mo də̈ Krîsiti, Modô ndə̂ Ndjapä ndə̂ azü voga tchë lâme?» 62 Jezü tô rə̂ ndə̂nə̈ sə̈ tchë päkëdə̂: «Mëmê kä. Nyê wun-adje Modô ndə̂ Akrə
         ndə̂ tche sə̂ də ndôkö könô Ndjapä ndə̂ tche wâ la gbôgbô gbɛ̂. Tchê kadje
         lə̂ ndrö ndə̂ tchêlafô+.» 63 Käko gbölö earə̂ kə̂ wa ngela sə̈ Ndjapä srô tchə̂lə̂ lə̂ba ndə̂ yê ânyë kə̈
         tô rə̂ päkëdə̂: «Azə̈ kä wâbo ndə̂kə̂ sə bëte pö ndə̂ ngâ akrə-a! 64 Nyë djê rə̂ ndə̂ tche drô Ndjapä lâme nə̂. Nyë wün rə̂ atöko?» Azü gbɛ̂ wä
         ngbanga lə̂ küma yê pä tche wä ndə̂kə̂ tchu. 65 Angâ azü sə̂ lakə̂ ku ngrʉ̂srö tə̂ yê, lakə̂ gʉa la yê, lakə̂ du tchë lakə̂
         to rə̂ sə̈ tchë päkëdə̂: «To ndə̂ma Ndjapä sə̈ ârâ! Tchabâ kä âkə̈ bhî mö?»
         A-earə̂ kua nə̈ zâ Jezü, kə̈ rʉ̂â ngälâ yê tə̂ gbölösə̂nə̈.Pîêre vüsə̂ Jezü(Mat 26.69-75; Luk 22.56-62; Jan 18.15-18,25-27)66 Ndə̂ gbô Pîêre sə̂ də bêche bhâlə̂ gbadja nə̈, ngâ ɛ̈chë kua ndə̂ gbölö earə̂
         kə̂ wa ngela sə̈ Ndjapä nə̂. 67 Tche wûn Pîêre ndə̂ tche sə̂ ndro wo, kə̈ chêko tchë, kə̈ tô rə̂ sə̈ tchë päkëdə̂:
         «Momö ndjë gbɛ̂ mo sə̈ alême ndrotə̂ Jezü ndə̂ Näzärête.» 68 Praâbalë tche vûsə̂ nə̈ lakə̂ to rə̂ päkëdə̂: «Më wûn-âbo sə̂nə̈-a, më djêâbo
         tchə̂lə̂ pö ndə̂ mo nyîndə̂ kə̂ to rə̂ âtə-a.» Pânə̈ tche wûtu kə̈ ê bhâlə̂
         manda gbadja nə̈, tchâme kö ngötö kɨ̂. 69 Ɛ̈chë kua nə̈ wûn tchë kə̈ kâ tô rə̂ sə̈ azü ndə̂ andjë sə̂ tâ päkëdə̂:
         «Köchë âtə də̈ ndjë ngâ akrə ndə̂ andjê!» 70 Pîêre kâ vûsə̂ nə̈, kpro pânə̈, azü ndə̂ andjë sə̂ tâ kâ tô rə̂ sə̈ Pîêre
         päkëdə̂: «Tə̂ lëge nə̈ mo də̈ ngâ akrə ndə̂ andjê, bëte mo də̈ ndjë akrə gö
         ndə̂ Galilë.» 71 Praâbalë Pîêre sə̂ lakə̂ deba tə̂ kïkï nə̈ lakə̂ to rə̂ päkëdə̂: «Më wûn-âbo
         sə̂ köchë ndə̂ nyê to pö ndə̂ yê lâme-a!» 72 Kpro pânə̈, kö ngötö kɨ̂ tə̂ bïchuû nə̈. Sə̂ pö ndə̂ Jezü tô rə̂ sə̈ Pîêre
         âme tê lə̂ yê, tche tö rə̂ âme päkëdə̂: «Mô vuadje sə̂ mê sûsunə̈ vötaâ
         dokʉ̈tchê ndə̂kə̂ pa kö ngötö kɨ sûsunə̈ bïchuû.» Tche wôto tə̂ yê atə̂ sûwu
         kə̈ sə̂ lakə̂ kɨ.
         
            
               	Nyë dɨ̈ Aps 41.10.

               	Bhândə̂ ajuîfu, akrə balë balë tö kɨ̈zɨ̂ ndə̂ yê ndə̂ a tô rə̂ balë lə̂ ngâ
                     gbölö kalângʉ.

               	Nyë dɨ̈ Zak 13.7.

               	Nyë dɨ̈ Aps 110.1; Dan 7.13.

A ë la Jezü atə̂ tchâtchu Pïlâte(Mat 27.1-2,11-14; Luk 23.1-5; Jan 18.28-38)151 Po mbatchâ, agbölö a-earə̂ kə̂ wa ngela sə̈ Ndjapä pâlatə̂ andjê la akpôkpô azü la a-earə̂ kə̂ nyisə̂ ndïɛ̈ la kpûlû ndə̂ a-earə̂ kə̂ wa ngbanga gbɛ̂. Andjë î Jezü, kə̈ nə̂ la tchë ânyë
         kə̈ gbôtə̂ yê ëtchânə̂ Pïlâte. 2 Pïlâte yû tchë päkëdə̂: «Mo də̈ gbïɛ̈ ndə̂ ajuîfu?» Jezü tô rə̂ ndə̂nə̈
         sə̈ tchë päkëdə̂: «Momö kä âkə̈ tô rə̂.» 3 Agbölö a-earə̂ kə̂ wa ngela sə̈ Ndjapä yî apö lə̂ küma Jezü tə̂ gbölösə̂nə̈.
         4 Pïlâte kâ yû Jezü päkëdə̂: «Mo tôâbo pö ndə̂ pö lâme? Mo djê apö ndə̂
         andjë yî rə̂ lə̂ küma zə̈ lâme nə̂ gbɛ̂.» 5 Praâbalë Jezü pôâbo ndə̂ pö lâme balë-a, âmbô rə̂ pä tchə̂lə̂ küma Pïlâte
         dîngɨli-ê.A wä ngbanga kuzü lə̂ küma Jezü(Mat 27.15-26; Luk 23.13-25; Jan 18.39—19.16)6 Logbɛ̂ ndə̂ a mbo kpülü ndə̂ Pâke, Pïlâte jï ngâ earə̂ kânga balë sə̈ azü
         gö nə̈, tchanə̈ ndə̂ andjë yûkû yê. 7 Dëkë, ngâ köchë alême kä tâ ndə̂ rə̈ yê wû pä Bäräbâse, a yï tchë
         bhâlə̂ nda kânga la angâ yê ndə̂ andjë âlafô la gbölö pö ânyë kə̈ wôn
         ngâ akrə lə̂nə̈. 8 Kpûlû azü nə̈ gbɛ̂ ê bhândə̂ Pïlâte ndə̂kə̂ pa tche mbo rə̂ batə̂ rə̂ ndə̂
         tche mbo tchê rə̂. 9 Pïlâte yû andjê päkëdə̂: «Nyë nyində̂ nə̈ pä më ji gbïɛ̈ ndə̂ ajuîfu sə̈
         nyê?» 10 Bëte Pïlâte wûnsə̂ nə̈ nə̂ pä agbölö a-earə̂ kə̂ wa ngela sə̈ Ndjapä gbötə̂
         Jezü ëtchânə̂ yê lə̂ köbosə̂ gbölö su. 11 Praâbalë agbölö a-earə̂ kə̂ wa ngela sə̈ Ndjapä nə̈ mbô rə̂ gbɛ̂ ndə̂kə̂ pa
         kpûlû azü nə̈ yukû nə̈ sə̈ Pïlâte ndə̂kə̂ ji kütû Bäräbâse. 12 Pïlâte yû andjê päkëdə̂: «Käko nyë nyïndə̂ nə̈ pä më mbo giamâ tə̂ tchanə̈
         ndə̂ nyë ê rə̂ tə̂ yê pä gbïɛ̈ ndə̂ ajuîfu âtə?» 13 Andjë tâ wârə̂ päkëdə̂: «Amö won tchë tə̂ yö ndə̂ gba!» 14 Pïlâte yû andjê päkëdə̂: «Ngbongbo rə giamâ kä ndə̂ tche mbô rə̂?» Praâbalë
         andjë kä tâ wârə̂ ngbôô päkëdə̂: «Amö won tchë tə̂ yö ndə̂ gba!» 15 Pïlâte nyîndə̂ kə̂ za mômô tə̂ su kpûlû azü nə̈, kə̈ jî Bäräbâse sə̈ andjê.
         Pânə̈ tche zâma ndə̂kə̂ pa a bhi Jezü la föröngbö, kə̂ gbotə̂ yê ndə̂kə̂ pa
         a e la tchë kə̂ bhi tchë tə̂ yö ndə̂ gba.Aturûgu mö Jezü(Mat 27.27-31; Jan 19.2-3)16 Aturûgu zâ Jezü kə̈ ê la tchë bhâlə̂ gbölö tchâalê kua ndə̂ goverenëre
         ânyë kə̈ ê kpûlû angâ andjê gbɛ̂. 17 Andjë yû ngâ gbölö ngbêngbê lə̂ba ëtə̂ yê, kə̈ djû ngâ gbâbî ndə̂ chi
         batə̂ kpoto-gbïɛ̈ ânyë kə̈ yû rə̂ ëtə̂ küma yê. 18 Pânə̈ andjë sə̂ lakə̂ po ndə̂ yê päkëdə̂: «Ârâ pô ndə̂ zə̈ nə̂, gbïɛ̈ ndə̂
         ajuîfu!» 19 Andjë bhî tchë tə̂ küma yê la wärə̈, kə̈ kû ngrʉ̂srö ëtə̂ yê ânyë kə̈
         gʉ̂te ëbêche lakə̂ chi küma andjê tə̂ cho tchâtchâ yê. 20 Pânə̈ ndə̂ andjë mô tchë, andjë zû gbölö ngbêngbê lə̂ba lâme tə̂ yê, kə̈
         yû alə̂ba ndə̂ yê ëtə̂ yê ngbânə̈. Pânə̈ andjë wûtu la tchë kə̈ ê la tchë
         ndə̂kə̂ won tchë tə̂ yö ndə̂ gba.A bhï Jezü tə̂ yö ndə̂ gba(Mat 27.32-44; Luk 23.26-43; Jan 19.17-27)21 Ngâ köchë ndə̂ rə̈ yê wû pä Chemön akrə gö ndə̂ Sïrêne, tche də̈ bha Alegezândere
         la Rüfûse, tche tô bhâlə̂ kɨ̈ndɨ̈ kə̈ sə̂ lakə̂ ka lə̂ köbo nə̈ lâme. Aturûgu
         zâ tchë la gbôgbô ndə̂kə̂ pa tche za yö ndə̂ gba ndə̂ Jezü. 22 Andjë ê la Jezü bhâsə̂ tchô ndə̂ rə̈ nə̈ wû pä Gologotä, ndə̂ ânyîndə̂ kə̂ to rə̂ päkëdə̂: «Sə̂ kpökrô küma.» 23 Andjë nyîndə̂ kə̂ za vɛ̂n-ɛn ndə̂ andjë sû mîre lə̂nə̈ sə̈ tchë, praâbalë tche kôsə̂ kə̂ ndjo rə̂-ê. 24 Andjë bhî tchë tə̂ yö ndə̂ gba, kə̈ tâ kʉ̂kâ ndə̂kə̂ krʉ tchə̂lə̂ alə̂ba ndə̂
         yê tə̂ andjê ânyë kə̂ wunsə̂ rə ndə̂ akrə balë balë gbo rə̂ lə̂nə̈+. 25 Ndə̂ andjë bhî tchë tə̂ yö ndə̂ gba dëkë dalo wä mïndûu manə̈ voanə̈. 26 Andjë mbö ngâ mbëtï ndə̂ ânyîsə̂ dju kə̂ wa ngbanga lə̂ küma yê, kə̈ bhî
         rə̂ dəpâ küma yê. Mbëtï nə̈ tö rə̂ päkëdə̂: «Gbïɛ̈ ndə̂ ajuîfu.» 27 Andjë bhî ndjë angâ angbongbo azü bïchuû pâ ayö ndə̂ gba ndrotə̂ Jezü, ngânə̈
         balë də ndôkö, ânyë ngânə̈ balë də gele. [28 Ädə̈ käko ânyë pö ndə̂ Mbëtï Ndjapä tô rə̂ mbô gundə̂sə̂ nə̈. Mbëtï nə̈
         tö rə̂ päkëdə̂: «A dɨ̈ tchë lə̂ gbâtə̂ a-earə̂ kə̂ mbo ngbongbo rə+.»]29 Azü ndə̂ andjë ro pâ köbo sə̂ lakə̂ nyoanyoa küma andjê lakə̂ dro tchë päkëdə̂:
         «Êe! Momö ndə̂ mo nyîndə̂ kə̂ ndjondjo tchə̂lə̂ gbölö nda Ndjapä alême ânyë kə̂ kä nyikrə rə̂ ëngbânə̈ lə̂ lö vötaâ âtə, 30 amö tcha tə̂ zə̈ la tə̂ zə̈ lakə̂ jrê tə̂ yö ndə̂ gba atə̂ ëbêche!» 31 Agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈ mô tchë lə̂
         gbâtə̂ andjê päkëdə̂: «Tche tchä angâ azü, tchê tchabô ndjë tə̂ yê la tə̂
         yê-ê! 32 Krîsiti nə̈ ndə̂ tche də̂ gbïɛ̈ ndə̂ Isarayële, äwäpä tche jre angangaâtə tə̂ yö ndə̂
         gba âtə ëbêche azə̈ wûn rə̂, ânyë kə̂ zadje su azə̂ sə̈ tchë.» Andjanə̈ ndə̂
         a bhî andjê la tchë tə̂ yö ndə̂ gba sə̂ lakə̂ dro ndjë tchë.Kə̂ tchu ndə̂ Jezü(Mat 27.45-56; Luk 23.44-49; Jan 19.28-30)33 Ndə̂ lo wûtu lə̂ gûgû tchə̂lə̂ɛtchô, tchô bû pâ cho nə̈ gbɛ̂ ndjoa ëtə̂ dalo
         vötaâ ndə̂ tchêndə̂gölo. 34 Tə̂ dalo vötaâ nə̈ Jezü tâ wârə̂ päkëdə̂: «Eloyï, Eloyï, lamâ sabâketanï?» Änyïndə̂ kə̂ to rə̂ päkëdə̂: «Ndjapä ndə̂ mê, Ndjapä ndə̂ mê, bëte giamâ
         kä ndə̂ mo gbôtə̂ mê-ê+?» 35 Angânə̈ lə̂ gûtə̂ andjê ndə̂ andjë sə̂ tâ djê wârə̂ nə̈, kə̈ tô rə̂ päkëdə̂:
         «Wunsaâ! Tche kä lakə̂ e Elïe.» 36 Ngâ akrə balë kpê kə̈ zâ ndakôro kə̈ yî rə̂ lə̂ kpïkpï vɛ̂n-ɛn nə̈, kə̈ î
         rə̂ ëtə̂ küma wärə̈, kə̈ zâ rə̂ sə̈ tchë ndə̂kə̂ pa tche ndjo rə̂. Tche tô rə̂
         päkëdə̂: «Nyë sə̈ gii, azə̂ wun-adje rə̂ ndə̂ Elïe nə̈ nə ndə̂kə̂ jreadje tchë
         tə̂ yö ndə̂ gba nə̈.» 37 Praâbalë Jezü kâ tâ wârə̂, kə̈ tchû-î.38 Gbölö kʉ̈kʉ̂-lə̂ba ndə̂ a wâ tchə̂lə̂ gbölö nda Ndjapä la rə̂, tchə̂lə̂ nə̈
         srô kpôlə̂ gûgû nə̈ bïchuû ätö də lafô ndjoa atə̂ bêche. 39 Kabïta ndə̂ aturûgu ndə̂ Rômo wûn köbo ndə̂ Jezü tchû la rə̂ lâme, kə̈ tô
         rə̂ päkëdə̂: «Tə̂ lëge nə̈, köchë âtə də̈ Modô ndə̂ Ndjapä.» 40 Angâ aɛ̈chë sə̈ ndjë alême sə̂nə̈, andjë sə̂ bhâchï ânyë kə̈ sə̂ lakə̂ wun
         tchô. Malê ndə̂ gö ndə̂ Magadalä, Malê, anyï Jâke yɛ̈yɛ̈ nə̈, ndə̂ tche də̂ ndjë anyï
         Jozë, la Salomë; andjë kä lə̂ gbâtə̂ andjê. 41 Aɛ̈chë lâme zä tchêngbâ Jezü alême kə̈ mbô kua sə̈ tchë sə̂nə̈ ndə̂ tche
         sə̂ bhâ Galilë. Angâ angbängbä aɛ̈chë kä ndjë alême sə̂nə̈ ndə̂ andjë ê
         la tchë atə̂ Jerûzalêmo.Jozêfu chï krʉkrʉ Jezü(Mat 27.57-61; Luk 23.50-56; Jan 19.38-42)42 La tchêndə̂gölo ndə̂ azü sə̂ lakə̂ nyikrə arə bëte kpülü ndə̂ Pâke, ndə̂ ânyîndə̂
         kə̂ to rə̂ pä balë lö ndə̂kə̂ pa lö sabäa wutu, 43 Jozêfu, akrə gö ndə̂ Arimatë wûtu, tche wä ndjë tə̂ ngâ gbölö akrə lə̂ gbölö kpûlû
         ngbanga ndə̂ ajuîfu, tche sə̈ ndjë bëte Gbölö gö-gbïɛ̈ ndə̂ Ndjapä. Tche âbolafô la wa-a, kə̈ ê bhândə̂ Pïlâte, kə̈ yû tchë ndə̂kə̂ za krʉkrʉ
         Jezü. 44 Ndə̂ Pïlâte âsə̈ dje rə̂ pä Jezü tchû nə̂, tchə̂lə̂ küma yê djîngɨli. Pïlâte
         ê kabïta ndə̂ aturûgu, kə̈ yû tchë päkëdə̂: «Jezü tchü gasa-ë?» 45 Ndə̂ tche djê pö nə̈ lə̂ ma turûgu nə̈, kə̈ nyîndə̂ nə̈ sə̈ Jozêfu ndə̂kə̂ pa
         tche za krʉkrʉ Jezü nə̈. 46 Jozêfu yô ngâ grôgrô lə̂ba. Tche zû krʉkrʉ Jezü tə̂ yö ndə̂ gba nə̈, kə̈ gʉ̂â
         rə̂ la grôgrô lə̂ba nə̈, kə̈ ê la tchë bhâlə̂ cho akuzü ndə̂ a djî rə̂ lə̂
         täme, ânyë kə̈ rô täme ëma kudû nə̈. 47 Malê ndə̂ gö ndə̂ Magadalä la Malê anyï Jozë sə̂ lakə̂ cheko tchô ndə̂ a zâ
         Jezü tâ.

Kə̂ jo ndə̂ Jezü lə̂ kuzü(Mat 28.1-8; Luk 24.1-12; Jan 20.1-10)161 Pâ lö sabäa, Malê, akrə gö ndə̂ Magadalä la Malê, anyï Jâke la Salomë, andjë yô akâdâ-yömbö,
         kə̈ ê la rə̂ ndə̂kə̂ mu rə̂ tə̂ krʉkrʉ Jezü. 2 Gbô tchô po la mbatchâ lə̂ dɨmâche, aɛ̈chë nə̈ ê atə̂pâ cho Jezü. 3 Andjë sə̂ lakə̂ dɨ tchə̂lə̂ ma andjê päkëdə̂: «Tchabâ kä âkə̂ ro täme tə̂
         ma kudû nə̈ sə̈ azə̂?» 4 Ndə̂ andjë âsə̈ wun tchô, andjë wûnsə̂ nə̈ pä täme ndə̂ âgê tə̂ gbölösə̂nə̈
         lâme, a rô rə̂ nə̂ bhâchï. 5 Andjë lî bhâlə̂ kudû nə̈, kə̈ wûn ngâ bechë-ɛ̈köchë ndə̂ tche yû grôgrô
         lə̂ba ânyë kə̈ sə̂ də ndôkö, wawa mbô andjê gbɛ̂. 6 Bechë-ɛ̈köchë nə̈ tô rə̂ sə̈ andjê päkëdə̂: «Wawa mböäbô nyê mbô-ê, nyë
         pü Jezü akrə gö ndə̂ Näzärête, ndə̂ andjë wôn tchë tə̂ yö ndə̂ gba; tche
         jô lə̂ kuzü nə̂, tche sə̂âbo tchâtə-a, nyë wünsa tchô ndə̂ a zâ tchë tâ
         alême kä âtə. 7 Praâbalë nyë ë wândâ wändä kə̈ tô rə̂ sə̈ Pîêre la adjisîpili ndə̂ yê päkëdə̂: ‹Jezü rô dokʉ̈tchê tə̂ nyê nə̂, nyê wun-adje tchë bhâ
         Galilë batə̂ rə̂ ndə̂ tche tô rə̂ sə̈ nyê alême.›» 8 Andjë wûtu lə̂ cho kuzü nə̈, kə̈ kpê etə̂, bëte andjë sə̈ lakə̂ gûgû gügu,
         tchə̂lə̂ küma andjê gbɛ̂ djîngɨli. Andjë tôâbo pö ndə̂nə̈ sə̈ ngâ akrə balë-a,
         bëte andjë wä la wawa.Jezü mätə̂ yê sə̈ Malê akrə gö ndə̂ Magadalä(Mat 28.9-10; Jan 20.11-18)[9 +La tchêngbâ nə̈ ndə̂ Jezü jô lə̂ kuzü po mbatchâ lə̂ dɨmâche, tche wûtu dokʉ̈tchê
         ëtə̂ Malê ndə̂ gö ndə̂ Magadalä. Ɛ̈chë lâme kä ndə̂ tche grô angbongbo atchozö
         mïndûu manə̈ bïchuû lə̂ yê alême. 10 Malê ê kə̈ tô pö ndə̂nə̈ sə̈ azü ndə̂ andjë sə̂ ndrotə̂ yê alême, andjë sə̈
         alême lə̂ nyonyo la kɨ̈. 11 Praâbalë ndə̂ andjë djê rə̂ pä Jezü kä la tʉ̈rʉ̂ la yê, ânyë Malê wûn
         tchë, andjë gâmbabô rə̂-a.Jezü mâtə̂ yê sə̈ adjisîpili bïchuû(Luk 24.13-35)12 La tchêngbâ nə̈ Jezü dô tchə̂lə̂ tə̂ yê ngbî ânyë kə̈ mâtə̂ yê sə̈ angâ
         adjisîpili bïchuû ndə̂ andjë sə̂ pâ köbo ndə̂kə̂ e atə̂lə̂ yɛ̈yɛ̈ gö. 13 Andjë kâ kə̈ tô rə̂ sə̈ adɨ̂ adjisîpili nə̈, praâbalë andjë kä kôsə̂ kə̂
         gamba pö ndə̂ adjisîpili lâme-ê.Jezü mätə̂ yê sə̈ adɨ̂ adjisîpili ndə̂ yê(Mat 28.16-20; Luk 24.36-49; Jan 20.19-23)14 Pânə̈ gbɛ̂, Jezü mâtə̂ yê sə̈ adjisîpili lə̂ könô gbɛ̂ tchêpâ nə̈ balë,
         sə̂nə̈ ndə̂ andjë sə̂ lakə̂ zɨ kɨ̈zɨ̂. Jezü hrô la andjê päkëdə̂: «Nyë wä
         la gbôgbô su, kə̈ nyîâbo ndə̂kə̂ za su nyê sə̈ Ndjapä-a! Nyë gâmbabô pö
         ndə̂ andjanə̈ ndə̂ andjë wûn mê la tʉ̈rʉ̂ la mê ânyë kə̈ tô rə̂ sə̈ nyê-a.»
         15 Pânə̈ Jezü tô rə̂ sə̈ adjisîpili ndə̂ yê päkëdə̂: «Nyë êë kupâ cho gbɛ̂,
         kə̈ mu Tchôtchô Pö ndə̂ mê sə̈ azü gbɛ̂. 16 Akrə ndə̂ tche zâ su yê sə̈ mê, ânyë kə̈ gbô batɛ̂me, tchê tchadje lə̂ kuzü. Praâbalë akrə ndə̂ tche kôsə̂ kə̂ za su yê sə̈ mê,
         a âwadje ngbanga kuzü lə̂ küma yê. 17 Asɨ̂nyî rə ndə̂ âzadje tchêngbâ andjanə̈ ndə̂ andjê zadje su andjê sə̈ mê wä kâkë:
         Andjê groadje angbongbo atchozö la rə̈ mê, kə̂ toadje pö la angâ atäfo ama gö.
         18 Andjê kʉadje aɛ̈krʉ̂ la könô andjê, âdə andjê ândjo ngâ rə ndə̂ yö kə̂ won
         tchô wâ lə̂nə̈, âmboabô ngâ ngbongbo rə tə̂ andjê balë tee-a. Andjê toadje
         könô andjê pâ a-earə̂ tə̂kömbô ânyë andjê tchadje.»Jezü kä atə̂ lafô(Luk 24.50-53; Abdj 1.9-11)19 Pânə̈ ndə̂ Gbölö Gbïɛ̈ Jezü tô pö sə̈ andjê, a zâ tchë kə̈ kênga la tchë
         bhâ lafô ânyë tche sə̂ də ndôkö könô Ndjapä. 20 Âdə andə̂ adjisîpili nə̈, andjê âe katchôgbɛ̂ lakə̂ mu Tchôtchô Pö. Gbölö
         Gbïɛ̈ zâ gbôgbô sə̈ andjê ndə̂kə̂ mbo rə̂ pä pö Ndjapä watə̂ lëge pö, lə̂
         köbosə̂ akpɨ̈ngbɨ̈ rə ndə̂ âza tchêngbâ akua ndə̂ andjê.]
         
            
               	Lə̂ angâ angbängbä abəndɨ Mbëtï Ndjapä la ma gerêke, ayɛ̈yɛ̈ da 9 ëtə̂ 20

Küma pö11 Gbölö akrə Tëöfîle+,Angbängbä azü pü köbo ndə̂kə̂ mbo mbëtï pâ agbölö arə ndə̂ âwûtu lə̂ gbâtə̂
         ârâ. 2 Andjë tö tchêngbâ apö nə̈ sə̈ ârâ tiî batə̂ rə̂ ndə̂ azü ndə̂ andjë wûn
         rə̂ la lala andjê lə̂ kêsâ nə̈ ânyë kə̈ tô rə̂. Andjendjê kä ndə̂ âwâtə̂
         azü ndə̂ a zâ rə̂ sə̈ andjê ndə̂kə̂ nyisə̂ pö Ndjapä. 3 Bëte rə̂ kä ndə̂ mëmê ndjë gbɛ̂, pânə̈ ndə̂ më pû dju apö nə̈ gbɛ̂ ndə̂kə̂
         to tə̂ küma nə̈ ndjoa ëtə̂ dju nə̈, âfû tə̂ mê ndə̂kə̂ pa më mbo ndjë mbëtï
         pâ arə ndə̂ âwûtu tə̂ manə̈ balë balë sə̈ mö Tëöfîle. 4 Më mbö tâ käko ndə̂kə̂ pa mo wunsə̂ lëge pö pâ arə ndə̂ a nyîsə̂ nə̈ sə̈ mö.Ngâ ânje tö pö ndə̂kə̂ zɨ Jâan-Batîse5 Lo nə̈ ndə̂ Hërôde wâ alême tə̂ gbïɛ̈ pâ cho ndə̂ Judë, ngâ earə̂ kə̂ wa ngela sə̈ Ndjapä kä tâ ndə̂ rə̈ yê wû pä Zakarï. Tche wä lə̂ kpûlû ndə̂ Abiä+, ndə̂ a-earə̂ kə̂ wa ngela sə̈ Ndjapä. Rə̈ ɛ̈chë ndə̂ yê wü pä Alîsabëte,
         tche wä pâ mawo ndə̂ Arön ndə̂ tche wâ alême tə̂ gbölö earə̂ kə̂ wa ngela sə̈
         Ndjapä. 6 Zakarï la Alîsabëte wätə̂ adjîrə̂ azü lə̂ la Ndjapä, andjë mbö rə la köbo
         nə̈ gundə̂sə̂ andïɛ̈ gbɛ̂ la apö gbɛ̂ ndə̂ Gbölö Gbïɛ̈. 7 Praâbalë andjë wâbo la bechë-a, bëte Alîsabëte wätə̂ gbâkü ɛ̈chë, ânyë
         andjë bïchuû gbɛ̂ kpô nə̂.8 Tə̂ngâlo, Zakarï sə̂ lakə̂ mbo kua ndə̂ yê ndə̂kə̂ wa ngela sə̈ Ndjapä, bëte
         lo nə̈ tâ tâ nə̂ ndə̂kə̂ pa kpûlû ndə̂ andjê wa ngela lə̂ gbölö nda Ndjapä.
         9 Batə̂ rə̂ ndə̂ a-earə̂ kə̂ wa ngela sə̈ Ndjapä mbo tchê rə̂, andjë tâ kʉ̂kâ âtê
         la rə̈ Zakarï ndə̂kə̂ pa tchetchë kä ndə̂ âli bhâlə̂ nda ndə̂ Gbölö Gbïɛ̈
         ndə̂kə̂ cho zûwü yömbö+ sə̈ Ndjapä. 10 Ndə̂ a sə̂ lakə̂ cho zûwü yömbö nə̈, azü gö nə̈ gbɛ̂ sə̂ də sûwu lakə̂ to pö
         sə̈ Ndjapä. 11 Käko ngâ ânje ndə̂ Gbölö Gbïɛ̈ wûtu ëtə̂ Zakarï, kə̈ krʉ̂ lafô də ndôkö ndrotə̂ gbalâka ndə̂ a chô zûwü yömbö nə̈ pânə̈ sə̈ Ndjapä. 12 Ndə̂ Zakarï âsə̈ wun tchë, tchə̂lə̂ küma yê djîngɨli, wawa mbô tchë. 13 Praâbalë ânje nə̈ tô rə̂ sə̈ tchë päkëdə̂: «Mboabô wa mbô-ê Zakarï, bëte
         Ndjapä djê pö ndə̂ mo tô rə̂ sə̈ tchë lâme nə̂. Ɛ̈chë ndə̂ zə̈ Alîsabëte
         zɨadje bechë tə̂ köchë sə̈ mö, mô zadje rə̈ yê pä Jâan+. 14 Mo âwa me la gbölö mômô tə̂ su zə̈ bëte bechë lâme, ânyë angbängbä azü
         âwa ndjë me la mômô bëte bechë ndə̂ a zɨ tchë lâme. 15 Bëte tchê wadje tə̂ ngâ gbölö akrə lə̂ la Gbölö Gbïɛ̈. Tchê ndjoabô vɛ̂n-ɛn tee-a, âdəndjë ngâ kïkï pî-a. Tche âsɨ me sɨ̈ la Kpɨ̂ki Yingö ndə̂ gbô tchë ndə̂po bhâlə̂ anyï nə̈. 16 Tchê kadje la angbängbä azü ndə̂ Isarayële pu Gbölö Gbïɛ̈ ndə̂ tche wâtə̂
         Ndjapä ndə̂ andjê. 17 Tchê nəadje tchâtchu Ndjapä lə̂ köbosə̂ yingö la gbôgbô ndə̂ earə̂ ndə̂ma Ndjapä
         Elïe. Tche âmbo rə̂ ânyë tchôtchô kə̂ sə ka lə̂ gbâtə̂ arabha la abechë ndə̂ andjê.
         Tche âmbo rə̂ ânyë azü ndə̂ andjë kôsə̂ pö, mbo djîrə̂ batə̂ adjîrə̂ azü.
         Tchê nyikrəadje azü ndə̂kə̂ sə tchêtchêtchê bëte Gbölö Gbïɛ̈+.» 18 Praâbalë Zakarï tô rə̂ sə̈ ânje nə̈ päkëdə̂: «Më âwunsə̂ nə̈ atöko pä lëge
         pö kä ndə̂ mo tô rə̂? Bëte më dû nə̂, ânyë ɛ̈chë ndə̂ mê ndjë gbɛ̂ kpô
         nə̂.» 19 Ânje nə̈ tô rə̂ ndə̂nə̈ sə̈ tchë päkëdə̂: «Më də̈ Gabriyɛ̈le, më sə̈ tchê
         ndrotə̂ Ndjapä ndə̂kə̂ mbo kua ndə̂ yê. Tche wän mê ndə̂kə̂ to rə̂ sə̈ mö, kə̂
         to tchôtchô pö lâme sə̈ mö. 20 Praâbalë mo nyîâbo ndə̂kə̂ gamba pö ndə̂ më tô rə̂ sə̈ mö lâme-a, pö nə̈
         lâme âmbo tə̂ lo nə̈ ndə̂ Ndjapä nyîndə̂ nə̈. Bëte rə̂ kä ndə̂ mô kä po bata
         tee-a, zoo ëtə̂ lo nə̈ ndə̂ arə lâme mbo tə̂ lëge nə̈.»21 Tə̂ lo nə̈ lâme, azü gö nə̈ krʉ̂ bëte Zakarï zoo, tchə̂lə̂ küma andjê djîngɨli
         bëte rə̂ ndə̂ tche ngbî lə̂ gbölö nda Ndjapä. 22 Praâbalë ndə̂ Zakarï wûtu, tche gbôâbo köbo ndə̂kə̂ to pö sə̈ andjê-a. Andjë
         gbɛ̂ wûnsə̂ nə̈ pä Ndjapä nyîsə̂ ngâ rə sə̈ tchë bhâlə̂ gbölö nda Ndjapä
         nə̂, bëte tche sə̈ kütû lə̂ wûtû nə̈, ânyë kə̂ mbo kütû tchə̂lə̂ könô yê
         sə̈ andjê.23 Ndə̂ Zakarï kâ kua ndə̂ yê lə̂ gbölö nda Ndjapä, tche gû atə̂ndə̂ yê. 24 La tchêngbâ nə̈ ɛ̈chë ndə̂ yê Alîsabëte zâ güzu. Tche zâtə̂ yê wü ngbâ
         nyîpï mïndûu, kə̈ tô rə̂ bhâtə̂ su yê päkëdə̂: 25 «Wunsa rə ndə̂ Gbölö Gbïɛ̈ mbô rə̂ tə̂ mê: Tche gï mê chï lə̂ ganô ndə̂ mê
         tchâtchu azü gbɛ̂.»Ngâ ânje tö pö ndə̂kə̂ zɨ Jezü26 Ndə̂ güzu ndə̂ Alîsabëte âsə̈ mbo nyîpï mïndûu manə̈ balë, Ndjapä wân ânje
         Gabriyɛ̈le lə̂ ngâ gö ndə̂ Galilë ndə̂ rə̈ nə̈ wû pä Näzärête. 27 Tche wän tchë sə̈ ngâ bechë-ɛ̈chë ndə̂ tche wûn-âbô sə̂ aköchë wûn dämba-ê,
         ndə̂ rə̈ yê wû pä Malê. Ngâ köchë ndə̂ rə̈ yê wû pä Jozêfu ndə̂ tche də̂ akrə pâ mawo ndə̂ gbïɛ̈ Davîdi sə̂ lakə̂ nə ngbâ yê. 28 Ânje nə̈ lî bhândə̂ yê kə̈ tô rə̂ päkëdə̂: «Amö sə la mômô. Gbölö Gbïɛ̈
         mbô ngâ tchôtchô rə sə̈ mö nə̂! Tche kä la mö.» 29 Ndə̂ Malê djê pö lâme, tchə̂lə̂ küma yê djîngɨli, tche sə̂ lakə̂ yutə̂ yê
         tə̂ dju kə̂ po ndə̂ yê ndə̂ ânje nə̈ pô ndə̂ yê la rə̂ lâme. 30 Ânje nə̈ tô rə̂ sə̈ tchë päkëdə̂: «Mboabô wa mbô Malê, bëte Ndjapä mbô
         ngâ tchôtchô rə tə̂ zə̈ nə̂. 31 Mô zadje güzu, kə̂ zɨadje bechë tə̂ köchë, kə̂ zadje rə̈ yê pä Jezü. 32 Tche âwa me gbölö lə̂ la azü, a â-eadje rə̂ tə̂ yê pä Modô ndə̂ Ndjapä bhâ
         lafô. Gbölö Gbïɛ̈ âzadje mbätä-gbïɛ̈ ngbâ âta nə̈ Davîdi sə̈ tchë. 33 Tche âwa me tə̂ gbïɛ̈ pâ azü ndə̂ Isarayële tə̂ logbɛ̂. Kümändëmä ndə̂ yê
         nə̈ âwa pïï etə̂.» 34 Malê tô rə̂ sə̈ ânje nə̈ päkëdə̂: «Tchïtchï sə̂ rə âtə âwa atöko? Bëte
         më wûn-âbo sə̂ aköchë dämba-a.» 35 Ânje nə̈ tô rə̂ sə̈ tchë päkëdə̂: «Kpɨ̂ki Yingö âjreadje pâ zə̈, gbôgbô
         ndə̂ Ndjapä bhâ lafô vroadje pâ zə̈ batə̂ tchâkrʉzrö ngâ rə. Bëte rə̂ kä
         ndə̂ bechë ndə̂ mô zɨadje tchë lâme, a â-eadje rə̂ tə̂ yê pä tchanə̈ ndə̂ tche
         wâ ngbî ânyë kə̈ dâka gbɛ̂, Modô ndə̂ Ndjapä. 36 Wunsa Alîsabëte ndə̂ tche wâ pâ mawo ndə̂ zə̈, tche wätə̂ ɛ̈chë ndə̂ tche kpô
         nə̂. A tö rə̂ alême pä tche wätə̂ gbâkü ɛ̈chë. Angêta tche kä la güzu ndə̂
         nyîpï mïndûu manə̈ balë. 37 Bëte ngâ rə ndə̂ sə̂nə̈ kâ tə̂ Ndjapä wâbo-a.» 38 Käko Malê tô rə̂ päkëdə̂: «Më wätə̂ earə̂ kua ndə̂ Gbölö Gbïɛ̈, äwäpä
         rə nə̈ mbo tə̂ mê batə̂ rə̂ ndə̂ mo tô rə̂ lâme.» Ânje nə̈ gbôtə̂ yê kə̈ rô
         etə̂.Malê ë ndə̂kə̂ wun Alîsabëte39 La tchêngbâ nə̈ Malê âlafô, kə̈ ê wândâ wändä lə̂ ngâ gö ndə̂ âwâ lə̂
         gûtə̂ aga ndə̂ agö ndə̂ Judë. 40 Tche lî lə̂ nda ndə̂ Zakarï, kə̈ pô ndə̂ Alîsabëte. 41 Alîsabëte âsə̈ dje rə̂ ndə̂ Malê pô ndə̂ yê, bechë nə̈ jêtə̂ kə̂ tro lə̂ yê.
         Kpɨ̂ki Yingö sɨ̂ Alîsabëte, 42 tche tô rə̂ ngbôô päkëdə̂: «Ndjapä ê tchôtchô pö pâ zə̈ lə̂ gûtə̂ aɛ̈chë
         nə̂ gbɛ̂, ânyë tchôtchô pö nə̈ kä ndjë pâ bechë ndə̂ tche wâ lə̂ zə̈ lâme!
         43 Më də̈ tchabâ ânyë anyï Gbölö Gbïɛ̈ ndə̂ mê nə atə̂ndə̂ mê? 44 Bëte, ndə̂ mê âsə̈ dje rə̂ ndə̂ mo pô ndə̂ mê lâme, bechë nə̈ lə̂ mê sə̂ lakə̂
         tro la mômô. 45 Rə zə̈ fû nə̂, bëte rə̂ ndə̂ mo gâmba rə̂ pä rə nə̈ âwutuadje batə̂ rə̂ ndə̂
         Gbölö Gbïɛ̈ tô rə̂ sə̈ mö!»Malê pä düwü ndə̂kə̂ voga Ndjapä46 Käko Malê tô rə̂ päkëdə̂:«Më vöga Gbölö Gbïɛ̈ ndə̂ mê la su mê gbɛ̂,47 su mê sɨ̂sɨ̈ la mômô, bëte Ndjapä, Earə̂ kə̂ tcha mê.48 Bëte tche wûn tchô pu mê nə̂,mëmê ndə̂ më wätə̂ mbämbä earə̂ kua ndə̂ yê.Tə̂ lëge nə̈, ätö tə̂ tchô angêta, ndə̂kə̂ e la rə̂ etə̂,azü âto rə̂ me tə̂ mê pä, më də̈ ɛ̈chë ndə̂ rə mê fû.49 Bëte Ndjapä ndə̂ tche wâ la gbôgbô gbɛ̂ mbô ngâ tchôtchô rə tə̂ mê nə̂.Tche wätə̂ Ndjapä ndə̂ tche wâ ngbî ânyë kə̈ dâka gbɛ̂.50 Tche mbö dâkâ logbɛ̂ logbɛ̂tə̂ azü ndə̂ andjë kpê wa yê.51 Tche mbö akpɨ̈ngbɨ̈ rə lə̂ köbosə̂ gbôgbô ndə̂ yê.Tche ndjö tchə̂lə̂ azü ndə̂ andjë nyîndə̂ kə̂ nyisə̂ tə̂ andjê.52 Tche nyöto agbïɛ̈ pâ mbätä-gbïɛ̈ ndə̂ andjê atə̂ bêche,kə̈ kênga azü ndə̂ andjë mbôtə̂ andjê kpîɛ̂kpîɛ̂ rə̂ atə̂ lafô.53 Tche kʉ̈ rə tə̂ gbölösə̂nə̈ sə̈ azü ndə̂ andjë wâ la gʉ,kə̈ grô a-earə̂ kə̂ gbo rə la wünwün könô andjê.54 Tche zä könô sə̈ azü ndə̂ Isarayëlendə̂ andjë wâtə̂ a-earə̂ kə̂ mbo kua ndə̂ yê.Sə̂nə̈ yûâbo tə̂ yê ndə̂kə̂ wun nyonyo55 Abrahâmo la abechë ndə̂ yê logbɛ̂-a,batə̂ rə̂ ndə̂ tche tô pö ndə̂kə̂ mbo ngâ rə sə̈ araâta azə̂ alême.»56 Malê sə̂ bhândə̂ Alîsabëte lə̂ nyîpï vötaâ, ânyë kə̈ gû atə̂ndə̂ yê.Alîsabëte zɨ̈ Jâan-Batîse57 Lo kə̂ zɨ ndə̂ Alîsabëte, tche zɨ̂ bechë tə̂ köchë. 58 Azü ndə̂ andjë lô ndola Alîsabëte la arə̂mâ ndə̂ yê djê pö ndə̂ gbölö dâkâ
         ndə̂ Gbölö Gbïɛ̈ mbô rə̂ tə̂ yê, andjë gbɛ̂ wâ ndjë la mômô tə̂ su andjê
         batə̂ tchë. 59 Lö mïndûu manə̈ vötaâ ndə̂ Alîsabëte zɨ̂, andjë nə̂ ndə̂kə̂ pa a wa bechë
         nə̈ la gasa. Andjë nyïndə̂ kə̂ za rə̈ bha nə̈ Zakarï pâ yê. 60 Praâbalë anyï nə̈ kôsə̂ nə̈ kə̈ tô rə̂ päkëdə̂: «Rə̈ yê wü pä Jâan.» 61 Andjë tô rə̂ sə̈ tchë päkëdə̂: «Ngâ akrə pâ mawo ndə̂ zə̈ ndə̂ rə̈ yê wû
         pä Jâan wâbo-a.» 62 Andjë mbô könô andjê sə̈ Zakarï ndə̂kə̂ yu tchë tə̂ rə̈ ndə̂ tche nyîndə̂
         kə̂ za rə̂ pâ bechë nə̈. 63 Zakarï yûkû ngâ ndöma kalakpa yö ndə̂ a mbo mbëtï pânə̈, a zâ rə̂ sə̈ tchë,
         tche mbô rə̈ pânə̈ päkëdə̂: «Rə̈ yê wü pä Jâan.» Tchə̂lə̂ küma azü nə̈ gbɛ̂
         djîngɨli. 64 Posə̂nə̈, Zakarï jêtə̂ kə̂ po tə̂ täfo nə̈. Tche sə̂ lakə̂ voga Ndjapä ngbôô.
         65 Käko wawa mbô azü ndə̂ andjë lô ndola tchë gbɛ̂. Lə̂ agö gbɛ̂ ndə̂ Judë ndə̂
         âwâtə̂ aga, azü nə̈ gbɛ̂ sə̂ lakə̂ to pö ndə̂ agbölö arə ndə̂ âmbô lâme.
         66 Azü gbɛ̂ ndə̂ andjë djê pö nə̈ ndə̂ a sə̂ lakə̂ to rə̂ lâme, andjë sə̂ lakə̂
         rɨ tchə̂lə̂ andjê tâ lakə̂ yutə̂ andjê päkëdə̂: «Tchîsûwu ndə̂ bechë lâme
         âwa lɛ̂ɛ atöko?» Bëte gbôgbô ndə̂ Gbölö Gbïɛ̈ kä la tchë tə̂ lëge nə̈.Zakarï pä düwü lakə̂ to ndə̂ma Ndjapä67 Kpɨ̂ki Yingö sɨ̂ Zakarï, bha bechë lâme, tche sə̂ lakə̂ to ndə̂ma Ndjapä päkëdə̂:68 «Äwäpä azə̈ voga Gbölö Gbïɛ̈, Ndjapä ndə̂ azü ndə̂ Isarayële.Bëte tche nə̈ kə̈ zâ könô sə̈ azü gö ndə̂ yêkə̈ jî andjê tchânə̂ a-earə̂ kə̂ kosə̂ andjê.69 Tche wän ngâ gbôgbô earə̂ kə̂ tcha azü sə̈ azə̂.Tche zä tchë pâ mawo ndə̂ Davîdi, earə̂ kua ndə̂ yê.70 Batə̂ rə̂ ndə̂ tche tô rə̂ gasa alême lə̂ ma a-earə̂ ndə̂ma yê,ndə̂ andjë wâ ngbî ânyë kə̈ dâka gbɛ̂,71 tche tö rə̂ alême pä anyê jiadje azə̂ tchânə̂ a-earə̂ kə̂ kosə̂ azə̂la azü ndə̂ andjë mbo ngbongbo rə tə̂ azə̂.72 Tche wün nyonyo araâta azə̂,ânyë madɨ̈ ndə̂ yê ndə̂ âdâka gbɛ̂,sə̂nə̈ yûâbo tə̂ yê-a.73 Bëte bä ndə̂ tche dê rə̂ sə̈ bha azə̂ Abrahâmo päkëdə̂:74 Anyê jiadje azə̂ tchânə̂ a-earə̂ kə̂ kosə̂ azə̂,ânyë azə̈ mboabô kua ndə̂ yê mbô la wa-ê,75 ânyë azə̈ wa ngbî kə̂ daka gbɛ̂,ndjë kə̂ watə̂ adjîrə̂ azü lə̂ la yêlə̂ tchîsûwu ndə̂ azə̂ ndə̂ logbɛ̂.76 Âdə andə̂ zə nə̈, bechë ndə̂ mê,mô wadje tə̂ earə̂ ndə̂ma Ndjapä ndə̂ tche sə̂ bhâ lafô,bëte mô nəadje dokʉ̈tchê tə̂ Gbölö Gbïɛ̈ndə̂kə̂ nyikrə köbo yê,77 ndə̂kə̂ nyisə̂ köbo sə̈ azü gö ndə̂ yê,ânyë a ko pö lə̂ küma andjê,ânyë andjë tcha lə̂ kuzü.78 Ndjapä ndə̂ azə̂ mbö tchôtchô su lakə̂ wun nyonyo azü tə̂ gbölösə̂nə̈,tchê mboadje rə̂ pä ngbänga ndə̂ tchêlafô ta pâ azə̂.79 Ânyë ngbänga nə̈ ta pâ azü ndə̂ andjë sə̂ lə̂ bübü tchô,ndjë lə̂ bübü tchô ndə̂ kuzü,ndə̂kə̂ nyisə̂ köbo sə̈ azə̂ ânyë azə̈ nə tâ la zɨtɨ su.»80 Âdə andə̂ bechë nə̈, tche kʉ̂che lakə̂ ge lə̂ Yingö. Tche sə̈ kütû bhâlə̂ kpaɛ̈gâ
         zoo ëtə̂ lo nə̈ ndə̂ tche mâtə̂ yê kraâ lə̂ la azü ndə̂ Isarayële gbɛ̂.
         
            
               	Nyë dɨ̈ Abdj 1.1.

               	Abiä: Tche kä ndə̂ âwâtə̂ akrə tə̂ küma kpûlû ndə̂ a-earə̂ kə̂ wa ngela sə̈
                     Ndjapä lə̂ kpûlû ndə̂ andjê. Ädə̈ käko ânyë a zâ rə̈ yê pâ kpûlû nə̈.

               	Zûwü yömbö: Äwätə̂ ngâ kʉngôâ yö ndə̂ a tâ tchə̂lə̂ nə̈ kə̈ chô rə̂ ndə̂kə̂
                     voga Ndjapä la rə̂. Nyë dɨ̈ Eki 30.7-8.

               	Jâan âtə, tche də̂âbo Jâan djisîpili ndə̂ Jezü-a, praâbalë tche də̈ Jâan-Batîse.

               	Nyë dɨ̈ Mal 3.23-24.

Pö ndə̂kə̂ zɨ Jezü(Mat 1.18-25)21 Lo nə̈ lâme, gbölö gbïɛ̈ Sezäre Ogûste zâma ndə̂kə̂ pa a mbo rə̈ azü gbɛ̂ lə̂ agö ndə̂ yê gbɛ̂ lə̂ mbëtï ndə̂kə̂
         wunsə̂ kə̂ ngba ndə̂ andjê. 2 Dokʉ̈ kə̂ mbo rə̈ lə̂ mbëtï kä, äwä sə̂nə̈ ndə̂ Kïrïnûs wâtə̂ goverenëre
         ndə̂ gö ndə̂ Sirï. 3 Azü balë balë gbɛ̂ ê ndə̂kə̂ mbo rə̈ andjê lə̂ mbëtï lə̂ gö ndə̂ andjê la
         tə̂ andjê. 4 Jozêfu âlafô ndjë bhâ Näzärête ndə̂ âwâtə̂ ngâ gö ndə̂ Galilë ndə̂kə̂ e atə̂
         Bêtelehêmo ndə̂ âwâtə̂ ngâ gö ndə̂ Judë, sə̂ tchô ndə̂ a zɨ̂ gbïɛ̈ Davîdi tâ. Bëte tchetchë ndə̂ Jozêfu, tche wä pâ mawo ndə̂ Davîdi. 5 Jozêfu ê ndə̂kə̂ mbo rə̈ yê lə̂ mbëtï, tchetchë la Malê, ɛ̈chë ndə̂ tche sə̂ lakə̂ nə ngbâ yê, dëkë Malê kä la güzu. 6 Ndə̂ andjë sə̂ bhâ Bêtelehêmo, lö nə̈ tâ tâ ndə̂kə̂ pa Malê zɨ. 7 Tche zɨ̂ dokʉ̈ bechë ndə̂ yê tə̂ köchë, kə̈ gʉ̂â tchë la lə̂ba, kə̈ zâ tchë
         lə̂ ngâ rə ndə̂ agia zɨ rə lə̂nə̈, bëte sə̂ ngâ tchô ndə̂kə̂ pa andjë lo tâ
         lə̂ nda ndə̂ ayirə wâbo-a.Ânje tö pö ndə̂ Jezü sə̈ a-earə̂ kə̂ bata aɛ̈bro-ngbaga8 Lə̂ tchô nə̈ lâme, a-earə̂ kə̂ bata aɛ̈bro-ngbaga sə̂ bhâlə̂ güsü lə̂ bütchî
         lakə̂ bata aɛ̈bro-ngbaga ndə̂ andjê. 9 Ngâ ânje ndə̂ Gbölö Gbïɛ̈ wûtu ëtə̂ andjê, golowäre ndə̂ Gbölö Gbïɛ̈ tâ pâ andjê. Wawa mbô andjê tə̂ gbölösə̂nə̈. 10 Praâbalë ânje nə̈ tô rə̂ sə̈ andjê päkëdə̂: «Wa mböäbô nyê mbô-ê, bëte
         më nə̈ la tchôtchô pö, ndə̂ âzadje mômô tə̂ su azü gbɛ̂. 11 Angêta âtə lə̂ gö ndə̂ Davîdi, a zɨ̂ earə̂ kə̂ tcha nyê nə̂. Tche də̈ Krîsiti, Gbölö Gbïɛ̈. 12 Rə ndə̂ nyê wunsə̂ yê la rə̂ wä kâkë: Nyê gboadje ngâ ngbelɛ̂ bechë ndə̂ a
         zɨ̂ tchë, kə̈ gʉ̂â tchë la lə̂ba, tche kä lakə̂ lo lə̂ ngâ rə ndə̂ agia zɨ rə
         lə̂nə̈.»13 Kpro kâkë angbängbä aânje tchêlafô jrê ëtə̂ kʉ̂tê ânje lâme, andjë sə̂
         lakə̂ voga Ndjapä lakə̂ to rə̂ päkëdə̂:14 «Azə̈ vöga Ndjapä ndə̂ tche sə̂ bhâ lafô,zɨtɨ su wä bêche âtə bëte azü ndə̂ tche nyîndə̂ andjê!»A-earə̂ kə̂ bata aɛ̈bro-ngbaga ë ndə̂kə̂ wun Jezü15 Ndə̂ aânje nə̈ gbôtə̂ a-earə̂ kə̂ bata aɛ̈bro-ngbaga nə̈ ânyë kə̈ gû atə̂ lafô,
         a-earə̂ kə̂ bata aɛ̈bro-ngbaga lâme tô rə̂ lə̂ gbâtə̂ andjê päkëdə̂: «Azə̈ êë
         zoo bhâ Bêtelehêmo, kə̈ wûn rə ndə̂ âwûtu bhâye, ndə̂ Gbölö Gbïɛ̈ nyîsə̂
         nə̈ sə̈ azə̂ lâme.» 16 Andjë ê wândâ wändä kə̈ gbô Malê la Jozêfu, la ngbelɛ̂ bechë nə̈ ndə̂ tche
         lô lə̂ ngâ rə ndə̂ agia zɨ rə lə̂nə̈. 17 Ndə̂ a-earə̂ kə̂ bata aɛ̈bro-ngbaga lâme âsə̈ wun ngbelɛ̂ bechë nə̈, andjë tô
         tchêngbâ pö ndə̂ ânje tô rə̂ pâ yê. 18 Azü gbɛ̂ ndə̂ andjë djê pö ndə̂ a-earə̂ kə̂ bata aɛ̈bro-ngbaga lâme, tchə̂lə̂
         küma andjê gbɛ̂ djîngɨli. 19 Andə̂ Malê, tche bâta rə̂ lə̂ su yê lakə̂ za küma yê tâ. 20 Ndə̂ a-earə̂ kə̂ bata aɛ̈bro-ngbaga lâme sə̂ lakə̂ gu lə̂ köbo, andjë sə̂ lakə̂
         lusə̂ Ndjapä lakə̂ voga tchë, bëte rə gbɛ̂ ndə̂ andjë djê rə̂ ânyë kə̈ wûn
         rə̂, âmbô batə̂ rə̂ ndə̂ ânje nə̈ tô rə̂ sə̈ andjê dokʉ̈tchê.A zä rə̈ pâ Jezü21 Lö mïndûu manə̈ vötaâ pânə̈, andjë wâ bechë nə̈ la gasa, kə̈ zâ rə̈ pâ yê pä Jezü, bëte ânje nyïsə̂ rə̈ lâme dokʉ̈tchê ndə̂kə̂
         pa Malê za güzu.A zä Jezü sə̈ Ndjapä22 Pânə̈ ndə̂ Malê zɨ̂, lo nə̈ tâ tâ ndə̂kə̂ pa a djutu kâkpö ndə̂ andjê batə̂
         rə̂ ndə̂ ndïɛ̈ ndə̂ Möyîze+ yûkû nə̈, käko andjë ê la Jezü atə̂ Jerûzalêmo ndə̂kə̂ za tchë sə̈ Gbölö Gbïɛ̈. 23 Bëte ndïɛ̈ ndə̂ Gbölö Gbïɛ̈ tö rə̂ päkëdə̂: «Dokʉ̈ bechë tə̂ köchë ndə̂
         a zɨ̂ tchë, äwäpä a za tchë ngbî bëte Gbölö Gbïɛ̈+.» 24 Jozêfu la Malê wâ ndjë ngela batə̂ rə̂ ndə̂ ndïɛ̈ ndə̂ Gbölö Gbïɛ̈ yûkû nə̈: Äwäpä a kʉ apuli bïchuû,
         âdəndjë agroô bïchuû+.25 Ngâ köchë alême kädje bhâ Jerûzalêmo, rə̈ yê wü pä Simeyön. Köchë lâme
         wätə̂ djîrə̂ akrə, kə̈ kpê wa Ndjapä. Tche sə̈ bëte akrə ndə̂ tche nə ndə̂kə̂
         tro ngûla azü ndə̂ Isarayële. Kpɨ̂ki Yingö kä pâ yê. 26 Kpɨ̂ki Yingö tö rə̂ sə̈ tchë päkëdə̂, tchê tchuabô tee-a, zoo kə̂ wun Krîsiti
         ndə̂ Gbölö Gbïɛ̈ wan tchë. 27 Kpɨ̂ki Yingö tôngo tchë atə̂lə̂ gbölö nda Ndjapä. Ndə̂ bha Jezü la anyï nə̈ ê la tchë ndə̂kə̂ pa a mbo rə ndə̂ ndïɛ̈ yûkû nə̈
         tə̂ yê, 28 Simeyön zâ tchë ëtchânə̂ yê, kə̈ zâ ayîabâ sə̈ Ndjapä, ânyë kə̈ tô rə̂
         päkëdə̂:29 «Angaâtə Gbölö Gbïɛ̈,Äwäpä mo gbotə̂ earə̂ kua ndə̂ zə̈ tche tchu la zɨtɨ su,gundə̂sə̂ pö ma zə̈.30 Bëte mê wûn earə̂ kə̂ tcha azü ndə̂ mo wân tchë la lala mê nə̂,31 ndə̂ mo nyîkrə tchë tchâtchu azü gbɛ̂.32 Tche wätə̂ ngbänga ndə̂kə̂ nyisə̂ zə̈ sə̈ azü pâ cho âtə gbɛ̂,ânyë a lusə̂ Isarayële, azü ndə̂ zə̈.»Simeyön tö ndə̂ma Ndjapä33 Tchə̂lə̂ küma Bha la anyï Jezü djîngɨli tə̂ pö ndə̂ Simeyön tô rə̂ pâ Jezü.
         34 Simeyön ê tchôtchô pö pâ andjê, kə̈ tô rə̂ sə̈ Malê anyï Jezü päkëdə̂:
         «Ndjapä zä bechë âtə ndə̂kə̂ pa lə̂ köbosə̂ yê angbängbä azü ndə̂ Isarayële
         te, ânyë angânə̈ alafô. Tche âwa me tə̂ ngâ sɨ̂nyî rə ndə̂ Ndjapä, praâbalë
         azü koadje sə̂nə̈, 35 käko ânyë pö bhâtə̂ su azü wutu gbɛ̂ kraâ ësûwu. Âdə andə̂ zə nə̈ Malê,
         käkä nə̈ âkadje mö batə̂ besala ndə̂ a sû mö la rə̂.»Âna wätə̂ earə̂ ndə̂ma Ndjapä36 Ngâ ɛ̈chë kä tâ ndə̂ tche to ndə̂ma Ndjapä, rə̈ yê wü pä Âna. Tche də̈ ɛ̈wünrə
         ndə̂ Fanuwɛ̈le, pâ mawo ndə̂ Asëre. Tche dû nə̂. Ndə̂ tche tô köchë lə̂ bechë-ɛ̈chë
         tə̂ yê, andjë mbô ngû mïndûu manə̈ bïchuû. 37 Pânə̈ köchë nə̈ tchû tə̂ yê. Tche wä la ngû tə̂ azü voanə̈ la tchêpâ nə̈
         voanə̈. Logbɛ̂ tche kä kütû bhâlə̂ gbölö nda Ndjapä. Tchə̂lə̂ bütchî la tchêdalo,
         tche mbö kua ndə̂ Ndjapä, tche kösə̂ kɨ̈zɨ̂, kə̂ to pö sə̈ Ndjapä. 38 Kpôtə̂ lo nə̈ lâme, tchetchë ndjë gbɛ̂ tche wûtu, kə̈ sə̂ lakə̂ za ayîabâ sə̈
         Ndjapä. Tche tô pö ndə̂ bechë nə̈ sə̈ azü gbɛ̂, ndə̂ andjë sə̂ bëte lo nə̈
         ndə̂ Ndjapä ji azü ndə̂ Jerûzalêmo lə̂ yûkü.Bha la anyï Jezü dôtə̂ andjê la Jezü atə̂ Näzärête39 Ndə̂ bha Jezü la anyï nə̂ mbô rə gbɛ̂ ndə̂ ndïɛ̈ ndə̂ Ndjapä yûkû nə̂, andjë
         dôtə̂ andjê atə̂ Näzärête ndə̂ âdə̂ ngâ gö ndə̂ Galilë, gö ndə̂ andjê.
         40 Âdə andə̂ bechë nə̈, tche kʉ̂che kə̈ kpôkpo tə̂ yê. Küma yê wâ lanə̈ tə̂ gbölösə̂nə̈,
         ânyë tchôtchô su ndə̂ Ndjapä kä pâ yê.Jezü wä la ngû 12, kə̈ lî atə̂lə̂ gbölö nda Ndjapä41 Lə̂ ngû balë balë, bha Jezü la anyï nə̈ ë atə̂ Jerûzalêmo bëte kpülü ndə̂ Pâke ndə̂ ajuîfu. 42 Ndə̂ Jezü wâ la ngû lə̂ könô gbɛ̂ tchêpâ nə̈ bïchuû, tchetchë la anyï nə̈
         la bha nə̈ andjë ê ndə̂ kpülü nə̈ batə̂ rə̂ ndə̂ ndïɛ̈ ndə̂ ajuîfu yûkû nə̈.
         43 Ndə̂ kpülü nə̈ kâ, bha Jezü la anyï nə̈ gû gutə̂. Jezü sə̂ andə̂ yê nə̂ po
         bhâ Jerûzalêmo. Bha nə̈ la anyï nə̂ wûn-âbo sə̂nə̈-a. 44 Andjë wûntî pä Jezü kä lə̂ gûtə̂ angâ andjê ndə̂ andjë pâla la andjê pâ
         köbo nə̈. Andjë mbô lö balë lə̂ köbo. Pânə̈ andjë jêtə̂ kə̂ pu tchë lə̂
         gûtə̂ arə̂mâ ndə̂ andjê la araagü andjê. 45 Praâbalë andjë gbôâbo tchë-a, ânyë kə̈ dôtə̂ andjê lakə̂ pu tchë bhâ Jerûzalêmo.
         46 Lə̂ vötaâ lö nə̈, andjë gbô tchë lə̂ gbölö nda Ndjapä, dëkë tche sə̂ nə̂
         lə̂ gûtə̂ agbölö a-earə̂ kə̂ nyisə̂ ndïɛ̈. Tche kä lakə̂ dje andjê lakə̂ yu
         andjê la pö. 47 Azü gbɛ̂ ndə̂ andjë djê tchë, tchə̂lə̂ küma andjê djîngɨli tə̂kə̂ wunsə̂ rə
         ndə̂ yê, lakə̂ to tchêngbâ pö ndə̂ tche to rə̂ sə̈ andjê. 48 Ndə̂ bha Jezü la anyï nə̈ âsə̈ wun tchë, tchə̂lə̂ küma andjê djîngɨli, anyï
         nə̈ tô rə̂ sə̈ tchë päkëdə̂: «Modô ndə̂ mê, bëte giamâ mo mbô tə̂ ârâ kâkë?
         Bha zə̈ la mëmê, su ârâ wä ngbɨ̂ɨ̂ ngbâ zə̈ lakə̂ pu mö.» 49 Jezü tô rə̂ sə̈ andjê päkëdə̂: «Nyë pü mê bëte giamâ? Nyë wûn-âbo sə̂nə̈
         pä, äwäpä më sə lə̂ nda ndə̂ Bha mê?» 50 Praâbalë bha nə̈ la anyï nə̈ djêâbo tchə̂lə̂ pö nə̈ ndə̂ tche tô rə̂ lâme-a.51 Pânə̈ Jezü dôtə̂ yê la andjê atə̂ Näzärête. Tche djê ma bha nə̈ la anyï
         nə̈. Rə gbɛ̂ ndə̂ âwûtu lâme, anyï nə̈ bâta rə̂ tə̂ su yê. 52 Jezü kʉ̂che, ânyë küma yê ndə̂ âwâ lanə̈ sə̂ lakə̂ gêgë, ânyë kə̂ mbo rə
         ndə̂ yê fû tə̂ Ndjapä la azü gbɛ̂.
         
            
               	Nyë dɨ̈ Lev 12.3,6.

               	Nyë dɨ̈ Lev 12.8.

Kə̂ mu pö ndə̂ Jâan-Batîse(Mat 3.1-12; Mar 1.1-8; Jan 1.19-28)31 Lə̂ ngû lə̂ könô gbɛ̂ tchêpâ nə̈ mïndûu nə̈ ndə̂ Tibëre wâ alême gbölö
         gbïɛ̈, Pônse Pïlâte wâ alême tə̂ goverenëre pâ cho ndə̂ Judë. Hërôde wâtə̂ kömändâ pâ cho ndə̂ Galilë, ânyë yîngâ yê Fïlîpe wâtə̂ kömändâ
         pâ cho ndə̂ Iturë la Träkönîte. Lïzänïâse wâtə̂ kömändâ pâ cho ndə̂
         Äbïlêne. 2 Lə̂ ngû nə̈ lâme, Hâne la Käyîfu wä ndjë alême tə̂ agbölö a-earə̂ kə̂ wa
         ngela sə̈ Ndjapä, ânyë Ndjapä zâ pö sə̈ Jâan modô ndə̂ Zakarï, bhâlə̂ kpaɛ̈gâ
         ndə̂kə̂ to rə̂ sə̈ azü. 3 Jâan ê kulə̂ agö ndə̂ âwâ ndola ngû ndə̂ Jurudɛ̈n. Tche ë lakə̂ mu pö sə̈
         azü päkëdə̂: «Nyë gbötə̂ bəndɨ kə̂ mbo rə ndə̂ nyê, kə̂ gbo batɛ̂me, Ndjapä
         ko pö lə̂ küma nyê!»4 Rə lâme wütu gundə̂sə̂ nə̈ ndə̂ Ezayï earə̂ ndə̂ma Ndjapä mbô rə̂ lə̂ mbëtï dokʉ̈tchê alême päkëdə̂:«Ngâ akrə ön bhâlə̂ kpaɛ̈gâ päkëdə̂:Nyë nyïkrə köbo Gbölö Gbïɛ̈,nyë nyïkrə aköbo yê ngbêwôn-ë!5 Akudû gbɛ̂ ndə̂ âwâ lə̂ köbo,a âmeadje rə̂,aga la akoto gbɛ̂,a ândjoadje tchə̂lə̂ nə̈ âwa kpalakata.Ângôlê-ngölë köbo,a ânyikrəadje rə̂.Aköbo ndə̂ âwâ la täme,a â-uadje atäme nə̈ânyë köbo nə̈ nyikrətə̂ yê.6 Käko ânyë azü gbɛ̂ wun-adjekə̂ tcha tchô ndə̂ Ndjapä.»7 Angbängbä kpûlû azü nə̂ pu Jâan ndə̂kə̂ gbo batɛ̂me. Tche tô rə̂ sə̈ andjê päkëdə̂: «Nyënyê ndə̂ nyë wâtə̂ akângê âtə! Tchabâ
         kä ndə̂ ânyîsə̂ nə̈ sə̈ nyê päkëdə̂ nyë kpe wa mêrâ ndə̂ Ndjapä ndə̂ ânə
         lâme? 8 Nyë mbö rə ndə̂ ânyîsə̂ nə̈ pä nyë gbôtə̂ bəndɨ kə̂ mbo rə ndə̂ nyê nə̂. Nyë
         jëäbô jêtə̂ kə̂ to rə̂ bhâtə̂ su nyê päkëdə̂: ‹Abrahâmo də̈ bha ârâ!› Bëte më tö rə̂ sə̈ nyê päkëdə̂, atäme ndə̂ nyê wun rə̂ âtə,
         Ndjapä kä la gbôgbô ndə̂kə̂ mbo rə̂ pä ädotə̂ yê tə̂ abechë ndə̂ Abrahâmo.
         9 Dekâ kä tchêtchêtchê ndə̂kə̂ de ada yö la chëchë nə̈ gbɛ̂. Ayö gbɛ̂ ndə̂
         âlêâbô atchôtchô lêlê nə̈ lê-ê, a âdeadje rə̂ kə̂ yi rə̂ bhâlə̂ wo.»10 Akpûlû azü nə̈ yû Jâan päkëdə̂: «Giamâ kä ndə̂ ârâ wâ ndə̂kə̂ mbo rə̂?»
         11 Jâan tô rə̂ sə̈ andjê päkëdə̂: «Akrə ndə̂ tche wâ la lə̂ba bïchuû, äwäpä
         tche za ngânə̈ sə̈ akrə ndə̂ tche wâbô wâ la rə̂-ê. Akrə ndə̂ tche wâ la kɨ̈zɨ̂,
         äwäpä tche za ngânə̈ sə̈ akrə ndə̂ tche wâbô wâ la rə̂-ê.»12 Azü ndə̂ andjë pala makətche-lapöo nə̂ ndjë ndə̂kə̂ gbo batɛ̂me, andjë yû Jâan
         päkëdə̂: «Earə̂ kə̂ nyisə̂ rə, giamâ kä ndə̂ ârâ wâ ndə̂kə̂ mbo rə̂?» 13 Jâan tô rə̂ sə̈ andjê päkëdə̂: «Nyë yüäbô kû rə yû âropâ anə̈ ndə̂ ndïɛ̈
         nyîsə̂ nə̈-ê.»14 Aturûgu yû ndjë tchë päkëdə̂: «Ânyë andə̂ ârâ nə̈? Giamâ kä ndə̂ ârâ
         wâ ndə̂kə̂ mbo rə̂?» Tche tô rə̂ sə̈ andjê päkëdə̂: «Nyë zäbô makətche ndə̂
         akrə zâ la gbôgbô-ê, kə̂ yiabô pö yî lə̂ küma akrə ndə̂kə̂ kʉ makətche ndə̂
         yê-ê, äwäpä nyë za su nyê kütû tə̂ makətche-kua ndə̂ nyê.»15 Batə̂ rə̂ ndə̂ azü nə̈ gbɛ̂ sə̂ lakə̂ krʉ bëte Krîsiti, andjë sə̂ lakə̂ yutə̂ andjê päkëdə̂: «Jâan kä ndə̂ âdə̂ Krîsiti nə̈.» 16 Jâan tô rə̂ sə̈ andjê gbɛ̂ päkëdə̂: «Mëmê, më zä kütû batɛ̂me ndə̂ ngû
         sə̈ nyê. Ngâ akrə ndə̂ tche wâ la gbôgbô kə̈ rô mê nəadje. Më ndôâbo la
         sə̂ yê ndə̂kə̂ zu wû dakpo tə̂ da yê-a. Tchê zadje batɛ̂me ndə̂ Kpɨ̂ki Yingö la andə̂ wo sə̈ nyê. 17 Tche kä la tchëkrɨ̈ tchânə̂ yê ndə̂kə̂ pe tchə̂lə̂ rəgʉ ndə̂ yê lakə̂ rʉa akrətche
         nə̈ lə̂ andjî rəgʉ nə̈. Tchê paladje andjî rəgʉ ndə̂ yê gbɛ̂ kə̂ kʉ rə̂ bhâlə̂
         gro ndə̂ yê. Praâbalë tchê paladje akrətche nə̈ kə̂ to wo ëtâ, wo nə̈ də̈ wo
         ndə̂ âwâbô wâ ndə̂kə̂ wrʉ-ê.»18 Jâan tö angâ apö tə̂ gbölösə̂nə̈ ndə̂kə̂ za gbôgbô tə̂ su azü, lakə̂ nyisə̂
         Tchôtchô Pö sə̈ andjê.19 Praâbalë Jâan hrô tə̂ gbölösə̂nə̈ la Hërôde ndə̂ tche wâtə̂ goverenëre pâ
         cho ndə̂ Galilë, bëte rə̂ ndə̂ tche tô Hërödîâde tchânə̂ yîngâ yê, ndjë
         bëte rə̂ ndə̂ tche mbô angâ angbongbo arə tə̂ gbölösə̂nə̈. 20 Käko Hërôde kä mbô ngâ ngbongbo rə ndə̂ ârô masə̂nə̈, tche zâ Jâan kə̈ yî
         tchë bhâlə̂ nda kângâ.Batɛ̂me ndə̂ Jezü(Mat 3.13-17; Mar 1.9-11)21 Ndə̂ azü gbɛ̂ gbô batɛ̂me, Jezü gbɛ̂ nə̂ ndjë ndə̂kə̂ gbo rə̂. Sə̂nə̈ ndə̂ Jezü
         âsə̈ to pö sə̈ Ndjapä, manda tchêlafô krô-ê, 22 Kpɨ̂ki Yingö jrê pâ yê batə̂ grôgrô puli. A djê tchə̂lə̂ ngâ gɨ̈ bhâ lafô
         päkëdə̂: «Mo də̈ Modô ndə̂ mê ndə̂ më nyîndə̂ zə̈ tə̂ gbölösə̂nə̈, su mê
         fü la mö gbɛ̂.»Araâta Jezü(Mat 1.1-17)23 Ndə̂ Jezü jêtə̂ kə̂ mbo kua ndə̂ yê, tche wä alême la ngû ndola tə̂ akrə gbɛ̂
         la lə̂ könô gbɛ̂. Azü wûntî pä tche wätə̂ modô ndə̂ Jozêfu, ndə̂ tche wâtə̂ modô ndə̂ Helï. 24 Helï wätə̂ modô ndə̂ Matä, Matä wâtə̂ modô ndə̂ Levï, Levï wâtə̂ modô ndə̂
         Melekï, Melekï wâtə̂ modô ndə̂ Janayï, Janayï wâtə̂ modô ndə̂ Jozêfu, 25 Jozêfu wâtə̂ modô ndə̂ Mätätîâse, Mätätîâse wâtə̂ modô ndə̂ Ämôse,
         Ämôse wâtə̂ modô ndə̂ Nähûme, Nähûme wâtə̂ modô ndə̂ Eselï, Eselï wâtə̂
         modô ndə̂ Nagayï, 26 Nagayï wâtə̂ modô ndə̂ Mähâte, Mähâte wâtə̂ modô ndə̂ Matatiä, Matatiä
         wâtə̂ modô ndə̂ Chemeyɛ̈n, Chemeyɛ̈n wâtə̂ modô ndə̂ Jösêke. Jösêke wâtə̂
         modô ndə̂ Jodä.27 Jodä wâtə̂ modô ndə̂ Yohanä, Yohanä wâtə̂ modô ndə̂ Resä, Resä wâtə̂ modô
         ndə̂ Zöröbäbêle, Zöröbäbêle wâtə̂ modô ndə̂ Chëälätïyêle, Chëälätïyêle
         wâtə̂ modô ndə̂ Nerï, 28 Nerï wâtə̂ modô ndə̂ Melekï, Melekï wâtə̂ modô ndə̂ Adï, Adï wâtə̂ modô
         ndə̂ Kösâme, Kösâme wâtə̂ modô ndə̂ Ëlëmädâme, Ëlëmädâme wâtə̂ modô
         ndə̂ Êre, 29 Êre wâtə̂ modô ndə̂ Jezü, Jezü+ wâtə̂ modô ndə̂ Eliezëre, Eliezëre wâtə̂ modô ndə̂ Jörîme, Jörîme wâtə̂
         modô ndə̂ Matä, Matä wâtə̂ modô ndə̂ Levï. 30 Levï wâtə̂ modô ndə̂ Simeyön, Simeyön wâtə̂ modô ndə̂ Judä, Judä wâtə̂ modô
         ndə̂ Jozêfu, Jozêfu wâtə̂ modô ndə̂ Jönâme, Jönâme wâtə̂ modô ndə̂ Ëlïäkîme.31 Ëlïäkîme wâtə̂ modô ndə̂ Meleä, Meleä wâtə̂ modô ndə̂ Menä, Menä wâtə̂
         modô ndə̂ Matatä, Matatä wâtə̂ modô ndə̂ Natän, Natän wâtə̂ modô ndə̂ Davîdi, 32 Davîdi wâtə̂ modô ndə̂ Jesë, Jesë wâtə̂ modô ndə̂ Öbêde, Öbêde wâtə̂ modô
         ndə̂ Böâze, Böâze wâtə̂ modô ndə̂ Selä, Selä wâtə̂ modô ndə̂ Nasön, 33 Nasön wâtə̂ modô ndə̂ Ämïnädâbo, Ämïnädâbo wâtə̂ modô ndə̂ Ädïmîne,
         Ädïmîne wâtə̂ modô ndə̂ Arinï, Arinï wâtə̂ modô ndə̂ Eserön, Eserön wâtə̂
         modô ndə̂ Përêse, Përêse wâtə̂ modô ndə̂ Judä, 34 Judä wâtə̂ modô ndə̂ Jakôbo, Jakôbo wâtə̂ modô ndə̂ Izâke, Izâke wâtə̂ modô ndə̂ Abrahâmo, Abrahâmo wâtə̂ modô ndə̂ Terä, Terä wâtə̂
         modô ndə̂ Nähôre. 35 Nähôre wâtə̂ modô ndə̂ Sërûge, Sërûge wâtə̂ modô ndə̂ Rewü, Rewü wâtə̂
         modô ndə̂ Pëlêge, Pëlêge wâtə̂ modô ndə̂ Ebëre, Ebëre wâtə̂ modô ndə̂ Chelä,
         36 Chelä wâtə̂ modô ndə̂ Kënâme, Kënâme wâtə̂ modô ndə̂ Äräpäkäsâde, Äräpäkäsâde
         wâtə̂ modô ndə̂ Sême, Sême wâtə̂ modô ndə̂ Nowë, Nowë wâtə̂ modô ndə̂ Lëmêke,
         37 Lëmêke wâtə̂ modô ndə̂ Mätüsälême, Mätüsälême wâtə̂ modô ndə̂ Hënôke,
         Hënôke wâtə̂ modô ndə̂ Yërêde, Yërêde wâtə̂ modô ndə̂ Mähälälêle, Mähälälêle
         wâtə̂ modô ndə̂ Kenän, 38 Kenän wâtə̂ modô ndə̂ Ënôse, Ënôse wätə̂ modô ndə̂ Sête, Sête wâtə̂ modô
         ndə̂ Adâme, Adâme wâtə̂ modô ndə̂ Ndjapä.
         
            
               	Jezü nə̈ âtə wâbo tə̂ modô ndə̂ Ndjapä-a.

Jâbolo bölo Jezü(Mat 4.1-11; Mar 1.12-13)41 Jezü sɨ̂sɨ̈ la Kpɨ̂ki Yingö, tche tô bhâtə̂ ngû ndə̂ Jurudɛ̈n kə̈ kângbâ yê, ânyë Kpɨ̂ki Yingö tôngo
         tchë kə̈ ê la tchë atə̂lə̂ kpaɛ̈gâ. 2 Jâbolo vû tchë bhâye lə̂ lö tə̂ azü bïchuû. Jezü zɨ̂âbo rə lə̂ alö nə̈ lâme-a.
         Ndə̂ alö nə̈ lâme âsə̈ ro, gʉ nyû tchë. 3 Käko Jâbolo tô rə̂ sə̈ tchë päkëdə̂: «Âdə mo âdə Modô ndə̂ Ndjapä, to rə̂
         sə̈ täme âtə âdôtə̂ yê tə̂ mâpa.» 4 Jezü tô rə̂ ndə̂nə̈ sə̈ tchë päkëdə̂: «Mbëtï Ndjapä tö rə̂ päkëdə̂: ‹Akrə
         sə̂âbo sûwu âtə kütû bëte mâpa-a+.›»5 Jâbolo kâ ê la tchë tʉ̂rʉ bhâ lafô, kə̈ nyîsə̂ agö-gbïɛ̈ ndə̂ tchêbêche
         gbɛ̂ sə̈ tchë, 6 kə̈ tô rə̂ sə̈ tchë päkëdə̂: «Më âza gbôgbô sə̈ mö ndə̂kə̂ sə pâ agö ndə̂
         tchêbêche âtə gbɛ̂ la arə ndə̂ âwâ pânə̈. A kʉ̂ arə lâme nə̂ gbɛ̂ sə̈ mê,
         më kä la gbôgbô ndə̂kə̂ kʉ rə̂ sə̈ akrə batə̂ su mê nyîndə̂ nə̈. 7 Âdə mo âgʉte tchâtchâ mê, mê kʉadje arə lâme gbɛ̂ sə̈ mö.» 8 Jezü tô rə̂ ndə̂nə̈ sə̈ tchë päkëdə̂: «Mbëtï Ndjapä tö rə̂ päkëdə̂: ‹Äwäpä
         mo voga Ndjapä Gbölö Gbïɛ̈ ndə̂ zə̈, kə̂ mbo kütû rə̂ la tchë+.›»9 Jâbolo kâ ê la tchë atə̂ Jerûzalêmo, kə̈ zâ tchë bhâlə̂ küma gbölö nda Ndjapä, kə̈ tô rə̂ sə̈ tchë päkëdə̂: «Âdə mo âdə Modô ndə̂ Ndjapä, amö to lə̂ küma
         nda âtə kə̈ tê atə̂ bêche, 10 bëte Mbëtï Ndjapä tö rə̂ päkëdə̂: ‹Ndjapä âzadje ma sə̈ aânje ndə̂ yê ndə̂kə̂ bata mö. 11 Andjê âza mö ëtchânə̂ andjê ânyë mo gʉteabô da zə̈ gʉ̂te tə̂ ngâ täme-ê+.›» 12 Jezü tô rə̂ ndə̂nə̈ sə̈ tchë päkëdə̂: «Mbëtï Ndjapä tö rə̂ päkëdə̂: ‹Âwâbo
         pä mo bolo Ndjapä Gbölö Gbïɛ̈ ndə̂ zə̈-a+.›» 13 Ndə̂ Jâbolo vû tchë lə̂ arə gbɛ̂ tʉrʉ-ê, tche gbôtə̂ Jezü, kə̈ rô tʉ̂rʉ etə̂
         ndə̂kə̂ sə bëte ngâ lö.Jezü jëtə̂ kə̂ mbo kua ndə̂ yê bhâ Galilë14 Jezü dôtə̂ yê atə̂ Galilë, tche sɨ̂sɨ̈ la gbôgbô ndə̂ Kpɨ̂ki Yingö. A sə̂ lakə̂
         to pö ndə̂ yê lə̂ agö nə̈ gbɛ̂. 15 Tche nyïsə̂ rə lə̂ anda kə̂ voga Ndjapä, azü gbɛ̂ tö tchôtchô pö ndə̂ yê.Azü ndə̂ Näzärête kösə̂ Jezü(Mat 13.53-58; Mar 6.1-6)16 Jezü ê atə̂ Näzärête, gö ndə̂ tche kʉ̂che lə̂nə̈. Lə̂ lö sabäa tche lî lə̂ nda kə̂ voga Ndjapä batə̂ rə̂ ndə̂ tche mbo tchê rə̂ logbɛ̂. Tche
         âlafô ndə̂kə̂ dɨ Mbëtï Ndjapä. 17 A zâ mbëtï ndə̂ Ezayï earə̂ ndə̂ma Ndjapä sə̈ tchë. Tche vrô tchêla mbëtï nə̈, kə̈ gbô sə̂nə̈ ndə̂ âtô rə̂ päkëdə̂:18 «Yingö ndə̂ Gbölö Gbïɛ̈ kä pâ mê,tche sü kâdâ lə̂ küma mê ndə̂kə̂ nə la Tchôtchô Pö sə̈ a-earə̂ yûkü.Tche wän mê ndə̂kə̂ to rə̂ sə̈ a-earə̂ kânga pä a jî andjê nə̂,ndə̂kə̂ za kə̂ wun tchô sə̈ a-earə̂ föla.Tche wän mê ndə̂kə̂ ji azü ndə̂ a yuku andjê,19 ndə̂kə̂ to pö ndə̂ ngû ndə̂ Gbölö Gbïɛ̈ mbo dâkâ lə̂nə̈+.»20 La tchêngbâ nə̈ Jezü gʉ̂â tchêla mbëtï nə̈, kə̈ zâ rə̂ ëngbânə̈ sə̈ earə̂
         kə̂ mbo kua nə̈, kə̈ sə̂ ëbêche. Azü gbɛ̂ ndə̂ andjë sə̂ ndjë lə̂ nda kə̂ voga
         Ndjapä nə̈ wûn Jezü gbôô. 21 Käko Jezü jêtə̂ kə̂ to rə̂ sə̈ andjê päkëdə̂: «Pö lə̂ mbëtï âtə wâ nə̂
         tə̂ lëge nə̈ angêta âtə ndə̂ nyë sə̂ lakə̂ dje rə̂ âtə.» 22 Azü gbɛ̂ tö pö ndə̂ Jezü, tchə̂lə̂ küma andjê gbɛ̂ djîngɨli bëte atchôtchô
         pö ndə̂ âwûtu lə̂ ma yê. Andjë sə̂ lakə̂ yutə̂ andjê päkëdə̂: «Modô ndə̂
         Jozêfu də̂âbo tchë âtə?» 23 Jezü tô rə̂ sə̈ andjê päkëdə̂: «Nyê toadje ndoka âtə sə̈ mê tə̂ lëge nə̈
         päkëdə̂: ‹Dokotöro, amö tcha tə̂ zə̈ la tə̂ zə̈.› Nyë âto ndjë rə̂ me sə̈ mê
         päkëdə̂: ‹Ârâ djê pö ndə̂ arə gbɛ̂ ndə̂ mo mbô rə̂ bhâ Käpërënäyûmo lâme
         nə̂, äwäpä mo mbo ndjë arə nə̈ lâme tchâtə lə̂ gö ndə̂ zə̈.›»24 Jezü kä tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈ nyê:
         A lûâbo sə̂ ngâ earə̂ ndə̂ma Ndjapä lə̂ gö ndə̂ yê-a. 25 Tə̂ lëge nə̈ më tö rə̂ sə̈ nyê päkëdə̂: Losə̂ Elïe earə̂ ndə̂ma Ndjapä, nyïvrö nyîâbo lə̂ ngû vötaâ la nyîpï mïndûu manə̈
         balë-a, ânyë gʉ zâ gö nə̈ gbɛ̂. Lə̂ lö lâme, aɛ̈chë lə̂ ndavrö ngbä tə̂
         gbölösə̂nə̈ lə̂ gö ndə̂ Isarayële. 26 Ndjapä wân-âbo Elïe sə̈ ngâ ɛ̈chë lə̂ gûtə̂ andjê lâme-a. Tche wän Elïe
         kütû sə̈ ngâ ɛ̈chë lə̂ ndavrö ndə̂ tche sə̂ bhâ Sareptä, gö ndə̂ âwâ lə̂
         Sidön. 27 Ndjë, losə̂ Elizë earə̂ ndə̂ma Ndjapä, a-earə̂ broma rö sə̂nə̈ lə̂ gö ndə̂ Isarayële.
         Elizë tchâbo ngânə̈ lə̂ gûtə̂ andjê-a. Praâbalë tche tchä kütû Naamän,
         akrə gö ndə̂ Sirï.»28 Ndə̂ azü gbɛ̂ ndə̂ andjë sə̂ lə̂ nda kə̂ voga Ndjapä nə̈ âsə̈ dje pö lâme, tchə̂lə̂
         andjê kʉ̂ andjê tə̂ gbölösə̂nə̈. 29 Andjë gbɛ̂ âlafô, kə̈ zâ Jezü, kə̈ wûtu la tchë lə̂ gö nə̈, kə̈ zâ tchë
         bhâlə̂ küma aga ndə̂ andjë mbô gö ndə̂ andjê pânə̈, ndə̂kə̂ nyoto tchë atə̂
         bêche. 30 Praâbalë Jezü wûtu lə̂ gûtə̂ andjê kênê-ê, kə̈ rô etə̂.Jezü grö ngbongbo tchozö lə̂ ngâ köchë bhâ Käpërënäyûmo(Mar 1.21-28)31 Jezü ê atə̂ Käpërënäyûmo, gö ndə̂ âwâ lə̂ Galilë, kə̈ sə̂ lakə̂ nyisə̂
         rə sə̈ azü logbɛ̂ lə̂ lö sabäa. 32 Tchə̂lə̂ küma azü nə̈ gbɛ̂ djîngɨli lə̂ köbosə̂ kə̂ nyisə̂ rə ndə̂ yê, bëte
         tche tö pö la gbôgbô ndə̂ Ndjapä. 33 Lə̂ nda kə̂ voga Ndjapä nə̈, ngâ köchë kädje la ngbongbo tchozö lə̂ yê. Tche
         sə̂ lakə̂ ta wârə̂ päkëdə̂: 34 «Êe! Giamâ mo nyîndə̂ nə̈ tə̂ ârâ, Jezü akrə gö ndə̂ Näzärête, mo nə̈ ndə̂kə̂
         won ârâ wön? Më wûnsə̂ zə̈ nə̂ gbɛ̂: Mo wä ngbî kə̈ dâka gbɛ̂, ndə̂ Ndjapä
         wân mö!» 35 Jezü hrô la tchë la gbôgbô, kə̈ tô rə̂ sə̈ tchë päkëdə̂: «Ngbo ma zə̈ tâ!
         Kə̈ wûtu lə̂ köchë âtə-ê!» Ngbongbo tchozö nə̈ yî köchë lâme kpukulukpu
         ëbêche lə̂ la azü gbɛ̂, kə̈ wûtu lə̂ yê, kə̈ mbôâbo ngâ ngbongbo rə tə̂ yê
         balë-a.36 Tchə̂lə̂ küma azü gbɛ̂ djîngɨli, andjë sə̂ lakə̂ yutə̂ andjê päkëdə̂: «Pö
         âtə nyïndə̂ kə̂ to rə̂ atöko? Köchë âtə tö pö la gbôgbô sə̈ angbongbo atchozö
         andjë wûtu nyê-o!» 37 Pânə̈ pö ndə̂ Jezü zâ tchə̂lə̂ agö nə̈ gbɛ̂.Jezü tchä angbängbä azü ndə̂ andjë wâ la tə̂kömbô(Mat 8.14-17; Mar 1.29-34)38 Jezü wûtu lə̂ nda kə̂ voga Ndjapä nə̈, kə̈ ê atə̂ tchâalê ndə̂ ngâ köchë
         ndə̂ rə̈ yê wû pä Chemön. Tə̂ ɛ̈chë-mbïɛ̈ Chemön wô tə̂ gbölösə̂nə̈, a yûkû
         nə̈ sə̈ Jezü pä tche mbo ngâ rə tə̂ pö ndə̂ yê. 39 Jezü ndrâ pâ yê, kə̈ hrô la tə̂kömbô ndə̂ wo kʉ̂tə̂ yê nə̈, ânyë tə̂kömbô
         ndə̂ wo kʉ̂tə̂ yê nə̈ gbôtə̂ yê-ê. Posə̂nə̈ tche âlafô, kə̈ sə̂ lakə̂ kʉ kɨ̈zɨ̂
         sə̈ andjê.40 La zɨtɨ tchêndə̂gölo nə̈, azü gbɛ̂ ndə̂ andjë wâ la a-earə̂ tə̂kömbô ngbî
         ngbî bhândə̂ andjê, andjë nə̂ la a-earə̂ tə̂kömbô nə̈ sə̈ Jezü. Tche tô könô
         yê pâ andjê balë balë gbɛ̂, kə̈ tchâ andjê. 41 Angbongbo atchozö wûtu lə̂ angâ azü nə̈ tə̂ gbölösə̂nə̈ lakə̂ on ngbôô päkëdə̂:
         «Mo də̈ Modô ndə̂ Ndjapä!» Jezü hrô la andjê, kə̈ kîtə̂ köbo tə̂ andjê ndə̂kə̂
         po-ê, bëte andjë wûnsə̂ nə̈ nə̂ pä tche də̈ Krîsiti.Jezü mü pö lə̂ anda kə̂ voga Ndjapä(Mar 1.35-39)42 Ndə̂ tchô krâ, Jezü wûtu lə̂ gö nə̈, kə̈ ê atə̂sə̂ ngâ tchô ndə̂ azü sə̂âbô
         sə̂ tâ-ê. Ngâ kpûlû azü sə̂ lakə̂ pu tchë. Ndə̂ andjë gbô tchë, andjë kîtə̂
         yê ndə̂kə̂ pa tche roabô rô tə̂ andjê. 43 Praâbalë Jezü tô rə̂ sə̈ andjê päkëdə̂: «Äwäpä më mu Tchôtchô Pö ndə̂
         Gbölö gö-gbïɛ̈ ndə̂ Ndjapä sə̈ azü lə̂ adɨ̂ gö nə̈, bëte rə̂ kä ndə̂ Ndjapä wân mê.» 44 La tchêngbâ nə̈ Jezü mû pö lə̂ anda kə̂ voga Ndjapä lə̂ agö ndə̂ Judë.

Jezü ë adokʉ̈ adjisîpili(Mat 4.18-22; Mar 1.16-20)51 Tə̂ngâlo, Jezü krʉ̂ tə̂ maga gbölö kpakpa ngû ndə̂ Jënëzärête. Akpûlû azü
         nə̂ kə̈ tâkpa ndrotə̂ yê lakə̂ gbrogbrotə̂ andjê ndə̂kə̂ dje pö Ndjapä. 2 Tche wûn külû bïchuû tə̂ maga ngû nə̈. A-earə̂ kə̂ pu agiangû nə̈ jrê lə̂nə̈,
         kə̈ sə̂ lakə̂ djutu gbânda ndə̂ andjê. 3 Jezü â lə̂ ngâ külû nə̈ balë ndə̂ âwâtə̂ andə̂ Chemön, kə̈ yûkû nə̈ sə̈
         Chemön nə̈ pä tche gi tîɛ̂ külû nə̈ boo atə̂lə̂ gûgû nə̈. Jezü sə̂ ëlə̂ külû
         nə̈, kə̈ sə̂ lakə̂ nyisə̂ rə sə̈ kpûlû azü nə̈.4 Ndə̂ Jezü tô pö nə̈ gbɛ̂, tche tô rə̂ sə̈ Chemön päkëdə̂: «Amö gi külû nə̈
         atə̂sə̂ dälï nə̈, pânə̈ momö la angâ zə̈ nyë yï gbânda ndə̂ nyê lə̂ ngû
         ndə̂kə̂ pu agiangû.» 5 Chemön tô rə̂ ndə̂nə̈ sə̈ tchë päkëdə̂: «Earə̂ kə̂ nyisə̂ rə, ârâ mbö kua
         lə̂ bütchî âtə tɨkpɨî, kə̈ gbôâbo ngâ rə balë-a. Âbatə̂ mo tô rə̂, më âyi
         gbânda nə̈.»6 Ndə̂ andjë yî rə̂, andjë gbô agiangû tə̂ gbölösə̂nə̈, tchə̂lə̂ gbânda nə̈
         jêtə̂ kə̂ soa la agiangû nə̈-ê. 7 Andjë hrâ angâ andjê ndə̂ andjë sə̂ lə̂ ngâ külû nə̈ lâme pä andjë nə pu
         anyê. Andjë nə̂, kə̈ kʉ̂ agiangû zoo tchə̂lə̂ külû nə̈ bïchuû gbɛ̂ sɨ̂-î,
         kə̈ sə̂ lakə̂ mîndî mïndi. 8 Ndə̂ Chemön wûn rə̂ käko, tche gʉ̂te tchâtchâ Jezü, kə̈ tô rə̂ päkëdə̂: «Gbölö
         Gbïɛ̈, gitə̂ zə̈ tə̂ mê bhâchï, bëte më də̈ earə̂ ngbongbo rə.» 9 Tchâme, wawa mbô Chemön la azü gbɛ̂ ndə̂ andjë sə̂ ndrotə̂ yê, bëte agiangû
         ndə̂ andjë gbô andjê tə̂ gbölösə̂nə̈ lâme. 10 Araagü nə̈ ndə̂ andjë yî gbânda la andjê, Jâke la Jâan amodô ndə̂ Zebede wä
         ndjë gbɛ̂ la wawa. Jezü tô rə̂ sə̈ Chemön päkëdə̂: «Mboabô wa mbô-ê, ndə̂kə̂
         to tə̂ tchô angêta, mo âwatə̂ earə̂ kə̂ pu azü.» 11 Andjë kâ la akülû ndə̂ andjê bhâ ma djagɨ̈ ngû, kə̈ gbôtə̂ arə ndə̂ andjê
         gbɛ̂, kə̈ tê ngbâ Jezü.Jezü tchä ngâ earə̂ broma(Mat 8.1-4; Mar 1.40-45)12 Ndə̂ Jezü sə̂ lə̂ ngâ gö, ngâ köchë kadje ndə̂ broma kûku tchë gbɛ̂. Tche
         âsə̈ wun Jezü, kə̈ tê tchâtchâ yê, kə̈ dɨ̂ tchə̂lə̂ ma yê päkëdə̂: «Gbölö
         Gbïɛ̈, mo ânyində̂ nə̈, mbo rə̂ ndə̂kə̂ pa tə̂ mê daka-ê.» 13 Jezü yï könô yê, kə̈ grʉ̂ tchë, kə̈ tô rə̂ päkëdə̂: «Më nyîndə̂ nə̈ nə̂,
         tə̂ zə̈ däka-ê!» Djîrə̂, broma nə̈ gbôtə̂ köchë lâme-ê. 14 Jezü tô rə̂ sə̈ tchë la gbôgbô päkëdə̂: «Toabô rə̂ tô sə̈ ngâ akrə-ê. Praâbalë
         amö e kə̂ matə̂ zə̈ tə̂ earə̂ kə̂ wa ngela sə̈ Ndjapä, kə̂ kʉ rə ndə̂ Möyîze tô pö ndə̂nə̈ alême ndə̂kə̂ nyisə̂ nə̈ sə̈ azü gbɛ̂ pä tə̂ zə̈ dâka nə̂.» 15 Käko a sə̂ lakə̂ to pö ndə̂ Jezü etə̂. Agbölö akpûlû azü pâlatə̂ andjê ndə̂kə̂
         dje Jezü, ndjë ndə̂kə̂ pa tche tcha andjê lə̂ tə̂kömbô ndə̂ andjê. 16 Praâbalë Jezü gbôtə̂ andjê kə̈ ê atə̂sə̂ ngâ tchô ndə̂ azü sə̂âbô sə̂ tâ-ê
         ndə̂kə̂ to pö sə̈ Ndjapä.Jezü tchä ngâ köchë ndə̂ tche ngêwele(Mat 9.1-8; Mar 2.1-12)17 Tə̂ngâlo, Jezü sə̂ lakə̂ nyisə̂ rə. Afarizïɛ̈n la a-earə̂ kə̂ nyisə̂ ndïɛ̈ sə̂ ndrotə̂ yê. Andjë tö lə̂ ayɛ̈yɛ̈ gö gbɛ̂ ndə̂ âwâ bhâ Galilë,
         la Judë, la gö ndə̂ Jerûzalêmo ânyë kə̈ nə̂. Gbôgbô ndə̂ Gbölö Gbïɛ̈ kä la tchë ânyë tche tchâ a-earə̂
         tə̂kömbô.18 Angâ azü zâ ngâ köchë ndə̂ tche ngêwele pâ kʉ̈ngrʉ, kə̈ nə̂ la tchë. Andjë
         nyïndə̂ kə̂ li la tchë ndə̂kə̂ za tchë kpô tchâtchu Jezü, 19 kə̈ wûn-âbo sə̂nə̈ ndə̂ andjë li la tchë tâ-a, bëte kpûlû azü nə̈. Käko
         andjë â la tchë lə̂ küma nda, kə̈ krô grʉ̈, kə̈ jrê tchë la kʉ̈ngrʉ ndə̂ yê
         nə̈ ëlə̂ gûtə̂ azü kpô tchâtchu Jezü. 20 Ndə̂ Jezü wûn rə̂ ndə̂ andjë zâ su andjê gbɛ̂ sə̈ tchë, tche tô rə̂ sə̈ köchë
         ndə̂ tche ngêwele lâme päkëdə̂: «Köchë, a kô pö lə̂ küma zə̈ nə̂.» 21 A-earə̂ kə̂ nyisə̂ ndïɛ̈ la afarizïɛ̈n jêtə̂ kə̂ to rə̂ bhâtə̂ su andjê päkëdə̂:
         «Köchë âtə də̈ tchabâ ânyë kə̈ drô Ndjapä âtə? Tchabâ âwâ ndə̂kə̂ ko pö
         lə̂ küma azü? Kütû Ndjapä balë!» 22 Jezü wûnsə̂ pö bhâtə̂ su andjê, kə̈ tô rə̂ sə̈ andjê päkëdə̂: «Nyë rɨ̈ tchə̂lə̂
         nyê käko bëte giamâ? 23 Ndə̂kə̂ to rə̂ päkëdə̂: ‹A kô pö lə̂ küma zə̈ nə̂›, la ndə̂kə̂ to rə̂ päkëdə̂:
         ‹Alafô kə̈ nə̂›, anə̈bâ kä ndə̂ âwâtə̂ mömö nə̈? 24 Praâbalë më nyïndə̂ nə̈ pä nyë wunsə̂ nə̈ pä Modô ndə̂ Akrə kä la gbôgbô pâ cho âtə ndə̂kə̂ ko pö lə̂ küma azü.» Käko Jezü tô rə̂
         sə̈ köchë ndə̂ tche ngêwele lâme päkëdə̂: «Më tö rə̂ sə̈ mö: Alafô, kə̈
         zâ kʉ̈ngrʉ ndə̂ zə̈, kə̈ gûgü atə̂ndə̂ zə̈!» 25 Posə̂nə̈, köchë nə̈ âlafô lə̂ la azü gbɛ̂, kə̈ zâ kʉ̈ngrʉ ndə̂ tche lô pânə̈
         âme, kə̈ gû atə̂ndə̂ yê lakə̂ voga Ndjapä. 26 Tchə̂lə̂ küma azü nə̈ gbɛ̂ djîngɨli, wawa mbô andjê, andjë sə̂ lakə̂ voga Ndjapä,
         kə̈ tô rə̂ päkëdə̂: «Ârâ wün ngâ kpɨ̈ngbɨ̈ rə ndə̂ ârôpâ küma azü angêta!»Jezü ë Levï ndə̂kə̂ nə ngbâ yê(Mat 9.9-13; Mar 2.13-17)27 La tchêngbâ nə̈ Jezü wûtu, kə̈ wûn ngâ earə̂ kə̂ pala makətche-lapöo ndə̂ rə̈
         yê wû pä Levï. Tche sə̂ bêche bhâ sə̂nə̈ ndə̂ a pala makətche-lapöo tâ. Jezü tô rə̂ sə̈ tchë
         päkëdə̂: «Nə ngbâ mê!» 28 Levï âlafô, kə̈ gbôtə̂ kua ndə̂ yê gbɛ̂, kə̈ zâ tchêngbâ Jezü. 29 Pânə̈ Levï mbô ngâ gbölö kpülü bhâ tchâalê ndə̂ yê sə̈ Jezü. Angbängbä
         a-earə̂ kə̂ pala makətche-lapöo la angâ azü ngbî kä ndjë lakə̂ zɨ rə la andjê.
         30 Afarizïɛ̈n la a-earə̂ kə̂ nyisə̂ ndïɛ̈ sə̂ lakə̂ to tchə̂lə̂ pö nə̈, andjë tö
         rə̂ sə̈ adjisîpili ndə̂ Jezü päkëdə̂: «Bëte giamâ kä ndə̂ nyê zɨ rə, lakə̂ ndjo rə la a-earə̂
         kə̂ pala makətche-lapöo la a-earə̂ ngbongbo rə?» 31 Jezü tô rə̂ ndə̂nə̈ sə̈ andjê päkëdə̂: «Âdə̂âbo azü ndə̂ tə̂ andjê wâ la
         sə̂nə̈ kä ndə̂ âe ndə̂kə̂ wun dokotöro-a, praâbalë kütû a-earə̂ tə̂kömbô
         kä ndə̂ âe ndə̂kə̂ wun tchë. 32 Më nə̂âbo ndə̂kə̂ e adjîrə̂ azü-a, praâbalë më nə̈ bëte a-earə̂ ngbongbo rə,
         ndə̂kə̂ pa andjë gbotə̂ bəndɨ kə̂ mbo rə ndə̂ andjê.»Pö ndə̂kə̂ kosə̂ kɨ̈zɨ̂ lakə̂ to pö sə̈ Ndjapä(Mat 9.14-17; Mar 2.18-22)33 Afarizïɛ̈n tô rə̂ sə̈ Jezü päkëdə̂: «Adjisîpili ndə̂ Jâan-Batîse kösə̂ kɨ̈zɨ̂
         lakə̂ to pö sə̈ Ndjapä logbɛ̂, adjisîpili ndə̂ ârâ ndjë gbɛ̂. Praâbalë andjandə̂
         zə nə̈ kä lakə̂ zɨ rə, lakə̂ ndjo rə.» 34 Jezü tô rə̂ sə̈ andjê päkëdə̂: «Lə̂ kpülü ndə̂kə̂ totə̂ ndə̂ köchë la ɛ̈chë;
         köchë ndə̂ ɛ̈chë nə̈ âsə tâ, azü ndə̂ a ê andjê ndə̂ kpülü nə̈, andjë âkosə̂
         kɨ̈zɨ̂? Âdə̂âbo käko-a. 35 Lo nə̈ âtadje tâ ndə̂ a za köchë nə̈ tə̂ andjê. Tə̂ lo nə̈ lâme kä ndə̂ andjê
         kosə̂ kɨ̈zɨ̂ lakə̂ to pö sə̈ Ndjapä.»36 Jezü tö ndjë pö la ndoka sə̈ andjê päkëdə̂: «Ngâ akrə sroabô ndöma täfo
         lə̂ba ndə̂kə̂ sɨ rə̂ sə̂ ku bəndɨ nə̈ tee-a. Tche âmbo tâ käko, kə̂ ndɨ täfo lə̂ba
         nə̈, ndöma nə̈ lâme dakabô ndjë la bəndɨ lə̂ba nə̈ tee-a. 37 Akrə wâbo ndə̂kə̂ su täfo pî lə̂ abəndɨ akədjâ-pî-a+. Ârə̂ âdəabô də̂ käko, täfo pî nə̈ soadje tchə̂lə̂ akədjâ-pî nə̈, pî nə̈
         tu gbɛ̂ ëbêche, akədjâ-pî nə̈ ndɨ-î. 38 Äwäpä a su täfo pî lə̂ atäfo akədjâ-pî! 39 Akrə ndə̂ tche ndjô kpɨlɨ pî nyiabô ndə̂kə̂ ndjo täfo nə̈ tee-a, bëte tche âto
         rə̂ päkëdə̂: ‹Bəndɨ nə̈ kä ndə̂ âtchô.›»
         
            
               	Bhândə̂ ajuîfu, a mbö kədjâ-pî la kpoto gia ânyë kə̂ su pî lə̂nə̈.

Pö pâ lö sabäa(Mat 12.1-8; Mar 2.23-28)61 Lə̂ ngâ lö sabäa+, Jezü sə̂ lakə̂ ro kulə̂ akɨ̈ndɨ̈ blë, adjisîpili ndə̂ yê sə̂ lakə̂ krʉa ngâ küma blë nə̈, kə̈ nâna rə̂ tchânə̂ andjê, kə̈ sə̂
         lakə̂ zɨ ndjî nə̈. 2 Angâ afarizïɛ̈n tô rə̂ sə̈ andjê päkëdə̂: «Bëte giamâ kä ndə̂ nyë mbô rə ndə̂ ndïɛ̈ kôsə̂
         nə̈ pä a mbo rə̂ lə̂ lö sabäa?» 3 Jezü tô rə̂ ndə̂nə̈ sə̈ andjê päkëdə̂: «Nyë dɨ̂âbo mbëtï pâ rə ndə̂ Davîdi mbô rə̂ tə̂ngâlo, ndə̂ gʉ rôpâ yê la azü ndə̂ yê lâme? 4 Tche lî bhâlə̂ nda Ndjapä, kə̈ kʉ̂ amâpa ndə̂ a kʉ̂ rə̂ ngbî bëte Ndjapä, ânyë
         kə̈ zɨ̂ rə̂, kə̈ kʉ̂ ndjë rə̂ sə̈ azü ndə̂ yê. Dëkë ndïɛ̈ tö rə̂ pä kütû
         earə̂ kə̂ wa ngela sə̈ Ndjapä kä ndə̂ âzɨ rə̂.» 5 Jezü kä tô rə̂ sə̈ andjê päkëdə̂: «Modô ndə̂ Akrə wätə̂ gbölö akrə pâ lö sabäa.»Jezü tchä ngâ köchë ndə̂ könô yê ngêwele(Mat 12.9-14; Mar 3.1-6)6 Lə̂ ngâ lö sabäa, Jezü lî lə̂ nda kə̂ voga Ndjapä kə̈ sə̂ lakə̂ nyisə̂ rə sə̈ azü. Ngâ köchë kä bhâye ndə̂ könô yê də ndôkö
         ngêwele. 7 A-earə̂ kə̂ nyisə̂ ndïɛ̈ la afarizïɛ̈n chêko Jezü gbôô ndə̂kə̂ wun rə̂ pä tchê tchadje ngâ akrə lə̂
         lö sabäa. Andjë nyîndə̂ kə̂ za ngâ pö lə̂ küma yê. 8 Praâbalë Jezü wûnsə̂ pö ndə̂ âwâ bhâtə̂ su andjê gbɛ̂. Tche tô rə̂ sə̈ köchë
         ndə̂ könô yê ngêwele lâme päkëdə̂: «Alafô kə̈ krʉ̂ tchâtə tchâtchu azü
         gbɛ̂.» Köchë lâme âlafô kə̈ krʉ̂. 9 Pânə̈ Jezü tô rə̂ sə̈ andjê päkëdə̂: «Më yü nyê: Ndïɛ̈ ndə̂ azə̂ tö rə̂
         atöko? Äwä ndə̂kə̂ mbo tchôtchô rə? Ndə̂kə̂ mbo ngbongbo rə lə̂ lö sabäa? Ndə̂kə̂
         tcha akrə? Ndə̂kə̂ won akrə?» 10 Käko Jezü wûn tchə̂lə̂ la andjê balë balë gbɛ̂, kə̈ tô rə̂ sə̈ köchë lâme
         päkëdə̂: «Yorʉa tchə̂lə̂ könô zə̈.» Tche yôrʉa tchə̂lə̂ nə̈, ânyë könô yê
         dâka ëngbânə̈. 11 Praâbalë su andjê kʉ̂ andjê tə̂ gbölösə̂nə̈, andjë sə̂ lakə̂ to rə̂ lə̂ gbâtə̂
         andjê, pö ndə̂ rə ndə̂ andjë nyîndə̂ kə̂ mbo rə̂ tə̂ Jezü.Jezü dɨ̈ abadjângele 12(Mat 10.1-4; Mar 3.13-19)12 Tə̂ngâlo, Jezü kênga atə̂lə̂ küma aga ndə̂kə̂ to pö sə̈ Ndjapä, kə̈ tô pö
         sə̈ Ndjapä lə̂ bütchî nə̈ tɨkpɨî. 13 Tchô krâ, tche ê adjisîpili ndə̂ yê, kə̈ dɨ̂ andjê lə̂ könô gbɛ̂ tchêpâ
         nə̈ bïchuû, kə̈ ê rə̂ tə̂ andjê pä abadjângele. Azü nə̈ də̈: 14 Chemön, ndə̂ a ê ndjë rə̂ tə̂ yê pä Pîêre la yîngâ yê Anderë la Jâke la
         Jâan la Fïlîpe la Bartelemï la 15 Matiyə̈ la Tomä la Jâke modô ndə̂ Alefë la Chemön ndə̂ tche wâtə̂ ngâ zëlôte+ la 16 Jüdâse modô ndə̂ Jâke la Jüdâse Ïsïkärïyôte ndə̂ tchê wadje tə̂ earə̂
         kə̂ yosə̂ Jezü.Jezü nyïsə̂ rə sə̈ kpûlû azü, kə̈ tchâ a-earə̂ tə̂kömbô(Mat 4.23-25)17 Jezü jrê la andjê tə̂ aga nə̈, kə̈ krʉ̂ sə̂ ngâ kpakpa tchô, sə̂nə̈ ndə̂ angbängbä
         adjisîpili ndə̂ yê sə̂ tâ. Kpûlû azü ndə̂ andjë tô bhâlə̂ agö ndə̂ Judë
         gbɛ̂ la Jerûzalêmo la azü tə̂ maga ngû ndə̂ Tîre la Sidön ndə̂ andjë nə̂, andjë sə̂ ndjë tchâme.
         18 Andjë nə̈ ndə̂kə̂ dje Jezü, ndjë ndə̂kə̂ pa tche tcha andjê lə̂ tə̂kömbô ndə̂
         andjê. Tche tchâ ndjë azü ndə̂ angbongbo atchozö mbo andjê. 19 Azü gbɛ̂ pü köbo ndə̂kə̂ grʉ tchë, bëte ngâ gbôgbô wütu lə̂ yê, kə̈ tchâ
         andjê gbɛ̂.A-earə̂ mômô la a-earə̂ nyonyo(Mat 5.1-12)20 Käko Jezü kênga la yê, kə̈ wûn adjisîpili ndə̂ yê kə̈ tô rə̂ päkëdə̂:«Nyë kä la mômô,nyënyê ndə̂ nyë wâtə̂ a-earə̂ yûkü,bëte nyë wätə̂ azü ndə̂ Gbölö gö-gbïɛ̈ ndə̂ Ndjapä!21 Nyë kä la mômô,nyënyê ndə̂ gʉ nyu nyê angêta,bëte tchə̂lə̂ nyê sɨadje!Nyë kä la mômô,nyënyê ndə̂ nyê kɨ angêta,bëte nyê moadje tə̂ nyê.22 Nyë kä la mômô,âdə azü âkosə̂ nyê,kə̂ gro nyê,kə̂ dro nyê,kə̂ to ngbongbo pö la rə̈ nyê bëte Modô ndə̂ Akrə!23 Âdə arə nə̈ lâme âsə̈ mbo tə̂ nyê, nyë wä la mômô. Nyë kü atə̂ lafô la
         mômô, bëte ngâ gbölö tchôtchô rə kä lakə̂ krʉ bëte nyê bhâ lafô. Bëte
         araâta andjê yüku a-earə̂ ndə̂ma Ndjapä alême käko-ë.24 Praâbalë nyonyo kä tə̂ nyê,nyënyê ndə̂ rə ndə̂ nyê wâ tâ,bëte lə̂ köbosə̂ arə ndə̂ nyë wâ la rə̂ lâme, nyë gbô andə̂ nye nə̈ tchôtchô
         kə̂ sə nə̂!25 Nyonyo kä tə̂ nyê,nyënyê ndə̂ tchə̂lə̂ nyê sɨ̂ angêta,bëte gʉ ânyuadje nyê!Nyonyo kä tə̂ nyê,nyënyê ndə̂ nyê motə̂ nyê angêta,bëte nyê wadje la nyonyo, kə̂ kɨadje.26 Nyonyo kä tə̂ nyê,nyënyê ndə̂ azü gbɛ̂ to tchôtchô pö ndə̂ nyê,bëte araâta andjê mbö tâ alême käko tə̂ azü ndə̂ andjë tô ndə̂ma Ndjapä
         la yepa.»Nyë nyïndə̂ azü ndə̂ andjë kosə̂ nyê(Mat 5.38-48; 7.12a)27 «Praâbalë më tö rə̂ sə̈ nyê, nyënyê ndə̂ nyê dje mê âtə: Äwäpä nyë nyində̂
         a-earə̂ kə̂ kosə̂ nyê, kə̂ mbo dâkâ tə̂ azü ndə̂ andjë kôsə̂ nyê. 28 Nyë ë tchôtchô pö pâ azü ndə̂ andjë e ngbongbo pö pâ nyê, kə̂ to pö sə̈
         Ndjapä bëte azü ndə̂ andjë mbo nyê la yûkü. 29 Âdə ngâ akrə ârʉa ngälâ zə̈, amö dje balë nə̈ sə̈ tchë. Âdə ngâ akrə âza
         krʉ lə̂ba ndə̂ zə̈, amö gbotə̂ tchâtchâ nə̈ sə̈ tchë. 30 Akrə ndə̂ tche yûkû rə tchânə̂ zə̈, amö za rə̂ sə̈ tchë. Âdə ngâ akrə âza
         rə ndə̂ zə̈, amö yuabô kû nə̈ yû-î. 31 Rə ndə̂ nyë nyîndə̂ nə̈ pä azü mbo rə̂ tə̂ nyê, äwäpä nyë mbo ndjë rə̂ tə̂
         azü.32 «Âdə nyë ânyi kütû ndə̂ azü ndə̂ andjë nyîndə̂ nyê, tchôtchô rə giamâ
         kä ndə̂ nyê gbo rə̂ ngbânə̈? A-earə̂ ngbongbo rə ndjë gbɛ̂ nyïndə̂ azü ndə̂
         andjë nyində̂ andjê. 33 Âdə nyë âmbo dâkâ kütû tə̂ azü ndə̂ andjë mbô dâkâ tə̂ nyê, tchôtchô
         rə giamâ kä ndə̂ nyê gbo rə̂ ngbânə̈? A-earə̂ ngbongbo rə gbɛ̂ mbö ndjë tâ
         käko. 34 Âdə nyë âmbo geda ndə̂ nyê kütû sə̈ azü ndə̂ nyë wûn andjê pä andjë âgi
         rə̂ sə̈ nyê ëngbânə̈, tchôtchô rə giamâ kä ndə̂ nyê gbo rə̂ ngbânə̈? A-earə̂
         ngbongbo rə gbɛ̂ kʉ̈ ndjë rə ndə̂ andjê sə̈ angâ andjê, ndə̂kə̂ pa andjë kʉ rə̂
         sə̈ andjê ngbânə̈. 35 Praâbalë awäpä nyë nyində̂ azü ndə̂ andjë kôsə̂ nyê, nyë mbö dâkâ, nyë
         mbö geda, kə̂ yuabô kû nə̈ yû-î pä a gi rə̂ sə̈ nyê ëngbânə̈-ê. Nyê gboadje
         ngâ gbölö tchôtchô rə ngbânə̈, kə̂ wadje tə̂ abechë ndə̂ Ndjapä ndə̂ tche
         sə̂ bhâ lafô. Bëte Ndjapä mbö dâkâ tə̂ azü ndə̂ andjë wûn-âbo sə̂kə̂ za
         ayîabâ wûn-î, la angbongbo azü. 36 Äwäpä nyë mbo dâkâ batə̂ rə̂ ndə̂ Bha nyê mbô ndjë rə̂.»Nyë wäbô ngbanga wâ lə̂ küma angâ nyê(Mat 7.1-5)37 «Nyë wäbô ngbanga wâ lə̂ küma angâ nyê, ânyë Ndjapä wabô ndjë ngbanga
         wâ lə̂ küma nyê. Nyë zäbô pö zâ lə̂ küma angâ nyê, ânyë Ndjapä zabô
         ndjë pö zâ lə̂ küma nyê. Nyë kö pö lə̂ küma angâ nyê lə̂ gbâtə̂ nyê,
         käko Ndjapä ko pö lə̂ küma nyê. 38 Nyë kʉ̈ rə sə̈ azü ânyë Ndjapä kʉ ndjë rə sə̈ nyê. A âvoadje angbängbä andjî
         rəgʉ lə̂ gbölö kədjâ lə̂ba ndə̂ nyê. A ânyoanyoadje rə̂, kə̂ ndopro rə̂ ndə̂kə̂
         pa äsɨ, kə̂ sə lakə̂ tûtü ëbêche! Käko Ndjapä âkʉ rə sə̈ nyê batə̂ rə̂ ndə̂
         nyê kʉ ndjë rə sə̈ angâ nyê.»39 Jezü kä tô ndjë ngâ ndoka sə̈ andjê päkëdə̂: «Earə̂ föla gbɨtɨabô ngâ yê
         tee-a. Âwâbo käko-ë? Âdə ârə̂ âwa käko, dëkë andjê gburə̂ gbɛ̂ teadje atə̂lə̂
         kudû. 40 Djisîpili rôâbo earə̂ kə̂ nyisə̂ rə sə̈ tchë-a. Praâbalë âdə tche âwunsə̂
         rə nə̈ nə̂, kə̂ wa batə̂ akrə ndə̂ tche nyîsə̂ rə nə̈ sə̈ tchë. 41 Bëte giamâ kä ndə̂ mo wun kütû bë ndə̂ âwâ lə̂ la ngâ zə̈ ânyë kə̈ wûn-âbô
         gbölö yö ndə̂ âwâ lə̂ la zə̈ wûn-î? 42 Atöko kä ndə̂ mo tô rə̂ sə̈ ngâ zə̈ päkëdə̂: ‹Ngâ mê, sə gii më tchôâkra
         bë ndə̂ âwâ lə̂ la zə̈ âtə›, ânyë momö ndə̂ zə nə̈, mo wûn-âbô gbölö yö
         ndə̂ âwâ lə̂ andə̂ zə nə̈ wûn-î? Momö ndə̂ pö ma zə̈ wâ ngbî tə̂kə̂ mbo rə
         ndə̂ zə̈ âtə, äwäpä mo tchoakra gbölö yö lə̂ la zə̈ dokʉ̈tchê, kə̂ wun tchô
         ngrôô, ânyë kə̂ tchoakra bë lə̂ la ngâ zə̈.»Yö la lêlê yö(Mat 7.16-20; 12.33-35)43 «Bëte tchôtchô yö lêâbo ngbongbo lêlê nə̈-a, ânyë ngbongbo yö le ndjë
         tchôtchô lêlê nə̈-a. 44 A wünsə̂ yö balë balë tə̂ lêlê nə̈. A kʉ̂loabô fîge tə̂ ayö ndə̂ âwâ la
         chi-a, kə̈ kʉ̂loabô ndjë lêlê vînye lə̂ awû ndə̂ âwâ la chi-a. 45 Tchôtchô akrə wütu la tchôtchô rə ndə̂ âwâ bhâtə̂ su yê. Ngbongbo akrə wütu
         la ngbongbo rə ndə̂ âwâ bhâtə̂ su yê. Bëte rə ndə̂ ârôpâ nə̈ bhâtə̂ su akrə
         kä ndə̂ âwutu lə̂ ma yê.»Pö pâ anda bïchuû(Mat 7.24-27)46 «Bëte giamâ kä ndə̂ nyê e mê ‹Gbölö Gbïɛ̈, Gbölö Gbïɛ̈›, ânyë kə̈ mbôâbô
         rə mbô gundə̂sə̂ apö ndə̂ më tô rə̂ sə̈ nyê-ê? 47 Akrə ndə̂ tche nə̂ pu mê, kə̈ djê pö ndə̂ mê, ânyë kə̈ mbô rə gundə̂sə̂ nə̈,
         mê nyiadje sə̂ rə ndə̂ tche wâ batə̂ rə̂. 48 Tche wä batə̂ ngâ köchë ndə̂ tche jêtə̂ kə̂ mbo nda ndə̂ yê. Tche djî kudû
         nə̈ âlî, kə̈ nyîkrə da nda nə̈ pâ täme. Âdə ngû âvo katchôgbɛ̂, ânyë kʉ̈la
         gbölö ngû nə̈ tâ nda nə̈, nda nə̈ tuabô tee-a, bëte a mbö nda nə̈ la köbo
         nə̈. 49 Praâbalë akrə ndə̂ tche djê pö ndə̂ mê, ânyë kə̈ mbôâbô rə mbô gundə̂sə̂
         nə̈, tche wä batə̂ ngâ köchë ndə̂ tche mbô nda ndə̂ yê pâ mbämbä cho, kə̈
         nyîkrəabô da nə̈ la täme-a. Âdə kʉ̈la gbölö ngû âvo, ânyë kə̈ tâ nda nə̈,
         nda nə̈ âtu, kə̂ ndɨ gbɛ̂.»
         
            
               	Ädə̈ lö ndə̂ ajuîfu yatə̂ andjê lə̂nə̈, kə̂ e atə̂lə̂ nda Ndjapä ndə̂kə̂ voga
                     tchë.

               	Zëlôte: Azü ndə̂ a ê rə̂ tə̂ andjê pä «zëlôte», andjë wätə̂ abechë gö
                     ndə̂ andjë mbô kʉ̈ʉ̈ bëte gö ndə̂ andjê ndə̂kə̂ pa ngâ bechë gö ngbî wabô
                     wâtə̂ gbïɛ̈ pâ andjê.

Jezü tchä earə̂ kua ndə̂ ngâ gbölö akrə ndə̂ aturûgu(Mat 8.5-13)71 Ndə̂ Jezü tô pö ndə̂ yê gbɛ̂ sə̈ kpûlû azü âkâ, tche ê atə̂ Käpërënäyûmo.
         2 Bhâye, ngâ gbölö akrə ndə̂ aturûgu ndə̂ Rômo kä la ngâ earə̂ kua ndə̂ yê
         ndə̂ tche nyîndə̂ yê tə̂ gbölösə̂nə̈. Earə̂ kua lâme kä la tə̂kömbô, kə̈ wâ
         tchêtchêtchê ndə̂kə̂ tchu. 3 Gbölö akrə ndə̂ aturûgu lâme âsə̈ dje pö ndə̂ Jezü, kə̈ wân angâ akpôkpô azü ndə̂ ajuîfu ndə̂kə̂ to rə̂ sə̈ Jezü pä tche nə kə̈ tchâ earə̂ kua nə̈. 4 Andjë nə̂ kə̈ gbô Jezü, kə̈ jêtə̂ kə̂ yu tchë la su andjê gbɛ̂, lakə̂ to rə̂
         päkëdə̂: «Turûgu âtə kʉ̈sə̂ nə̈ pä mo mbo rə̂ la tchë. 5 Bëte tche nyïndə̂ azü gö ndə̂ azə̂, tchetchë kä ndə̂ âmbô nda kə̂ voga Ndjapä ndə̂ azə̂.» 6 Käko Jezü gû la andjê. Ndə̂ Jezü wûtu ndola nda nə̈, gbölö akrə ndə̂ aturûgu
         lâme wân araagü nə̈ ndə̂kə̂ to rə̂ sə̈ Jezü päkëdə̂: «Gbölö Gbïɛ̈, wun-abô
         yûkü wûn-î, më kʉ̂âbo sə̂nə̈ pä mo li bhâ tchâalê ndə̂ mê-a. 7 Bëte rə̂ kä ndə̂ më wûn-âbô sə̂ tə̂ mê wûn djîrə̂ ndə̂kə̂ e atə̂ tchâtchu
         zə̈-ê. Äwäpä mo to kütû pö la ma zə̈, ânyë earə̂ kua ndə̂ mê tchadje. 8 Bëte mëmê la tə̂ mê, më wä tchâtchâ agbölö azü ndə̂ andjë wâ pâ mê,
         kə̈ wâ ndjë la aturûgu tchâtchâ mê. Më tö rə̂ sə̈ ngânə̈ päkëdə̂: ‹Amö
         e təbhâ›, tche e ndjë; âdə më âto rə̂ sə̈ ngânə̈ päkëdə̂: ‹Amö nə tchâtə›,
         tche nə ndjë. Më tö rə̂ sə̈ earə̂ kua ndə̂ mê päkëdə̂: ‹Amö mbo nə̈ âtə›,
         tche mbo ndjë rə̂.»9 Ndə̂ Jezü djê pö lâme, tche gâmba gbölö akrə ndə̂ aturûgu nə̈. Jezü djêtə̂
         yê, kə̈ tô rə̂ sə̈ kpûlû azü nə̈ ndə̂ andjë zâ tchêngbâ yê päkëdə̂: «Më
         tö rə̂ sə̈ nyê: Më gbôâbo ngâ akrə ndə̂ tche zâ su yê sə̈ mê kâkë-a, âdəndjë
         lə̂ azü ndə̂ Isarayële-a.» 10 Azü ndə̂ gbölö akrə ndə̂ aturûgu nə̈ wân andjê lâme dôtə̂ andjê atə̂lə̂ manda,
         kə̈ gbô earə̂ kua nə̈, dëkë tə̂ yê krâ nə̈ ngrôô.Jezü jö modô ndə̂ ngâ ɛ̈chë lə̂ ndavrö11 La tchêngbâ nə̈ Jezü ê atə̂lə̂ ngâ gö ndə̂ rə̈ nə̈ wû pä Näyîne. Adjisîpili ndə̂ yê la kpûlû azü zâ tchêngbâ yê. 12 Ndə̂ Jezü nə̂ ndola manda ndə̂kə̂ li atə̂lə̂ gö nə̈, a zâ ngâ kuzü, kə̈ ê la
         rə̂ ndə̂kə̂ chi rə̂. Ngâ kêlä modô ndə̂ ngâ ɛ̈chë lə̂ ndavrö alême kä ndə̂
         âtchû. Kpûlû azü gö nə̈ zâ tchêngbâ kuzü nə̈. 13 Ndə̂ Gbölö Gbïɛ̈ wûn ɛ̈chë ndə̂ modô ndə̂ yê tchû lâme, tche wûn nyonyo
         yê, kə̈ tô rə̂ sə̈ tchë päkëdə̂: «Amö gbotə̂ kə̂ kɨ-ê!» 14 La tchêngbâ nə̈ Jezü nə̂ kə̈ grʉ̂ kʉ̈ngrʉ kuzü nə̈, a-earə̂ kə̂ za kʉ̈ngrʉ kuzü
         nə̈ krʉ̂ la rə̂. Jezü tô rə̂ päkëdə̂: «Bechë-ɛ̈köchë, më yükû nə̈ la gbôgbô
         sə̈ mö päkëdə̂: Alafô-ê!» 15 Kuzü nə̈ kênga tə̂ yê kə̈ sə̂ la dju yê, kə̈ sə̂ lakə̂ po. Jezü zâ tchë sə̈
         anyï nə̈. 16 Wawa mbô azü gbɛ̂. Andjë vôga Ndjapä lakə̂ to rə̂ päkëdə̂: «Ngâ gbölö earə̂ ndə̂ma Ndjapä nə̂ lə̂ gbâtə̂ azə̂ nə̂!» Andjë tö ndjë rə̂ päkëdə̂: «Ndjapä nə̂ ndə̂kə̂ wun
         azü ndə̂ yê nə̂!» 17 Lə̂ agö ndə̂ Judë gbɛ̂ la agö ndə̂ âwâ ndola rə̂, azü tö pö ndə̂ rə ndə̂ Jezü
         mbô rə̂ lâme.Jâan-Batîse wän adjisîpili ndə̂ yê sə̈ Jezü(Mat 11.2-19)18 Adjisîpili ndə̂ Jâan tô tchêngbâ pö ndə̂ arə lâme gbɛ̂ sə̈ tchë, Jâan ê
         angânə̈ bïchuû lə̂ gûtə̂ andjê, 19 kə̈ wân andjê sə̈ Gbölö Gbïɛ̈ ndə̂kə̂ yu tchë päkëdə̂: «Mo də̈ Mesï ndə̂
         a tô pö ndə̂ yê pä tche ânə lâme? Âdəndjë rə̂ pä ârâ wä ndə̂kə̂ sə bëte
         ngâ akrə ngbî?» 20 Ndə̂ andjë wûtu ndrotə̂ Jezü, andjë tô rə̂ sə̈ tchë päkëdə̂: «Jâan-Batîse
         wän ârâ ndə̂kə̂ yu mö päkëdə̂: ‹Mo də̈ Mesï ndə̂ tche wâ ndə̂kə̂ nə lâme?
         Âdəndjë rə̂ ndə̂ ârâ wä ndə̂kə̂ sə bëte ngâ akrə ngbî?›» 21 Sə̂nə̈ lâme, Jezü tchâ azü lə̂ atə̂kömbô tə̂ gbölösə̂nə̈, kə̈ tchâ azü ndə̂
         andjë ngêwele, kə̈ grô angbongbo atchozö tə̂ azü, kə̈ mbô rə̂ pä a-earə̂ föla
         wûn tchô. 22 Pânə̈ Jezü tô rə̂ sə̈ azü ndə̂ Jâan wân andjê lâme päkëdə̂: «Nyë kâkä
         kə̂ to tchêngbâ apö ndə̂ rə ndə̂ nyë wûn rə̂, la rə ndə̂ nyë djê rə̂ sə̈ Jâan.
         A-earə̂ föla wün tchô, azü ndə̂ da andjê ndɨ̂, andjë nə̂ la köbo nə̈, a-earə̂
         broma tchâ-ê, a-earə̂ bïtü djê pö, azü ndə̂ andjë tchû jô-ê, a mû Tchôtchô Pö sə̈ a-earə̂ yûkü nə̂+. 23 Mômô kä tə̂ akrə ndə̂ tche gbôâbo gbôtə̂ kə̂ za su yê sə̈ mê!»24 Ndə̂ azü ndə̂ Jâan wân andjê lâme dôtə̂ andjê, Jezü jêtə̂ kə̂ to pö ndə̂
         Jâan sə̈ kpûlû azü nə̈ päkëdə̂: «Giamâ kä ndə̂ nyë ê ndə̂kə̂ wun rə̂ bhâlə̂
         kpaɛ̈gâ? Ngâ wärə̈ ndə̂ yi sə̂ lakə̂ nyoanyoa rə̂? 25 Giamâ kä ndə̂ nyë ê ndə̂kə̂ wun rə̂? Ngâ köchë ndə̂ tche yû alə̂ba ndə̂ âfû?
         Praâbalë azü ndə̂ andjë yu alə̂ba ndə̂ âfû, ânyë kə̂ sə tə̂ tchôtchô nə̈
         lâme, andjë sə̈ bhâlə̂ gbadja ndə̂ agbïɛ̈. 26 Giamâ kä ndə̂ nyë ê ndə̂kə̂ wun rə̂? Ngâ earə̂ ndə̂ma Ndjapä? Ɛn-ɛn, më tö
         rə̂ sə̈ nyê pä nyë wûn ngâ akrə ndə̂ tche rô earə̂ ndə̂ma Ndjapä nə̂. 27 Bëte Jâan də̈ akrə ndə̂ Mbëtï Ndjapä tô pö ndə̂ yê päkëdə̂: Ndjapä tö
         rə̂ päkëdə̂:‹Akrə ndə̂ më wân tchë dokʉ̈tchê tə̂ zə̈ kä âtə,ndə̂kə̂ nyikrə köbo tchâtchu zə̈+.›»28 Jezü kä tô rə̂ päkëdə̂: «Më tö rə̂ sə̈ nyê päkëdə̂, lə̂ gbâtə̂ azü ndə̂
         aɛ̈chë zɨ̂ andjê, ngâ akrə ndə̂ tche wâ gbölö kə̈ rô Jâan wâbo-a. Lə̂ rə
         lâme gbɛ̂, tchanə̈ ndə̂ tche wâtə̂ kpîɛ̂kpîɛ̂ nə̈ lə̂ Gbölö gö-gbïɛ̈ ndə̂ Ndjapä rö tchë. 29 Azü gbɛ̂ djë Jâan, a-earə̂ kə̂ pala makətche-lapöo gbɛ̂ djê ndjë tchë. Andjë
         wünsə̂ nə̈ pä Ndjapä wä djîrə̂, ânyë Jâan zâ batɛ̂me ndə̂ ngû sə̈ andjê. 30 Praâbalë afarizïɛ̈n la a-earə̂ kə̂ nyisə̂ ndïɛ̈ kôsə̂ rə ndə̂ Ndjapä nyîndə̂ kə̂ mbo rə̂ tə̂ andjê, kə̈ kôsə̂ kə̂ gbo batɛ̂me
         ndə̂ Jâan.»31 Jezü kä tô rə̂ päkëdə̂: «Azü ndə̂ tchô angêta wä batə̂ giamâ? Andjë kʉ̈
         tchabâ? 32 Andjë wä batə̂ abechë ndə̂ andjë sə̂ bêche sə̂ tchô ndə̂ azü pala tchê tə̂
         andjê tâ, ânyë andjë sə̂ lakə̂ on sə̈ angâ andjê lə̂ gbâtə̂ andjê päkëdə̂:
         ‹Ârâ bhï ndûgû-ɛ̈ngbä, lakə̂ hrʉ küdambala, praâbalë nyë dâbo ɛ̈ngbä ndə̂sə̂
         nə̈-a! Ârâ pä düwü-müä, praâbalë nyë kɨ̂âbo-a!› 33 Bëte Jâan-Batîse nə̈, tche zɨ̂âbo mâpa-a, kə̈ ndjôâbo vɛ̂n-ɛn, nyë tô rə̂ päkëdə̂, tche kä la ngbongbo tchozö lə̂ yê! 34 Modô ndə̂ Akrə nə̈, kə̈ zɨ̂ rə, kə̈ ndjô rə, nyë tô rə̂ päkëdə̂: ‹Wunsa köchë âtə ndə̂ kua
         ndə̂ yê wâ kütû ndə̂kə̂ zɨ rə, lakə̂ ndjo vɛ̂n-ɛn, tche mbö agü la a-earə̂ kə̂
         pala makətche-lapöo, la a-earə̂ ngbongbo rə!› 35 Praâbalë küma ndə̂ âwa lanə̈ wä djîrə̂ lə̂ la azü ndə̂ Ndjapä gbɛ̂.»Jezü ë atə̂ tchâalê ndə̂ Chemön ndə̂ tche də̂ farizïɛ̈n36 Ngâ farizïɛ̈n ë Jezü ndə̂ kɨ̈zɨ̂ bhândə̂ yê. Jezü ê bhândə̂ köchë lâme
         kə̈ sə̂ mä kɨ̈zɨ̂. 37 Ngâ ɛ̈chë kädje lə̂ gö nə̈ lâme ndə̂ tche wâtə̂ earə̂ ngbongbo rə. Ndə̂ tche
         wûnsə̂ nə̈ päkëdə̂ Jezü kä bhândə̂ farizïɛ̈n lâme lakə̂ zɨ rə, tche nə̂ la
         yömbö gbûû lə̂ ngâ ndütü ndə̂ a mbô rə̂ la täme ndə̂ rə̈ nə̈ wû pä älëbâtere. 38 Tche nə̂ kə̈ krʉ̂ dəngbâ Jezü tə̂ kʉ̂tê da yê. Ɛ̈chë lâme sə̂ lakə̂ kɨ, ngûla
         yê sə̂ lakə̂ tu pâ da Jezü, tche sə̂ lakə̂ tro rə̂ la su küma yê. Tche â kʉ̂tê
         da Jezü lakə̂ su yömbö nə̈ pânə̈. 39 Farizïɛ̈n ndə̂ tche ê Jezü lâme âsə̈ wun rə̂ käko, kə̈ tô rə̂ bhâtə̂ su yê
         päkëdə̂: «Âdə köchë âtə âwatə̂ lëge earə̂ ndə̂ma Ndjapä, dëkë tche wûnsə̂
         pö pâ ɛ̈chë ndə̂ tche sə̂ lakə̂ grʉ tchë lâme nə̂. Ɛ̈chë lâme wätə̂ earə̂
         ngbongbo rə.» 40 Jezü tô rə̂ sə̈ farizïɛ̈n nə̈ päkëdə̂: «Chemön, më kä la ngâ pö ndə̂kə̂
         to rə̂ sə̈ mö.» Chemön tô rə̂ ndə̂nə̈ sə̈ tchë päkëdə̂: «Earə̂ kə̂ nyisə̂ rə,
         amö to pö nə̈.» 41 Jezü tô rə̂ päkëdə̂: «Ngâ akrə kä tâ ndə̂ geda ndə̂ yê wâ lə̂ küma azü
         bïchuû. Ngânə̈ wä la geda ndə̂ mîɛ̈-makətche ngbangbo mïndûu ndə̂kə̂ gi rə̂
         sə̈ earə̂ nə̈. Ngânə̈ wâ la rə̂ mîɛ̈-makətche tə̂ azü bïchuû la lə̂ könô gbɛ̂.
         42 Batə̂ rə̂ ndə̂ andjë wâbô wâ la makətche ndə̂kə̂ gi rə̂ sə̈ tchë ëngbânə̈,
         tche gbôtâ sə̈ andjê bïchuû gbɛ̂. Lə̂ gbâtə̂ arə̂mâ bïchuû lâme, tchanə̈bâ
         kä ndə̂ ânyində̂ earə̂ kə̂ mbo geda lâme kə̂ ro ngâ yê?» 43 Chemön tô rə̂ ndə̂nə̈ sə̈ tchë päkëdə̂: «Bhâtə̂ su mê, tchanə̈ ndə̂ a gbôtə̂
         gbölö makətche sə̈ tchë lâme kä.» Jezü tô rə̂ päkëdə̂: «Pö ndə̂ zə̈ wä
         la köbo nə̈.»44 Pânə̈ Jezü djêtə̂ yê pu ɛ̈chë lâme, kə̈ tô rə̂ sə̈ Chemön päkëdə̂: «Mo wûn
         ɛ̈chë âtə nə̂? Më lï bhâ tchâalê ndə̂ zə̈, mo tûâbo ngû ndə̂kə̂ pa më djutu
         da+ mê la rə̂-a. Praâbalë tchetchë ndə̂ ye nə̈, tche djûtu da mê la ngûla yê,
         kə̈ trô rə̂ la su küma yê. 45 Mo âbo ma mê-a, praâbalë tchetchë ndə̂ ye nə̈, ndə̂ më lî tchâalê âtə, tche
         gbôâbo tə̂kə̂ a kʉ̂tê da mê-a. 46 Mo sûâbo kâdâ pâ küma mê-a, praâbalë tchetchë ndə̂ ye nə̈, tche sû yömbö
         tə̂ kʉ̂tê da mê. 47 Ârə̂ kä ndə̂ më tô rə̂ sə̈ mö päkëdə̂: A kô angbängbä apö lə̂ küma yê
         nə̂ bëte rə̂ ndə̂ tche nyîndə̂ mê tə̂ gbölösə̂nə̈. Bëte âdə a âko pö lə̂
         küma akrə kpîɛ̂kpîɛ̂ rə̂, tche ânyində̂ azü kpîɛ̂kpîɛ̂ rə̂.»48 Jezü tô rə̂ sə̈ ɛ̈chë nə̈ päkëdə̂: «A kô pö lə̂ küma zə̈ nə̂.» 49 Azü ndə̂ andjë sə̂ lakə̂ zɨ rə la tchë tô rə̂ bhâtə̂ su andjê päkëdə̂: «Köchë
         âtə də̈ tchabâ ânyë kə̂ ko pö lə̂ küma azü?» 50 Praâbalë Jezü tô rə̂ sə̈ ɛ̈chë lâme päkëdə̂: «Kə̂ za su zə̈ sə̈ Ndjapä tchâ
         mö nə̂, amö gu la zɨtɨ su!»
         
            
               	Nyë dɨ̈ Eza 35.5-6; 61.1.

               	Nyë dɨ̈ Mal 3.1.

               	Pö ndə̂kə̂ djutu da bhândə̂ ajuîfu wätə̂ köbo ndə̂kə̂ kʉ ayirə tə̂ tchôtchô
                     nə̈. Nyë wün Jen 18.4; 19.2.

Aɛ̈chë ndə̂ andjë nə̂ ngbâ Jezü81 La tchêngbâ nə̈ Jezü ê kulə̂ agö la ayɛ̈yɛ̈ gö lakə̂ mu Tchôtchô Pö ndə̂ Gbölö gö-gbïɛ̈ ndə̂ Ndjapä. Adjisîpili ndə̂ yê lə̂ könô gbɛ̂ tchêpâ nə̈ bïchuû zâ tchêngbâ yê, 2 la angâ aɛ̈chë ndə̂ tche grô angbongbo atchozö lə̂ andjê dokʉ̈tchê, kə̈ tchâ
         andjê lə̂ atə̂kömbô: Malê ndə̂ a ê rə̂ tə̂ yê pä Malê ndə̂ Magadalä ndə̂ angbongbo atchozö mïndûu manə̈
         bïchuû wûtu lə̂ yê, 3 la Jâne, ɛ̈chë ndə̂ Chuzä, earə̂ kə̂ bata arə ndə̂ Hërôde la Suzâne la angâ angbängbä aɛ̈chë ndə̂ andjë kʉ̂ rə ndə̂ andjê ndə̂kə̂ mbo
         rə̂ la Jezü la adjisîpili ndə̂ yê.Ndoka pâ ndjî rəgʉ(Mat 13.1-9; Mar 4.1-9)4 Pânə̈ ngâ gbölö kpûlû azü tô lə̂ agö ngbî ngbî, kə̈ nə̂ pu Jezü, andjë
         pâlatə̂ andjê, tche tô pö âtə la ndoka päkëdə̂: 5 «Ngâ köchë wütu, kə̈ ê ndə̂kə̂ gɨ ndjî rəgʉ ndə̂ yê. Ndə̂ tche âsə̈ gɨ rə̂
         angâ andjî rəgʉ nə̈ tû bêche ndroma köbo, azü dâ rə̂ ânyë anyïɛ̈nə̈ nə̂
         kə̈ dê rə̂. 6 Angânə̈ tû pâ cho ndə̂ âwâ pâ täme. Andjî rəgʉ lâme kʉ̂, kə̈ âsə̈ kʉche
         kə̈ hrô gbɛ̂, bëte ngû wâbo tchâtchâ nə̈-a. 7 Angânə̈ tû lə̂ achi, kə̈ kpô la achi nə̈ hroa balë, chi nə̈ vû pâ rəgʉ nə̈-ê.
         8 Angânə̈ tû lə̂ tchôtchô cho. Arəgʉ lâme kpô kə̈ lê. Rəgʉ balë balë lë ngbangbo
         balë.» Jezü kä tô rə̂ ngbôô päkëdə̂: «Akrə ndə̂ tche wâ la tü ndə̂kə̂ dje
         pö, äwäpä tche dje pö âtə!»Jezü tö pö la ndoka bëte giamâ?(Mat 13.10-17; Mar 4.10-12)9 Adjisîpili ndə̂ Jezü yû tchë päkëdə̂: «Dju ndoka lâme wä atöko?» 10 Jezü tô rə̂ ndə̂nə̈ sə̈ andjê päkëdə̂: «Andə̂ nye nə̈, a zä rə̂ sə̈ nyê ndə̂kə̂
         wunsə̂ arə ndə̂ âwâ lə̂ küwû nə̈ lə̂ Gbölö gö-gbïɛ̈ ndə̂ Ndjapä. Praâbalë
         andə̂ angânə̈, a nyïsə̂ nə̈ sə̈ andjê la ndoka ndə̂kə̂ pa: ‹Âdə andjë âwun tchô,
         kə̂ wun-abô rə tee-a, âdə andjë âdje pö, kə̂ djeabô tchə̂lə̂ nə̈ tee-a+.›»Jezü nyïsə̂ dju ndoka pâ ndjî rəgʉ(Mat 13.18-23; Mar 4.13-20)11 «Dju ndoka lâme wä kâkë: Ndjî rəgʉ nə̈ də̈ pö Ndjapä. 12 Andjî rəgʉ ndə̂ âtû ndroma köbo də̈ azü ndə̂ andjë djê pö Ndjapä, praâbalë
         Jâbolo nə̂ kə̈ krʉ̂a pö nə̈ lə̂ su andjê, kə̈ kîtə̂ köbo tə̂ andjê ndə̂kə̂ pa andjë
         za su andjê sə̈ Ndjapä, ânyë kə̂ tcha lə̂ kuzü. 13 Angânə̈ wä batə̂ cho ndə̂ âwâ la täme. Andjë djë pö Ndjapä nə̈, kə̈ gâmba
         rə̂ la mômô. Praâbalë pö Ndjapä nə̈ mbôâbo chëchë nə̈ bhâlə̂ su andjê-a.
         Andjë zä su andjê tâ kütû ndə̂ kpîɛ̂kpîɛ̂ lö, âdə ngâ gbôgbô rə âsə̈
         gbo andjê, djîrə̂ andjë gbotə̂ köbo su andjê ndə̂ andjë zâ rə̂ sə̈ Ndjapä
         lâme-ê. 14 Ndjî rəgʉ ndə̂ âtû lə̂ chi lâme wä batə̂ azü ndə̂ andjë djê pö Ndjapä nə̈,
         ânyë kə̂ dɨ su andjê, lakə̂ gbo rə ndə̂ andjê, ndjë la ngɨ̈ ndə̂ tchêbêche
         gʉ̂â andjê tâ, ânyë lêlê andjê gbôâbô köbo gbô ndə̂kə̂ negbe-ê. 15 Ndjî rəgʉ ndə̂ âtû lə̂ tchôtchô cho wä batə̂ azü ndə̂ andjë djê pö Ndjapä
         nə̈, ânyë kə̈ bâta rə̂ bhâlə̂ su andjê ndə̂ âwâ djîrə̂ ânyë kə̈ dâka. Andjë
         kpökpo tə̂ andjê lə̂ angbongbo rə gbɛ̂, ânyë kə̈ lê la köbo nə̈.»Ndoka pâ lâmba(Mar 4.21-25)16 «Akrə tôâbo wo lə̂ lâmba ndə̂kə̂ za rə̂ bhâ tchâtchâ lüsû âdəndjë kʉ̈ngrʉ-a.
         Praâbalë a zä rə̂ pâ ngâ rə lafô, ânyë azü ndə̂ andjë li atə̂ tchâalê
         wun ngbänga nə̈. 17 Rə gbɛ̂ ndə̂ âwâ wü, a âwun-adje rə̂. Rə gbɛ̂ ndə̂ âwâ lə̂ küwû nə̈, a âwun-adje
         sə̂nə̈, ânyë âwutuadje kraâ ësûwu. 18 La nyê gbö tə̂ köbo kə̂ dje pö ndə̂ nyê! Bëte akrə ndə̂ tche wâ la ngâ rə,
         a âzadje ngânə̈ sə̈ tchë. Praâbalë akrə ndə̂ tche wâbô wâ la ngâ rə-ê, a
         âkrʉadje ndjë kpîɛ̂kpîɛ̂ nə̈ ndə̂ tche wûntî pä anyë kä la rə̂.»Anyï Jezü la ayîngâ yê(Mat 12.46-50; Mar 3.31-35)19 Anyï Jezü la ayîngâ yê nə̂ ndə̂kə̂ wun tchë. Praâbalë köbo ndə̂kə̂ nə ndola
         Jezü wâbo-a, bëte kpûlû azü nə̈. 20 A tô rə̂ sə̈ Jezü päkëdə̂: «Anyï zə̈ la ayîngâ zə̈ kä sûwu, andjë nyïndə̂
         kə̂ wun mö.» 21 Praâbalë Jezü tô rə̂ ndə̂nə̈ sə̈ andjê päkëdə̂: «Anyï mê la ayîngâ mê
         də̈ azü ndə̂ andjë djê pö Ndjapä ânyë kə̈ mbô rə gundə̂sə̂ nə̈.»Jezü hrö la gbölö yi(Mat 8.23-27; Mar 4.35-41)22 Tə̂ngâlo, Jezü la adjisîpili ndə̂ yê â lə̂ ngâ külû. Tche tô rə̂ sə̈ andjê
         päkëdə̂: «Azə̈ zûzü atə̂ kalâ gbölö kpakpa ngû», andjë rô etə̂. 23 Ndə̂ andjë âsə̈ ro la ngû nə̈, Jezü tê gbô kə̈ lô-ê. Posə̂nə̈ ngâ gbölö
         yi sə̂ lakə̂ mbo la gbölö ngû nə̈. Külû nə̈ sə̂ lakə̂ sɨ̂sɨ̈ la ngû ndə̂ âtu
         atə̂lə̂ nə̈, ânyë andjë wâ lə̂ ngbongbo rə ndə̂ kuzü. 24 Adjisîpili nə̂ ndola Jezü, kə̈ jô tchë, kə̈ tô rə̂ sə̈ tchë päkëdə̂: «Earə̂
         kə̂ nyisə̂ rə, Earə̂ kə̂ nyisə̂ rə, azə̂ âtchu!» Jezü jô lə̂ lö nə̈, kə̈ hrô
         la gbölö yi la kpabe nə̈, ânyë yi nə̈ krʉ̂-ê, tchô zɨ̂ tɨɨ. 25 Jezü tô rə̂ sə̈ adjisîpili ndə̂ yê päkëdə̂: «Kə̂ za su nyê sə̈ mê nə̈ wä
         bhâ tchêbâ?» Wawa mbô andjê, tchə̂lə̂ küma andjê djîngɨli, ânyë andjë sə̂
         lakə̂ to rə̂ lə̂ gbâtə̂ andjê päkëdə̂: «Köchë âtə də̈ tchabâ? Ânyë kə̈ tô
         pö sə̈ yi la gbölö ngû ânyë â djê ndjë tchë âtə?+.»Jezü tchä ngâ köchë ndə̂ tche wâ la angbongbo atchozö(Mat 8.28-34; Mar 5.1-20)26 Andjë wûtu dəkalâ gbölö kpakpa ngû nə̈, lə̂ gö ndə̂ Jerazɛ̈n ndə̂ âwûntə̂
         yê la Galilë. 27 Ndə̂ Jezü jrê lə̂ külû nə̈ ëbêche, ngâ akrə gö nə̈ nə̂ pu tchë. Köchë lâme
         wä la angbongbo atchozö lə̂ yê. Ndə̂nə̈ gû nə̂ ndə̂ tche yûâbô lə̂ba yû-î,
         kə̈ lôâbo tchâalê-a, praâbalë tche sə̈ kütû bhâlə̂ gûtə̂ cho akuzü. 28 Ndə̂ tche wûn Jezü, tche sə̂ lakə̂ ta wârə̂, kə̈ tê tchâtchâ Jezü, kə̈ tô
         rə̂ ngbôô päkëdə̂: «Jezü, Modô ndə̂ Ndjapä ndə̂ mo sə̂ pâ arə gbɛ̂, giamâ
         kä ndə̂ mo wûn rə̂ tə̂ mê? Më zä da zə̈, amö djingɨliabô tchə̂lə̂ küma mê
         djîngɨli-î!» 29 Käko Jezü zâma la gbôgbô sə̈ ngbongbo tchozö nə̈ pä tche wutu lə̂ yê. Dëkë
         ngbongbo tchozö lâme mbö tchë gasa-ë. A ï könô yê la da yê la djingɨ̂li
         ndə̂kə̂ pa tche roabô rô etə̂. Praâbalë tche söä tchə̂lə̂ nə̈, ânyë ngbongbo
         tchozö nə̈ za tchë, kə̂ ro la tchë atə̂lə̂ kpaɛ̈gâ. 30 Jezü yû tchë päkëdə̂: «Rə̈ zə̈ wü atöko?» Tche tô rə̂ ndə̂nə̈ sə̈ tchë päkëdə̂:
         «Ârâ ngbângbä.» Bëte angbängbä angbongbo atchozö kä ndə̂ âlî tchë. 31 Angbongbo atchozö lâme sə̈ lakə̂ dɨ tchə̂lə̂ ma andjê sə̈ Jezü ndə̂kə̂ pa tche
         groabô anyê grô atə̂lə̂ gbölö kudû ndə̂ tchə̂lə̂ nə̈ bû biî lâme-ê.32 Dëkë sə̂ tchô nə̈ lâme, ngâ kpûlû akoso kä lakə̂ pu kɨ̈zɨ̂ ndə̂kə̂ zɨ rə bhâlə̂
         küma aga. Angbongbo atchozö nə̈ dɨ̂ tchə̂lə̂ ma andjê sə̈ Jezü pä tche gamba
         rə̂ anyë lî atə̂lə̂ akoso lâme. Jezü gâmba rə̂. 33 Käko angbongbo atchozö nə̈ wûtu lə̂ köchë lâme kə̈ lî lə̂ akoso nə̈. Akoso
         nə̈ tô la rö bhâlə̂ küma aga lâme, kə̈ tû gbɛ̂ atə̂lə̂ gbölö kpakpa ngû,
         ngû nə̈ rô la andjê. 34 Ndə̂ a-earə̂ kə̂ nyiale akoso nə̈ wûn rə ndə̂ âmbô lâme, andjë kpê kə̈ ê kə̈
         tô pö ndə̂nə̈ lə̂ gö nə̈, ndjë la ayɛ̈yɛ̈ gö gbɛ̂ tə̂ ma kɨ̈ndɨ̈. 35 Azü wûtu kə̈ ê ndə̂kə̂ wun kpɨ̈ngbɨ̈ rə ndə̂ âmbô lâme. Andjë nə̂ ndola Jezü
         kə̈ wûn köchë ndə̂ angbongbo atchozö wûtu lə̂ yê lâme. Tche sə̂ bêche tchâtchu
         Jezü, kə̈ yû lə̂ba ëtə̂ yê, ânyë tchə̂lə̂ küma yê dâka ëngbânə̈. Wawa mbô
         azü gbɛ̂. 36 Azü ndə̂ andjë wûn rə nə̈ lâme, andjë nyîsə̂ köbo ndə̂ Jezü grô angbongbo
         atchozö lə̂ köchë lâme sə̈ azü ndə̂ andjë nə̂ lâme. 37 Käko azü gbɛ̂ ndə̂ andjë sə̂ lə̂ agö lâme tô rə̂ sə̈ Jezü pä tche wutu lə̂
         gö ndə̂ anyê, bëte wawa mbö andjê tə̂ gbölösə̂nə̈. Jezü â lə̂ külû ndə̂kə̂
         dotə̂ yê. 38 Köchë ndə̂ angbongbo atchozö wûtu lə̂ yê lâme yûkû nə̈ sə̈ Jezü pä tche
         gbotə̂ anyê, anyë sə̂ ndrotə̂ yê. Praâbalë Jezü grô tchë lakə̂ to rə̂ sə̈
         tchë päkëdə̂: 39 «Gu atə̂ndə̂ zə̈, kə̂ to tchêngbâ arə gbɛ̂ ndə̂ Ndjapä mbô rə̂ tə̂ zə̈ sə̈ azü.»
         Köchë lâme gû kə̈ mû pö ndə̂ rə gbɛ̂ ndə̂ Jezü mbô rə̂ tə̂ yê lâme lə̂ gö
         nə̈ gbɛ̂.Jezü tchä ngâ ɛ̈chë, kə̈ jô ɛ̈wünrə ndə̂ Jäyïrûse(Mat 9.18-26; Mar 5.21-43)40 Ndə̂ Jezü âsə̈ kângbâ yê, kpûlû azü nə̂ lə̂ köbo yê, bëte andjë gbɛ̂ sə̈
         âme bëte tchë. 41 Ngâ köchë ndə̂ rə̈ yê wû pä Jäyïrûse nə̂ ndjë, tche wätə̂ makündji ndə̂
         nda kə̂ voga Ndjapä. Tche tê tchâtchâ Jezü, kə̈ dɨ̂ tchə̂lə̂ ma yê sə̈ tchë pä tche nə bhândə̂
         anyê. 42 Bëte kêlä ɛ̈wünrə ndə̂ yê ndə̂ tche wâ la ngû ndola lə̂ könô gbɛ̂ tchêpâ
         nə̈ bïchuû kä ësə̂ kə̂ tchu. Ndə̂ Jezü âsə̈ ro atə̂ndə̂ köchë lâme, angbängbä
         azü sə̂ lakə̂ frofro tchë.43 Dëkë lə̂ kpûlû azü nə̈, ngâ ɛ̈chë kä tâ ndə̂ jï sə̂ lakə̂ tu tə̂ yê ngû
         lə̂ könô gbɛ̂ tchêpâ nə̈ bïchuû. Ɛ̈chë lâme ndɨ̂ arə gbɛ̂ ndə̂ tche wâ la
         rə̂ sə̈ adokotöro, ngâ akrə balë tchâbo tchë-a. 44 Tche nə̂ ndola Jezü dəngbâ yê, kə̈ grʉ̂ ma lə̂ba ndə̂ yê, posə̂nə̈ jï nə̈ krʉ̂-ê.
         45 Jezü yûkû nə̈ päkëdə̂: «Tchabâ kä âkə̈ grʉ̂ mê?» Azü gbɛ̂ tô rə̂ päkëdə̂,
         âdə̂âbo anyê kä me-a. Pîêre tô rə̂ päkëdə̂: «Earə̂ kə̂ nyisə̂ rə, angbängbä
         azü kä ndə̂ âtâkpa ndə̂ zə̈ ânyë kə̂ frofro mö katchôgbɛ̂ âtə!» 46 Praâbalë Jezü tô rə̂ ndə̂nə̈ päkëdə̂: «Ngâ akrə grʉ̂ mê nə̂, bëte më wûnsə̂
         nə̈ nə̂ pä ngâ gbôgbô wûtu lə̂ mê nə̂.» 47 Ɛ̈chë lâme wûn rə̂ pä a wûnsə̂ rə ndə̂ anyë mbô rə̂ lâme nə̂, tche nə̂ kə̈
         tê tchâtchâ Jezü lakə̂ gugu. Tche nyîsə̂ nə̈ la azü gbɛ̂ djusə̂nə̈ ndə̂ tche
         grʉ̂ tchë, kə̈ nyî ndjë sə̂ köbo ndə̂ tche tchâ posə̂nə̈ ndə̂ tche grʉ̂ tchë
         lâme. 48 Praâbalë Jezü tô rə̂ sə̈ tchë päkëdə̂: «Ɛ̈wünrə ndə̂ mê, kə̂ za su zə̈ sə̈
         mê tchâ mö nə̂, amö gu la zɨtɨ su.»49 Ndə̂ gbô Jezü âsə̈ to pö lâme, ngâ akrə tô bhâ tchâalê ndə̂ Jäyïrûse,
         makündji ndə̂ nda kə̂ voga Ndjapä lâme, kə̈ nə̂ kə̈ tô rə̂ sə̈ Jäyïrûse päkëdə̂:
         «Ɛ̈wünrə ndə̂ zə̈ nə̈ tchû nə̂, amö ka bata küma earə̂ kə̂ nyisə̂ rə kâ-ê.»
         50 Praâbalë Jezü djê pö lâme kə̈ tô rə̂ sə̈ Jäyïrûse päkëdə̂: «Amö mboabô
         wa mbô-ê, za kütû su zə̈ sə̈ Ndjapä, ɛ̈wünrə ndə̂ zə̈ âtchadje.» 51 Ndə̂ Jezü wûtu bhândə̂ Jäyïrûse, tche kôsə̂ nə̈ ndə̂kə̂ pa azü li atə̂ tchâalê
         nə̈, kütû Pîêre la Jâan la Jâke la bha bechë nə̈ la anyï nə̈ kä ndə̂ âlî.
         52 Azü gbɛ̂ kä lakə̂ kɨ, lakə̂ dɨ tchə̂lə̂ ma andjê bëte bechë lâme. Käko Jezü
         tô rə̂ sə̈ andjê päkëdə̂: «Nyë kɨ̈äbô kɨ̂-î, tche tchûâbo tchü-a, tche
         lôlö.» 53 Andjë sə̂ lakə̂ mo Jezü bëte andjë wûnsə̂ nə̈ nə̂ pä bechë nə̈ tchû nə̂ tratralë-ê.
         54 Jezü zâ könô bechë lâme, kə̈ tô rə̂ ngbôô päkëdə̂: «Bechë, amö alafô-ê!»
         55 Yingö ndə̂ yê kâ ëlə̂nə̈ ngbânə̈, posə̂nə̈ tche âlafô. Jezü yûkû nə̈ pä
         a za kɨ̈zɨ̂ sə̈ tchë tche zɨ̂ rə̂. 56 Tchə̂lə̂ küma bha nə̈ la anyï nə̈ djîngɨli-î. Jezü yûkû nə̈ sə̈ andjê päkëdə̂:
         «Nyë töäbô pö ndə̂ rə ndə̂ âwûtu âtə tô sə̈ ngâ akrə balë-ê.»
         
            
               	Nyë dɨ̈ Eza 6.9-10.

               	Nyë dɨ̈ Aps 65.8; 89.10; 107.23-32.

Jezü wän adjisîpili ndə̂ yê 12(Mat 10.5-15; Mar 6.7-13)91 Jezü ë adjisîpili ndə̂ yê lə̂ könô gbɛ̂ tchêpâ nə̈ bïchuû, kə̈ zâ gbôgbô
         la kümändëmä sə̈ andjê ndə̂kə̂ gro angbongbo atchozö gbɛ̂ lakə̂ tcha a-earə̂
         tə̂kömbô. 2 Pânə̈ tche wân andjê ndə̂kə̂ mu pö ndə̂ Gbölö gö-gbïɛ̈ ndə̂ Ndjapä, lakə̂ tcha a-earə̂ tə̂kömbô. 3 Tche tö rə̂ sə̈ andjê päkëdə̂: «Nyë zäbô ngâ rə zâ potə̂ nyê ndə̂kə̂ ro
         la rə̂-ê: Arə batə̂ tchongbôlô, âdəndjë kədjâ, âdəndjë mâpa, âdəndjë makətche,
         akrə balë balë kʉ̈äbô lə̂ba kʉ̂ bïchuû-î. 4 Nda gbɛ̂ ndə̂ nyê liadje lə̂nə̈, ânyë ngâ akrə kʉ̂ nyê bhândə̂ yê, nyë lö
         kütû lə̂ nda nə̈ lâme zoo kə̂ ro etə̂. 5 Tchô gbɛ̂ ndə̂ azü gö nə̈ kôsə̂ kə̂ kʉ nyê bhândə̂ andjê, nyë wütu lə̂ gö
         nə̈ lakə̂ gʉgʉ cho tchâda nyê ndə̂kə̂ nyisə̂ ngbongbo rə ndə̂ andjê sə̈ andjê.»
         6 Adjisîpili nə̈ rô etə̂. Andjë rô lə̂ ayɛ̈yɛ̈ gö nə̈ gbɛ̂, lakə̂ mu Tchôtchô Pö sə̈ azü, lakə̂ tcha a-earə̂ tə̂kömbô kusə̂ tchô gbɛ̂.Kə̂ dɨ su Hërôde(Mat 14.1-12; Mar 6.14-29)7 Hërôde ndə̂ tche wâtə̂ goverenëre pâ Galilë djê ndjë pö ndə̂ rə gbɛ̂ ndə̂ Jezü mbô
         rə̂. Tche zâ küma yê pâ pö lâme tʉrʉ-ê. Bëte angâ azü tö rə̂ päkëdə̂:
         «Jâan-Batîse ndə̂ tche tchû alême jô nə̂.» 8 Angânə̈ tö rə̂ päkëdə̂: «Elïe, earə̂ ndə̂ma Ndjapä kä ndə̂ âkângbâ yê.» Angânə̈ kä tô rə̂ päkëdə̂: «A-earə̂ ndə̂ma Ndjapä ndə̂ andjë tchû alême, ngânə̈ balë jô nə̂.» 9 Hërôde tô rə̂ päkëdə̂: «Më kû küma Jâan alême nə̂. Praâbalë tchabâ kä
         ndə̂ âdə̂ köchë ndə̂ mê dje angbängbä apö pâ yê âtə?» Käko tche pû köbo
         ndə̂kə̂ wun Jezü.Jezü kʉ̈ kɨ̈zɨ̂ sə̈ azü sâke mïndûu(Mat 14.13-21; Mar 6.30-44; Jan 6.1-14)10 Abadjângele kângbâ andjê kə̈ tô tchêngbâ arə gbɛ̂ ndə̂ andjë mbô rə̂ sə̈ Jezü. Jezü
         kʉ̂ andjê, kə̈ wûtu la andjê lə̂ gbâtə̂ azü nə̈ bhâchï, kə̈ gîtə̂ yê la andjê
         ndola ngâ gö ndə̂ a ê rə̂ tâ pä Betesayidä. 11 Praâbalë kpûlû azü nə̈ djê rə̂ kə̈ zâ tchêngbâ andjê. Jezü gâmba kə̂ nə
         ndə̂ andjê, kə̈ tô pö ndə̂ Gbölö gö-gbïɛ̈ ndə̂ Ndjapä sə̈ andjê, kə̈ tchâ
         azü ndə̂ andjë wâ la tə̂kömbô. 12 Ndə̂ lo âsə̈ zɨ, abadjângele ndə̂ Jezü lə̂ könô gbɛ̂ tchêpâ nə̈ bïchuû gîtə̂
         andjê ndola tchë, kə̈ tô rə̂ sə̈ tchë päkëdə̂: «Amö gro azü âtə gbɛ̂ andjë
         gû atə̂lə̂ ayɛ̈yɛ̈ gö la atchô ndə̂ âwâtə̂ ama kɨ̈ndɨ̈ ku ndrotə̂ azə̂ ndə̂kə̂
         pu kɨ̈zɨ̂, kə̂ pu ndjë tchô ndə̂kə̂ lo tâ, bëte tchô ndə̂ azə̈ sə̂ tâ âtə azü
         mbôâbo gö tâ-a.» 13 Praâbalë Jezü tô rə̂ sə̈ andjê päkëdə̂: «Nyënyê la tə̂ nyê nyë kʉ̈ kɨ̈zɨ̂
         sə̈ andjê.» Andjë tô rə̂ ndə̂nə̈ päkëdə̂: «Ârâ wä kütû la mâpa mïndûu
         la agiangû bïchuû. Mo nyïndə̂ nə̈ pä ârâ e kə̂ yo kɨ̈zɨ̂ bëte azü âtə gbɛ̂?»
         14 Lə̂ gbâtə̂ azü nə̈ lâme, kə̂ ngba ndə̂ aköchë wä ndola sâke mïndûu. Jezü
         tô rə̂ sə̈ adjisîpili ndə̂ yê päkëdə̂: «Nyë tö rə̂ sə̈ andjê pä andjë sə ëbêche tə̂ azü bïchuû
         la lə̂ könô gbɛ̂ lə̂ kpûlû balë balë.» 15 Adjisîpili nə̈ mbô tâ käko-ë, kə̈ mbô rə̂ pä andjë sə gbɛ̂ ëbêche. 16 Jezü kʉ̂ mâpa mïndûu la agiangû bïchuû lâme, kə̈ kênga la yê atə̂ lafô,
         kə̈ ê tchôtchô pö pânə̈. Tche tchô tchə̂lə̂ nə̈ kə̈ kʉ̂ rə̂ sə̈ adjisîpili
         ndə̂ yê ndə̂kə̂ pa andjë krʉ tchə̂lə̂ nə̈ tə̂ akpûlû azü nə̈. 17 Azü gbɛ̂ zɨ̂ rə tchə̂lə̂ andjê sɨ̂-î. A kʉ̂ adɨ̂ andöma nə̈ lə̂ agbasa lə̂ könô
         gbɛ̂ tchêpâ nə̈ bïchuû.Pîêre tö rə̂ pä Jezü də̈ Krîsiti(Mat 16.13-19; Mar 8.27-29)18 Tə̂ngâlo ndə̂ Jezü sə̂ bhâchï lakə̂ to pö sə̈ Ndjapä la kütû yê, adjisîpili
         ndə̂ yê pâlatə̂ andjê ndrotə̂ yê. Tche yû andjê päkëdə̂: «Azü gbɛ̂ tö rə̂
         pä më də̈ tchabâ?» 19 Adjisîpili nə̈ tô rə̂ ndə̂nə̈ päkëdə̂: «Angânə̈ tö rə̂ pä mo də̈ Jâan-Batîse,
         angânə̈ tô rə̂ pä mo də̈ Elïe earə̂ ndə̂ma Ndjapä, angânə̈ kä tô rə̂ pä ngâ
         earə̂ ndə̂ma Ndjapä lə̂ gbâtə̂ andjanə̈ ndə̂ andjë tchû alême kä ndə̂ âjô
         âtə.» 20 Jezü yû adjisîpili päkëdə̂: «Â nyënyê? Nyë tö rə̂ pä më də̈ tchabâ?»
         Pîêre tô rə̂ ndə̂nə̈ päkëdə̂: «Mo də̈ Krîsiti ndə̂ mo tô bhândə̂ Ndjapä.»Jezü tö pö ndə̂kə̂ tchu lakə̂ jo ndə̂ yê lə̂ kuzü(Mat 16.20-28; Mar 8.30—9.1)21 Jezü yûkû nə̈ la gbôgbô sə̈ adjisîpili ndə̂kə̂ pa andjë toabô rə̂ tô sə̈
         ngâ akrə balë-ê. 22 Tche kä tô rə̂ päkëdə̂: «Äwäpä Modô ndə̂ Akrə wun yûkü tə̂ gbölösə̂nə̈. Akpôkpô azü la agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈ koadje sə̂ yê. A âwon-adje tchë, ânyë pâ lö vötaâ tchê joadje lə̂ kuzü.»23 La tchêngbâ nə̈ Jezü tô rə̂ sə̈ azü gbɛ̂ päkëdə̂: «Âdə ngâ akrə ânyində̂
         kə̂ nə ngbâ mê, äwäpä tche kosə̂ tə̂ yê la tə̂ yê, kə̂ za yö ndə̂ gba ndə̂ yê logbɛ̂, kə̂ nə ngbâ mê. 24 Bëte akrə ndə̂ tche nyîndə̂ kə̂ tcha tchîsûwu ndə̂ tə̂ yê la tə̂ yê, ârə̂ âyuadje
         tə̂ yê. Praâbalë akrə ndə̂ tche nyîndə̂ nə̈ pä tchîsûwu ndə̂ yê yu bëte mê,
         tchê tchadje rə̂. 25 Âdə ngâ akrə âgbo arə tchêbêche âtə gbɛ̂, ânyë kə̈ tchû, âdəndjë rə̂ ndə̂
         tchîsûwu ndə̂ yê ndɨ̂, giamâ kä ndə̂ tche gbo rə̂ ngbânə̈? 26 Bëte âdə ngâ akrə âmbo ganô mê, la apö ndə̂ mê, Modô ndə̂ Akrə âmboadje
         ndjë ganô yê, lo nə̈ ndə̂ tchê kadje lə̂ gbôgbô ndə̂ yê, ndjë lə̂ gbôgbô
         ndə̂ Bha nə̈, ndjë la andə̂ aânje ndə̂ andjë wâ ngbî ânyë kə̈ dâka gbɛ̂. 27 Tə̂ lëge nə̈, më tö rə̂ sə̈ nyë: Angâ azü lə̂ gbâtə̂ nyê tchâtə tchuabô
         tee-a zoo, kə̂ wun Gbölö gö-gbïɛ̈ ndə̂ Ndjapä ânyë.»Tə̂ Jezü dötə̂ yê kə̈ wâ ngbî lə̂ la adjisîpili(Mat 17.1-8; Mar 9.2-8)28 Ârə̂ âsə̈ wa ndola lö mïndûu manə̈ vötaâ pânə̈ ndə̂ Jezü tô pö käko, tche
         zâ Pîêre la Jâan la Jâke potə̂ yê, kə̈ kênga atə̂lə̂ küma aga ndə̂kə̂ to pö
         sə̈ Ndjapä. 29 Ndə̂ tche âsə̈ to pö sə̈ Ndjapä, tchâtchu yê dôtə̂ yê kə̈ wâ ngbî, lə̂ba
         ndə̂ yê kä grô kpɨ̂ki. 30 Kpro kâkë, aköchë bïchuû wûtu ëtə̂ Jezü, ânyë andjë sə̂ lakə̂ to pö la
         tchë, aköchë lâme də̈ Möyîze la Elïe. 31 Andjë wûtu lə̂ ngâ golowäre ndə̂ âtô bhâ lafô, ânyë kə̈ sə̂ lakə̂ to pö la Jezü pâ kuzü ndə̂ tchê
         eadje ndə̂kə̂ tchu rə̂ bhâ Jerûzalêmo lakə̂ ka kua ndə̂ yê. 32 Dëkë Pîêre la angâ yê tchû la lö âmaɛ nə̂. Ndə̂ andjë jô, andjë wûn golowäre
         ndə̂ Jezü la andə̂ aköchë bïchuû ndə̂ andjë sə̂ ndrotə̂ yê. 33 Sə̂nə̈ ndə̂ aköchë bïchuû lâme âsə̈ gbotə̂ Jezü, Pîêre tô rə̂ sə̈ Jezü
         päkëdə̂: «Earə̂ kə̂ nyisə̂ rə, äfü pä azə̈ sə tchâtə. Ârâ âmbo andokʉ̈ vötaâ:
         Andə̂ zə nə̈ balë, andə̂ Möyîze balë, la andə̂ Elïe balë.» Pîêre wûn-âbo
         sə̂ pö ndə̂ tche to rə̂-a. 34 Ndə̂ gbô Pîêre ndə̂po lakə̂ to pö lâme käko, ngâ ndrö wûtu kə̈ vrô pâ andjê
         gbɛ̂. Adjisîpili âsə̈ wun ndrö ndə̂ âvrô pâ andjê gbɛ̂ lâme, wawa mbô andjê.
         35 A djê tchə̂lə̂ ngâ gɨ̈ ndə̂ âtô pö lə̂ ndrö lâme päkëdə̂: «Tchanə̈ âtə də̈
         Modô ndə̂ mê, ndə̂ më dɨ̂ tchë, nyë djë tchë!» 36 Pânə̈ ndə̂ andjë djê tchə̂lə̂ gɨ̈ lâme, a kä wûn bata ngâ akrə balë-a, kütû
         Jezü balë. Andjë sə̂ gii-ï. Tə̂ lo nə̈ lâme, andjë tôâbo pö ndə̂ rə ndə̂
         andjë wûn rə̂ lâme sə̈ ngâ akrə balë-a.Jezü tchä ngâ bechë la ngbongbo tchozö lə̂ yê(Mat 17.14-18; Mar 9.14-27)37 Ndə̂ tchô krâ pânə̈, ndə̂ Jezü la adjisîpili vötaâ jrê tə̂ aga nə̈, ngâ kpûlû
         azü nə̂ lə̂ köbo yê. 38 Lə̂ kpûlû azü nə̈ lâme, ngâ köchë ôn ngbôô päkëdə̂: «Earə̂ kə̂ nyisə̂
         rə, më zä da zə̈, amö wun tchô pu modô ndə̂ mê, bëte tche də̈ kêlä modô
         ndə̂ mê. 39 Logbɛ̂ ndə̂ ngbongbo tchozö li tchë, kpro kâkë, tche mbö tchë tche ta wârə̂,
         tche nyöänyoa tchë la gbôgbô, frötchë wütu lə̂ ma yê. Ngbongbo tchozö lâme
         mbö tchë tə̂ gêgêe nə̈, kə̈ gbôâbo tə̂ yê gasa-a. 40 Më yükû nə̈ sə̈ adjisîpili ndə̂ zə̈ ndə̂kə̂ pa andjë gro ngbongbo tchozö lâme,
         praâbalë andjë grô tchë tʉrʉ-ê.» 41 Jezü zâ pö kə̈ tô rə̂ sə̈ andjê päkëdə̂: «Nyënyê ndə̂ azü ndə̂ tchô angêta
         ndə̂ nyë zâbo su nyê zä sə̈ Ndjapä âtə, mê âkä sə ndrotə̂ nyê zoo ëtə̂
         lö atöko? Mê ârʉatə̂ su mê la nyê zoo dalatchêbâ? Nə la modô ndə̂ zə̈ nə̈
         atâ!» 42 Bechë nə̈ âsə̈ gitə̂ yê ndola Jezü, ngbongbo tchozö nə̈ yî tchë ëbêche, lakə̂
         bhi tchë tə̂ cho. Praâbalë Jezü hrô la ngbongbo tchozö lâme, kə̈ tchâ bechë
         nə̈, kə̈ zâ tchë sə̈ bha nə̈. 43 Tchə̂lə̂ küma azü gbɛ̂ djîngɨli bëte gbôgbô ndə̂ Ndjapä lâme.Jezü kä tô pö ndə̂kə̂ tchu ndə̂ yê(Mat 17.22-23; Mar 9.30-32)Ndə̂ gbô tchə̂lə̂ küma azü nə̈ sə̂ lakə̂ djingɨli tə̂ arə gbɛ̂ ndə̂ Jezü mbô
         rə̂ lâme, Jezü tô rə̂ sə̈ adjisîpili ndə̂ yê päkëdə̂: 44 «Pö ndə̂ mê to rə̂ âtə, nyë zä rə̂ lə̂ küma nyê: A âgboadje tə̂ Modô ndə̂
         Akrə ëtchânə̂ azü.» 45 Praâbalë andjë djêâbo tchə̂lə̂ pö lâme-a. A vüsə̂ nə̈ tə̂ andjê ndə̂kə̂ pa
         andjë djeabô tchə̂lə̂ nə̈ djê-ê, ânyë wawa kə̂ yu tchë mbô andjê tə̂ pö
         lâme.Tchabâ âwâ gbölö kə̈ rô angâ yê?(Mat 18.1-5; Mar 9.33-37)46 Adjisîpili sə̂ lakə̂ gama andjê lə̂ gbâtə̂ andjê ndə̂kə̂ wunsə̂ akrə ndə̂ tche
         wâ gbölö kə̈ rô angâ yê. 47 Jezü wûnsə̂ pö lâme bhâtə̂ su andjê. Tche zâ ngâ bechë, kə̈ gï tchë ndrotə̂
         yê, 48 kə̈ tô rə̂ sə̈ andjê päkëdə̂: «Akrə ndə̂ tche lûsə̂ bechë âtə la rə̈ mê, dëkë
         mëmê la tə̂ mê kä ndə̂ tche lûsə̂ mê. Akrə ndə̂ tche lûsə̂ mê, dëkë tche
         lü ndjë sə̂ akrə ndə̂ tche wân mê. Bëte akrə ndə̂ tche wâ kpîɛ̂kpîɛ̂ rə̂ ârô
         masə̂nə̈ lə̂ gûtə̂ nyê, akrə lâme kä ndə̂ âwâ gbölö!»Akrə ndə̂ tche kôâbô sə̂ nyê kô-ê, tche də̈ tchandə̂ nye nə̈(Mar 9.38-40)49 Jâan zâ pö kə̈ tô rə̂ ndə̂nə̈ päkëdə̂: «Earə̂ kə̂ nyisə̂ rə, ârâ wün ngâ
         akrə ndə̂ tche sə̂ lakə̂ gro angbongbo atchozö la rə̈ zə̈, ârâ nyïndə̂ kə̂ kitə̂
         köbo tə̂ yê, bëte tche də̂âbo tchandə̂ azə̈ nə̈-a.» 50 Jezü tô rə̂ ndə̂nə̈ sə̈ tchë päkëdə̂: «Nyë kïäbô kîtə̂ köbo tə̂ yê, bëte
         akrə ndə̂ tche kôâbô sə̂ nyê kô-ê, tche də̈ tchandə̂ nye nə̈.»Azü lə̂ ngâ gö ndə̂ Samarï kösə̂ Jezü51 Ndə̂ lo ndə̂kə̂ pa a za Jezü kə̂ kenga la tchë atə̂ lafô âsə̈ ndo, tche nyîndə̂
         nə̈ la su yê gbɛ̂ ndə̂kə̂ e atə̂ Jerûzalêmo. 52 Tche wân angâ azü dokʉ̈tchê tchâtchu yê. Azü lâme ê, kə̂ lî lə̂ ngâ gö
         ndə̂ Samarï ndə̂kə̂ nyikrə kə̂ nə ndə̂ Jezü. 53 Praâbalë azü gö nə̈ kôsə̂ kə̂ za tchë bhândə̂ andjê, bëte tche kä lakə̂
         e atə̂ Jerûzalêmo. 54 Ndə̂ Jâke la Jâan, adjisîpili ndə̂ Jezü âsə̈ dje rə̂ käko, andjë tô rə̂ sə̈
         Jezü päkëdə̂: «Gbölö Gbïɛ̈, mo nyïndə̂ nə̈ pä ârâ yukû nə̈ pä wo to bhâ
         lafô kə̂ ju andjê gbɛ̂?» 55 Jezü djêtə̂ yê pu andjê, kə̈ hrô la andjê. 56 Andjë zâ köbo ndə̂kə̂ ro atə̂lə̂ ngâ yɛ̈yɛ̈ gö ngbî.Azü ndə̂ andjë nyîndə̂ kə̂ nə ngbâ Jezü(Mat 8.19-22)57 Ndə̂ gbô andjê ndə̂po lə̂ köbo, ngâ akrə tô rə̂ sə̈ Jezü päkëdə̂: «Tchô gbɛ̂
         ndə̂ mô eadje tâ, mê ânə ngbâ zə̈.» 58 Jezü tô rə̂ sə̈ tchë päkëdə̂: «Agrawe kä la grʉ̈ andjê tâ, anyïɛ̈nə̈ kä
         la kʉmâ andjê tâ, praâbalë Modô ndə̂ Akrə wâbo la ngâ tchô ndə̂kə̂ za küma
         yê tâ-a.»59 Jezü tô rə̂ sə̈ ngâ köchë nə̈ päkëdə̂: «Amö nə ngbâ mê.» Köchë lâme tô
         rə̂ päkëdə̂: «Gbölö Gbïɛ̈, amö gbotə̂ mê, më ê kə̈ chî bha mê ânyë.»
         60 Jezü tô rə̂ ndə̂nə̈ sə̈ tchë päkëdə̂: «Amö gbotə̂ akuzü andjë chî akuzü
         ndə̂ andjê, momö ndə̂ zə nə̈, amö e ndə̂kə̂ mu pö ndə̂ Gbölö gö-gbïɛ̈ ndə̂
         Ndjapä.»61 Ngâ akrə nə̈ kä tô rə̂ päkëdə̂: «Mê nəadje ngbâ zə̈ Gbölö Gbïɛ̈, praâbalë
         amö gbotə̂ mê, më ê kə̈ pô ndə̂ azü lə̂ bûngrɨ̂ ndə̂ mê ânyë.» 62 Jezü tô rə̂ sə̈ tchë päkëdə̂: «Akrə ndə̂ tche jêtə̂ kə̂ djo kɨ̈ndɨ̈ la machïni
         ndə̂ abâgala, ânyë kə̈ kâ wûn tchô atə̂ngbâ yê, akrə lâme kʉ̂âbo sə̂kə̂
         mbo kua bëte Gbölö gö-gbïɛ̈ ndə̂ Ndjapä-a.»

Jezü wän adjisîpili 72101 La tchêngbâ nə̈, Gbölö Gbïɛ̈ dɨ̂ angâ adjisîpili tə̂ azü vötaâ la lə̂ könô
         gbɛ̂ tchêpâ nə̈ bïchuû, kə̈ wân andjê bïbïchuû ndə̂kə̂ ro dokʉ̈tchê kulə̂
         agö gbɛ̂, la atchô gbɛ̂ ndə̂ tchetchë la tə̂ yê, tche nyîndə̂ kə̂ e tâ. 2 Tche tô rə̂ sə̈ andjê päkëdə̂: «Kɨ̈ndɨ̈ nə̈ lë tə̂ gbölösə̂nə̈, praâbalë
         a-earə̂ kə̂ mbo kua lə̂ kɨ̈ndɨ̈ nə̈ ngbâbo-a. Käko nyë tö pö sə̈ earə̂ kɨ̈ndɨ̈
         nə̈ ndə̂kə̂ pa tche ka wân angâ a-earə̂ kua kɨ̈ndɨ̈ nə̈ ndə̂kə̂ soa rəgʉ nə̈. 3 Nyë êë! Më wän nyê batə̂ angbavö ɛ̈bro-ngbaga lə̂ gûtə̂ amûrûndjâ. 4 Nyë zäbô makətche zâ-ê, âdəndjë kədjâ, âdəndjë dakpo-ê. Nyë krʉ̈äbô
         krʉ̂ lə̂ köbo ndə̂kə̂ po ndə̂ ngâ akrə-ê. 5 Âdə nyë âli lə̂ ngâ nda, äwäpä nyë to rə̂ päkëdə̂: ‹Äwäpä zɨtɨ su wa
         lə̂ nda âtə.› 6 Âdə ngâ akrə ndə̂ zɨtɨ su âsə tchâalê nə̈, äwäpä zɨtɨ su wa pâ yê. Ârə̂
         âdəabô də̂ käko, zɨtɨ su ndə̂ nyê nə̈ ka sə̈ nyê ëngbânə̈. 7 Nyë sə̈ tchâalê nə̈ lâme, nyë zɨ̈ rə, kə̂ ndjo rə ndə̂ a kʉ rə̂ sə̈ nyê. Bëte
         earə̂ kua wä ndə̂kə̂ gbo rə ngbâ kua ndə̂ yê+. Nyë nə̈äbô nə̂ lə̂ manda azü balë balë-ê. 8 Lə̂ agö gbɛ̂ ndə̂ nyê wutuadje lə̂nə̈, ânyë azü nə̈ kʉadje nyê bhândə̂ andjê,
         äwäpä nyë zɨ kɨ̈zɨ̂ ndə̂ andjë kʉ rə̂ sə̈ nyê. 9 Nyë tchä a-earə̂ tə̂kömbô lə̂ gö nə̈, kə̂ to rə̂ sə̈ azü gö nə̈ päkëdə̂:
         ‹Gbölö gö-gbïɛ̈ ndə̂ Ndjapä ndô la nyê nə̂.› 10 Praâbalë lə̂ agö gbɛ̂ ndə̂ nyê wutuadje lə̂nə̈, ânyë azü nə̈ kʉ̂âbô nyê
         kʉ̂ bhândə̂ andjê, nyë wütu pâ agbölö köbo, kə̂ to rə̂ sə̈ azü nə̈ päkëdə̂:
         11 ‹Ârâ âgʉgʉ acho ndə̂ gö ndə̂ nyê ndə̂ âpî tchâda ârâ ndə̂kə̂ gi rə̂ sə̈
         nyê ëngbânə̈. Praâbalë äwäpä nyë wunsə̂ nə̈ pä Gbölö gö-gbïɛ̈ ndə̂ Ndjapä
         ndô la nyê nə̂.› 12 Më tö rə̂ sə̈ nyê: Lo nə̈ ndə̂ Ndjapä wa ngbanga pâ azü, ngbanga ndə̂ azü gö
         ndə̂ Sodômo ârə̂ âwatə̂ mömö nə̈ tə̂ andə̂ azü gö nə̈ lâme.»Agö ndə̂ âkôsə̂ Jezü(Mat 11.20-24)13 «Nyonyo kä tə̂ nyê, azü gö ndə̂ Korazɛ̈n! Nyonyo kä tə̂ nyê, azü gö ndə̂ Betesayidä!
         Bëte âdə akpɨ̈ngbɨ̈ rə ndə̂ Ndjapä mbô rə̂ lə̂ gö ndə̂ nyê âtə, tche âmbo
         rə̂ alême lə̂ gö ndə̂ Tîre la Sidön, dëkë azü gö nə̈ gbôtə̂ bəndɨ kə̂ mbo
         rə ndə̂ andjê alême nə̂. Azü gö nə̈ lâme âyu lə̂ba müä tə̂ andjê, kə̂ ko
         kʉ̂tê andjê la vörə ndə̂kə̂ nyisə̂ nə̈ pä anyë nyîndə̂ kə̂ gbotə̂ ngbongbo rə
         ndə̂ anyê nə̂. 14 Bëte rə̂ kä ndə̂, lo nə̈ ndə̂ Ndjapä wa ngbanga pâ azü, ngbanga ndə̂ arə̂mâ
         ndə̂ Tîre la Sidön âwatə̂ mömö nə̈ tə̂ andə̂ nye nə̈. 15 Âdə andə̂ nye nə̈, azü gö ndə̂ Käpërënäyûmo, nyë wüntî pä Ndjapä âkengadje
         gö ndə̂ nyê ndjoa bhâ lafô? A âmboadje rə̂ pä nyë jre zoo bhâlə̂ tchô ndə̂
         akuzü+.» 16 Jezü kä tô rə̂ sə̈ adjisîpili ndə̂ yê päkëdə̂: «Âdə ngâ akrə âdje nyê,
         dëkë mëmê kä ndə̂ tche djê mê. Âdə ngâ akrə âkosə̂ nyê, dëkë mëmê kä
         ndə̂ tche kôsə̂ mê. Âdə akrə nə̈ âkosə̂ mê, dëkë tche kösə̂ akrə ndə̂ tche
         wän mê.»Adjisîpili 72 kângbâ andjê17 Pânə̈ adjisîpili tə̂ azü vötaâ la lə̂ könô gbɛ̂ tchêpâ nə̈ bïchuû kângbâ
         andjê la mômô, kə̈ tô rə̂ päkëdə̂: «Gbölö Gbïɛ̈, angbongbo atchozö ndjë
         gbɛ̂ djë ârâ ndə̂ ârâ tô pö sə̈ andjê la rə̈ zə̈!» 18 Jezü tô rə̂ sə̈ andjê päkëdə̂: «Më wün Satäa alême ndə̂ tche tô bhâ lafô kə̂ tê atə̂ bêche batə̂ nyïvrö ndə̂ âsrô kpôlə̂nyä.
         19 Nyë djë pö âtə! Më zä gbôgbô sə̈ nyê ndə̂kə̂ nə pâ aɛ̈krʉ̂ la akpâlâkʉ̈ngrʉ̈,
         ndə̂kə̂ ndɨ gbôgbô ndə̂ Jâbolo, ngâ ngbongbo rə balë âgboabô nyê tee-a. 20 Nyë wäbô wâ la mômô bëte rə̂ ndə̂ angbongbo atchozö djê nyê lâme-ê, praâbalë
         nyë wä la mômô bëte rə̂ ndə̂ a mbô rə̈ nyê bhâ lafô nə̂!»Jezü wä la mômô(Mat 11.25-27; 13.16-17)21 Posə̂nə̈ lâme, Kpɨ̂ki Yingö sɨ̂ Jezü la mômô, tche tô rə̂ päkëdə̂: «Bha mê, Gbölö Gbïɛ̈ ndə̂ tchêlafô
         la tchêbêche, më zä ayîabâ sə̈ mö, bëte mo vüsə̂ rə lâme tə̂ azü ndə̂ küma
         andjê wâ lanə̈ la a-earə̂ kə̂ wunsə̂ rə, ânyë kə̈ nyîsə̂ nə̈ sə̈ akpîɛ̂kpîɛ̂
         azü. Tə̂ lëge nə̈, mo mbö tâ käko bëte momö kä ndə̂ ânyîndə̂ nə̈.22 «Bha mê gbötə̂ rə gbɛ̂ ëtchânə̂ mê. Ngâ akrə balë wûn-âbo sə̂ Modô nə̈-a,
         kütû Bha nə̈ balë. Ngâ akrə balë wûn-âbo sə̂ Bha nə̈-a, kütû Modô nə̈ la
         andjanə̈ ndə̂ Modô nə̈ nyîndə̂ kə̂ nyisə̂ Bha nə̈ sə̈ andjê.»23 Pânə̈ Jezü djêtə̂ yê pu adjisîpili kə̂ tô rə̂ sə̈ andjê la kütû andjê päkëdə̂: «Nyë kä la mômô, nyënyê
         ndə̂ nyê wûn rə âtə. 24 Bëte më tö rə̂ sə̈ nyê päkëdə̂: Angbängbä a-earə̂ ndə̂ma Ndjapä dokʉ̈tchê la agbïɛ̈ nyïndə̂ kə̂ wun rə ndə̂ nyë wûn rə̂ âtə, praâbalë andjë
         wûn-âbo rə̂-a. Andjë nyïndə̂ kə̂ dje pö ndə̂ nyê dje rə̂ âtə, praâbalë andjë
         djêâbo rə̂-a+.»Ndoka ndə̂ akrə gö ndə̂ Samarï ndə̂ tche mbô dâkâ25 Käko ngâ earə̂ kə̂ nyisə̂ ndïɛ̈ tô ngâ pö ndə̂kə̂ vu Jezü, tche yû tchë päkëdə̂: «Earə̂ kə̂ nyisə̂ rə, më
         âmbo atöko ânyë kə̂ gbo tchîsûwu ndə̂ logbɛ̂ logbɛ̂?» 26 Jezü tô rə̂ sə̈ tchë päkëdə̂: «A mbö rə̂ lə̂ Mbëtï-ndïɛ̈ atöko? Mo dɨ̈ rə̂,
         âtô rə̂ sə̈ mö atöko?» 27 Köchë lâme tô rə̂ ndə̂nə̈ päkëdə̂: «Äwäpä mo nyində̂ Gbölö Gbïɛ̈ Ndjapä
         ndə̂ zə̈ la su zə̈ gbɛ̂, la yingö ndə̂ zə̈ gbɛ̂, la gbôgbô ndə̂ zə̈ gbɛ̂, la kə̂
         wunsə̂ rə ndə̂ zə̈ gbɛ̂. Kə̂ nyində̂ ngâ zə̈ batə̂ tə̂ zə̈+.» 28 Jezü tô rə̂ sə̈ tchë päkëdə̂: «Mo tö pö lâme la köbo nə̈. Amö mbo rə̂, ânyë
         kə̂ wadje la tchîsûwu ndə̂ logbɛ̂ logbɛ̂+.» 29 Praâbalë earə̂ kə̂ nyisə̂ ndïɛ̈ lâme nyîndə̂ kə̂ nyisə̂ nə̈ päkëdə̂ pö ndə̂
         anyë yû Jezü la rə̂ lâme wä la köbo nə̈, tche yû Jezü päkëdə̂: «Tchabâ
         kä ndə̂ âdə̂ ngâ mê akrə?» 30 Jezü tô rə̂ sə̈ tchë päkëdə̂: «Ngâ akrə tö bhâ Jerûzalêmo ndə̂kə̂ e atə̂ Jerikö. Tche tê tchânə̂ angbongbo azü köbo, andjë kʉ̂ arə tə̂
         yê gbɛ̂, kə̈ bhî tchë ëtə̂ kuzü, kə̈ gbôtə̂ yê kə̈ rô etə̂. 31 Ngâ earə̂ kə̂ wa ngela sə̈ Ndjapä zâ köbo nə̈ lâme. Ndə̂ tche wûn köchë lâme, tche dô dəkalâ köbo,
         kə̈ rô etə̂. 32 Ngâ akrə pâ mawo ndə̂ Levï+ wûtu ndjë sə̂ tchô nə̈ lâme, kə̈ wûn köchë lâme, kə̈ dô dəkalâ köbo, kə̈
         rô etə̂. 33 Praâbalë ngâ akrə gö ndə̂ Samarï ndə̂ tche sə̂ lakə̂ e atə̂lə̂ ngâ gö ngbî.
         Tche wûtu ndola köchë lâme, ndə̂ tche âsə̈ wun tchë nyonyo yê mbô tchë tə̂
         gbölösə̂nə̈. 34 Tche gîtə̂ yê ndola tchë, kə̈ sû kâdâ la vɛ̂n-ɛn ëla aku nə̈, ânyë kə̈ gʉ̂â rə̂. La tchêngbâ nə̈ tche zâ tchë ëpâ kûndiɛ
         ndə̂ yê la tə̂ yê, kə̈ rô la tchë atə̂lə̂ ngâ nda ndə̂ ayirə ndə̂kə̂ mbo rə̂
         la tchë. 35 Tchô krâ pânə̈, tche âsə̈ ro, kə̈ wûtu la mîɛ̈-makətche bïchuû, kə̈ kʉ̂ rə̂
         sə̈ earə̂ nda nə̈, kə̈ tô rə̂ sə̈ tchë päkëdə̂: ‹Amö mbo rə̂ la köchë âtə!
         Âdə mo âza ngâ mîɛ̈-makətche ndə̂ zə̈ ngbî pâ anə̈ âtə ndə̂kə̂ mbo rə̂ la tchë,
         kə̂ gu ndə̂ mê, mê zadje rə̂ sə̈ mö ëngbânə̈.›»36 Jezü yû earə̂ kə̂ nyisə̂ ndïɛ̈ lâme päkëdə̂: «Lə̂ gbâtə̂ azü vötaâ lâme,
         tchanə̈bâ kä ndə̂ âwâtə̂ ngâ yê akrə ndə̂ tche tê tchânə̂ angbongbo azü köbo
         lâme?» 37 Earə̂ kə̂ nyisə̂ ndïɛ̈ lâme tô rə̂ ndə̂nə̈ päkëdə̂: «Tchanə̈ ndə̂ tche wûn nyonyo
         köchë lâme kä.» Käko Jezü tô rə̂ sə̈ tchë päkëdə̂: «Amö gûgü, kə̂ mbo
         ndjë tâ käko.»Jezü ë bhândə̂ Mârete la Malê38 Ndə̂ Jezü la adjisîpili ndə̂ yê âsə̈ ro, kə̈ wûtu lə̂ ngâ yɛ̈yɛ̈ gö, ânyë
         ngâ ɛ̈chë ndə̂ rə̈ yê wû pä Mârete zâ Jezü bhândə̂ yê. 39 Ngâ nyînə̂ nə̈ kä tâ ndə̂ rə̈ yê wû pä Malê. Malê sə̂ bêche ndrotə̂ Gbölö Gbïɛ̈ lakə̂ dje pö ndə̂ tche to rə̂. 40 Andə̂ Mârete, tche chî la yê kütû tə̂kə̂ fa kɨ̈zɨ̂. Mârete nə̂ kə̈ tô rə̂ sə̈
         Jezü päkëdə̂: «Gbölö Gbïɛ̈, ndə̂ yûngâ mê gbôtə̂ mê la kua nə̈ ânyë mê
         mbo rə̂ la kütû mê âtə, äwä ämbänə̈ lə̂ la zə̈? Amö to rə̂ sə̈ tchë, tche
         ka ârâ mbo kua nə̈ la tchë.» 41 Jezü tô rə̂ sə̈ tchë päkëdə̂: «Mârete, Mârete, su zə̈ wä ngbɨ̂ɨ̂, ânyë mo
         nyïndə̂ kə̂ mbo angbängbä arə. 42 Praâbalë ngâ rə balë kä ndə̂ ârô adɨ̂ nə̈. Malê kä ndə̂ âzâ tchôtchô
         rə nə̈. Ngâ akrə balë ndə̂ tche krʉa rə̂ tchânə̂ yê wabô tee-a.»
         
            
               	Nyë dɨ̈ Mat 10.10; 1 Kor 9.14; 1 Tim 5.18.

               	Nyë dɨ̈ Eza 14.13-15.

               	Nyë dɨ̈ 1 Pie 1.10-12.

               	Nyë dɨ̈ Det 6.5; Lev 19.18.

               	Nyë dɨ̈ Lev 18.5.

               	Azü pâ mawo ndə̂ Levï: Andjë də̈ azü pâ mawo ndə̂ Levï. Andjendjê kä ndə̂
                     Ndjapä nyîsə̂ andjê ndə̂kə̂ wa ngela sə̈ tchë lə̂ gbölö nda Ndjapä.

Jezü nyïsə̂ rə pâ kə̂ to pö sə̈ Ndjapä(Mat 6.9-13; 7.7-11)111 Tə̂ngâlo, Jezü sə̂ lakə̂ to pö sə̈ Ndjapä bhâsə̂ ngâ tchô. Ndə̂ tche tô pö
         sə̈ Ndjapä gbɛ̂ âsə̈ ka, ngâ djisîpili ndə̂ yê balë yû tchë päkëdə̂: «Gbölö Gbïɛ̈, amö nyisə̂ köbo ndə̂kə̂ to
         pö sə̈ Ndjapä sə̈ ârâ batə̂ Jâan-Batîse nyîsə̂ nə̈ sə̈ adjisîpili ndə̂ yê.»
         2 Jezü tô rə̂ sə̈ andjê päkëdə̂: «Âdə nyë ânyində̂ kə̂ to pö sə̈ Ndjapä, nyë
         tö rə̂ kâkë:‹Bha ârâ,äwäpä azü gbɛ̂ wunsə̂ nə̈ pä mo də̈ Ndjapä ndə̂ tche dâka gbɛ̂.Äwäpä kə̂ mbo kümändëmä ndə̂ zə̈ nə.3 Kʉ kɨ̈zɨ̂ ndə̂ ârâ la sə̂nə̈ sə̈ ârâ ndə̂ lö balë balë.4 Amö ko pö lə̂ küma ârâ,batə̂ rə̂ ndə̂ ârâ ko ndjë pö lə̂ küma azü ndə̂ andjë mbo ngbongbo rə tə̂ ârâ.Amö gboabô gbôtə̂ ârâ ndə̂kə̂ pa ârâ te lə̂ arə ndə̂ âbolo azü-î.›»5 Jezü kä tô rə̂ sə̈ andjê päkëdə̂: «Âdə ngâ akrə lə̂ gûtə̂ nyê âwa la ngâ
         agü nə̈ tâ, ânyë tche ê atə̂ndə̂ yê lə̂ agrʉ̂mi ânyë kə̈ tô rə̂ sə̈ tchë
         päkëdə̂: ‹Agü mê, amö mbo geda ndə̂ mâpa vötaâ sə̈ mê, 6 bëte ngâ agü mê ndə̂ tche tô lə̂ wrʉ̂, tche wûtu nə̂ bhândə̂ mê, praâbalë
         më wâbo la ngâ rə ndə̂kə̂ za rə̂ sə̈ tchë-a.› 7 Âdə agü nə̈ lâme âsə kütû bhâ tchâalê ânyë kə̈ tô rə̂ ndə̂nə̈ sə̈ tchë
         päkëdə̂: ‹Gbotə̂ mê gii! Ârâ tchû manda nə̂ ëtâ, ânyë mëmê la abechë
         ndə̂ mê gbɛ̂, ârâ lô nə̂, mê abô lafô tee ndə̂kə̂ kʉ mâpa sə̈ mö-a.› 8 Më tö rə̂ sə̈ nyê, agü nə̈ lâme âadje lafô ndə̂kə̂ za rə̂ sə̈ tchë bëte rə̂
         ndə̂ tche hrô ngû lə̂ gɨ̈ yê lâme, praâbalë âdə̂âbo bëte rə̂ ndə̂ tche wâtə̂
         agü nə̈ lâme kä-a. 9 Mëmê ndə̂ me nə̈, më tö rə̂ sə̈ nyê päkëdə̂: Nyë yükû rə, ânyë a zadje
         rə̂ sə̈ nyê; nyë pü rə, ânyë kə̂ gboadje rə̂; nyë gʉ̈gʉ manda, ânyë a kroadje
         rə̂ sə̈ nyê. 10 Bëte akrə ndə̂ tche yûkû rə, a âzadje rə̂ sə̈ tchë; akrə ndə̂ tche pû rə, tchê
         gboadje rə̂; akrə ndə̂ tche gʉ̂gʉ manda, a âkroadje rə̂ sə̈ tchë. 11 Tchanə̈bâ bha bechë lə̂ gûtə̂ nyê âtə kä ndə̂, âdə bechë ndə̂ yê âyukû
         giangû, tche za ɛ̈krʉ̂ sə̈ tchë? 12 Ndjë âdə bechë nə̈ âyukû prö ngötö, tche za kpâlâkʉ̈ngrʉ̈ sə̈ tchë? 13 Nyënyê ndə̂ nyë wâtə̂ angbongbo sə̂ azü, nyë wünsə̂ kə̂ kʉ atchôtchô arə
         sə̈ abechë ndə̂ nyê. Käko, Bha azə̂ ndə̂ tche sə̂ bhâ lafô, zabô Kpɨ̂ki Yingö ndə̂ yê sə̈ azü ndə̂ andjë yûkû nə̈-ê?»Jezü tö pö pâ pö ndə̂ a yî rə̂ lə̂ küma yê(Mat 12.22-30; Mar 3.22-27)14 Jezü sə̈ lakə̂ gro ngâ ngbongbo tchozö ndə̂ tche sə̂ lakə̂ mbo ngâ köchë ânyë
         kə̈ zâ pö ma yê. Ndə̂ ngbongbo tchozö nə̈ âsə̈ wutu, köchë ndə̂ tche pôâbô
         pô lâme jêtə̂ kə̂ po-ê; ânyë tchə̂lə̂ küma akpûlû azü nə̈ gbɛ̂ djîngɨli.
         15 Praâbalë abâtîɛ̂ azü nə̈ tô rə̂ päkëdə̂: «Bëlëzëbûlu, makündji ndə̂ angbongbo atchozö kä ndə̂ âzâ gbôgbô lâme sə̈ tchë ndə̂kə̂
         gro angbongbo atchozö lâme.» 16 Angânə̈ nyïndə̂ kə̂ vu tchë, andjë yûkû nə̈ sə̈ tchë ndə̂kə̂ pa tche mbo ngâ
         kpɨ̈ngbɨ̈ rə ndə̂ ânyîsə̂ nə̈ pä tche tö bhândə̂ Ndjapä. 17 Jezü wûnsə̂ pö lâme bhâlə̂ su andjê gbɛ̂, kə̈ tô rə̂ sə̈ andjê päkëdə̂:
         «Gö-gbïɛ̈ gbɛ̂ ndə̂ azü tchə̂lə̂ nə̈ mbo kʉ̈ʉ̈ lə̂ gbâtə̂ andjê, gö-gbïɛ̈ lâme
         ândɨadje, anda ndə̂ âwâ lə̂nə̈, tchə̂lə̂ nə̈ ândjoadje kə̂ tu ëpâ angânə̈.
         18 Âdə Satäa âkä mbo kʉ̈ʉ̈ tə̂ yê la tə̂ yê, gö-gbïɛ̈ ndə̂ yê nə̈ âkrʉ lafô tchïtchïnə̈
         atöko? Ndə̂ nyë tô rə̂ päkëdə̂ më grö angbongbo atchozö la gbôgbô ndə̂ Bëlëzëbûlu
         lâme. 19 Âdə më âgro angbongbo atchozö la gbôgbô ndə̂ Bëlëzëbûlu, käko, azü ndə̂
         nyê nə̈ grö andə̂ andjë nə̈ angbongbo atchozö nə̈ la gbôgbô ndə̂ tchabâ? Azü
         ndə̂ nyê nə̈ la tə̂ andjê nyïsə̂ nə̈ päkëdə̂ pö ndə̂ nyê nə̈ wâbo la köbo
         nə̈-a! 20 Praâbalë âdə lə̂ köbosə̂ gbôgbô ndə̂ Ndjapä kä ndə̂ mê gro angbongbo atchozö
         la rə̂, dëkë Gbölö gö-gbïɛ̈ ndə̂ Ndjapä wûtu nə̂ ëtə̂ nyê.21 «Âdə ngâ gbôgbô köchë âwa la arə kʉ̈ʉ̈ ndə̂ yê tâ ânyë kə̈ sə̂ lakə̂ wun
         tchô pâ nda ndə̂ yê la rə̂, ngâ rə balë mboabô arə tchâalê ndə̂ yê tee-a.
         22 Praâbalë âdə ngâ gbôgbô köchë ndə̂ tche rô tchë âwutu, ânyë kə̈ rôpâ
         yê la kʉ̈ʉ̈, tche âkʉ arə kʉ̈ʉ̈ ndə̂ âmbô rə̂ pä tche wa la gbôgbô lâme, arə
         ndə̂ tche kʉ̂ rə̂ lâme, tche krʉ tchə̂lə̂ nə̈ gbɛ̂.23 «Akrə ndə̂ tche wâbô wâtə̂ tchandə̂ me nə̈, dëkë tche də̈ akrə ndə̂ tche kôsə̂
         mê, ânyë akrə ndə̂ tche wâbô wâ ndə̂kə̂ pala rə la mê, dëkë tche wätə̂ akrə
         ndə̂ tchê ndjondjo tchə̂lə̂ rə katchôgbɛ̂.»Ngbongbo tchozö ndə̂ tche dôtə̂ yê atə̂lə̂ akrə(Mat 12.43-45)24 «Âdə ngâ ngbongbo tchozö âwutu lə̂ ngâ akrə nə̂, ngbongbo tchozö lâme âsə
         me lakə̂ wrʉ lə̂ kpaɛ̈gâ lakə̂ pu sə̂ tchô ndə̂ tche yatə̂ yê tâ. Âdə tche âgboabô
         tchô nə̈ gbô-ê, tche âto rə̂ päkëdə̂: ‹Më âdotə̂ mê atə̂lə̂ nda ndə̂ mê,
         ndə̂ më wûtu lə̂nə̈ âme.› 25 Ndə̂ tche âsə̈ kâ atə̂lə̂ nda nə̈, kə̂ gbo tchâalê nə̈ dëkë a grô rə̂ nə̈ gbɛ̂,
         kə̈ nyîkrə arə tchə̂lə̂ nə̈ nə̂ gbɛ̂. 26 Tchâme, tche âkä e, kə̂ kʉ angâ angbongbo atchozö mïndûu manə̈ bïchuû ndə̂
         andjë rô tchë la gbôgbô, andjë kangbâ andjê, kə̂ sə gbɛ̂ ë tchâalê nə̈.
         Pânə̈ rə nə̈ âkä watə̂ köchë lâme ngbo kə̂ ro anə̈ dokʉ̈tchê.»Tchôtchô kə̂ sə27 Ndə̂ Jezü ndə̂po lakə̂ to pö nə̈, ngâ ɛ̈chë lə̂ gûtə̂ azü nə̈ pô ngbôô sə̈
         Jezü päkëdə̂: «Mômô kä tə̂ ɛ̈chë ndə̂ tche zâ guzü zə̈, ânyë kə̈ zâ ngo
         ëma zə̈!» 28 Jezü tô rə̂ ndə̂nə̈ sə̈ tchë päkëdə̂: «Mômô nə̈ wätə̂ azü ndə̂ andjë djê
         pö Ndjapä, ânyë kə̈ mbô rə gundə̂sə̂ nə̈!»Azü yükû nə̈ ndə̂kə̂ wun ngâ kpɨ̈ngbɨ̈ rə(Mat 12.38-42)29 Ndə̂ akpûlû azü nə̈ tâkpa ndə̂ Jezü, tche sə̂ lakə̂ to rə̂ päkëdə̂: «Azü ndə̂
         tchô angêta də̈ angbongbo azü, andjë yükû nə̈ pä më mbo ngâ kpɨ̈ngbɨ̈ rə.
         Andjê wun-abô rə̂ tee-a, kütû kpɨ̈ngbɨ̈ rə ndə̂ Ndjapä mbô rə̂ balë lə̂ köbosə̂
         earə̂ ndə̂ma Ndjapä Jönâse lâme. 30 Batə̂ rə̂ ndə̂ azü gö ndə̂ Nïnîve wûn kpɨ̈ngbɨ̈ rə lə̂ köbosə̂ Jönâse, azü
         ndə̂ tchô angêta wun-adje kpɨ̈ngbɨ̈ rə lə̂ köbosə̂ Modô ndə̂ Akrə. 31 Tə̂ lo kə̂ wa ngbanga, ɛ̈chë ndə̂ tche wâtə̂ ɛ̈chë-gbïɛ̈ lə̂ gö ndə̂ âwâ də
         Ginikî adjelafô ndə̂kə̂ krʉ tchâtchu azü ndə̂ tchô angêta ndə̂kə̂ wa ngbanga
         lə̂ küma andjê, bëte tche tö lə̂ ngrɨ̈ngrɨ̈ tchô ânyë kə̈ nə̂ ndə̂kə̂ dje pö
         ndə̂ gbïɛ̈ Salomön ndə̂ küma yê wâ lanə̈ tə̂ gbölösə̂nə̈. Tchâtə, ngâ akrə
         ndə̂ tche wâ gbölö kə̈ rô Salomön kä tâ! 32 Tə̂ lo kə̂ wa ngbanga, azü gö ndə̂ Nïnîve âadje lafô la azü ndə̂ tchô angêta
         ndə̂kə̂ wa ngbanga pâ andjê bëte andjë gbôtə̂ bəndɨ kə̂ mbo rə ndə̂ andjê lə̂
         köbosə̂ pö Ndjapä ndə̂ Jönâse mû rə̂ lâme nə̂. Tchâtə, ngâ akrə ndə̂ tche
         wâ gbölö kə̈ rô Jönâse kä tâ!»Ndoka pâ wo ndə̂ lâmba(Mat 5.15; 6.22-23)33 «Akrə tôâbo wo lə̂ lâmba ndə̂kə̂ za rə̂ wü âdəndjë ndə̂kə̂ za rə̂ tchâtchâ
         lüsû-a. Tche âza rə̂ pâ ngâ rə lafô ndə̂kə̂ pa azü ndə̂ andjë li atə̂ tchâalê
         nə̈ wun tchô ndə̂ sɨ̂nyî nə̈. 34 La zə̈ wä batə̂ lâmba ndə̂ tə̂ zə̈. Âdə la zə̈ âwatə̂ tchôtchô nə̈, tə̂ zə̈
         âwa lə̂ ngbänga nə̈; âdə la zə̈ ândɨ, käko tə̂ zə̈ gbɛ̂ kä lə̂ bübü tchô.
         35 Käko la zə̈ gbö-ê, ânyë ngbänga tchô ndə̂ âwâ lə̂ zə̈ lâme doabô tə̂ yê
         dô kə̂ watə̂ bübü tchô-ê. 36 Âdə ndundu tə̂ zə̈ gbɛ̂ âwa lə̂ ngbänga tchô, ânyë ngâ tchâme-tə̂ zə̈ wâbô
         wâ lə̂ bübü tchô-ê, käko ndundu tə̂ zə̈ nə̈ gbɛ̂ âwa kraâ lə̂ ngbänga tchô,
         batə̂ rə̂ ndə̂ ngbänga lâmba tcho, ânyë kʉ̂tê zə̈ wa ngrôô lâme.»Jezü hrö la afarizïɛ̈n la a-earə̂ kə̂ nyisə̂ ndïɛ̈(Mat 23.4-36; Mar 12.38-40)37 Ndə̂ Jezü tô pö nə̈ gbɛ̂ âkâ, ngâ farizïɛ̈n ê tchë ndə̂kə̂ zɨ kɨ̈zɨ̂ bhândə̂ yê. Jezü lî kə̂ sə̂ ma kɨ̈zɨ̂ lakə̂ zɨ rə̂.
         38 Sə̂nə̈ ndə̂ farizïɛ̈n lâme wûn rə̂ pä tche djûtuabô könô yê ânyë kə̈ sə̂
         lakə̂ zɨ kɨ̈zɨ̂ lâme, tchə̂lə̂ küma yê djîngɨli-î. 39 Gbölö gbïɛ̈ tô rə̂ sə̈ tchë päkëdə̂: «Nyënyê ndə̂ afarizïɛ̈n, nyë djûtu
         kütû kʉ̂tê kangûchi la kʉ̂tê kalângʉ, praâbalë tchə̂lə̂ su nyê sɨ̂sɨ̈ la
         gʉ kə̂ zɨ ngbä la ngbongbo su. 40 Nyënyê ndə̂ küma nyê wâbô wâ lanə̈ âtə! Ndjapä ndə̂ tche mbô tchô də sûwu,
         tche mbôâbo ndjë tchô dələ̂nə̈? 41 Nyë kʉ̈ arə ndə̂ âwâ lə̂ kangûchi la kalângʉ ndə̂ nyê gbɛ̂ sə̈ a-earə̂ yûkü,
         ânyë arə gbɛ̂ wadje vuu tə̂ pö ndə̂ nyê.42 «Nyonyo kä tə̂ nyê, afarizïɛ̈n! Nyë kʉ̈ dîme ndə̂ akʉ̈kʉ̂-gûsû balë balë
         la akanyïɛ̈ arə kɨ̈ndɨ̈ gbɛ̂ sə̈ Ndjapä. Praâbalë djîrə̂ rə, lakə̂ nyində̂ Ndjapä,
         nyë wün rə̂ batə̂ mbämbä rə. Dëkë rə ndə̂ âwâ ndə̂kə̂ pa nyë mbo rə̂ âme
         kä lâme, kə̂ gboabô gbôtə̂ adɨ̂ nə̈-ê.43 «Nyonyo kä tə̂ nyê, afarizïɛ̈n! Nyë nyïndə̂ kə̂ sə tchê pâ adokʉ̈ ngendë ndə̂
         âwâ lə̂ anda kə̂ voga Ndjapä. Nyë nyïndə̂ nə̈ pä azü po ndə̂ nyê sə̂ tchô ndə̂ azü pala tchê tə̂ andjê
         tâ. 44 Nyonyo kä tə̂ nyê! Nyë wä batə̂ acho akuzü ndə̂ a wûn-âbô rə̂ wûn-î, ânyë
         âdə akrə ânə pânə̈ kə̈ wûn-âbo sə̂nə̈ pä acho akuzü kä me-a.»45 Ngâ earə̂ kə̂ nyisə̂ ndïɛ̈ tô rə̂ sə̈ tchë päkëdə̂: «Earə̂ kə̂ nyisə̂ rə, ndə̂ mo to pö kâkë âtə, mo
         sə̈ lakə̂ dro ndjë ârâ drö kä âtə-a!» 46 Jezü tô rə̂ ndə̂nə̈ sə̈ tchë päkëdə̂: «Nyonyo kä ndjë tə̂ nyê, a-earə̂ kə̂
         nyisə̂ ndïɛ̈! Bëte nyë zä rə ndə̂ âlû, ndə̂ sə̂kə̂ za rə̂ kâkä ë küma azü,
         kə̈ grʉ̂âbo ndjë rə̂ la ɛ̈ küma könô nyê ndə̂kə̂ za tîɛ̂ ngânə̈ tə̂ andjê-a.
         47 Nyonyo kä tə̂ nyê! Nyë nyïkrə acho akuzü a-earə̂ ndə̂ma Ndjapä âfû tə̂ gbölösə̂nə̈. A-earə̂ ndə̂ma Ndjapä lâme, araâta nyê kä ndə̂ âwôn
         andjê. 48 Lakə̂ mbo tə̂ rə käko, nyë nyïsə̂ nə̈ päkëdə̂ nyë gâmba pö ndə̂ rə ndə̂ araâta
         nyê mbô rə̂ alême nə̂, bëte andjë wön a-earə̂ ndə̂ma Ndjapä, ânyë nyënyê
         ndə̂ nye nə̈, nyë nyîkrə acho-kuzü andjê. 49 Bëte rə̂ kä, lə̂ köbosə̂ nə̈ ndə̂ küma Ndjapä ndə̂ âwâ lanə̈, tche tô rə̂
         päkëdə̂: ‹Mê wan-adje a-earə̂ ndə̂ma Ndjapä la abadjângele, andjê won-adje angânə̈ lə̂ gûtə̂ andjê, kə̂ mboadje angânə̈ la yûkü.› 50 Käko a âwadje ngbanga pa azü ndə̂ tchô angêta bëte a-earə̂ ndə̂ma Ndjapä ndə̂
         a wôn andjê gasa alême, ätö tə̂ lo nə̈ ndə̂ Ndjapä mbô tchîsûwu. 51 Ätö tə̂ kuzü Äbêle ndjoa ëtə̂ kuzü Zakarï ndə̂ a wôn tchë lə̂ gbâtə̂ gbalâka-ngela la tchô ndə̂ âdâka gbɛ̂ lə̂ gbölö nda Ndjapä+. Ɛn-ɛn, tə̂ lëge nə̈ më tö rə̂ sə̈ nyê, Ndjapä âwadje ngbanga pa azü ndə̂
         tchô angêta bëte azü ndə̂ a wôn andjê lâme.52 «Nyonyo kä tə̂ nyê, a-earə̂ kə̂ nyisə̂ ndïɛ̈! Nyë zä kûlïɛ̈ ndə̂ âwâ ndə̂kə̂
         pa a kro manda kə̂ wunsə̂ rə la rə̂, praâbalë nyë lîâbo andə̂ nye nə̈-a, kə̈
         kîtə̂ manda tə̂ azü ndə̂ andjë nyîndə̂ kə̂ li.»53 Ndə̂ Jezü wûtu tchâalê ndə̂ farizïɛ̈n nə̈ lâme, su a-earə̂ kə̂ nyisə̂ ndïɛ̈
         la afarizïɛ̈n jêtə̂ kə̂ kʉ andjê tə̂ yê tə̂ gbölösə̂nə̈, ânyë andjë sə̂ lakə̂
         yu tchë la pö pâ arə gbɛ̂. 54 Andjë vü tchë ndə̂kə̂ pa âdə ngâ ngbongbo pö âwutu lə̂ ma yê, andjë gbo tchë
         lə̂nə̈.
         
            
               	Nyë dɨ̈ Jen 4.8; 2 Akn 24.20-22.

Jezü yükû nə̈ sə̈ adjisîpili pä andjë toabô alû tô-ê(Mat 10.26-27)121 Lo nə̈ lâme, angbängbä azü pâlatə̂ andjê sâke sâke, ânyë âmbô rə̂ pä
         andjë sə̂ lakə̂ dɨkpu tə̂ andjê lə̂ gbâtə̂ andjê. Jezü tô rə̂ sə̈ adjisîpili ndə̂ yê dokʉ̈tchê päkëdə̂: «Äwäpä la nyê gbo tə̂ djëvö ndə̂ afarizïɛ̈n, ndə̂ ânyîndə̂ kə̈ to rə̂ pä azü ndə̂ pö ma andjê wâ ngbî tə̂kə̂ mbo rə̂
         ndə̂ andjê. 2 Rə gbɛ̂ ndə̂ âwâ wü, âwutuadje ësûwu. Pö gbɛ̂ ndə̂ a wûn-âbô sə̂nə̈ wûn,
         a âwun-adje sə̂nə̈. 3 Bëte rə̂ kä ndə̂, pö gbɛ̂ ndə̂ nyê to rə̂ lə̂ bübü tchô, a âdjeadje rə̂ ndə̂sə̂
         ngbänga. Pö ndə̂ nyë tô rə̂ lə̂ tü ngâ akrə bhâlə̂ darə ndə̂ a tchû manda
         nə̈ ëtâ, a âkrʉ me la rə̂ bhâlə̂ küma ginda ânyë kə̂ to rə̂.»Nyë kpë wa Ndjapä(Mat 10.28-31)4 «Më tö rə̂ sə̈ nyê ndə̂ araagü mê: Nyë mböäbô wa azü ndə̂ andjë won tə̂
         azü ânyë kə̂ mboabô ngâ rə mbô la tchêngbâ nə̈ lâme mbô-ê. 5 Mê toadje pö ndə̂ ngâ akrə ndə̂ nyë wâ ndə̂kə̂ mbo wa yê. Nyë mbö wa Ndjapä
         ndə̂ âdə tche âwon akrə, kə̂ wa la gbôgbô ndə̂kə̂ yi tchë bhâlə̂ wo ndə̂ âju pïï etə̂. Ɛn-ɛn, tə̂ lëge nə̈ më tö rə̂ sə̈ nyê, tchetchë kä ndə̂ nyë wâ ndə̂kə̂ mbo
         wa yê.6 «A kâbo ayɛ̈yɛ̈ anyïɛ̈nə̈ mïndûu bëte mîɛ̈-makətche bïchuû? Käko sə̂ ngâ
         nyïɛ̈nə̈ balë lə̂ gûtə̂ andjê yûâbo tə̂ Ndjapä-a. 7 Tche dɨ̂ su küma nyê nə̂ gbɛ̂. Nyë mböäbô wa mbô-ê; nyë rö ayɛ̈yɛ̈ anyïɛ̈nə̈
         lâme tə̂ gbölösə̂nə̈!»Kə̂ gamba pö ndə̂ Jezü lə̂ la azü gbɛ̂(Mat 10.32-33; 12.32; 10.19-20)8 «Më tö rə̂ sə̈ nyê: Akrə ndə̂ tchê toadje rə̂ tchâtchu azü gbɛ̂ pä anyë wätə̂
         tchandə̂ me nə̈, Modô ndə̂ Akrə âto ndjë rə̂ me tchâtchu aânje ndə̂ Ndjapä pä anyë də̈ tchandə̂ ye nə̈. 9 Praâbalë akrə ndə̂ tche vûsə̂ mê tchâtchu azü gbɛ̂ pä anyë wûn-âbo sə̂ mê-a,
         Modô ndə̂ Akrə âvu ndjë sə̂ yê me tchâtchu aânje ndə̂ Ndjapä pä anyë wûn-âbo
         sə̂ yê-a. 10 Âdə ngâ akrə âto ngbongbo pö tə̂ Modô ndə̂ Akrə, a âkoadje pö lə̂ küma yê.
         Praâbalë akrə ndə̂ tche drô Kpɨ̂ki Yingö, a âkoabô pö lə̂ küma yê tee-a.11 «Âdə a âe la nyê ndə̂kə̂ wa ngbanga pâ nyê lə̂ anda kə̂ voga Ndjapä, âdəndjë tchâtchu agbölö azü gö, nyë dɨ̈äbô su nyê dɨ̂ pâ pö ndə̂ nyê
         toadje rə̂ ndə̂kə̂ kosə̂ pö tə̂ nyê, 12 bëte kpôsə̂nə̈ lâme, Kpɨ̂ki Yingö ânyiadje sə̂ pö ndə̂ âwâ ndə̂kə̂ pa nyë
         to rə̂.»Ndoka pâ earə̂ kə̂ gbo rə ndə̂ küma yê wâbô wâ lanə̈-ê13 Ngâ akrə ndə̂ tche sə̂ lə̂ kpûlû azü nə̈ tô rə̂ sə̈ Jezü päkëdə̂: «Earə̂ kə̂
         nyisə̂ rə, to rə̂ sə̈ yîngâ mê tche krʉ̂ tchə̂lə̂ rə ngbâ bha ârâ ndə̂ tche
         gbôtâ sə̈ ârâ la tchë.» 14 Jezü tô rə̂ ndə̂nə̈ sə̈ tchë päkëdə̂: «Agü mê, tchabâ âzâ mê ndə̂kə̂ wa
         tchə̂lə̂ ngbanga lə̂ gbâtə̂ nyê, lakə̂ krʉ tchə̂lə̂ rə ndə̂ nyê tə̂ nyê?» 15 Pânə̈ Jezü tô rə̂ sə̈ azü gbɛ̂ päkëdə̂: «La nyê gbö-ê! Âwâbo pä nyë za
         su nyê pâ kə̂ gbo rə-a, bëte kə̂ gbo rə gbö ndə̂ ngâ akrə bâtabô tchîsûwu
         ndə̂ yê-a.»16 Käko Jezü tô pö la ndoka sə̈ andjê päkëdə̂: «Ngâ earə̂ kə̂ gbo rə kä la kɨ̈ndɨ̈
         ndə̂ yê ndə̂ tche gbô rə lə̂nə̈ tə̂ gbölösə̂nə̈. 17 Tche zâ küma yê kə̈ tô rə̂ päkëdə̂: ‹Më âmbo atöko? Më wâbo la tchô ndə̂kə̂
         kʉ arəgʉ ndə̂ mê tâ-a.› 18 Pânə̈ tche tô rə̂ päkëdə̂: ‹Rə ndə̂ mê mbo rə̂ wä kâkë: Më ândjo tchə̂lə̂
         agro ndə̂ mê gbɛ̂, kə̂ mbo angâ agbölö nə̈, kə̂ kʉ andjî rəgʉ, la arə ndə̂ mê
         gbɛ̂ bhâlə̂ nə̈. 19 Käko më âto rə̂ sə̈ mê la tə̂ mê päkëdə̂: Momö, rə ndə̂ zə̈ kä tâ tə̂ gbölösə̂nə̈,
         ârə̂ âmbo angbängbä ngû. Amö yatə̂ zə̈, kə̂ zɨ rə, kə̂ ndjo rə, kə̂ vu ngɨ̈.›
         20 Praâbalë Ndjapä tô rə̂ sə̈ tchë päkëdə̂: ‹Köchë ndə̂ küma zə̈ wâbô wâ
         lanə̈ âtə! Lə̂ bütchî âtə, a âyuadje kû vrö zə̈. Ânyë arə ndə̂ zə̈ gbɛ̂ ndə̂
         mo bâta rə̂ lâme, mo bäta rə̂ bëte tchabâ?›» 21 Pânə̈ Jezü kä tô rə̂ päkëdə̂: «Akrə ndə̂ tche pâla rə bëte tə̂ yê la tə̂
         yê, ânyë kə̈ wâbô wâ la rə tchâtchu Ndjapä, tche wä batə̂ köchë lâme.»Kə̂ za su pâ Ndjapä(Mat 6.25-34)22 Jezü tô rə̂ sə̈ adjisîpili ndə̂ yê päkëdə̂: «Bëte rə̂ kä më tô rə̂ sə̈ nyê:
         Nyë dɨ̈äbô su nyê dɨ̂ bëte tchîsûwu ndə̂ nyê, tə̂ pö ndə̂ kɨ̈zɨ̂ ndə̂ nyê
         zɨ rə̂, âdəndjë tə̂ pö ndə̂ lə̂ba ndə̂ nyê yu rə̂ tê nyê. 23 Bëte tchîsûwu ndə̂ akrə wä gbölö kə̈ rô kɨ̈zɨ̂. Tə̂ akrə wä gbölö kə̈ rô
         lə̂ba. 24 Nyë wünsa angbâlambô; andjë lûâbo rəgʉ-a, kə̈ sôâbo ndjë ndjî rəgʉ-a, andjë
         wâbo la ngâ tchô ndə̂kə̂ bata rə tâ-a, âdəndjë gro-a, Ndjapä kä ndə̂ âkʉ
         kɨ̈zɨ̂ sə̈ andjê. Nyë rö anyïɛ̈nə̈ tə̂ gbölösə̂nə̈! 25 Tchabâ lə̂ gûtə̂ nyê kä ndə̂ âwâ ndə̂kə̂ za ngâ lö ëpâ lö yê lə̂ köbosə̂
         kə̂ dɨ su yê? 26 Käko âdə nyë âwun-abô sə̂kə̂ mbo akpîɛ̂kpîɛ̂ rə mbô-ê, bëte giamâ kä ndə̂
         nyê dɨ su nyê tə̂ adɨ̂ nə̈? 27 Nyë wünsa anyînyî güsü, andjë mbôâbo kua-a, kə̈ sɨ̂âbo ndjë lə̂ba-a. Më
         tö rə̂ sə̈ nyê, Salomön la tə̂ yê ndə̂ tche wâ la rə tə̂ gbölösə̂nə̈, tche
         yûâbo lə̂ba ndə̂ âfû batə̂ anyînyî güsü lâme-a. 28 Ndjapä ndə̂ tche yu abë-kɨ̈ndɨ̈ ndə̂ âwâ angêta ndə̂kə̂ pa lâmbo azü yi rə̂
         atə̂lə̂ wo, ämbö atöko ânyë tchetchë la tə̂ yê yuabô lə̂ba yû ëtə̂ nyê?
         Nyënyê ndə̂kə̂ za su nyê sə̈ Ndjapä wâ kpîɛ̂kpîɛ̂ rə̂ âtə! 29 Âwâbo pä nyë sə lakə̂ dɨ su nyê tə̂ rə ndə̂ nyê zɨadje rə̂, âdəndjë rə ndə̂
         nyê ndjoadje rə̂-a. Tchə̂lə̂ küma nyê djingɨliabô djîngɨli. 30 Azü tchêbêche âtə ndə̂ andjë wûn-âbô sə̂ Ndjapä wûn kä ndə̂ âpu rə käko
         logbɛ̂. Nyënyê ndə̂ nye nə̈, Bha nyê wûnsə̂ nə̈ nə̂ pä nyë nyïndə̂ arə käko-ë.
         31 Äwäpä nyë pu köbo Gbölö gö-gbïɛ̈ ndə̂ Ndjapä dokʉ̈tchê, käko Ndjapä âkʉadje adɨ̂ arə gbɛ̂ ëpânə̈ sə̈ nyê.»Nyë päla arə ndə̂ nyê gbɛ̂ bhâ lafô(Mat 6.19-21)32 «Nyë mböäbô wa mbô-ê, aɛ̈bro-ngbaga ndə̂ Ndjapä! Bëte äfü tə̂ Bha nyê ndə̂kə̂
         za Gbölö gö-gbïɛ̈ sə̈ nyê. 33 Äwäpä nyë ka arə ndə̂ nyê kə̂ kʉ makətche nə̈ sə̈ a-earə̂ yûkü. Äwäpä nyë
         pu köbo ndə̂kə̂ gbo kədjâ-makətche ndə̂ âwâbô wâ ndə̂kə̂ ndɨ-î. Nyë päla
         arə ndə̂ nyê bhâ lafô, ânyë âyuabô yû balë-ê. Bhâye, ngâ earə̂ ngbä ndoabô
         la rə̂ tee-a, ako zɨabô ndjë rə̂ tee-a. 34 Bëte sə̂nə̈ ndə̂ rə ndə̂ nyê wâ tâ, su nyê kä ndjë tâ.»A-earə̂ kua ndə̂ andjë sə̂ bëte gbölö akrə ndə̂ andjê35 «Äwäpä nyë sə tchêtchêtchê-ë, wû tchêpâ lə̂ba ndə̂ nyê wä kpôtə̂ nyê,
         wo lâmba ndə̂ nyê wrʉ̈äbô wrʉ̂-ê. 36 Nyënyê ndjë, nyë sə̈ batə̂ a-earə̂ kua ndə̂ andjë sə̂ bëte gbölö akrə ndə̂
         andjê ndə̂ tche ê ndə̂ kpülü ndə̂kə̂ totə̂ ndə̂ köchë la ɛ̈chë, ndə̂kə̂ pa
         tche âsə̈ kangbâ yê, ânyë kə̈ sə̂ lakə̂ gʉgʉ manda, andjë kro rə̂ tə̂ yê gasa-ê.
         37 Mômô kä tə̂ a-earə̂ kua ndə̂ gbölö akrə ndə̂ andjê kângbâ yê ânyë kə̈ gbô
         andjê la lala andjê nga-ë! Ɛn-ɛn, tə̂ lëge nə̈ më tö rə̂ sə̈ nyê: Gbölö akrə
         ndə̂ andjê lâme âyu lə̂ba kua, kə̂ to rə̂ sə̈ andjê pä andjë sə bêche ndə̂kə̂
         zɨ kɨ̈zɨ̂, tchetchë la tə̂ yê âkʉ kɨ̈zɨ̂ sə̈ andjê. 38 Âdə tche âkangbâ yê la tchə̂lə̂ agrʉ̂mi âdəndjë la tchêngbâ tchə̂lə̂ agrʉ̂mi,
         ânyë kə̈ gbô andjê la lala andjê nga-ë, mômô kä tə̂ andjê!39 «Nyë djë tchə̂lə̂ pö âtə: Âdə earə̂ nda âwunsə̂ dalo ndə̂ earə̂ ngbä nə la
         rə̂, tchê gboabô tə̂ earə̂ ngbä lâme tche koa manda ndə̂ yê ndə̂kə̂ kʉ arə ndə̂
         yê tee-a. 40 Nyënyê ndjë gbɛ̂, äwäpä nyë sə tchêtchêtchê, bëte Modô ndə̂ Akrə âkadje
         ngbâ yê lə̂ dalo ndə̂ nyê wun-abô sə̂nə̈ tee-a.»Tchôtchô earə̂ kua, la ngbongbo earə̂ kua(Mat 24.45-51)41 Käko Pîêre yû Jezü päkëdə̂: «Gbölö Gbïɛ̈, mo tö ndoka âtə kütû sə̈ ârâ?
         Âdəndjë rə̂ ndə̂ mo tö rə̂ sə̈ azü gbɛ̂?» 42 Gbölö Gbïɛ̈ tô rə̂ ndə̂nə̈ sə̈ tche päkëdə̂: «Tchabâ kä ndə̂ âdə̂ djîrə̂
         earə̂ kə̂ bata rə, ânyë kə̈ wûnsə̂ rə? Tche də̈ tchanə̈ ndə̂ gbölö akrə ndə̂
         yê gbôtə̂ yê ndə̂kə̂ wun tchô pâ a-earə̂ kua ndə̂ yê, ânyë âdə lo nə̈ âta
         tâ, tche kʉ kɨ̈zɨ̂ ndə̂ andjê sə̈ andjê. 43 Mômô kä tə̂ earə̂ kua lâme ndə̂ gbölö akrə ndə̂ yê kângbâ yê kə̈ gbô tchë
         tə̂ ma kua nə̈! 44 Tə̂ lëge nə̈ më tö rə̂ sə̈ nyê, gbölö akrə nə̈ âgbotə̂ arə ndə̂ yê gbɛ̂ ëtchânə̂
         earə̂ kua nə̈ lâme ndə̂kə̂ pa tche wun tchô pânə̈. 45 Praâbalë âdə earə̂ kua nə̈ lâme âto rə̂ bhâtə̂ su yê päkëdə̂: ‹Gbölö akrə
         ndə̂ mê ndôâbo tə̂kə̂ ka-a›, ânyë kə̈ jêtə̂ kə̂ bhi aköchë la aɛ̈chë ndə̂
         andjë mbo kua, ânyë âdə tche âzɨ rə, kə̂ ndjo rə, kə̂ ndjo pî âmbo tchë, 46 gbölö akrə ndə̂ ngbâa lâme âkadje ngbâ yê kə̂ tro tchë trö, ndjë dalo ndə̂
         tche ka la rə̂, tchê wûn-âbô sə̂nə̈ tee-a. Gbölö akrə nə̈ âgroadje earə̂ kua
         nə̈, kə̂ mbo rə̂ tə̂ yê batə̂ rə̂ ndə̂ a mbo rə̂ tə̂ azü ndə̂ andjë kôsə̂ ma Ndjapä.
         47 Earə̂ kua ndə̂ tche wûnsə̂ rə ndə̂ gbölö akrə ndə̂ yê nyîndə̂ nə̈, ânyë kə̈
         nyîkrəabô ngâ rə nyîkrə balë-ê, âdəndjë rə̂ ndə̂kə̂ mbo rə gundə̂sə̂ pö ma
         yê-ê, gbölö akrə ndə̂ yê nə̈ âbhi tchë tə̂ gbölösə̂nə̈. 48 Earə̂ kua ndə̂ tche wûn-âbo sə̂ rə wûn ndə̂ gbölö akrə ndə̂ yê nyîndə̂ nə̈,
         ânyë kə̈ mbô rə ndə̂ âwâ ndə̂kə̂ pa a bhi tchë, a âbhi tchë kpîɛ̂kpîɛ̂ rə̂.
         Akrə ndə̂ a kʉ̂ rə sə̈ tchë tə̂ gbölösə̂nə̈, a âyu ndjë tchë tə̂ gbölösə̂nə̈.
         Akrə ndə̂ a gbôtə̂ rə tchânə̂ yê tə̂ gbölösə̂nə̈, a âyu ndjë kû nə̈ tə̂ gbölösə̂nə̈.»Azü âkrʉ tchə̂lə̂ tə̂ andjê tə̂ pö ndə̂ Jezü(Mat 10.34-36)49 «Më nə̈ ndə̂kə̂ yi wo pâ cho âtə. Më nyïndə̂ nə̈ tə̂ gbölösə̂nə̈ ndə̂kə̂ pa
         wo nə̈ tcho wândâ wändä dokʉ̈tchê! 50 Äwä ndə̂kə̂ pa më gbo ngâ batɛ̂me, më âwun yûkü batɛ̂me nə̈ zoo kə̂ gbo rə̂! 51 Nyë wüntî pä më nə̈ la zɨtɨ su pâ cho âtə? Më tö rə̂ sə̈ nyê pä âdə̂âbo
         käko-a. Më nə̈ ndə̂kə̂ krʉ tchə̂lə̂ azü. 52 Andə̂ tchô angaâtə, nda ndə̂ azü gü lə̂nə̈ mïndûu, azü nə̈ âkrʉ tchə̂lə̂ tə̂
         andjê: Azü vötaâ âkosə̂ azü bïchuû, azü bïchuû âkosə̂ azü vötaâ. 53 Bha bechë âkosə̂ modô ndə̂ yê, modô nə̈ kosə̂ bha nə̈. Anyï kosə̂ ɛ̈wünrə ndə̂
         yê, ɛ̈wünrə kosə̂ anyï nə̈. Anyï köchë kosə̂ nyinə̂ nə̈, nyinə̂ kosə̂ anyï
         köchë nə̈.»Nyë djë tchə̂lə̂ pö rə ndə̂ âwutu angêta54 Jezü kâ tô rə̂ sə̈ kpûlû azü nə̈ päkëdə̂: «Âdə nyë âwun ndrö ndə̂ ââlafô
         bhâ sə̂nə̈ ndə̂ lo li tâ, nyê to rə̂ gasa päkëdə̂: ‹Nyïvrö ânyiadje›, nyïvrö
         nə̈ nyi ndjë tə̂ lëge nə̈. 55 Nyë âwun yi ndə̂ âtô də ginikî, kə̂ to rə̂ päkëdə̂: ‹Tchô âwo›, tchô nə̈
         wö ndjë tə̂ lëge nə̈. 56 Nyënyê ndə̂ pö ma nyê wâ ngbî tə̂kə̂ mbo rə ndə̂ nyê âtə! Nyë wünsə̂ kə̂
         dje tchə̂lə̂ arə tchêbêche la arə tchêlafô, rə nə̈ mbo gundə̂sə̂ nə̈, atöko kä
         ndə̂ nyë wûn-âbô wûnsə̂ arə ndə̂ âmbo ndə̂ tchô angêta wûn-î?»Nyë nyïkrə pö la a-earə̂ kə̂ kosə̂ nyê(Mat 5.25-26)57 «Bëte giamâ nyënyê la tə̂ nyê, nyë wâbô ngbanga wâ pâ kə̂ mbo djîrə̂ rə-ê?
         58 Âdə momö la earə̂ kə̂ kosə̂ zə̈ nyë âsə̈ e atə̂lə̂ ngbanga, äwäpä mo mbo rə̂
         gbɛ̂ ndə̂kə̂ pa nyë nyikrə pö lâme lə̂ köbo. Ârə̂ âdəabô də̂ käko, tche e
         la mö atə̂ tchâtchu gbölö earə̂ kə̂ wa ngbanga, ânyë earə̂ kə̂ wa ngbanga nə̈
         za mö sə̈ aturûgu, aturûgu nə̈ yi mö atə̂lə̂ nda kânga. 59 Më tö rə̂ sə̈ mö, mô wutuabô tee lə̂ nda kânga nə̈ zoo kə̂ kʉ makətche gbɛ̂
         ndə̂ a yûkû nə̈ sə̈ mö lâme ânyë!»

Nyë gbötə̂ bəndɨ köbo nyê-ê131 Lo nə̈ lâme, angâ azü nə̂ kə̈ tô pö pâ azü gö ndə̂ Galilë sə̈ Jezü, ndə̂
         kömändâ Pïlâte wôn andjê, ndə̂ andjë sə̂ lakə̂ wa ngela sə̈ Ndjapä. 2 Jezü tô rə̂ ndə̂nə̈ sə̈ andjê päkëdə̂: «Nyë wüntî pä, ndə̂ a wôn azü gö
         ndə̂ Galilë lâme, änyïsə̂ nə̈ pä andjë wätə̂ agbölö a-earə̂ ngbongbo rə kə̈
         rô adɨ̂ azü gö ndə̂ Galilë gbɛ̂? 3 Âdə̂âbo käko-a, praâbalë më tö rə̂ sə̈ nyê, âdə nyë âgboabô gbôtə̂ bəndɨ
         kə̂ mbo rə ndə̂ nyê, nyê âtchu ndjë me gbɛ̂ batə̂ andjê. 4 Ânyë azü lə̂ könô gbɛ̂ tchêpâ nə̈ mïndûu manə̈ vötaâ bhâ Jerûzalêmo ndə̂ gbölö nda ndə̂ Silowë ndə̂ âgû atə̂ lafô tû pâ andjê kə̈ wôn andjê
         lâme, nyë wüntî pä andjë mbö ngbongbo rə kə̈ rô azü ndə̂ Jerûzalêmo gbɛ̂?
         5 Âdə̂âbo käko-a, praâbalë më tö rə̂ sə̈ nyê, âdə nyë âgboabô gbôtə̂ bəndɨ
         kə̂ mbo rə ndə̂ nyê-ê, nyê âtchu me gbɛ̂ batə̂ andjê.»Ndoka pâ da yö ndə̂ fîge ndə̂ âlêâbô lê-ê6 Pânə̈ Jezü tô ndoka âtə sə̈ andjê päkëdə̂: «Ngâ akrə chï da yö ndə̂ fîge
         lə̂ kɨ̈ndɨ̈ vînye ndə̂ yê. Tə̂ngâlo, tche nə̂ ndə̂kə̂ pu lêlê fîge nə̈, kə̈
         gbôâbo rə̂-a. 7 Tche tô rə̂ sə̈ earə̂ kə̂ mbo kua kɨ̈ndɨ̈ nə̈ päkëdə̂: ‹Wunsa ngâ rə: Âmbô ngû
         vötaâ angêta nə̂ ndə̂ më nə̂ ndə̂kə̂ pu lêlê fîge nə̈ lə̂nə̈, kə̈ gbôâbo
         rə̂-a. Amö ku da nə̈ ëbêche! Äwä lə̂ kɨ̈ndɨ̈ nə̈ ämbämbänə̈ bëte giamâ?›
         8 Earə̂ kə̂ mbo kua kɨ̈ndɨ̈ nə̈ tô rə̂ päkëdə̂: ‹Gbölö akrə, amö gbotâ la ngû
         âtə azə̈ kä wûn rə̂ ânyë; më âdji tchô ndrotə̂ nə̈ gbɛ̂, kə̂ tu ngbro kɨ̈ndɨ̈
         lə̂ da nə̈. 9 Ngû ngbânə̈ âtə ambêteko âleadje, praâbalë ârə̂ âleabô lê ânyë mo ku
         da nə̈ ëbêche.›»Jezü tchâ ngâ ɛ̈chë ndə̂ tche ndɨ̂ lə̂ lö sabäa10 Tə̂ngâlo, Jezü sə̂ lakə̂ nyisə̂ rə sə̈ azü lə̂ nda kə̂ voga Ndjapä lə̂ ngâ lö sabäa. 11 Ngâ ɛ̈chë ndə̂ tche wâ la käfunga kä ndjë tâ. Âmbô ngû lə̂ könô gbɛ̂ tchêpâ
         nə̈ mïndûu manə̈ vötaâ nə̂ ndə̂ ngâ ngbongbo tchozö mbo tchë, köbo ndə̂kə̂
         pa tche yorʉatə̂ yê ndjii ëlafô wâbo-a. 12 Ndə̂ Jezü wûn tchë, tche ê tchë, kə̈ tô rə̂ sə̈ tchë päkëdə̂: «Ɛ̈chë, më
         tchâ mö lə̂ tə̂kömbô ndə̂ zə̈ nə̂.» 13 Jezü tô könô yê lə̂ küma ɛ̈chë lâme, posə̂nə̈ tche yôrʉatə̂ yê ëlafô,
         kə̈ sə̂ lakə̂ voga Ndjapä.14 Praâbalë su makündji ndə̂ nda kə̂ voga Ndjapä nə̈ kʉ̂ tchë tə̂ rə ndə̂ Jezü
         mbô rə̂ ndə̂ tche tchâ tə̂kömbô lə̂ lö sabäa lâme. Tche tô rə̂ sə̈ kpûlû
         azü nə̈ päkëdə̂: «Alö kä mïndûu manə̈ balë ndə̂kə̂ pa a mbo kua lə̂nə̈, nyë
         nə̈ lə̂ alö nə̈ lâme ndə̂kə̂ pa a tcha nyê. Nyë nə̈äbô nə̂ lə̂ lö sabaä-ê.»
         15 Gbölö Gbïɛ̈ tô rə̂ ndə̂nə̈ sə̈ tchë päkëdə̂: «Nyënyê ndə̂ pö ma nyê wâ
         ngbî tə̂kə̂ mbo rə ndə̂ nyê âtə! Lə̂ lö sabäa, akrə balë balë lə̂ gbâtə̂ nyê
         zûâbo wû tə̂ bâgala ndə̂ yê âdəndjë kûndiɛ ndə̂ yê tə̂ ma rə ndə̂ tche zɨ
         rə lə̂nə̈, kə̂ e la tchë ndə̂kə̂ pa tche ndjo ngû? 16 Ânyë ɛ̈chë âtə ndə̂ a zɨ̂ tchë pâ mawo ndə̂ Abrahâmo, ndə̂ Satäa ï tchë ngbâ ngû lə̂ könô gbɛ̂ tchêpâ nə̈ mïndûu manə̈ vötaâ âtə, âfûâbo
         ndə̂kə̂ pa më ji tchë lə̂ wû lâme lə̂ lö sabäa?» 17 Pö ndə̂ Jezü tô rə̂ lâme zâ ganô tə̂ gbölösə̂nə̈ lə̂ la andjanə̈ ndə̂ andjë
         kôsə̂ yê. Praâbalë su kpûlû azü nə̈ gbɛ̂ wâ la mômô tə̂ pö ndə̂ agbölö
         arə ndə̂ Jezü sə̂ lakə̂ mbo rə̂ lâme.Ndoka pâ ndjî yö ndə̂ mütârede(Mat 13.31-32; Mar 4.30-32)18 Käko Jezü tô rə̂ päkëdə̂: «Gbölö gö-gbïɛ̈ ndə̂ Ndjapä kʉ̈tə̂ yê la giamâ? Më âto rə̂ me pä äwä batə̂ giamâ? 19 Gbölö gö-gbïɛ̈ ndə̂ Ndjapä wä batə̂ ngâ ndjî mütârede ndə̂ ngâ akrə gɨ̂ rə̂ lə̂ kɨ̈ndɨ̈ ndə̂ yê. Ndjî yö ndə̂ mütârede lâme kʉ̂,
         kə̈ kpô, kə̈ wâ batə̂ gbölö da yö. Anyïɛ̈nə̈ mbô kʉmâ andjê tə̂ matö nə̈.»Ndoka pâ djëvö(Mat 13.33)20 Jezü kä tô rə̂ päkëdə̂: «Mê âto rə̂ me pä Gbölö gö-gbïɛ̈ ndə̂ Ndjapä
         wä batə̂ giamâ? 21 Äwä batə̂ djëvö ndə̂ ngâ ɛ̈chë kʉ̂ rə̂, kə̈ gîâ rə̂ la gbölö zûwü zoo nyînyî nə̈ sûku.»Jezü tö rə̂ pä azü li lə̂ yɛ̈yɛ̈ manda(Mat 7.13-14,21-23)22 Ndə̂ Jezü sə̂ lakə̂ e atə̂ Jerûzalêmo, tche rô lə̂ ayɛ̈yɛ̈ gö la agbölö gö
         lakə̂ nyisə̂ rə sə̈ azü. 23 Ngâ akrə yû tchë päkëdə̂: «Gbölö Gbïɛ̈, azü ndə̂ andjê tchadje lə̂ kuzü
         lâme, andjë ngbâbo?» Jezü tô rə̂ sə̈ andjê päkëdə̂: 24 «Nyë kpökpo tə̂ nyê kə̂ li lə̂ yɛ̈yɛ̈ manda nə̈; bëte më tö rə̂ sə̈ nyê: Angbängbä
         azü âpu köbo ndə̂kə̂ li lə̂nə̈, kə̂ gboabô köbo tee-a.25 «Âdə earə̂ nda nə̈ âalafô ânyë kə̈ tchû manda nə̈ nə̂, nyë âsə me bhâ sûwu,
         kə̂ sə lakə̂ gʉgʉ manda nə̈, kə̂ to rə̂ päkëdə̂: ‹Gbölö Gbïɛ̈, amö kro manda
         tə̂ ârâ!› Tche âto rə̂ ndə̂nə̈ me sə̈ nyê päkëdə̂: ‹Më wûn-âbo sə̂ tchô
         ndə̂ nyë tô tâ-a!› 26 Käko nyë âto rə̂ me sə̈ tchë päkëdə̂: ‹Azə̈ zɨ̈ rə, kə̈ ndjô rə la mö, mo
         nyîsə̂ rə alême pâ köbo gö ndə̂ ârâ.› 27 Tche âkä to rə̂ me sə̈ nyê päkëdə̂: ‹Më wûn-âbo sə̂ tchô ndə̂ nyë tô tâ-a.
         Nyë gïtə̂ nyê tə̂ mê chï; nyënyê gbɛ̂ ndə̂ a-earə̂ kə̂ mbo ngbongbo rə!› 28 Tchâme kä ndə̂ kɨ̈ lakə̂ zɨ tchə̂lə̂ da jï wa tâ, lo nə̈ ndə̂ nyê wun-adje Abrahâmo
         la Izâke la Jakôbo la a-earə̂ ndə̂ma Ndjapä gbɛ̂ bhâlə̂ Gbölö gö-gbïɛ̈ ndə̂ Ndjapä. Nyënyê ndə̂ nye nə̈, a âyi nyê
         me bhâ sûwu! 29 Azü âto me dəsə̂nə̈ ndə̂ lo wutu tâ, kə̂ to ndjë dəsə̂nə̈ ndə̂ lo li tâ, dəpâ
         aga, də ginikî kə̂ nəadje kə̂ sə ma kɨ̈zɨ̂ bhâlə̂ Gbölö gö-gbïɛ̈ ndə̂ Ndjapä.
         30 Käko angâ azü lə̂ gbâtə̂ azü dəngbânə̈ ndə̂ tchô angêta, andjê âwa me tə̂
         küma nə̈. Ânyë, angâ azü tə̂ küma nə̈ ndə̂ tchô angêta, andjê âwa me tə̂
         azü dəngbânə̈.»Jezü kɨ̈ tə̂ Jerûzalêmo(Mat 23.37-39)31 Lo nə̈ lâme, angâ afarizïɛ̈n nə̂ ndola Jezü, kə̈ tô rə̂ sə̈ tchë päkëdə̂: «Amö wutu tchâtə, kə̈ ê atə̂lə̂
         ngâ gö ngbî, bëte gbïɛ̈ Hërôde nyïndə̂ kə̂ won mö.» 32 Jezü tô rə̂ ndə̂nə̈ sə̈ andjê päkëdə̂: «Nyë êë kə̈ tô rə̂ sə̈ köchë ndə̂
         tche mbo rə batə̂ grawe lâme päkëdə̂: ‹Më grö angbongbo atchozö, kə̈ tchâ a-earə̂
         tə̂kömbô angêta, la tchêlâmbo, lə̂ vötaâ lö nə̈ mê kadje kua ndə̂ mê.› 33 Praâbalë äwäpä angêta, lâmbo, la mbinə̈, mê ndəpo lə̂ wrʉ̂ ndə̂ mê etə̂,
         bëte âwâbo pä a won ngâ earə̂ ndə̂ma Ndjapä lə̂ ngâ gö ngbî-a, kütû bhâ
         Jerûzalêmo.34 «Jerûzalêmo, Jerûzalêmo, momö ndə̂ mo wôn a-earə̂ ndə̂ma Ndjapä. Azü ndə̂
         Ndjapä wân andjê sə̈ mö, mo nyê andjê la täme andjë tchû-î! Sûsunə̈ atöko
         kä ndə̂ më nyîndə̂ kə̂ pala abechë ndə̂ zə̈ ëtchâtchâ mê batə̂ anyï ngötö
         pala aɛ̈ nə̈ tchâtchâ mbrö yê, praâbalë mo nyîâbo ndə̂nə̈-a. 35 Käko gö ndə̂ nyê âwa me bhuu la tə̂ yê+. Më tö rə̂ sə̈ nyê: Nyê kä wun bata mê tee-a, zoo âwutu tə̂ lo nə̈ ndə̂ nyê
         to rə̂ päkëdə̂: ‹Äwäpä Ndjapä e tchôtchô pö pâ akrə ndə̂ tche nə̂ la rə̈
         Gbölö Gbïɛ̈.›»
         
            
               	Nyë dɨ̈ Jer 7.1-15; Aps 118.26.

Jezü tchä ngâ earə̂ tə̂kömbô141 Lə̂ ngâ lö sabäa, Jezü ê bhândə̂ ngâ makündji ndə̂ afarizïɛ̈n ndə̂kə̂ zɨ kɨ̈zɨ̂. Azü ndə̂ andjë sə̂ bhâye sə̂ lakə̂ cheko Jezü gbôô. 2 Ngâ köchë ndə̂ ngbêɛ̂ngbâ mbo tchë krʉ̂ tchâtchu yê. 3 Jezü zâ pö, kə̈ yû a-earə̂ kə̂ nyisə̂ ndïɛ̈ la afarizïɛ̈n päkëdə̂: «Nyë tö rə̂ sə̈ mê, ndïɛ̈ ndə̂ azə̂ zä köbo ndə̂kə̂
         pa a tcha akrə lə̂ lö sabäa? Âdəndjë rə̂ ndə̂ ndïɛ̈ zâbo köbo ndə̂kə̂ mbo tâ
         käko-a.» 4 Praâbalë andjë sə̂ lə̂ wûtû nə̈. Jezü zâ earə̂ tə̂kömbô nə̈, kə̈ tchâ tchë,
         kə̈ tô rə̂ sə̈ tchë päkëdə̂: «Gûgü etə̂.» 5 Pânə̈ Jezü tô rə̂ sə̈ andjê päkëdə̂: «Âdə ngâ akrə lə̂ gbâtə̂ nyê âwa la
         modô ndə̂ yê, âdəndjë bâgala ndə̂ yê ndə̂ tche tê lə̂ kudû-ngû, tchê gbɨabô
         tchë tee posə̂nə̈ ësûwu lə̂ lö sabäa?» 6 Köbo ndə̂kə̂ pa andjë to ngâ pö balë ndə̂ pö lâme wâbo-a.Nyë sə̈äbô sə̂ lə̂ ngendë ndə̂ agbölö azü-î7 Jezü wûn rə̂ ndə̂ azü ndə̂ a ê andjê ndə̂kə̂ zɨ rə, nə̂ kə̈ sə̂ lə̂ angendë
         ndə̂ agbölö azü, tche tô ndoka âtə sə̈ andjê päkëdə̂: 8 «Âdə akrə âe mö ndə̂ kɨ̈zɨ̂ lə̂ kpülü ndə̂kə̂ totə̂ ndə̂ köchë la ɛ̈chë, âwâbo
         pä mo sə lə̂ ngendë ndə̂ agbölö azü-a. A wûn-âbo sə̂ ngâ rə-a, akrə ndə̂ tche
         ê mö ndə̂ kpülü lâme, tche ê ndjë ngâ akrə ndə̂ sə̂ yê lû kə̈ rô mö. 9 Akrə ndə̂ tche ê nyê lâme, tche nə kə̂ to rə̂ sə̈ mö päkëdə̂: ‹Amö alafô,
         kə̂ gbotə̂ tchô nə̈ sə̈ akrə ndə̂ sə̂ yê lû lâme.› Mo âalafô me la ganô kə̂
         e ndə̂kə̂ sə dəngbânə̈. 10 Praâbalë âdə ngâ akrə âe mö ndə̂kə̂ zɨ kɨ̈zɨ̂, äwäpä mo sə bhângbâ nə̈,
         ndə̂kə̂ pa tche ânə nə̂, kə̂ to rə̂ sə̈ mö päkëdə̂: ‹Agü mê, amö nə kə̂ sə
         lə̂ ngendë ndə̂ agbölö azü.› Käko sə̂ zə̈ luadje lə̂ la azü gbɛ̂ ndə̂ nyê zɨ
         rə la andjê. 11 Bëte akrə ndə̂ tche mbôtə̂ yê gbölö, a âmboadje tchë tche wa kpîɛ̂kpîɛ̂ rə̂,
         ânyë akrə ndə̂ tche mbôtə̂ yê kpîɛ̂kpîɛ̂ rə̂, a âmboadje tchë tche wa gbölö.»12 Pânə̈ Jezü tô rə̂ sə̈ akrə ndə̂ tche ê tchë ndə̂ kɨ̈zɨ̂ lâme päkëdə̂: «Âdə
         mo ânyikrə kɨ̈zɨ̂ ndə̂ tchêdalo, âdəndjë andə̂ tchêndə̂gölo, amö eabô araagü
         zə̈ ê, kə̂ eabô azü pâ mawo ndə̂ zə̈ ê, kə̂ eabô arə̂mâ ndə̂ zə̈ ê, âdəndjë
         azü ndrotə̂ nda ndə̂ zə̈ ndə̂ rə ndə̂ andjê wâ tâ; bëte tə̂ngâlo, andjë âe
         ndjë mo ndə̂ kɨ̈zɨ̂ bhândə̂ andjê, käko dâkâ ndə̂ mo mbô rə̂ lâme, kä ndə̂
         andjë gï rə̂ sə̈ mö ëngbânə̈. 13 Praâbalë âdə mo âmbo kɨ̈zɨ̂ kpülü, äwäpä mo e a-earə̂ yûkü, azü ndə̂ tchâme-tə̂
         andjê ngêwele, azü ndə̂ ngâ da andjê ndɨ̂, la a-earə̂ föla. 14 Mo âwa me la mômô bëte andjê giabô rə ndə̂ zə̈ sə̈ mö ëngbânə̈ tee-a. Ndjapä
         âgiadje rə̂ sə̈ mö ëngbânə̈, tə̂ lo nə̈ ndə̂ adjîrə̂ azü joadje lə̂ kuzü.»Pö ndə̂ gbölö kpülü(Mat 22.1-10)15 Ndə̂ andjë djê pö lâme, ngânə̈ balë lə̂ gûtə̂ azü ndə̂ andjë zɨ̂ rə nə̈ tô
         rə̂ sə̈ Jezü päkëdə̂: «Mômô kä tə̂ akrə ndə̂ tche zɨ̂ kɨ̈zɨ̂ ndə̂ yê bhâlə̂
         Gbölö gö-gbïɛ̈ ndə̂ Ndjapä!» 16 Jezü tô rə̂ sə̈ tchë päkëdə̂: «Ngâ köchë mbö ngâ gbölö kpülü, kə̈ ê
         angbängbä azü ndə̂nə̈. 17 Lə̂ dalo ndə̂kə̂ zɨ kɨ̈zɨ̂ nə̈, tche wân earə̂ kua ndə̂ yê ndə̂kə̂ to rə̂ sə̈ azü
         ndə̂ a ê andjê ndə̂ kpülü nə̈ lâme päkëdə̂: ‹Nyë nə̈ atâ; bëte a nyîkrə
         rə gbɛ̂ bëte nyê nə̂.› 18 Praâbalë azü nə̈ balë balë gbɛ̂ sə̂ lakə̂ to dju nə̈ ndə̂ andjë nyîâbô nyîndə̂
         kə̂ nə-ê. Dokʉ̈ akrə nə̈ tô rə̂ sə̈ earə̂ kua nə̈ päkëdə̂: ‹Më yö ngâ kɨ̈ndɨ̈,
         äwäpä më e ndə̂kə̂ wun rə̂, më zä da zə̈! Mê nəabô tee-a.› 19 Ngânə̈ tô rə̂ sə̈ tchë päkëdə̂: ‹Më yö abâgala lə̂ könô gbɛ̂, më âe ndə̂kə̂
         jetə̂ kua la andjê. Më zä da zə̈! Mê nəabô tee-a.› 20 Ngânə̈ kä tô rə̂ päkëdə̂: ‹Më tö ɛ̈chë angaâtə; bëte rə̂ kä ndə̂ mê eabô
         tee-a.› 21 Earə̂ kua nə̈ dôtə̂ yê, kə̈ tô ndə̂ma andjê gbɛ̂ sə̈ gbölö akrə ndə̂ yê. Gbölö
         akrə nə̈ djê pö lâme, tchə̂lə̂ yê kʉ̂ tchë, tche tô rə̂ sə̈ earə̂ kua ndə̂ yê
         päkëdə̂: ‹Amö êë gasa bhâsə̂ tchô ndə̂ azü pala tchê tə̂ andjê tâ, ndjë
         lə̂ ayɛ̈yɛ̈ köbo, kə̂ e a-earə̂ yûkü, azü ndə̂ ngâ tchâme-tə̂ andjê ndɨ̂, a-earə̂
         föla, la azü ndə̂ ngâ da andjê ndɨ̂.› 22 Pânə̈ earə̂ kua nə̈ kângbâ yê, kə̈ tô rə̂ päkëdə̂: ‹Gbölö akrə, ârâ mbô
         rə gbɛ̂ ndə̂ mo tô pö ndə̂nə̈ lâme nə̂, gbô adɨ̂ tchô kä po.› 23 Käko gbölö akrə nə̈ tô rə̂ sə̈ earə̂ kua ndə̂ yê nə̈ päkëdə̂: ‹Êë kulə̂ ayɛ̈yɛ̈
         köbo, kupâ agbadja, kə̂ e azü, kə̂ to rə̂ sə̈ andjê la gbôgbô pä andjë lîlï
         ndə̂kə̂ pa tchâalê nə̈ sɨ. 24 Më tö rə̂ sə̈ nyê: Ngâ akrə balë lə̂ gûtə̂ azü ndə̂ a ê andjê dokʉ̈tchê
         lâme, zɨabô kɨ̈zɨ̂ ndə̂ mê tee-a!›»Köbo ndə̂kə̂ watə̂ djisîpili ndə̂ Jezü(Mat 10.37-38)25 Akpûlû azü sə̂ lakə̂ nə la Jezü pâ köbo. Tche djêtə̂ yê, kə̈ tô rə̂ sə̈ andjê
         päkëdə̂: 26 «Âdə akrə ânyində̂ kə̂ nə ngbâ mê, ndə̂kə̂ watə̂ djisîpili ndə̂ mê, ânyë kə̈ kôâbô kôsə̂ bha nə̈ la anyï nə̈, la ɛ̈chë ndə̂ yê, la
         abechë ndə̂ yê, la ayîngâ yê, la anyînə̂ nə̂, ânyë kə̈ kôâbô ndjë sə̂
         tə̂ yê la tə̂ yê kô-ê, tchê wabô tə̂ djisîpili ndə̂ mê tee-a. 27 Akrə ndə̂ tche zâbô yö ndə̂ gba ndə̂ yê zâ, ânyë kə̈ nə̂âbô nə̂ ngbâ mê, tche kʉ̂âbo sə̂kə̂ watə̂ djisîpili
         ndə̂ mê-a.28 «Âdə ngâ akrə lə̂ gûtə̂ nyê ânyində̂ kə̂ mbo ngâ gbölö nda ndə̂ âgû atə̂
         lafô, tche âza küma yê dokʉ̈tchê pâ makətche ndə̂ tche nyîndə̂ kə̂ mbo rə̂
         la nda nə̈, ndə̂kə̂ wun rə̂ pä makətche nə̈ kʉ̂sə̂ nə̈ ndə̂kə̂ mbo rə̂ la nda nə̈
         nə̂ gbɛ̂. 29 Ârə̂ âdəabô də̂ käko, tche âkʉ täme nda nə̈ lə̂ cho, ânyë nda nə̈ kâbô kâ-ê,
         azü gbɛ̂ ndə̂ andjë wun nda nə̈ sə lakə̂ mo tchë, 30 lakə̂ to rə̂ päkëdə̂: ‹Akrə âtə jëtə̂ kə̂ mbo nda, kə̈ wâbo la gbôgbô ndə̂kə̂
         ka rə̂-a.›31 «Âdəndjë ngâ gbïɛ̈ ânyində̂ kə̂ e la kʉ̈ʉ̈ ndə̂ ngâ gbïɛ̈, tche âza küma
         yê kə̂ to rə̂ päkëdə̂: Tchê kʉadje aturûgu ndə̂ yê sâke lə̂ könô gbɛ̂ ndə̂kə̂
         mbo kʉ̈ʉ̈ la ngâ yê ndə̂ tche wâ la aturûgu sâke tə̂ akrə gbɛ̂? 32 Âdə tche âwun-abô sə̂ tə̂ yê wûn djîrə̂, kə̂ wan azü sə̈ ngâ yê gbïɛ̈ lâme
         ndə̂ tche sə̂ tʉ̂rʉ bhâchï, ndə̂kə̂ yukû nə̈ sə̈ tchë pä anyë mbo bata kʉ̈ʉ̈
         mbô lə̂ gbâtə̂ anyê la tchë-ê.»33 Jezü kä tô rə̂ päkëdə̂: «Akrə lə̂ gûtə̂ nyê ndə̂ tche gbôâbo gbôtə̂ arə
         ndə̂ yê gbɛ̂, tchê wabô tə̂ djisîpili ndə̂ mê tee-a.»Pö ndə̂ ngbro(Mat 5.13; Mar 9.50)34 «Ngbro wätə̂ tchôtchô rə. Praâbalë âdə kötchô nə̈ âyu lə̂nə̈ nə̂, a âmbo
         tâ atöko ânyë âdaka? 35 Âmboabô tchôtchô rə lə̂ cho, âdəndjë kɨ̈ndɨ̈ balë tee-a. A âkʉ rə̂, kə̂ yi
         rə̂ fiî. Akrə ndə̂ tche wâ la tü ndə̂kə̂ dje pö la rə̂, äwäpä tche dje pö
         âtə!»

Ndoka pâ ɛ̈bro-ngbaga ndə̂ tche yû ânyë a gbô tchë(Mat 18.12-14)151 A-earə̂ kə̂ pala makətche-lapöo la a-earə̂ ngbongbo rə gbɛ̂ nə̂ ndola Jezü ndə̂kə̂
         dje tchë. 2 Afarizïɛ̈n la a-earə̂ kə̂ nyisə̂ ndïɛ̈ sə̂ lakə̂ jende tchë lakə̂ tô rə̂ päkëdə̂: «Köchë âtə mbö la sə̂ a-earə̂
         ngbongbo rə, ânyë kə̈ sə̂ lakə̂ zɨ rə la andjê!» 3 Käko Jezü tô ndoka âtə sə̈ andjê päkëdə̂: 4 «Tchanə̈bâ köchë nə̈ lə̂ gbâtə̂ nyê kä ndə̂ âwâ la aɛ̈bro-ngbaga ngbangbo
         balë, ânyë ngânə̈ balë lə̂ gûtə̂ andjê yû, ânyë tche gbôâbô gbôtə̂ adɨ̂
         nə̈ tə̂ azü vöanə̈ la lə̂ könô gbɛ̂ tchêpâ nə̈ mïndûu manə̈ voanə̈ (99) lə̂
         përä andjê, kə̂ e kə̂ pu tchanə̈ balë ndə̂ tche yü lâme zoo, kə̈ gbo tchë ânyë?
         5 Âdə tche âgbo tchë, kə̂ wa la mômô, tche âza ɛ̈bro-ngbaga lâme ëpâ kängä
         yê, 6 kə̂ gu la tchë atə̂ndə̂ yê. La tchêngbâ nə̈ tche e araagü nə̈, la azü ndə̂ andjë
         lô ndola tchë, kə̂ to rə̂ sə̈ andjê päkëdə̂: ‹Nyë nə̈ azə̈ vû ngɨ̈, bëte ɛ̈bro-ngbaga
         ndə̂ mê ndə̂ tche yû alême, më gbô tchë nə̂!›7 «Käko ndjë, më tö rə̂ sə̈ nyë: Ngâ gbölö mômô wadje bhâ lafô, bëte earə̂
         ngbongbo rə balë ndə̂ tche gbotə̂ bəndɨ kə̂ mbo rə ndə̂ yê. Mômô lâme rö andə̂
         adjîrə̂ azü tə̂ azü voanə̈ la lə̂ könô gbɛ̂ tchêpâ nə̈ mïndûu manə̈ vöanə̈
         (99) ndə̂ andjë wäbô wâ la gʉ ndə̂kə̂ gbotə̂ bəndɨ köbo andjê.»Ndoka pâ makətche ndə̂ âyû ânyë a gbô rə̂8 «Âdəndjë rə̂ ndə̂ ngâ ɛ̈chë âwa la mîɛ̈-makətche lə̂ könô gbɛ̂, ânyë ngânə̈
         balë yû, tchê zabô wo lə̂ lâmba, kə̂ gro tchâalê ndə̂ sɨ̂nyî nə̈, lakə̂ pu
         rə̂ zoo, kə̂ gbo rə̂ ânyë? 9 Âdə tche âgbo rə̂ nə̂, kə̂ e araagü nə̈, la azü ndə̂ andjë lô ndola tchë, kə̂
         to rə̂ sə̈ andjê päkëdə̂: ‹Nyë nə̈ azə̈ vû ngɨ̈, bëte mîɛ̈-makətche ndə̂ mê
         ndə̂ âyû tə̂ mê alême, më gbô rə̂ nə̂!› 10 Käko ndjë, më tö rə̂ sə̈ nyê, mômô kä lə̂ gbâtə̂ aânje ndə̂ Ndjapä bëte ngâ earə̂ ngbongbo rə balë ndə̂ tche gbôtə̂ bəndɨ kə̂ mbo rə
         ndə̂ yê.»Ndoka pâ bechë ndə̂ tche yû ânyë a gbô tchë11 Jezü kä tô rə̂ päkëdə̂: «Ngâ köchë wä la amodô ndə̂ yê bïchuû. 12 Angɨ nə̈ tô rə̂ sə̈ bha nə̈ päkëdə̂: ‹Bha më, amö kʉ andə̂ me nə̈ arə ndə̂ âwâ
         ndə̂kə̂ pa më gbo rə̂ lâme sə̈ mê.› Käko bha andjê krʉ̂ tchə̂lə̂ arə ndə̂ yê
         tə̂ amodô ndə̂ yê bïchuû lâme. 13 La tchêngbâ kpîɛ̂kpîɛ̂ lö, angɨ nə̈ kâ arə ndə̂ yê lâme gbɛ̂, ânyë kə̈ rô
         la makətche nə̈ ngrɨ̈ atə̂lə̂ ngâ gö. Bhâye, tche ndɨ̂ arə ndə̂ yê gbɛ̂ lakə̂
         mbo angbongbo rə. 14 Ndə̂ makətche nə̈ âsə̈ ka tə̂ yê gbɛ̂, ngâ gbölö gʉ tê lə̂ gö nə̈, käko tche
         wâbo la ngâ rə balë ndə̂kə̂ zɨ rə̂-a. 15 Tche ê ndə̂kə̂ pu kua bhândə̂ ngâ akrə gö nə̈. Akrə gö nə̈ lâme wân tchë bhâlə̂
         kɨ̈ndɨ̈ ndə̂kə̂ sə pâ akoso ndə̂ yê. 16 Tche wä âme la gʉ ndə̂kə̂ zɨ akɨ̈zɨ̂ ndə̂ akoso nə̈ zɨ rə̂ lâme, praâbalë ngâ
         akrə balë wâbo ndə̂kə̂ za rə̂ sə̈ tchë-a. 17 Käko tche sə̂ lakə̂ za küma yê pâ kə̂ sə ndə̂ yê lakə̂ to rə̂ päkëdə̂: ‹A-earə̂
         kua ndə̂ bha mê gbɛ̂ kä la kɨ̈zɨ̂ tə̂ gbölösə̂nə̈, ânyë më sə̂ bhâtə lakə̂
         tchu la gʉ âtə! 18 Mê adjelafô ndə̂kə̂ gu atə̂ndə̂ bha mê, kə̂ to rə̂ sə̈ tchë päkëdə̂: Bha mê,
         më mbö rə ndə̂ âkôsə̂ Ndjapä ânyë kə̈ kô ndjë sə̂ zə̈, 19 më kʉ̂âbo sə̂nə̈ ndə̂kə̂ pa mo ka wûn mê batə̂ modô ndə̂ zə̈-a, amö za mê batə̂
         ngâ earə̂ kua ndə̂ zə̈.›20 «Tche âlafô kə̈ gû atə̂ndə̂ bha nə̈. Ndə̂ gbô tchë ndə̂po ngrɨ̈ la nda nə̈, bha
         nə̈ wûn tchë, ânyë kə̈ wûn nyonyo yê tə̂ gbölösə̂nə̈, tche kpë lə̂ köbo
         yê, kə̈ tchû tchë kproô ëla krʉ̈ yê lakə̂ a ma yê. 21 Modô nə̈ tô rə̂ sə̈ tchë päkëdə̂: ‹Bha mê, më mbö ngbongbo rə ndə̂ âkôsə̂
         Ndjapä ânyë kə̈ kô ndjë sə̂ zə̈, më kʉ̂âbo sə̂nə̈ ndə̂kə̂ pa mo wun mê batə̂
         modô ndə̂ zə̈-a.› 22 Praâbalë bha nə̈ tô rə̂ sə̈ a-earə̂ kua ndə̂ yê päkëdə̂: ‹Nyë ë wândâ wändä
         kə̈ kâ la ngâ ngrɨ̈ngrɨ̈ lə̂ba ndə̂ âfû kə̈ yû rə̂ ëtə̂ yê. Nyë yü ɛ̈dage
         ëtə̂ könô yê, la dakpo ëtə̂ da yê. 23 Nyë kä la bâgala ndə̂ azə̈ mbô rə̂ pä tchë wâ la jrôâ tə̂ yê lâme, kə̂
         won tchë, azə̈ zɨ tchë, ânyë kə̂ mbo kpülü, 24 bëte modô ndə̂ mê ndə̂ nyê wun tchë âtə, tche tchû alême nə̂ ânyë kə̈ jô
         âtə, tche yû alême nə̂ ânyë më kä gbô tchë âtə.› Andjë jêtə̂ kə̂ mbo gbölö
         kpülü nə̈.25 «Tə̂ lo nə̈ lâme, gbô âyä modô lâme kä bhâlə̂ kɨ̈ndɨ̈. Ndə̂ tche âsə̈ kangbâ
         yê, kə̈ wûtu ndola nda nə̈, kə̈ djê sɨ̈kɨ̈ ndûgû la ɛ̈ngbä ndə̂ azü da rə̂.
         26 Tche ê ngâ earə̂ kua balë lə̂ gbâtə̂ a-earə̂ kua nə̈, ânyë kə̈ yû tchë tə̂
         rə ndə̂ âmbo lâme. 27 Earə̂ kua nə̈ tô rə̂ sə̈ tchë päkëdə̂: ‹Yîngâ zə̈ kângbâ yê nə̂, ânyë bha
         zə̈ wôn bâgala ndə̂ azə̈ mbô rə̂ pä tche wâ la jrôâ tə̂ yê lâme ndə̂kə̂ pa
         azə̈ zɨ tchë, bëte tche gbö modô ndə̂ yê ndə̂ gbô tchë sə̂ la sə̂nə̈.› 28 Käko tchə̂lə̂ dokʉ̈ modô nə̈ kʉ̂ tchë, ânyë tche kôsə̂ kə̂ li atə̂ tchâalê
         nə̈. Bha nə̈ wûtu, kə̈ dɨ̂ tchə̂lə̂ ma yê sə̈ tchë ndə̂kə̂ pa tche li. 29 Praâbalë tche tô rə̂ sə̈ bha nə̈ päkëdə̂: ‹Wünsa ngâ rə! Më mbö kua ndə̂
         zə̈ lə̂ angbängbä angû, më kôâbo sə̂ ma zə̈-a, praâbalë mo zâbo ndjë ngâ
         kûtiɛ̈ ɛ̈bro balë sə̈ mê ndə̂kə̂ pa më mbo ndjë kpülü la araagü mê-a. 30 Gbô rə̂ ndə̂, mo âsə̈ wun modô ndə̂ zə̈ ndə̂ tche kângbâ yê, tchetchë ndə̂
         tche ndɨ̈ arə ndə̂ zə̈ gbɛ̂ tə̂ pö ndə̂ aɛ̈chë ndə̂ kua ndə̂ andjê wâ ndə̂kə̂
         pu aköchë lâme, mo wôn bâgala ndə̂ azə̈ mbô rə̂ pä tche wa la jrôâ tə̂ yê
         lâme bëte tchë!› 31 Bha nə̈ tô rə̂ sə̈ tchë päkëdə̂: ‹Modô ndə̂ mê, mo kä ndrotə̂ mê logbɛ̂, arə
         ndə̂ mê gbɛ̂ wä ndjë tə̂ andə̂ zə̈ nə̈. 32 Praâbalë azə̈ wä âme ndə̂kə̂ mbo kpülü, kə̂ vu ngɨ̈ bëte yîngâ zə̈ âtə,
         tche tchû alême nə̂ ânyë kə̈ jô âtə, tche yû alême nə̂ ânyë a gbô tchë
         âtə!›»

Ndoka pâ ngbongbo earə̂ kə̂ bata rə161 Jezü tô rə̂ sə̈ adjisîpili ndə̂ yê päkëdə̂: «Ngâ earə̂ rə alême kä tâ ndə̂ tche wâ la ngâ akrə ndə̂
         tche zâ tchë ndə̂kə̂ wün tchô pâ arə ndə̂ yê. Azü nə̂ kə̈ tô rə̂ sə̈ earə̂
         rə lâme pä earə̂ kua ndə̂ yê kä lakə̂ ndɨ arə ndə̂ yê. 2 Gbölö akrə lâme ê earə̂ kua nə̈, kə̈ tô rə̂ sə̈ tchë päkëdə̂: ‹Pö giamâ
         kä ndə̂ më djê rə̂ tə̂ zə̈ kâkë? Amö nyisə̂ tchêngbâ kə̈ bata rə ndə̂ zə̈
         sə̈ mê! Bëte më nyî bata ndə̂nə̈ pä mo ka wûn tchô pâ arə ndə̂ mê-a.› 3 Earə̂ kə̂ bata rə lâme tô rə̂ bhâtə̂ su yê päkëdə̂: ‹Ndə̂ gbölö akrə ndə̂
         mê nyîndə̂ kə̂ ji mê tə̂ ma kua âtə, më âmbo atöko? Më wâbo la gbôgbô ndə̂kə̂
         djo kɨ̈ndɨ̈-a, ganô ndə̂kə̂ mbo jêndê pâ köbo mbö mê mbö. 4 Më wûnsə̂ rə ndə̂ mê mbo rə̂ nə̂! Âdə a âji mê tə̂ ma kua nə̂, azü zadje mê
         bhândə̂ andjê!› 5 Earə̂ kə̂ bata rə lâme ê azü ndə̂ geda ndə̂ gbölö akrə ndə̂ yê wâ lə̂ küma
         andjê balë balë gbɛ̂. Tche yû dokʉ̈ earə̂ geda nə̈ päkëdə̂: ‹Geda ndə̂ gbölö
         akrə ndə̂ mê wä lə̂ küma zə̈ atöko?› 6 Earə̂ geda nə̈ tô rə̂ päkëdə̂: ‹Tûku ndə̂ kâdâ ngbangbo balë.› Earə̂ kə̂ bata
         rə nə̈ tô rə̂ päkëdə̂: ‹Mbëtï geda ndə̂ zə̈ kä âtə. Amö sə bêche gasa-ê,
         kə̂ mbo rə̂ la mbëtï nə̈ pä äwä ngbâ tə̂ azü bïchuû la lə̂ könô gbɛ̂.›
         7 Pânə̈ tche yû ngânə̈ päkëdə̂: ‹Ânyë momö, andə̂ zə nə̈ wä atöko?› Earə̂
         geda nə̈ tô rə̂ päkëdə̂: ‹Sâke ndə̂ ndjî kändä ngbangbo balë.› Earə̂ kə̂ bata
         rə nə̈ tô rə̂ sə̈ tchë päkëdə̂: ‹Mbëtï geda ndə̂ zə̈ kä âtə. Amö mbo rə̂
         la mbëtï nə̈ päkëdə̂: Äwä sâke ndə̂ ndjî kändä tə̂ azü vöanə̈.› 8 Gbölö akrə+ ndə̂ ngbongbo earə̂ kə̂ bata rə lâme gâmba tchë bëte tche mbö rə lâme la känyï.
         Bëte azü tchêbêche âtə wä la känyï lakə̂ mbo rə sə̈ angâ andjê lə̂ gbâtə̂
         andjê, ârô azü ndə̂ Ndjapä ndə̂ andjë wâtə̂ azü ndə̂ ngbänga.»9 Jezü kä tô rə̂ sə̈ andjê päkëdə̂: «Andə̂ me nə̈, më tô rə̂ sə̈ nyë päkëdə̂:
         Arə tchêbêche âtə ndə̂ âbolo azü lâme, nyë kʉ̈ rə̂ kə̂ za könô sə̈ araagü
         nyê la rə̂, ânyë lo nə̈ ndə̂ arə nə̈ lâme âwabô wâ tchânə̂ nyê, andjê kʉadje
         nyê lə̂ anda ndə̂ logbɛ̂ logbɛ̂. 10 Akrə ndə̂ tche mbô rə djîrə̂ la akpîɛ̂kpîɛ̂ arə, tchê mboadje ndjë rə djîrə̂
         la agbölö arə. Akrə ndə̂ tche mbô mbə̈lï la akpîɛ̂kpîɛ̂ arə, tchê mboadje ndjë
         mbə̈lï la agbölö arə. 11 Âdə nyê âmboabô rə mbô djîrə̂ la arə tchêbêche âtə ndə̂ âbolo azü, tchabâ
         kä ndə̂ âkʉadje alëge arə sə̈ nyê ndə̂kə̂ pa nyë wun tchô pânə̈? 12 Âdə nyë âmboabô rə mbô djîrə̂ la arə ndə̂ âwâtə̂ andə̂ ngâ akrə, tchabâ
         kä ndə̂ âzadje rə sə̈ nyê ndə̂ âwâtə̂ andə̂ nye nə̈?13 «Earə̂ kua balë wâbo ndə̂kə̂ mbo kua sə̈ agbölö azü bïchuû-a. Bëte tchê koadje
         sə̂ ngânə̈ balë ânyë kə̂ nyiadje ndə̂ ngânə̈ balë. Âdəndjë rə̂ tchê zadje
         tə̂ yê gbɛ̂ sə̈ dokʉ̈ nə̈ ânyë kə̂ koadje sə̂ bïchuû nə̈. Âwâbo pä nyë mbo
         kua sə̈ Ndjapä, kə̂ ngbo rə̂ la kua makətche-a.»Jezü tö angâ apö ngbî ngbî(Mat 11.12-13; 5.31-32; Mar 10.11-12)14 Afarizïɛ̈n djê pö lâme gbɛ̂, kə̈ sə̂ lakə̂ mo Jezü bëte andjë nyïndə̂ makətche tə̂ gbölösə̂nə̈.
         15 Jezü tô rə̂ sə̈ andjê päkëdə̂: «Nyë nyïsə̂ nə̈ lə̂ la azü pä nyë wätə̂
         adjîrə̂ azü, praâbalë Ndjapä wûnsə̂ arə bhâlə̂ su nyê nə̂ gbɛ̂. Bëte rə ndə̂
         azü wûn rə̂ batə̂ gbölö rə, Ndjapä wün andə̂ yê nə̈ batə̂ ngâ rə ndə̂ tche
         kôsə̂ nə̈.16 «Ndïɛ̈ ndə̂ Möyîze la a-Mbëtï ndə̂ a-earə̂ ndə̂ma Ndjapä nyïsə̂ köbo sə̈ azü zoo ëtə̂ lo nə̈ ndə̂ Jâan-Batîse wûtu. Ätö tə̂ lö nə̈
         lâme, a nyïsə̂ Tchôtchô Pö ndə̂ Gbölö gö-gbïɛ̈ ndə̂ Ndjapä sə̈ azü, ânyë azü kä lakə̂ mbo gbôgbô gbɛ̂ ndə̂kə̂ li atə̂lə̂ nə̈. 17 Sə̂nə̈ kâbo tə̂ tchêlafô la tchêbêche ndə̂kə̂ ro-a, praâbalë sə̂nə̈ kä tə̂
         gbölösə̂nə̈ ndə̂kə̂ pa ngâ kpîɛ̂kpîɛ̂ rə kʉ̂tê Mbëtï-ndïɛ̈ balë yu.18 «Köchë balë balë gbɛ̂ ndə̂ tche grô ɛ̈chë ndə̂ yê ânyë kə̈ tô ngânə̈ ngbî,
         tche pû ɛ̈chë ndə̂ akrə nə̂. Ânyë akrə ndə̂ tche tô ɛ̈chë ngbâ ngâ köchë
         ndə̂ tche grô tchë, dëkë tche pû ɛ̈chë ndə̂ akrə nə̂.»Earə̂ rə la Lazäre19 «Ngâ köchë alême kä tâ ndə̂ tche wâtə̂ earə̂ rə. Tche yü kütû atchôtchô
         alə̂ba ndə̂ gbölö makətche. Tche sə̈ la sə̂nə̈ logbɛ̂, ndjë kütû kpülü la kpülü
         kä lə̂ manda ndə̂ yê. 20 Ngâ earə̂ yûkü ndə̂ rə̈ yê wû pä Lazäre kä lakə̂ lo tchâtchu manda ndə̂ yê,
         ndə̂ ku zâ kʉ̂tê yê gbɛ̂. 21 Tche kä la gʉ ndə̂kə̂ zɨ akʉzro kɨ̈zɨ̂ ndə̂ âsə lakə̂ tu bêche tchâtchâ ɛ̈ gbalâka
         kɨ̈zɨ̂ ndə̂ earə̂ rə lâme. Pâ arə lâme gbɛ̂, aɛ̈vrô nə̈, kə̂ la tchêla ku tə̂
         yê. 22 Tə̂ngâlo, earə̂ yûkü nə̈ lâme tchu-î, ânyë aânje ndə̂ Ndjapä zâ tchë, kə̈ ê la tchë bhâ ndrotə̂ Abrahâmo+. Earə̂ rə lâme tchû ndjë-ê, ânyë a chî tchë. 23 Earə̂ rə lâme wün yûkü tə̂ gbölösə̂nə̈ lə̂ tchô ndə̂ akuzü. Tche kênga la
         yê kə̈ wûn Abrahâmo la Lazäre tʉ̂rʉ tə̂ yê. 24 Käko tche ôn ngbôô kə̈ tô rə̂ päkëdə̂: ‹Bha mê Abrahâmo, amö wun nyonyo
         mê, kə̂ wan Lazäre, tche ndro küma ɛ̈ könô yê lə̂ ngû, kə̂ za rə̂ pâ tïmï
         mê, bëte më wün yûkü lə̂ wo âtə tə̂ gbölösə̂nə̈.› 25 Praâbalë Abrahâmo tô rə̂ päkëdə̂: ‹Bechë ndə̂ mê, äwäpä sə̂ pö âtə te
         lə̂ zə̈: Ndə̂ gbô mö ndə̂po la tʉ̈rʉ̂ la zə̈ bêche, mo gbö arə alême tə̂ gbölösə̂nə̈.
         Praâbalë andə̂ Lazäre, tche wün yûkü tə̂ gbölösə̂nə̈. Angaâtə, su yê zɨ̂
         nə̂, ânyë momö ndə̂ zə nə̈, mo kä lakə̂ wun yûkü. 26 Pâ arə lâme gbɛ̂, ngâ gbölö kudû ndə̂ tchə̂lə̂ nə̈ bû biî kä lə̂ gbâtə̂
         nyê la ârâ. Käko azü dəndə̂ ârâ ndə̂ andjë nyîndə̂ kə̂ ro atə̂ndə̂ nyê,
         andjê gboabô köbo tee-a, ânyë andjanə̈ dəndə̂ nyê gboabô ndjë köbo ndə̂kə̂
         wutu ëtə̂ ârâ-a.› 27 Earə̂ rə lâme tô rə̂ päkëdə̂: ‹Më zä da zə̈ bha mê, batə̂ rə nə̈ də̂ käko,
         amö wan Lazäre bhâlə̂ nda ndə̂ bha mê. 28 Bëte më kä la ayîngâ mê mïndûu, tche e kə̂ to rə̂ sə̈ andjê dokʉ̈tchê pä
         andjë nəabô nə̂ ndjë lə̂ tchô ndə̂ yûkü âtə-ê.› 29 Abrahâmo tô rə̂ ndə̂nə̈ sə̈ tchë päkëdə̂: ‹Ndïɛ̈ ndə̂ Möyîze la mbëtï ndə̂ a-earə̂ ndə̂ma Ndjapä kä lə̂ gbâtə̂ andjê, äwäpä andjë dje
         andjê.› 30 Earə̂ rə lâme tô rə̂ sə̈ tchë päkëdə̂: ‹Âdə̂âbo käko-a, bha mê Abrahâmo,
         praâbalë âdə ngâ akrə âto bhândə̂ akuzü ânyë kə̈ nə̂ pu andjê, käko andjê
         gboadje tə̂ bəndɨ kə̂ mbo rə ndə̂ andjê.› 31 Praâbalë Abrahâmo tô rə̂ päkëdə̂: ‹Âdə andjë ânyiabô nyîndə̂ kə̂ djë ma
         Möyîze la a-earə̂ ndə̂ma Ndjapä, ânyë ngâ akrə tô ndjë bhândə̂ akuzü, kə̈
         nə̂ lakə̂ tö pö sə̈ andjê, andjê djêâbo ma yê balë tee-a.›»
         
            
               	Gbölö akrə nə̈: Änyïndə̂ kə̂ to rə̂ pä gbölö ndə̂ earə̂ kə̂ wün tchô pâ
                     arə, ndə̂ âtô pö ndə̂ Jezü la tə̂ yê.

               	Nyë dɨ̈ 13.28.

Ngbongbo rə lakə̂ ko pö lə̂ küma(Mat 18.6-7,21-22; Mar 9.42)171 Jezü tô rə̂ sə̈ adjisîpili ndə̂ yê päkëdə̂: «Arə ndə̂ âmbo rə̂ pä azü te lə̂ ngbongbo rə kä tâ logbɛ̂.
         Praâbalë nyonyo kä tə̂ akrə ndə̂ tche mbô rə̂ pä angâ yê te lə̂ ngbongbo rə.
         2 Äfü pä a i ngâ gbölö täme tə̂ gɨ̈ yê, kə̂ yi tchë la rə̂ bhâlə̂ gbölö
         ngû ngbro, ärö rə̂ ndə̂kə̂ pa tche mbo rə̂ ânyë ngânə̈ balë lə̂ gbâtə̂ abechë
         âtə te lə̂ ngbongbo rə. 3 Äwäpä la nyê gbo-ê!«Âdə ngâ zə̈ âmbo ngbongbo rə tə̂ zə̈, amö nyisə̂ ngbongbo rə ndə̂ yê nə̈ sə̈
         tchë lə̂ küwû nə̈. Âdə tche âgbotə̂ bəndɨ kə̂ mbo rə ndə̂ yê nə̈, äwäpä mo
         ko pö lə̂ küma yê. 4 Âdə tche âmbo ngbongbo rə tə̂ zə̈ sûsunə̈ mïndûu manə̈ bïchuû lə̂ lo balë,
         ânyë kə̂ kângbâ yê pu mö sûsunə̈ mïndûu manə̈ bïchuû lakə̂ to rə̂ päkëdə̂:
         ‹Më gbôtə̂ köbo nə̈ nə̂›, äwäpä mo ko pö lə̂ küma yê.»Kə̂ za su sə̈ Ndjapä(Mat 17.19-20)5 Abadjângele tô rə̂ sə̈ Gbölö Gbïɛ̈ päkëdə̂: «Amö mbo rə̂ ânyë kə̂ za su ârâ sə̈ Ndjapä
         ge.» 6 Gbölö Gbïɛ̈ nə̈ tô rə̂ ndə̂nə̈ sə̈ andjê päkëdə̂: «Âdə kə̂ za su nyê sə̈
         Ndjapä âge batə̂ ndjî mütârede, nyë âto rə̂ sə̈ da yö âtə päkëdə̂: ‹Amö alafô la chëchë zə̈ gbɛ̂, kə̂
         e kə̂ chitə̂ zə̈ bhâlə̂ gbölö ngû ngbro›, da yö lâme âdjeadje nyê.»Rə ndə̂ âwâ pä earə̂ kua mbo rə̂7 «Azə̈ chï ndə̂ pö âtə: Âdə ngâ akrə lə̂ gbâtə̂ nyê âwa la ngâ earə̂ kua ndə̂
         tche djo kɨ̈ndɨ̈ âdəndjë rə̂ ndə̂ tche bata kpûlû agia. Ndə̂ tche âsə̈ wun earə̂
         kua lâme ndə̂ tche tô bhâlə̂ kɨ̈ndɨ̈ ndə̂kə̂ kangbâ yê, tchê toadje rə̂ sə̈
         tchë päkëdə̂: ‹Amö nə gasa kə̂ zɨ kɨ̈zɨ̂›? 8 Âdə̂âbo käko-a, tchê toadje rə̂ sə̈ tchë päkëdə̂: ‹Amö fa kɨ̈zɨ̂ sə̈ mê,
         pânə̈ mo yu lə̂ba tə̂ zə̈ bëte kə̂ za kɨ̈zɨ̂ nə̈ sə̈ mê. Âdə më âzɨ rə ânyë
         kə̈ ndjô rə nə̂, mô zɨadje andə̂ zə nə̈ ndjë lakə̂ ndjo rə.›9 «Ndə̂ earə̂ kua nə̈ mbô arə gbɛ̂ ndə̂ gbölö akrə ndə̂ yê yûkû nə̈ lâme, tche
         âza ayîabâ sə̈ earə̂ kua ndə̂ yê lâme? Âdə̂âbo käko-a. 10 Ârə̂ âwa ndjë me käko tə̂ andə̂ nye nə̈, ndə̂ nyë mbô arə gbɛ̂ ndə̂ a yûkû
         nə̈ sə̈ nyê, nyë tö rə̂ päkëdə̂: ‹Ârâ wätə̂ ambämbä a-earə̂ kua, ârâ mbö
         kütû rə ndə̂ âwâ pä ârâ mbo rə̂.›»Jezü tchä a-earə̂ broma lə̂ könô gbɛ̂11 Ndə̂ Jezü zâ köbo ndə̂kə̂ e atə̂ Jerûzalêmo, tche dô lə̂ agö ndə̂ Samarï la andə̂ Galilë. 12 Ndə̂ tche âsə̈ li lə̂ ngâ yɛ̈yɛ̈ gö, a-earə̂ broma lə̂ könô gbɛ̂ nə̂ lə̂ köbo
         yê, kə̈ krʉ̂ bhâchï+. 13 Andjë sə̂ lakə̂ ta wârə̂ päkëdə̂: «Jezü, Earə̂ kə̂ nyisə̂ rə, amö wun nyonyo
         ârâ!» 14 Jezü wûn andjê kə̈ tô rə̂ sə̈ andjê päkëdə̂: «Nyë êë, kə̂ mâtə̂ nyê tə̂
         a-earə̂ kə̂ wa ngela sə̈ Ndjapä+.» Ndə̂ andjë âsə̈ e, tə̂ andjê dâka-ê. 15 Ngânə̈ balë lə̂ gûtə̂ andjê ndə̂ tche wûn rə̂ pä tə̂ anyê dâka nə̂, tche dôtə̂
         yê lakə̂ voga Ndjapä lakə̂ ta wârə̂ ngbôô. 16 Tche tê tchâtchâ Jezü, kə̈ chî küma yê tə̂ cho lakə̂ za ayîabâ sə̈ tchë.
         Köchë lâme wätə̂ akrə gö ndə̂ Samarï. 17 Käko Jezü tô rə̂ päkëdə̂: «Âdə̂âbo andjê lə̂ könô gbɛ̂ kä ndə̂ më tchâ
         andjê? Adɨ̂ nə̈ mïndûu manə̈ vöanə̈ sə̈ bhâ tchêbâ? 18 Ngâ akrə balë ndə̂ tche rɨ̂ tchə̂lə̂ yê ndə̂kə̂ ka bëte kə̂ za ayîabâ sə̈ Ndjapä
         wâbo-a, kütû akrə ndə̂ ngâ gö ngbî âtə?» 19 Pânə̈ Jezü tô rə̂ sə̈ tchë päkëdə̂: «Alafô, kə̈ gû atə̂ndə̂ zə̈; kə̂ za su
         zə̈ sə̈ mê tchâ mö nə̂.»Kə̂ nə ndə̂ Gbölö gö-gbïɛ̈ ndə̂ Ndjapä(Mat 24.23-28,37-41)20 Afarizïɛ̈n yû Jezü päkëdə̂: «Kə̂ nə ndə̂ Gbölö gö-gbïɛ̈ ndə̂ Ndjapä âwa dalatchêbâ?» Jezü tô rə̂ ndə̂nə̈ sə̈ andjê päkëdə̂: «Gbölö gö-gbïɛ̈
         ndə̂ Ndjapä nəabô tee batə̂ ngâ rə ndə̂ a wun rə̂ wün-a. 21 A âtoabô rə̂ tee päkëdə̂: ‹Nyë wün rə̂, äkä tchâtə!› Âdəndjë rə̂ ‹äkä
         təbhâ!› Bëte äwäpä nyë wunsə̂ nə̈ pä Gbölö gö-gbïɛ̈ ndə̂ Ndjapä kä lə̂
         gûtə̂ nyê.»22 Pânə̈ tche tô rə̂ sə̈ adjisîpili ndə̂ yê päkëdə̂: «Angâ alö âwutuadje ndə̂
         nyê nyində̂ kə̂ wun ngâ lö balë lə̂ alö ndə̂ Modô ndə̂ Akrə, praâbalë nyê wun-abô rə̂ tee-a. 23 A âtoadje rə̂ sə̈ nyê päkëdə̂: ‹Tche kä təbhâ!› Âdəndjë rə̂ ‹tche kä tchâtə!›
         Praâbalë nyë ëäbô ê bhâye-ê, âdəndjë rə̂ nyë kpëäbô kpê bhâye-ê.
         24 Käko lo kə̂ ka ndə̂ Modô ndə̂ Akrə âwa me batə̂ rə̂ ndə̂ nyïvrö sro kpôlə̂nyä
         ânyë ngbänga nə̈ wutu dəkalâ dəkalâ lâme. 25 Praâbalë äwäpä tche wun yûkü tə̂ gbölösə̂nə̈ dokʉ̈tchê, ânyë äwäpä
         azü ndə̂ tchô angêta kosə̂ yê. 26 Rə ndə̂ âmbô alême losə̂ Nowë, ârə̂ âmbo ndjë me käko losə̂ kə̂ ka ndə̂ Modô
         ndə̂ Akrə. 27 Azü zɨ̈ rə alême lakə̂ ndjo rə, aköchë la aɛ̈chë tôtə̂ andjê zoo âwûtu ëtə̂
         lo nə̈ ndə̂ Nowë lî lə̂ âreche. Käko gbölö nyïvrö nyî, kə̈ vô katchôgbɛ̂, ânyë kə̈ wôn andjê gbɛ̂+. 28 Ârə̂ âwadje ndjë me käko batə̂ losə̂ Lôto: Azü zɨ̈ rə alême lakə̂ ndjo rə,
         andjë yö rə, kə̂ ka rə, andjë lü rə, kə̈ mbô anda. 29 Praâbalë lo nə̈ ndə̂ Lôto wûtu lə̂ Sodômo, Ndjapä wân ngâ gbölö tïmï wo
         la sûfre bhâ lafô âjrê pâ andjê batə̂ nyïvrö, kə̈ jû andjê gbɛ̂+. 30 Rə nə̈ âmbo ndjë me käko lo nə̈ ndə̂ Modô ndə̂ Akrə madje tə̂ yê lə̂ la azü.31 «Tə̂ lo nə̈ lâme, akrə ndə̂ tche sə̂ tchâmbrönda ndə̂ yê də lafô, ânyë arə
         ndə̂ yê wâ bhâ tchâalê, tchê liabô tee ndə̂kə̂ kʉ rə̂-a+. Âdəndjë akrə ndə̂ tche sə̂ bhâlə̂ kɨ̈ndɨ̈, tchê doabô tə̂ yê atə̂lə̂ manda
         ndə̂ yê tee-a. 32 Äwäpä pö ndə̂ ɛ̈chë ndə̂ Lôto+ te lə̂ nyê. 33 Akrə ndə̂ tche pû köbo ndə̂kə̂ bata tchîsûwu ndə̂ yê, tchê yuadje köbo nə̈.
         Praâbalë akrə ndə̂ tche yû köbo tchîsûwu ndə̂ yê, tchê batadje rə̂. 34 Më to rə̂ sə̈ nyê: Lə̂ bütchî âtə, azü bïchuû âloadje balë pâ ngâ kʉ̈ngrʉ;
         a âzadje ngânə̈ balë, ânyë kə̂ gbotə̂ balë nə̈. 35 Aɛ̈chë bïchuû âsəadje lakə̂ nu rə; a âzadje ngânə̈ balë, ânyë kə̂ gbotə̂
         balë nə̈. [36 Aköchë bïchuû âsəadje bhâlə̂ kɨ̈ndɨ̈; a âzadje ngânə̈ balë, ânyë kə̂ gbotə̂
         balë nə̈+.]» 37 Adjisîpili yû tchë päkëdə̂: «Gbölö Gbïɛ̈, rə nə̈ lâme âmbo bhâ tchêbâ?»
         Tche tô rə̂ sə̈ andjê päkëdə̂: «Sə̂nə̈ ndə̂ akrʉkrʉ wa tâ, sə̂nə̈ lâme akânda
         paladje tə̂ andjê tâ+.»
         
            
               	Nyë dɨ̈ Lev 13.45-46.

               	Nyë dɨ̈ Lev 14.2-3.

               	Ndə̂kə̂ to tə̂ yɛ̈yɛ̈ da 26 ëtə̂ 27, nyë dɨ̈ Jen 6.9—7.24.

               	Ndə̂kə̂ to tə̂ yɛ̈yɛ̈ da 28 ëtə̂ 29, nyë dɨ̈ Jen 18.20—19.25.

               	Nyë dɨ̈ Mat 24.17.

               	Nyë dɨ̈ Jen 19.26.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 36 lâme wâbo
                     lə̂nə̈-a. Nyë dɨ̈ Mat 24.40.

               	Nyë dɨ̈ Job 39.30.

Ndoka pâ ɛ̈chë lə̂ ndavrö la earə̂ kə̂ wa ngbanga181 Jezü tö ndoka âtə sə̈ adjisîpili ndə̂ yê, ndə̂kə̂ nyisə̂ nə̈ sə̈ andjê pä,
         äwäpä andjë to pö sə̈ Ndjapä logbɛ̂, kə̂ moabô mô tâ-ê. 2 Tche tô rə̂ sə̈ andjê päkëdə̂: «Lə̂ ngâ gö, ngâ earə̂ kə̂ wa ngbanga kädje,
         tche kpêâbo wa Ndjapä-a, kə̈ lûâbo ndjë sə̂ ngâ akrə balë-a. 3 Lə̂ gö nə̈ lâme, ngâ ɛ̈chë lə̂ ndavrö kä ndjë tâ ndə̂ tche nə tchê logbɛ̂,
         kə̂ gbo earə̂ kə̂ wa ngbanga lâme lakə̂ to rə̂ sə̈ tchë päkëdə̂: ‹Amö wa tchə̂lə̂
         ngbanga lə̂ gbâtə̂ mê la earə̂ kə̂ kosə̂ mê âtə.› 4 Earə̂ kə̂ wa ngbanga nə̈ nyîâbo tchê ndə̂nə̈-a. Pânə̈ tche tô rə̂ bhâtə̂ su
         yê päkëdə̂: ‹Tə̂ lëge nə̈ më wûnsə̂ nə̈ nə̂ pä më kpêâbo wa Ndjapä-a, kə̈
         lûâbo sə̂ ngâ akrə balë-a. 5 Praâbalë batə̂ më ndjôâbô ngû ndjô tə̂ ɛ̈chë lə̂ ndavrö âtə-ê, më âwa
         tchə̂lə̂ ngbanga ndə̂ yê, ânyë tche ka bata kâ ndə̂kə̂ ka küma mê.›» 6 Gbölö Gbïɛ̈ kä tö rə̂ sə̈ andjê päkëdə̂: «Nyë djë pö ndə̂ ngbongbo earə̂
         kə̂ wa ngbanga lâme tô rə̂! 7 Käko azü ndə̂ Ndjapä ndə̂ tche dɨ̂ andjê, ndə̂ andjë kɨ sə̈ tchë dalobiî lâme,
         tchê wabô tchə̂lə̂ ngbanga ndə̂ andjê? Tche âsə zoo ânyë kə̂ za könô sə̈ andjê?
         8 Me tö rə̂ sə̈ nyê! Tche âwa tchə̂lə̂ ngbanga ndə̂ andjê gasa-ê. Praâbalë âdə
         Modô ndə̂ Akrə âkangbâ yê, tchê gboadje azü ndə̂ andjë zâ su andjê sə̈ tchë pâ cho âtə?»Ndoka pâ farizïɛ̈n la earə̂ kə̂ pala makətche-lapöo9 Jezü kâ tô ndoka âtə sə̈ angâ azü ndə̂ andjë wûntə̂ andjë tə̂ adjîrə̂ azü
         tchâtchu Ndjapä ânyë kə̂ talusə̂ angâ andjê. 10 Tche tö rə̂ sə̈ andjê päkëdə̂: «Aköchë bïchuû ë atə̂lə̂ gbölö nda Ndjapä ndə̂kə̂ to pö sə̈ Ndjapä. Ngânə̈ də̈ farizïɛ̈n, ngânə̈ də̂ earə̂ kə̂ pala makətche-lapöo. 11 Farizïɛ̈n lâme krʉ̂ lafô ânyë kə̈ sə̂ lakə̂ to pö sə̈ Ndjapä bhâtə̂ su yê
         pä+: ‹Ndjapä, më zä ayîabâ sə̈ mö, bëte më wâbo batə̂ adɨ̂ azü gbɛ̂-a, ndə̂
         andjë wâtə̂ a-earə̂ ngbä, la a-earə̂ mbə̈lï, la azü ndə̂ andjë pu aɛ̈chë âdəndjë
         aköchë ndə̂ azü lâme-a. Më wâbo ndjë batə̂ earə̂ kə̂ pala makətche-lapöo lâme-a.
         12 Lə̂ lö mïndûu manə̈ bïchuû, më kösə̂ kɨ̈zɨ̂ sûsunə̈ bïchuû lakə̂ to pö
         sə̈ Ndjapä. Rə gbɛ̂ ndə̂ mê gbo rə̂, më kʉ̈ dîme nə̈ sə̈ mö.›13 «Earə̂ kə̂ pala makətche-lapöo lâme sə̂ andə̂ yê nə̈ bhâchï, tche kêngabô ndjë
         la yê atə̂ lafô-a. Praâbalë tche sə̈ lakə̂ bhi tchêla ngbôgo yê lakə̂ to rə̂
         päkëdə̂: ‹Ndjapä, amö wun nyonyo mê, mëmê ndə̂ më wâtə̂ earə̂ ngbongbo rə.›»
         14 Jezü kâ tö rə̂ päkëdə̂: «Më tö rə̂ sə̈ nyê: Earə̂ kə̂ pala makətche-lapöo
         lâme âsə̈ gu atə̂ndə̂ yê, dëkë tche dâka tchâtchu Ndjapä nə̂, âdə̂âbo farizïɛ̈n
         lâme-a. Bëte akrə ndə̂ tche mbôtə̂ yê gbölö, a âmboadje tchë, tche wa kpîɛ̂kpîɛ̂
         rə̂, ânyë akrə ndə̂ tche mbôtə̂ yê kpîɛ̂kpîɛ̂ rə̂, a âmboadje tchë, tche wa
         gbölö.»Jezü ë tchôtchô pö pâ angbelɛ̂-abechë(Mat 19.13-15; Mar 10.13-16)15 Azü nə̈ ndjë la angbelɛ̂-abechë sə̈ Jezü ndə̂kə̂ pa tche to könô yê ëpâ andjê.
         Ndə̂ adjisîpili wûn rə̂ käko, kə̈ sə̂ lakə̂ hro la azü nə̈. 16 Praâbalë Jezü gî abechë lâme ndola tchë, ânyë kə̈ tô rə̂ päkëdə̂: «Nyë
         gbötə̂ abechë, andjë nə̂ pu mê! Nyë kïäbô kîtə̂ köbo tə̂ andjê, bëte Gbölö gö-gbïɛ̈ ndə̂ Ndjapä wätə̂ andə̂ andjanə̈ ndə̂ andjë wâ batə̂ abechë lâme. 17 Ɛn-ɛn, tə̂ lëge nə̈ më tö rə̂ sə̈ nyê: Akrə ndə̂ tche mbôâbô mbô la sə̂ Gbölö
         gö-gbïɛ̈ ndə̂ Ndjapä batə̂ abechë âtə, tchê liabô balë atə̂lə̂ nə̈ tee-a.»Jezü la earə̂ rə(Mat 19.16-30; Mar 10.17-31)18 Ngâ makündji ndə̂ ajuîfu yü Jezü päkëdə̂: «Tchôtchô earə̂ kə̂ nyisə̂ rə,
         më âmbo atöko ânyë kə̂ gbo tchîsûwu ndə̂ logbɛ̂ logbɛ̂?» 19 Jezü tô rə̂ sə̈ tchë päkëdə̂: «Bëte giamâ kä ndə̂ mo ê mê pä tchôtchô
         akrə? Ngâ tchôtchô akrə balë wâbo-a, kütû Ndjapä balë. 20 Mo wûnsə̂ andïɛ̈ nə̂: Âwâbo pä mo pu ɛ̈chë âdəndjë köchë ndə̂ ngâ akrə-a,
         âwâbo pä mo won akrə-a, âwâbo pä mo zɨ ngbä-a, âwâbo pä mo mo yepa tə̂ ngâ
         akrə-a, äwäpä mo lusə̂ bha la anyï zə̈+.»21 Köchë lâme tô rə̂ ndə̂nə̈ päkëdə̂: «Ndə̂ gbô mê ndə̂po tə̂ bechë-ɛ̈köchë,
         më mbô arə lâme nə̂ gbɛ̂ ndjoa ëtə̂ tchô angêta.» 22 Pânə̈ ndə̂ Jezü djê pö lâme, tche tô rə̂ sə̈ tchë päkëdə̂: «Gbô ngâ rə
         balë kä po ndə̂kə̂ pa mo mbo rə̂: Äwäpä mo ka arə gbɛ̂ ndə̂ mo wâ la rə̂, kə̂
         krʉ tchə̂lə̂ makətche nə̈ tə̂ a-earə̂ yûkü, käko ânyë mô gboadje arə bhâ lafô,
         la tchêngbâ nə̈, mo nə ngbâ mê.»23 Praâbalë ndə̂ köchë lâme djê pö nə̈, nyonyo rôpâ yê, bëte tche wä la arə
         tə̂ gbölösə̂nə̈. 24 Ndə̂ Jezü wûn rə̂ ndə̂ tche sə̂ la nyonyo, kə̈ tô rə̂ päkëdə̂: «Sə̂nə̈ kâkä
         tə̂ a-earə̂ rə ndə̂kə̂ li lə̂ Gbölö gö-gbïɛ̈ ndə̂ Ndjapä! 25 Sə̂nə̈ kä tə̂ earə̂ rə ndə̂kə̂ li atə̂lə̂ Gbölö gö-gbïɛ̈ ndə̂ Ndjapä, kə̈ rô
         kə̂ li ndə̂ gia ndə̂ rə̈ yê wû pä chamö lə̂ grʉ̈ masângê.» 26 Azü ndə̂ andjë sə̂ lakə̂ dje tchë tô rə̂ päkëdə̂: «Käko tchabâ lɛ̂ɛ kä âkə̂
         tcha?» 27 Jezü tô rə̂ ndə̂nə̈ sə̈ andjê päkëdə̂: «Rə ndə̂ sə̂nə̈ kâ tə̂ azü ndə̂kə̂ mbo
         rə̂, sə̂nə̈ kâbo tə̂ Ndjapä-a.»28 Käko Pîêre tô rə̂ päkëdə̂: «Ârâ gbötə̂ arə ndə̂ ârâ gbɛ̂, ânyë kə̈ zâ
         tchêngbâ zə̈.» 29 Jezü tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈ nyê: Âdə
         ngâ akrə âgbotə̂ nda ndə̂ yê, ɛ̈chë ndə̂ yê, arə̂mâ ndə̂ yê, bha nə̈ la anyï
         nə̈, abechë ndə̂ yê bëte Gbölö gö-gbïɛ̈ ndə̂ Ndjapä, 30 tchê gboadje arə âro masə̂nə̈ ndə̂ tchô angêta, ânyë kə̂ gboadje ndjë tchîsûwu
         ndə̂ logbɛ̂ logbɛ̂ lə̂ tchîsûwu ndə̂ ânə.»Jezü kä tô pö ndə̂kə̂ tchu lakə̂ jo ndə̂ yê lə̂ kuzü(Mat 20.17-19; Mar 10.32-34)31 Jezü kʉ̈ adjisîpili ndə̂ yê lə̂ könô gbɛ̂ tchêpâ nə̈ bïchuû, kə̈ gîtə̂ yê
         la andjê bhâchï, ânyë kə̈ tô rə̂ sə̈ andjê päkëdə̂: «Nyë djë rə̂, azə̈
         âe atə̂ Jerûzalêmo ndə̂kə̂ pa pö gbɛ̂ ndə̂ a-earə̂ ndə̂ma Ndjapä mbô rə̂ lə̂ mbëtï pâ Modô ndə̂ Akrə alême, âmbo gundə̂sə̂ nə̈.32 «A âgboadje tə̂ yê tchânə̂ azü ndə̂ andjë wâbô wâtə̂ ajuîfu, andjê moadje
         tchë, kə̂ droadje tchë, kə̂ kuadje ngrʉ̂srö tə̂ yê. 33 Andjê bhiadje tchë la goto, ânyë kə̂ won-adje tchë. Lə̂ lö vötaâ nə̈, tchê
         joadje lə̂ kuzü.» 34 Praâbalë adjisîpili ndə̂ yê djêâbo tchə̂lə̂ pö lâme balë-a. Tchə̂lə̂ dju
         pö lâme wätə̂ andjê wü, ânyë andjë wûn-âbô sə̂ pö ndə̂ Jezü tô rə̂ lâme
         wûn-î.Jezü tchä ngâ earə̂ föla(Mat 20.29-34; Mar 10.46-52)35 Ndə̂ Jezü ndô la gö ndə̂ Jerikö, dëkë ngâ earə̂ föla sə̂ bêche tə̂ ma köbo
         lakə̂ yukû rə tchânə̂ azü. 36 Tche djê sɨ̈kɨ̈ kpûlû azü ndə̂ andjë ro, kə̈ yûkû rə nə̈ ndə̂ âmbo lâme.
         37 A tô rə̂ sə̈ tchë pä Jezü, akrə gö ndə̂ Näzärête kä ndə̂ âro lâme. 38 Käko tche tâ wârə̂ lakə̂ to rə̂ päkëdə̂: «Jezü, Modô ndə̂ Davîdi, amö wun nyonyo mê!» 39 Azü ndə̂ andjë sə̂ lakə̂ nə bhâtə̂ küma nə̈ hrô la tchë ndə̂kə̂ pa tche ngbo
         ma yê tâ, praâbalë tche kä tâ wârə̂ ngbôô päkëdə̂: «Modô ndə̂ Davîdi,
         amö wun nyonyo mê!»40 Jezü krʉ̂-ê, kə̈ zâma ndə̂kə̂ pa a nə la tchë sə̈ anyê. Ndə̂ tche nə̂ ndola Jezü,
         Jezü yû tchë päkëdə̂: 41 «Mo nyïndə̂ nə̈ pä më mbo giamâ tə̂ zə̈?» Tche tô rə̂ ndə̂nə̈ päkëdə̂: «Gbölö
         Gbïɛ̈, amö mbo rə̂ ndə̂kə̂ pa më ka wûn tchô.» 42 Jezü tô rə̂ sə̈ tchë päkëdə̂: «Amö wun tchô! Kə̂ za su zə̈ sə̈ mê tchâ mö
         nə̂.» 43 Posə̂nə̈, tche wûn tchô, ânyë kə̈ nə̂ ngbâ Jezü lakə̂ voga Ndjapä. Kpûlû
         azü nə̈ gbɛ̂ âsə̈ wun rə̂ käko, kə̈ sə̂ ndjë lakə̂ voga Ndjapä.
         
            
               	Tche krʉ̈ lafô ânyë kə̈ tô pö sə̈ Ndjapä bhâtə̂ su yê: Änyïndə̂ kə̂ to rə̂
                     pä tche krʉ̈ bhâchï ânyë kə̈ tô pö sə̈ Ndjapä.

               	Nyë dɨ̈ Eki 20.12-16.

Jezü la Zachë191 La tchêngbâ nə̈ ndə̂ Jezü lî lə̂ gö ndə̂ Jerikö, tche sə̂ lakə̂ ro lə̂ gö nə̈.
         2 Ngâ köchë ndə̂ rə̈ yê wü pä Zachë, ndə̂ tche wâtə̂ makündji ndə̂ a-earə̂
         kə̂ pala makətche-lapöo, tche wä la arə tə̂ gbölösə̂nə̈. 3 Zachë pû köbo ndə̂kə̂ wun rə̂ pä Jezü də̈ tchabâ? Kə̈ gbôâbo köbo ndə̂kə̂
         wun tchë-a, bëte tche wätə̂ ndöndö akrə, ânyë azü zä tchêngbâ Jezü tə̂
         gbölösə̂nə̈. 4 Käko tche kpê andə̂ yê nə̈ dokʉ̈tchê, ânyë kə̈ â lə̂ ngâ yö ndə̂ rə̈ nə̈
         wû pä sikomöre ndə̂kə̂ wun Jezü ndə̂ tche wâ ndə̂kə̂ ro lə̂ köbo nə̈ lâme.
         5 Ndə̂ Jezü wûtu sə̈ tchô nə̈ lâme, kə̈ kênga la yê kə̈ tô rə̂ sə̈ Zachë päkëdə̂:
         «Zachë, amö jre wândâ wändä, bëte angêta äwäpä me lo bhândə̂ zə̈.» 6 Zachë jrê wândâ wändä, kə̈ zâ Jezü bhândə̂ yê la mômô. 7 Ndə̂ azü wûn rə̂ käko, andjë sə̂ lakə̂ jende Jezü lakə̂ to rə̂ päkëdə̂: «Köchë
         âtə ë ndə̂kə̂ lo bhândə̂ ngâ earə̂ ngbongbo rə!» 8 Praâbalë Zachë krʉ̂ lafô tchâtchu Gbölö Gbïɛ̈ kə̈ tô rə̂ sə̈ tchë päkëdə̂:
         «Amö djë mê Gbölö Gbïɛ̈, më âkʉ ngâ tchâkalâ arə ndə̂ mê gbɛ̂ sə̈ a-earə̂
         yûkü. Âdə më âbolo ngâ akrə ânyë kə̈ kʉ̂ makətche ndə̂ yê, më âgi rə̂ ëngbânə̈
         sə̈ tchë sûsunə̈ voanə̈.» 9 Jezü tô rə̂ sə̈ tchë päkëdə̂: «Angêta, kə̂ tcha tchô ndə̂ Ndjapä lî lə̂ nda
         âtə nə̂, bëte momö ndjë gbɛ̂ mo wätə̂ ngâ akrə pâ mawo ndə̂ Abrahâmo. 10 Bëte Modô ndə̂ Akrə nə̈ ndə̂kə̂ pu lakə̂ tcha azü ndə̂ andjë yû.»Ndoka pâ makətche ndə̂ lôlo(Mat 25.14-30)11 Jezü kä tô ngâ ndoka sə̈ azü ndə̂ andjë sə̂ lakə̂ dje pö lâme. Tche tö rə̂
         bëte rə̂ ndə̂ tche ndô la gö ndə̂ Jerûzalêmo nə̂, ânyë azü nə̈ wüntî pä Gbölö gö-gbïɛ̈ ndə̂ Ndjapä âwutu angangaâtə. 12 Bëte rə̂ kä Jezü tô rə̂ päkëdə̂: «Ngâ köchë ndə̂ azü lə̂ bûngrɨ̂ ndə̂ yê
         wâtə̂ agbölö azü rô ngrɨ̈ lə̂ ngâ gö ngbî ndə̂kə̂ pa a za tchë tə̂ gbïɛ̈
         ânyë tche kangbâ yê kə̂ watə̂ gbïɛ̈ lə̂ gö ndə̂ yê. 13 Dokʉ̈tchê ndə̂kə̂ pa tche ro, tche ê angâ a-earə̂ kua ndə̂ yê lə̂ könô gbɛ̂,
         kə̈ kʉ̂ makətche ndə̂ lôlo sə̈ andjê balë balë gbɛ̂, kə̈ tô rə̂ sə̈ andjê päkëdə̂:
         ‹Nyë kʉ̈ makətche âtə, kə̂ ka rə la rə̂ zoo âwutu tə̂ lo kə̂ ka ndə̂ mê.› 14 Praâbalë azü gö ndə̂ yê kôsə̂ yê, kə̈ wân angâ azü ngbâ yê ndə̂kə̂ to
         rə̂ päkëdə̂: ‹Ârâ nyîâbo ndə̂nə̈ pä köchë âtə wätə̂ gbïɛ̈ pâ ârâ-a.›
         15 A zâ tchë tə̂ gbïɛ̈, tche kângbâ yê lə̂ gö ndə̂ yê. Käko tche ê a-earə̂
         kua ndə̂ tche kʉ̂ makətche sə̈ andjê lâme, ndə̂kə̂ yu andjê tə̂ rə ndə̂ andjë
         gbô rə̂ pânə̈. 16 Dokʉ̈ nə̈ nə̂, kə̈ tô rə̂ päkëdə̂: ‹Gbïɛ̈, makətche ndə̂ mo zâ rə̂ sə̈ më alême,
         më gbö ngânə̈ pânə̈ lə̂ könô gbɛ̂.› 17 Gbïɛ̈ nə̈ tô rə̂ sə̈ tchë päkëdə̂: ‹Sə̂nə̈ kä, mo wätə̂ djîrə̂ earə̂ kua.
         Batə̂ rə̂ ndə̂ mo mbô tchôtchô kua la kpîɛ̂kpîɛ̂ rə ndə̂ më zâ rə̂ sə̈ mö,
         më zä mö ndə̂kə̂ watə̂ goverenëre pâ agö lə̂ könô gbɛ̂.› 18 Bïchuû earə̂ kua nə̈ nə̂, kə̈ tô rə̂ päkëdə̂: ‹Gbölö Gbïɛ̈, më gbö makətche
         mïndûu pâ anə̈ ndə̂ mo zâ rə̂ sə̈ mê.› 19 Gbïɛ̈ nə̈ tô rə̂ sə̈ tchë päkëdə̂: ‹Momö, më zä mö tə̂ goverenëre pâ agö
         mïndûu.› 20 Vötaâ earə̂ kua nə̈ nə̂, kə̈ tô rə̂ päkëdə̂: ‹Gbïɛ̈, makətche ndə̂ zə̈ kä âtə.
         Më gʉ̈ä rə̂ la ndöma lə̂ba kə̈ zâ rə̂ wü. 21 Më mbö wa zə̈ bëte mo də̈ akrə ndə̂ mo kî tə̂ gbölösə̂nə̈: Mo zä rə sə̂ tchô
         ndə̂ mo bâtabô rə bâta tâ-ê, ânyë kə̈ sôâ ndjî rəgʉ sə̂nə̈ ndə̂ mo lûâbô
         rə lû tâ-ê.› 22 Gbïɛ̈ nə̈ tô rə̂ ndə̂nə̈ sə̈ tchë päkëdə̂: ‹Ngbongbo earə̂ kua! Më âwa ngbanga
         lə̂ küma zə̈ gundə̂sə̂ pö ma zə̈. Mo wûnsə̂ nə̈ nə̂ pä më də̈ akrə ndə̂ më kî
         tə̂ gbölösə̂nə̈; më zä rə sə̂ tchô ndə̂ më bâtabô rə bâta tâ-ê, ânyë
         kə̈ sôâ ndjî rəgʉ sə̂nə̈ ndə̂ më lûâbô rə lû tâ-ê. 23 Bëte giamâ kä ndə̂ mo zâbô makətche ndə̂ mê zâ bhâlə̂ gro-makətche ndə̂kə̂
         pa azü kʉ rə̂, ânyë kə̂ ka ndə̂ mê, mê gbo ngâ rə pânə̈?› 24 Pânə̈ tche tô rə̂ sə̈ andjanə̈ ndə̂ andjë sə̂ ndrotə̂ yê päkëdə̂: ‹Nyë zä
         makətche ndə̂ lôlo ndə̂ âwâ tchânə̂ yê lâme kə̂ za rə̂ sə̈ akrə ndə̂ tche wâ
         la rə̂ lə̂ könô gbɛ̂!› 25 Andjë tô rə̂ sə̈ tchë päkëdə̂: ‹Gbïɛ̈, andə̂ ye nə̈ kä tâ lə̂ könô gbɛ̂!›
         26 Gbïɛ̈ nə̈ tô rə̂ ndə̂nə̈ päkëdə̂: ‹Më tö rə̂ sə̈ nyê: Akrə ndə̂ tche wâ la
         rə, a âzadje ngânə̈ ëpânə̈ sə̈ tchë. Akrə ndə̂ tche wâbô wâ la rə, a âjiadje
         ndjë kpîɛ̂kpîɛ̂ nə̈ ndə̂ tche wâ la rə̂. 27 Andə̂ a-earə̂ kə̂ kosə̂ mê, ndə̂ andjë nyîâbô nyîndə̂ nə̈ pä më watə̂ gbïɛ̈
         ndə̂ andjê lâme, nyë nə̈ la andjê atâ, kə̈ wôn andjê kpô tchâtchu mê!›»Kə̂ li ndə̂ Jezü atə̂ Jerûzalêmo(Mat 21.1-11; Mar 11.1-11; Jan 12.12-19)28 Pânə̈ ndə̂ Jezü tô pö lâme, tche zâ köbo dokʉ̈tchê tə̂ akpûlû azü nə̈ ndə̂kə̂
         e atə̂ Jerûzalêmo. 29 Ndə̂ Jezü wûtu ndola gö ndə̂ Betefajë la gö ndə̂ Betanï, ndə̂ âwâ ndrotə̂
         aga ndə̂ a ê rə̂ tâ pä aga ndə̂ a-Olivï, tche wân adjisîpili ndə̂ yê bïchuû dokʉ̈tchê, kə̈ tô rə̂ sə̈ andjê päkëdə̂: 30 «Nyë êë atə̂lə̂ yɛ̈yɛ̈ gö ndə̂ âwâ tchâtchu nyê lâme, gbô rə̂ ndə̂ nyê
         âsə̈ li atə̂lə̂ yɛ̈yɛ̈ gö nə̈, nyê gboadje ngâ ngbavö kûndiɛ ndə̂ a tchô tchë,
         ndə̂ ngâ akrə balë âbô â pâ yê dämba-ê. Nyë zü tchë, kə̂ ka la tchë.
         31 Âdə ngâ akrə âyu nyê päkëdə̂: ‹Bëte giamâ nyë zû tchë?› Nyë tö rə̂ sə̈
         tchë päkëdə̂: ‹Gbölö Gbïɛ̈ kä ndə̂ ânyîndə̂ yê.›»32 Adjisîpili ndə̂ Jezü bïchuû lâme ê kə̈ gbô ndjë rə nə̈ batə̂ rə̂ ndə̂ Jezü
         tô rə̂ sə̈ andjê. 33 Ndə̂ andjë âsə̈ zu ngbavö kûndiɛ tə̂ da yö nə̈, a-earə̂ yê yû andjê päkëdə̂:
         «Nyë zü ngbavö kûndiɛ nə̈ bëte giamâ?» 34 Adjisîpili nə̈ tô rə̂ ndə̂nə̈ sə̈ andjê päkëdə̂: «Gbölö Gbïɛ̈ kä ndə̂ ânyîndə̂
         yê.» 35 Pânə̈ adjisîpili nə̈ kâ la ngbavö kûndiɛ nə̈ sə̈ Jezü. Andjë vrô alə̂ba ndə̂
         andjê ëpâ kûndiɛ nə̈, kə̈ mbô rə̂ pä Jezü a pâ yê. 36 Ndə̂ Jezü âsə̈ ro, azü sə̂ lakə̂ vro alə̂ba ndə̂ andjê pâ köbo tchâtchu yê.
         37 Ndə̂ Jezü âsə̈ wutu ndola gö ndə̂ Jerûzalêmo, lə̂ köbo ndə̂ âjrê tə̂ aga ndə̂
         a-Olivï, kpûlû adjisîpili ndə̂ yê sɨ̂sɨ̈ la mômô. Andjë sə̂ lakə̂ ta wârə̂
         ngbôô lakə̂ voga Ndjapä bëte akpɨ̈ngbɨ̈ rə ndə̂ Jezü mbô rə̂ ânyë andjë wûn
         rə̂. 38 Andjë tö rə̂ päkëdə̂: «Äwäpä Ndjapä e tchôtchô pö pâ Gbïɛ̈ ndə̂ tche
         nə̂ la rə̈ Gbölö Gbïɛ̈! Zɨtɨ su wä bhâ lafô, ânyë azə̈ vöga Ndjapä ndə̂
         tche sə̂ pâ arə gbɛ̂+!»39 Angâ afarizïɛ̈n ndə̂ andjë sə̂ lə̂ kpûlû azü nə̈ tô rə̂ sə̈ Jezü päkëdə̂: «Earə̂ kə̂ nyisə̂
         rə, amö hro la adjisîpili ndə̂ zə̈ pä andjë ngbo ma andjê ëtâ!» 40 Jezü tô rə̂ ndə̂nə̈ sə̈ andjê päkëdə̂: «Më tö rə̂ sə̈ nyê, âdə andjê ângbo
         ma andjê ëtâ, atäme âon-adje ngbôô!»Jezü kɨ̈ tə̂ Jerûzalêmo41 Ndə̂ Jezü wûtu ndola gö ndə̂ Jerûzalêmo, tche wûn gö nə̈ kə̈ jêtə̂ kə̂ kɨ̈
         tâ. 42 Tche tö rə̂ päkëdə̂: «Jerûzalêmo, âdə mo âwunsə̂ köbo ndə̂ âza zɨtɨ su sə̈
         mö angêta! Praâbalë angaâtə, âwû tə̂ zə̈ nə̂, köbo ndə̂kə̂ pa mo wun rə̂ wâbo-a.
         43 Bëte angâ alö âwutuadje ndə̂ a-earə̂ kə̂ kosə̂ zə̈ paladje tə̂ agbadja ndrotə̂
         zə̈ râgbâ-ê, ânyë kə̂ takpadje ndə̂ zə̈ kperə̂ la kʉ̈ʉ̈. 44 Andjê nunuadje mö tratralë la azü gö ndə̂ zə̈ gbɛ̂. Ngâ täme ndə̂ zə̈ balë
         kä wa bata pâ ngâ yê tee-a. Bëte lo nə̈ ndə̂ Ndjapä nə ndə̂kə̂ ji mö, mo wûn-âbo
         sə̂nə̈-a!»Jezü grö a-earə̂ waɛ̂che lə̂ gbölö nda Ndjapä(Mat 21.12-17; Mar 11.15-19; Jan 2.13-22)45 Pânə̈ Jezü lï lə̂ gbölö nda Ndjapä, tche jêtə̂ kə̂ gro a-earə̂ waɛ̂che, lakə̂ to rə̂ sə̈ andjê päkëdə̂: 46 «Mbëtï Ndjapä tö rə̂ päkëdə̂: ‹Nda ndə̂ mê wadje tə̂ nda kə̂ voga Ndjapä+›, praâbalë nyënyê ndə̂ nye nə̈, nyë mbô rə̂ batə̂ sə̂ tchô ndə̂ a-earə̂ ngbä
         zatə̂ andjê wü tâ!»47 Logbɛ̂, Jezü nyïsə̂ rə lə̂ gbölö nda Ndjapä. Agbölö a-earə̂ kə̂ wa ngela sə̈
         Ndjapä, la a-earə̂ kə̂ nyisə̂ ndïɛ̈, la agbölö azü ndə̂ ajuîfu, pû köbo ndə̂kə̂ mbo rə̂ pä a won Jezü. 48 Praâbalë andjë wûn-âbo sə̂ rə ndə̂ andjê mbo rə̂ ânyë kə̂ za tchë-a, bëte
         azü gbɛ̂ dëka tü andjê ndə̂kə̂ dje tchë.

Gbôgbô ndə̂ Jezü tö bhâ tchêbâ?(Mat 21.23-27; Mar 11.27-33)201 Tə̂ngâlo, Jezü sə̂ lakə̂ nyisə̂ rə sə̈ azü lə̂ gbölö nda Ndjapä lakə̂ mu Tchôtchô Pö ndə̂ Ndjapä. Agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈ la akpôkpô azü wûtu. 2 Andjë tô rə̂ sə̈ Jezü päkëdə̂: «To rə̂ sə̈ ârâ, gbôgbô giamâ kä ndə̂ mo
         mbo rə âtə la rə̂? Tchabâ kä ndə̂ âzâ gbôgbô âtə sə̈ mö?» 3 Jezü tô rə̂ ndə̂nə̈ sə̈ andjê päkëdə̂: «Mëmê ndjë gbɛ̂ më âyu nyê la ngâ
         pö. Nyë tö pö ndə̂nə̈ sə̈ mê: 4 Tchabâ âwân Jâan-Batîse ndə̂kə̂ za batɛ̂me ndə̂ ngû sə̈ azü? Ndjapä kä? Âdəndjë
         azü tchêbêche?» 5 Praâbalë andjë zâ küma andjê lə̂ gbâtə̂ andjê lakə̂ to rə̂ päkëdə̂: «Âdə
         azə̂ âto rə̂ ndə̂nə̈ sə̈ tchë päkëdə̂: ‹Ndjapä kä ndə̂ âwân Jâan,› tchê
         yuadje azə̂ päkëdə̂: ‹Bëte giamâ kä ndə̂ nyë gâmbabô pö ndə̂ Jâan gâmba-ê?›
         6 Praâbalë âdə azə̂ âto rə̂ päkëdə̂: ‹Azü kä ndə̂ âwân Jâan,› azü gbɛ̂ nyeadje
         azə̂ la täme kə̂ won azə̂! Bëte andjë gämba rə̂ la su andjê gbɛ̂ pä Jâan wätə̂
         earə̂ ndə̂ma Ndjapä.» 7 Käko andjë tô rə̂ sə̈ Jezü päkëdə̂: «Ârâ wûn-âbo sə̂ akrə ndə̂ tche wân
         Jâan ndə̂kə̂ za batɛ̂me sə̈ azü lâme-a.» 8 Jezü tô rə̂ sə̈ andjê päkëdə̂: «Mëmê ndjë gbɛ̂, mê nyiabô sə̂ akrə ndə̂
         tche zâ gbôgbô lâme sə̈ mê tee-a.»Ndoka pâ angbongbo a-earə̂ kə̂ djo kɨ̈ndɨ̈ vînye(Mat 21.33-46; Mar 12.1-12)9 La tchêngbâ nə̈ Jezü sə̂ lakə̂ to ndoka âtə sə̈ azü nə̈ päkëdə̂: «Ngâ akrə
         mbö kɨ̈ndɨ̈ vînye+, ânyë kə̈ gbôtâ ëtchânə̂ a-earə̂ kə̂ mbo kua vînye, ânyë kə̈ ê atə̂sə̂
         ngâ tchô ndə̂kə̂ sə bhâye lə̂ angâ angbängbä alö. 10 Ndə̂ lo kə̂ kʉlo lêlê vînye nə̈ âsə̈ wutu, tche wân ngâ earə̂ kua ndə̂ yê sə̈
         a-earə̂ kua vînye nə̈, ndə̂kə̂ pa andjë wän andə̂ ye nə̈ lêlê vînye nə̈ sə̈
         tchë. Praâbalë a-earə̂ kə̂ mbo kua kɨ̈ndɨ̈ vînye nə̈ bhî earə̂ kua lâme, kə̈
         grô tchë la wünwün könô yê. 11 Earə̂ kɨ̈ndɨ̈ vînye nə̈ kä wân ngâ earə̂ kua ndə̂ yê, praâbalë a-earə̂ kə̂
         mbo kua vînye nə̈ kä bhî ndjë tchë, kə̈ drô tchë, ânyë kə̈ grô tchë la
         wünwün könô yê. 12 Tche kä wân ngâ vötaâ akrə nə̈, andjë tû ku tə̂ yê, ânyë kə̈ grô tchë.
         13 Käko earə̂ kɨ̈ndɨ̈ vînye nə̈ tô rə̂ päkëdə̂: ‹Më âmbo atöko? Më âwan modô
         ndə̂ mê ndə̂ më nyîndə̂ yê tə̂ gbölösə̂nə̈, ambêteko andjê kpeadje wa yê.›
         14 Praâbalë ndə̂ a-earə̂ kə̂ mbo kua vînye nə̈ âsə̈ wun modô ndə̂ köchë lâme,
         andjë tô rə̂ lə̂ gbâtə̂ andjê päkëdə̂: ‹Earə̂ kə̂ za kɨ̈ndɨ̈ nə̈ ngbâ bha nə̈
         kä âtə. Azə̈ wön tchë-ê, ndə̂kə̂ pa kɨ̈ndɨ̈ vînye nə̈ watə̂ andə̂ azə̈ nə̈.›
         15 Andjë wûtu la tchë lə̂ kɨ̈ndɨ̈ vînye nə̈ bhâchï kə̈ wôn tchë-ê.»Jezü yû andjê päkëdə̂: «Earə̂ kɨ̈ndɨ̈ nə̈ âmbo tə̂ andjê atöko? 16 Tchê kadje, kə̂ won-adje a-earə̂ kə̂ djo kɨ̈ndɨ̈ vînye nə̈ gbɛ̂ ânyë kə̂ gbotə̂
         kɨ̈ndɨ̈ nə̈ ëtchânə̂ angâ azü ngbî.» Ndə̂ azü nə̈ djê pö lâme, andjë tô
         rə̂ päkëdə̂: «Rə nə̈ âmboabô balë tee-a!» 17 Praâbalë Jezü wûn andjê zoo kə̈ tô rə̂ päkëdə̂: «Pö lə̂ Mbëtï Ndjapä âtə
         nyïndə̂ kə̂ to rə̂ atöko? Pö nə̈ to rə̂ päkëdə̂:‹Täme ndə̂ a-earə̂ kə̂ mbo nda gbôtâ,ârə̂ kä âkə̈ mbôtə̂ yê tə̂ gbôgbô täme da nda nə̈+!›18 Akrə ndə̂ tche tê pâ täme lâme, tchə̂lə̂ yê ândjo. Âdə täme nə̈ âte pâ ngâ
         akrə, kə̂ nunu tchë bhilakata-ê.»Rə ndə̂ Sezäre, la rə ndə̂ Ndjapä(Mat 22.15-22; Mar 12.13-17)19 A-earə̂ kə̂ nyisə̂ ndïɛ̈ la agbölö a-earə̂ kə̂ wa ngela sə̈ Ndjapä wûnsə̂ nə̈
         nə̂ pä anyenyê kä ndə̂ Jezü tô ndoka lâme tə̂ anyê. Andjë nyîndə̂ kə̂ za
         Jezü posə̂nə̈, praâbalë wawa azü nə̈ mbô andjê. 20 Käko andjë sə̂ lakə̂ kparɨ Jezü. Andjë wân angâ azü ndə̂kə̂ mbotə̂ andjê âwûntî
         pä andjë də̈ adjîrə̂ azü. Azü nə̈ lâme sə̈ lakə̂ vu Jezü lə̂ köbosə̂ apö
         ma yê, ânyë andjë gbo köbo ndə̂kə̂ gbotə̂ yê ëtchânə̂ a-earə̂ gbôgbô la
         kümändëmä ndə̂ goverenëre. 21 Andjë yû tchë päkëdə̂: «Earə̂ kə̂ nyisə̂ rə, ârâ wûnsə̂ nə̈ nə̂ pä pö ndə̂
         mo to rə̂, la rə ndə̂ mo nyisə̂ nə̈ wä lə̂ köbo nə̈. Mo wûn-âbo gbölö ndə̂ akrə-a,
         praâbalë mo nyïsə̂ lëge köbo pâ rə ndə̂ âfû tə̂ su Ndjapä. 22 Amö to rə̂ sə̈ ârâ: Ndïɛ̈ ndə̂ gö ndə̂ azə̂ zä köbo ndə̂kə̂ pa a kʉ makətche-lapöo
         sə̈ gbölö gbïɛ̈ Sezäre? Âdəndjë rə̂ a kʉabô rə̂ kʉ̂ sə̈ tchë-ê?» 23 Praâbalë Jezü wûnsə̂ nə̈ nə̂ pä andjë nyïndə̂ kə̂ za pö lə̂ küma anyê, ânyë
         tche tô rə̂ sə̈ andjê päkëdə̂: 24 «Nyë mä ngâ makətche sə̈ mê. Nyîsɨ̂ la rə̈ tchabâ kä ndə̂ a mbô rə̂ pâ makətche
         âtə?» Andjë tô rə̂ päkëdə̂: «Andə̂ Sezäre kä.» 25 Jezü tô rə̂ sə̈ andjê päkëdə̂: «Käko nyë kʉ̈ arə ndə̂ âwâtə̂ andə̂ Sezäre
         sə̈ Sezäre, kə̂ kʉ arə ndə̂ âwâtə̂ andə̂ Ndjapä sə̈ Ndjapä.» 26 Lə̂ apö ndə̂ tche tô rə̂ tchâtchu azü nə̈, andjë gbôâbo ngâ ngbongbo nə̈ lə̂nə̈-a.
         Praâbalë tchə̂lə̂ küma andjê djîngɨli, ânyë andjë sə̂ gii-ï.Pö pâ kə̈ jo ndə̂ akuzü(Mat 22.23-33; Mar 12.18-27)27 Angâ asadusïɛ̈n nə̂ ndola Jezü. Andjë wätə̂ azü ndə̂ andjë tô rə̂ pä akuzü wâbo ndə̂kə̂
         jo-a+. Andjë yû Jezü päkëdə̂: 28 «Earə̂ kə̂ nyisə̂ rə, Möyîze mbö rə̂ lə̂ mbëtï sə̈ ârâ päkëdə̂: ‹Âdə köchë la ɛ̈chë âtotə̂ andjê,
         ndə̂ ɛ̈chë nə̈ zɨ̂âbô zɨ̂ ânyë köchë nə̈ tchû, yîngâ yê nə̈ âto ɛ̈chë
         nə̈ ngbâ yê ndə̂kə̂ pa tchetchë la ɛ̈chë nə̈ lâme andjë zɨ bechë la rə̈ yîngâ
         yê ndə̂ tche tchû lâme.› 29 Dëkë, angâ ayîngâ mïndûu manə̈ bïchuû kä tâ. Dokʉ̈ nə̈ tô ɛ̈chë, kə̈
         tchû tə̂ abechë ämbänə̈. 30 Bïchuû nə̈ tô ɛ̈chë nə̈ lâme, kə̈ zɨ̂âbo tə̂ yê-a, kə̈ tchû-î. 31 Vötaâ nə̈ ndjë käko-ë, zoo andjê mïndûu manə̈ bïchuû lâme gbɛ̂ tô ɛ̈chë
         lâme, kə̈ zɨ̂âbo bechë tə̂ yê-a, kə̈ tchû-î. 32 La tchêngbâ nə̈ ɛ̈chë nə̈ tchû ndjë. 33 Käko-ë, lo nə̈ ndə̂ akuzü jo, ɛ̈chë lâme âwatə̂ ɛ̈chë ndə̂ tchabâ? Bëte andjê
         mïndûu manə̈ bïchuû gbɛ̂ tô tchë nə̂.» 34 Jezü tô rə̂ ndə̂nə̈ sə̈ andjê päkëdə̂: «Azü ndə̂ tchô angêta tötə̂ andjê,
         35 praâbalë aköchë la aɛ̈chë ndə̂ Ndjapä dɨ̂ andjê tə̂ adjîrə̂ azü ndə̂kə̂ pa
         andjë jo kə̂ sə sûwu ndə̂ tchêlâmbo, andjê kä to bata tə̂ andjê tee-a. 36 Andjê kä tchu bata tee-a, bëte andjë wä batə̂ aânje. Andjë wätə̂ abechë ndə̂
         Ndjapä, bëte andjë jô lə̂ kuzü nə̂. 37 Möyîze nyîsə̂ nə̈ alême nə̂ kraâ pä akuzü âjoadje. Ädə̈ käko ânyë, lə̂
         Mbëtï Ndjapä ndə̂ âtô pö ndə̂ ngâ gbâkü dɨgbɨ ndöndö yö ndə̂ wo sə̂ lakə̂
         tcho lə̂nə̈, Möyîze ê rə̂ tə̂ Gbölö Gbïɛ̈ pä tche wätə̂ ‹Ndjapä ndə̂ Abrahâmo, Ndjapä ndə̂ Izâke, Ndjapä ndə̂ Jakôbo+.› 38 Jezü kä tô rə̂ päkëdə̂: Tche wâbo tə̂ Ndjapä ndə̂ akuzü-a, praâbalë tche
         wätə̂ Ndjapä ndə̂ azü ndə̂ andjë wä la tʉ̈rʉ̂ la andjê, bëte azü gbɛ̂ wä
         la tchîsûwu bëte tchë.» 39 Käko angâ a-earə̂ kə̂ nyisə̂ ndïɛ̈ tô rə̂ sə̈ Jezü päkëdə̂: «Earə̂ kə̂ nyisə̂
         rə, mo tö pö ndə̂ zə̈ la köbo nə̈.» 40 Bëte gʉ ndə̂kə̂ ka yu tchë la ngâ pö wâbo lə̂ andjê-a.Krîsiti la Davîdi(Mat 22.41-46; Mar 12.35-37)41 Jezü tô rə̂ sə̈ andjê päkëdə̂: «Tchïtchïnə̈ atöko kä ndə̂ azü tô rə̂ pä
         Krîsiti wätə̂ Modô ndə̂ Davîdi? 42 Davîdi tö rə̂ lə̂ mbëtï ndə̂ Apösômo päkëdə̂:‹Gbölö Gbïɛ̈ Ndjapä tö rə̂ sə̈ Gbölö Gbïɛ̈ ndə̂ mê päkëdə̂:Amö sə də ndôkö könô mê,43 zoo mê mbo rə̂ pä a-earə̂ kə̂ kösə̂ zə̈wa batə̂ mbätä ëtchâtchâ da zə̈+.›44 Davîdi ë tchë pä ‹Gbölö Gbïɛ̈›. Tchïtchïnə̈ atöko kä ndə̂ Krîsiti kä
         wa ndjë tə̂ akrə pâ mawo ndə̂ Davîdi?»Nyë mböäbô rə mbô batə̂ a-earə̂ kə̂ nyisə̂ ndïɛ̈(Mat 23.1-36; Mar 12.38-40)45 Ndə̂ angbängbä azü nə̈ gbɛ̂ sə̂ lakə̂ dje tchë, Jezü tô rə̂ sə̈ adjisîpili ndə̂ yê päkëdə̂: 46 «La nyê gbö-ê! Nyë mböäbô rə mbô batə̂ a-earə̂ kə̂ nyisə̂ ndïɛ̈ ndə̂ andjë
         nyîndə̂ kə̂ wrʉ kütû la agbölö lə̂ba, kə̈ nyîndə̂ nə̈ pä azü po ndə̂ anyê
         sə̂nə̈ ndə̂ azü pala tchê tə̂ andjê tâ. Andjë nyïndə̂ kə̂ sə lə̂ adokʉ̈ ngendë
         lə̂ anda kə̂ voga Ndjapä ndə̂ ajuîfu, la agbölö tchô tə̂ ma kɨ̈zɨ̂ ndə̂ kpülü. 47 Andjë kʉ̈ arə gbɛ̂ tə̂ aɛ̈chë lə̂ ndavrö, kə̂ to pö sə̈ Ndjapä âgu tə̂ gbölösə̂nə̈
         ndə̂kə̂ pa azü wun andjê. Ndjapä âwadje ngbanga lə̂ küma andjê tə̂ kïkï nə̈.»

               	Nyë dɨ̈ Aps 118.22.

Kə̂ kʉ rə ndə̂ ngâ ɛ̈chë lə̂ ndavrö(Mar 12.41-44)211 Jezü kênga la yê kə̈ wûn a-earə̂ rə ndə̂ andjë sə̂ lakə̂ kʉ makətche ëlə̂ sandûgu
         ndə̂ gbölö nda Ndjapä. 2 Tche wûn ndjë ngâ ɛ̈chë lə̂ ndavrö, ndə̂ tche wâtə̂ earə̂ yûkü. Ɛ̈chë lâme
         nə̂ la mîɛ̈-makətche bïchuû kə̈ kʉ̂ rə̂ lə̂ sandûgu nə̈. 3 Jezü tô rə̂ päkëdə̂: «Tə̂ lëge nə̈, më tö rə̂ sə̈ nyê: Ɛ̈chë yûkü lə̂ ndavrö
         âtə kʉ̈ makətche lə̂ sandûgu lâme ârô adɨ̂ azü gbɛ̂. 4 Bëte adɨ̂ azü gbɛ̂ kʉ̈ makətche ndə̂ âwâ lə̂ la andjê tə̂ mbämbä rə, praâbalë
         tchetchë, lə̂ yûkü ndə̂ yê, tche kʉ̈ dɨ̂ makətche kɨ̈zɨ̂ ndə̂ yê gbɛ̂.»Jezü tö pö ndə̂kə̂ ndɨ ndə̂ gbölö nda Ndjapä(Mat 24.1-2; Mar 13.1-2)5 Angâ azü sə̈ lakə̂ to pö ndə̂ gbölö nda Ndjapä ndə̂ a mbô rə̂ la täme ndə̂ âfû tə̂ gbölösə̂nə̈ la arə ndə̂ a kʉ rə̂ sə̈ Ndjapä
         lə̂ gbölö nda nə̈. Jezü tô rə̂ ndə̂nə̈ sə̈ andjê päkëdə̂: 6 «Lo nə̈ âwutuadje ndə̂ atäme gbɛ̂ ndə̂ a tchôngolo rə̂ pâ angâ andjê lâme,
         ârə̂ âtu me gbɛ̂ ëbêche. Ngâ täme balë kä wa bata pâ ngâ yê tee-a.»Arə nyonyo la arə gbôgbô ânəadje(Mat 24.3-14; Mar 13.3-13)7 Andjë yû Jezü päkëdə̂: «Earə̂ kə̂ nyisə̂ rə, rə nə̈ lâme âmbo dalatchêbâ?
         Sɨ̂nyî rə giamâ kä ndə̂ ânyiadje sə̂ lö ndə̂ arə nə̈ lâme wutu lə̂nə̈?» 8 Jezü tô rə̂ ndə̂nə̈ sə̈ andjê päkëdə̂: «La nyë gbö-ê, ngâ akrə böloabô
         nyê bôlo-ê! Bëte angbängbä azü ânəadje la rə̈ mê, kə̂ to rə̂ päkëdə̂: ‹Anyenyê
         kä ndə̂ âdə̂ Krîsiti› andjê toadje rə̂ me päkëdə̂: ‹Lo nə̈ tâ tâ nə̂!› Praâbalë
         nyë zäbô tchêngbâ andjê zâ-ê! 9 Âdə nyë âdje pö ndə̂ akʉ̈ʉ̈, la apö ndə̂ azü alafô la rə̂ tə̂ agbölö azü
         gö, wawa mböäbô nyê mbô-ê. Bëte äwäpä arə nə̈ lâme wutu dokʉ̈tchê. Praâbalë
         tchîsûwu nə̈ wâbo ndə̂kə̂ krʉ angangaâtə-a.» 10 Pânə̈ Jezü kä tô rə̂ sə̈ andjê päkëdə̂: «Angâ azü gö âadje lafô ndə̂kə̂
         mbo kʉ̈ʉ̈ la angâ azü gö. Ngâ gbölö gö-gbïɛ̈ âadje lafô ndə̂kə̂ mbo kʉ̈ʉ̈
         la ngâ gbölö gö-gbïɛ̈; 11 acho âtroadje tə̂ gbölösə̂nə̈, ânyë lə̂ angâ atchô ngbî ngbî, gbölö gʉ
         âmbo me tə̂ gbölösə̂nə̈, angbongbo atə̂kömbô âkʉadje azü kulə̂ angâ agö;
         agbölö arə ndə̂ âza wa lə̂ azü la asɨ̂nyî rə, âtoadje bhâ lafô ânyë kə̂
         nə. 12 Praâbalë dokʉ̈tchê ndə̂kə̂ pa rə nə̈ lâme wutu, a âkʉadje nyê, kə̂ mboadje nyê
         la yûkü, ndjë kə̂ eadje la nyê bhâlə̂ anda kə̂ voga Ndjapä ndə̂kə̂ pa a wa ngbanga pâ nyê. A âyiadje nyê lə̂ nda kânga; ânyë a â-eadje
         la nyê atə̂ tchâtchu agbïɛ̈ la agoverenëre bëte mê. 13 Kə̂ mbo nyê la yûkü lâme mbö rə̂ ndə̂kə̂ pa nyë to pö ndə̂ mê lə̂ la azü
         gbɛ̂. 14 Nyë zä rə̂ lə̂ küma nyê päkëdə̂: Âwâbo pä nyë dɨ su nyê dokʉ̈tchê tə̂
         pö ndə̂ âwâ pä nyë to rə̂ ndə̂kə̂ kosə̂ pö tə̂ nyê-a. 15 Bëte mëmê la tə̂ mê, mê zadje pö sə̈ nyê ndə̂kə̂ to rə̂, kə̂ mbo rə̂ pä küma
         nyê wa lanə̈. Apö lâme, azü ndə̂ andjë kôsə̂ nyê wâbo ndə̂kə̂ to ndjë ngâ
         pö ngbî ndə̂nə̈, âdəndjë ndə̂kə̂ kosə̂ nə̈-a. 16 Arabha nyê la araanyï nyê, arə̂mâ ndə̂ nyê, araagü nyê, andjê kʉadje nyê
         tchânə̂ agbölö azü. Andjê won-adje angbängbä azü lə̂ gbâtə̂ nyê. 17 Azü gbɛ̂ âkoadje sə̂ nyê bëte mê. 18 Praâbalë ngâ su küma nyê balë yuabô tee-a. 19 Nyë rʉ̈ätə̂ su nyê! Käko ânyë kə̂ tchadje lə̂ tchîsûwu ndə̂ nyê.»Jezü tö pö ndə̂kə̂ ndɨ ndə̂ Jerûzalêmo(Mat 24.15-21; Mar 13.14-19)20 «Âdə nyë âwun aturûgu ndə̂ andjë tâkpa ndə̂ Jerûzalêmo, äwäpä nyë wünsə̂ nə̈ pä a ândɨadje Jerûzalêmo angangaâtə. 21 Käko azü ndə̂ andjë sə̂ bhâ Judë, andjê kpeadje atə̂lə̂ pölöngbö aga, andjänə̈
         ndə̂ andjë sə̂ lə̂ Jerûzalêmo, andjê âwutuadje, andjänə̈ ndə̂ andjë sə̂ bhâlə̂
         kɨ̈ndɨ̈, andjê guabô atə̂ lakpô tee-a. 22 Bëte lo nə̈ lâme wadje tə̂ lo nə̈ ndə̂ Ndjapä bhiadje azü ndə̂ yê ngbâ kə̂ mbo
         ngbongbo rə ndə̂ andjê, ânyë pö gbɛ̂ ndə̂ Mbëtï Ndjapä tô rə̂ watə̂ lëge
         nə̈+. 23 Lə̂ alö nə̈ lâme, nyonyo kä tə̂ aɛ̈chë ndə̂ andjë wâ la güzu la andjanə̈ ndə̂
         andjë zadje ngo ma bechë! Bëte azü gö nə̈ lâme âwun-adje yûkü tə̂ gbölösə̂nə̈,
         ânyë mêrâ ndə̂ Ndjapä âteadje pâ andjê. 24 A âwon-adje andjê la besala, kə̂ kʉadje andjê kə̂ ro la andjê batə̂ a-earə̂ kânga
         kulə̂ agö pâ cho gbɛ̂. Azü ndə̂ angâ agö ngbî ndɨadje Jerûzalêmo gbɛ̂ zoo,
         lo nə̈ ndə̂ a dɨ̂ rə̂ sə̈ andjê âro ânyë.»Lo kə̂ ka ndə̂ Modô ndə̂ Akrə(Mat 24.29-31; Mar 13.24-27)25 «Nyê wun-adje angâ asɨ̂nyî arə lə̂ lo, la nyîpï la akêkêrə̂+. Azü tchêbêche gbɛ̂ âwadje la nyonyo bëte sɨ̈kɨ̈ gbölö ngû ngbro la sɨ̈kɨ̈
         kpabe. 26 Azü âguguadje la wawa tə̂ gbölösə̂nə̈ tə̂ pö ndə̂ arə ndə̂ âmboadje pâ cho
         âtə, bëte arə ndə̂ tchêlafô ndə̂ âwâ la gbôgbô âtroadje. 27 Käko andjê wun-adje Modô ndə̂ Akrə ndə̂ tche ka lə̂ ndrö, la gbôgbô ndə̂ yê gbɛ̂, la golowäre+. 28 Âdə agbölö arə lâme âjetə̂ kə̂ wutu, nyë krʉ̈ ndjii-ï, kə̂ kenga küma nyê,
         bëte lo nə̈ ndə̂ Ndjapä ji nyê ndô nə̂.»Ndoka pâ da yö ndə̂ fîge(Mat 24.32-35; Mar 13.28-31)29 Pânə̈ Jezü tô pö la ndoka sə̈ andjê päkëdə̂: «Nyë wünsa yö fîge âtə la
         adɨ̂ ayö gbɛ̂: 30 Ndə̂ nyë âsə̈ wun akʉ̈kʉ̂ nə̈ ndə̂ âjêtə̂ kə̂ wûtu tâ, nyê wunsə̂ nə̈ pä zöngö
         ndô nə̂. 31 Käko ndjë nyënyê ndjë gbɛ̂, âdə nyë âsə̈ wun arə lâme ndə̂ âwutu, äwäpä
         nyë wunsə̂ nə̈ pä Gbölö gö-gbïɛ̈ ndə̂ Ndjapä ndô nə̂. 32 Ɛn-ɛn, tə̂ lëge nə̈ më tö rə̂ sə̈ nyê: Azü ndə̂ tchô angêta tchuabô gbɛ̂ tee-a,
         dokʉ̈tchê ndə̂kə̂ pa rə lâme gbɛ̂ wutu. 33 Tchêlafô la tchêbêche âroadje, praâbalë apö ndə̂ mê roabô tee-a.»La nyê gbö-ê, nyë löäbô lô-ê34 «La nyê gbö-ê, nyë zäbô su nyê zâ pâ kə̂ zɨ kɨ̈zɨ̂ lə̂ kpülü lakə̂ ndjo
         pî âropâ nyê, âdəndjë rə̂ nyë rɨ̈äbô tchə̂lə̂ nyê rɨ̂ pâ arə tchêbêche
         âtə-ê. Ârə̂ âdəabô də̂ käko, lo kə̂ ka ndə̂ Modô ndə̂ Akrə âtroadje nyê.
         35 Batə̂ rə̂ ndə̂ ngâ gbânda kʉ agiangû, käko lö nə̈ lâme âwutuadje kə̂ gbo azü
         pâ cho gbɛ̂. 36 Nyë löäbô lô-ê, nyë tö pö sə̈ Ndjapä logbɛ̂, ndə̂kə̂ pa nyë wa la gbôgbô
         ânyë kə̂ wutu lə̂ rə ndə̂ âmbo lâme, ânyë kə̂ krʉ tchâtchu Modô ndə̂ Akrə.»37 La tchêdalo, Jezü nyïsə̂ rə lə̂ gbölö nda Ndjapä, pânə̈ la tchêndə̂gölo,
         tche e ndə̂kə̂ lo bhâlə̂ küma aga ndə̂ a-Olivï. 38 Po mbatchâ, azü nə̈ gbɛ̂ nə̈ atə̂lə̂ gbölö nda Ndjapä ndə̂kə̂ dje tchë.

Amakündji ndə̂ ajuîfu pü köbo ndə̂kə̂ won Jezü(Mat 26.1-5; Mar 14.1-2; Jan 11.45-53)221 Lo kpülü ndə̂ mâpa ndə̂ djëvö wâbô wâ lə̂nə̈, ndə̂ rə̈ nə̈ wü pä Pâke sə̂ lakə̂ ndo+. 2 Agbölö a-earə̂ kə̂ wa ngela sə̈ Ndjapä, la a-earə̂ kə̂ nyisə̂ ndïɛ̈ pû köbo ndə̂kə̂ won Jezü, praâbalë andjë mbö wawa azü gö nə̈.Jüdâse nyïndə̂ kə̂ yosə̂ Jezü(Mat 26.14-16; Mar 14.10-11)3 Käko Satäa lî lə̂ Jüdâse ndə̂ a ê rə̂ tə̂ yê pä Ïsïkärïyôte ndə̂ tche wâ lə̂ gûtə̂
         adjisîpili ndə̂ Jezü lə̂ könô gbɛ̂ tchêpâ nə̈ bïchuû. 4 Jüdâse ê kə̈ nyîkrə pö la agbölö a-earə̂ kə̂ wa ngela sə̈ Ndjapä, la agbölö
         azü ndə̂ aturûgu ndə̂ gbölö nda Ndjapä, ndə̂kə̂ nyisə̂ köbo ndə̂ tchê yosə̂
         Jezü la rə̂ sə̈ andjê. 5 Pö nə̈ lâme fû tə̂ andjê tə̂ gbölösə̂nə̈, andjë zâma ndə̂kə̂ kʉ makətche sə̈
         tchë. 6 Jüdâse gâmba rə̂, ânyë kə̈ sə̂ lakə̂ pu köbo ndə̂kə̂ za Jezü sə̈ andjê, ndə̂kə̂
         pa kpûlû azü nə̈ wun-abô sə̂nə̈ wûn-î.Jezü wän adjisîpili ndə̂ yê ndə̂kə̂ nyikrə kɨ̈zɨ̂ Pâke(Mat 26.17-25; Mar 14.12-21; Jan 13.21-30)7 Lə̂ alö kpülü ndə̂ mâpa ndə̂ djëvö wâbô wâ lə̂nə̈ lâme, lö nə̈ wûtu nə̂
         ndə̂kə̂ pa a won angbavö ɛ̈bro-ngbaga bëte kɨ̈zɨ̂ ndə̂ Pâke. 8 Käko Jezü wân Pîêre la Jâan dokʉ̈tchê ânyë kə̈ tô rə̂ sə̈ andjê päkëdə̂:
         «Nyë êë kə̈ nyikrə kɨ̈zɨ̂ Pâke ndə̂kə̂ pa azə̈ zɨ rə̂+.» 9 Andjë yû tchë päkëdə̂: «Mo nyïndə̂ nə̈ pä ârâ nyikrə kɨ̈zɨ̂ nə̈ bhâ tchêbâ?»
         10 Jezü tô rə̂ ndə̂nə̈ sə̈ andjê päkëdə̂: «Nyë âsə̈ li atə̂lə̂ gö nə̈, nyê takpadje
         la ngâ köchë ndə̂ tche zâ lüsû-ngû ë küma yê ndə̂kə̂ gu la rə̂. Nyë zä
         tchêngbâ yê ndjoa bhâlə̂ nda ndə̂ tchê liadje lə̂nə̈. 11 Nyë tö rə̂ sə̈ earə̂ nda nə̈ päkëdə̂: ‹Earə̂ kə̂ nyisə̂ rə yü mö päkëdə̂:
         Tchô nə̈bâ kä ndə̂ mê zɨ kɨ̈zɨ̂ Pâke tâ la adjisîpili ndə̂ mê?› 12 Tchê nyiadje sə̂ ngâ gbölö tchə̂lə̂ darə də lafô ndə̂ a nyîkrə arə lə̂nə̈ nə̂
         gbɛ̂, lə̂ tchô nə̈ lâme kä ndə̂ nyê nyikrə kɨ̈zɨ̂ nə̈ tâ.» 13 Adjisîpili nə̈ ê kə̈ gbô rə nə̈ gbɛ̂ batə̂ rə̂ ndə̂ Jezü tô rə̂, ânyë andjë
         nyîkrə kɨ̈zɨ̂ Pâke nə̈.Kɨ̈zɨ̂ ndə̂ Gbölö Gbïɛ̈(Mat 26.26-30; Mar 14.22-26; 1 Kor 11.23-25)14 Ndə̂ dalo nə̈ âsə̈ wûtu, Jezü la abadjângele ndə̂ yê sə̂ tə̂ ma kɨ̈zɨ̂. 15 Jezü tô rə̂ sə̈ andjê päkëdə̂: «Më nyïndə̂ nə̈ tə̂ gbölösə̂nə̈ ndə̂kə̂ zɨ
         kɨ̈zɨ̂ Pâke âtə la nyê dokʉ̈tchê ndə̂kə̂ pa më wun yûkü! 16 Bëte më tö rə̂ sə̈ nyê, mê kä zɨ bata kɨ̈zɨ̂ âtə tee-a, zoo rə nə̈ mbo tə̂
         lëge nə̈ lə̂ Gbölö gö-gbïɛ̈ ndə̂ Ndjapä.» 17 Pânə̈ Jezü zâ kangûtchi vɛ̂n-ɛn, kə̈ zâ ayîabâ sə̈ Ndjapä, ânyë kə̈ tô
         rə̂ päkëdə̂: «Nyë zä kangûtchi vɛ̂n-ɛn âtə kə̂ ndjo rə̂ lə̂ gbâtə̂ nyê. 18 Bëte më tö rə̂ sə̈ nyê, mê kä ndjo bata vɛ̂n-ɛn balë tee-a, ndjoa tə̂ lo kə̂ wutu ndə̂ Gbölö gö-gbïɛ̈ ndə̂ Ndjapä.» 19 Pânə̈ Jezü zâ mâpa kə̈ ê tchôtchô pö pânə̈, kə̂ tchô tchə̂lə̂ nə̈ ânyë
         kə̈ zâ rə̂ sə̈ andjê, lakə̂ to rə̂ päkëdə̂: «Mâpa âtə wätə̂ tə̂ mê ndə̂ a
         zâ rə̂ bëte nyê. Nyë mbö rə̂ logbɛ̂ ndə̂kə̂ pa sə̂ mê yuabô yû tə̂ nyê-ê.»
         20 Pânə̈ ndə̂ andjë zɨ kɨ̈zɨ̂ nə̈, tche zâ kangûtchi vɛ̂n-ɛn nə̈ kə̈ tô rə̂ sə̈
         andjê päkëdə̂: «Kangûtchi vɛ̂n-ɛn âtə wätə̂ täfo madɨ̈ ndə̂ Ndjapä la azü, lə̂ köbosə̂ jï mê ndə̂ âtû bëte nyê+.21 «Praâbalë akrə ndə̂ tche yôsə̂ mê kä tchâtə lakə̂ zɨ rə la mê+! 22 Tə̂ lëge nə̈, Modô ndə̂ Akrə âtchuadje lə̂ köbosə̂ rə ndə̂ Ndjapä nyîkrə rə̂, praâbalë nyonyo kä tə̂ akrə
         ndə̂ tche yôsə̂ yê.» 23 Käko adjisîpili jêtə̂ kə̂ yutə̂ andjê lə̂ gûtə̂ andjê päkëdə̂: «Tchabâ lə̂
         gûtə̂ ârâ âtə kä ndə̂ âwâ ndə̂kə̂ mbo rə nə̈ lâme?»Tchabâ âwâ gbölö?24 Adjisîpili jêtə̂ kə̂ gama andjê lə̂ gbâtə̂ andjê, ndə̂kə̂ wunsə̂ akrə ndə̂ tche
         wâ gbölö lə̂ gûtə̂ andjê. 25 Jezü tô rə̂ sə̈ andjê päkëdə̂: «Agbïɛ̈ ndə̂ azü ndə̂ andjë wâbô wâtə̂ ajuîfu
         mbö kümändëmä ndə̂ andjê batə̂ agbölö azü pâ azü gö ndə̂ andjê. Andjanə̈
         ndə̂ andjë wâ gbölö pâ azü nə̈ nyïndə̂ nə̈ pä azü gö nə̈ e anyê pä a-earə̂
         kə̂ mbo dâkâ+. 26 Praâbalë andə̂ nye nə̈, nyë mböäbô rə̂ mbô batə̂ andjê-ê! Akrə ndə̂ tche
         wâ gbölö lə̂ gûtə̂ nyê, äwäpä tche mbotə̂ yê tə̂ bechë. Akrə ndə̂ tche wâtə̂
         gbölö akrə pâ nyê, äwäpä tche mbotə̂ yê tə̂ earə̂ kua. 27 Lə̂ akrə ndə̂ tche sə lakə̂ zɨ kɨ̈zɨ̂ la akrə ndə̂ tche krʉ tchə̂lə̂ kɨ̈zɨ̂ nə̈, tchabâ
         âwâ gbölö? Akrə ndə̂ tche zɨ kɨ̈zɨ̂? Andə̂ me nə̈, më sə̈ lə̂ gûtə̂ nyê batə̂
         earə̂ kua! 28 Nyënyê, nyë də̈ azü ndə̂ nyê sə tchê ndrotə̂ mê lə̂ agbôgbô arə ndə̂ âgbô
         mê. 29 Bëte rə̂ kä ndə̂ Bha mê zâ Gbölö gö-gbïɛ̈ sə̈ mê, mëmê ndjë gbɛ̂ më âza
         rə̂ sə̈ nyê: 30 Nyê zɨadje rə, kə̂ ndjoadje rə la mê lə̂ Gbölö gö-gbïɛ̈ ndə̂ mê. Nyê səadje
         lə̂ angendë-gbïɛ̈ ndə̂kə̂ wa ngbanga pâ azü pâ amawo ndə̂ Isarayële lə̂ könô
         gbɛ̂ tchêpâ nə̈ bïchuû.»Jezü tö rə̂ pä Chemôn-Pîêre âvuadje sə̂ anyê(Mat 26.31-35; Mar 14.27-31; Jan 13.36-38)31 Jezü tô rə̂ sə̈ Chemôn-Pîêre päkëdə̂: «Chemön, Chemön, amö dje mê! Satäa
         yükû nə̈ ndə̂kə̂ teke nyê batə̂ rə̂ ndə̂ a teke ndjî rəgʉ lə̂ ɛ̈ gbasa ndə̂kə̂
         pa krətche nə̈ tu ngbî. 32 Praâbalë më yü Ndjapä tə̂ zə̈ ndə̂kə̂ pa mo gboabô gbôtə̂ kə̂ za su zə̈ sə̈
         mê-ê. Âdə mo âka pu mê nə̂, äwäpä mo kpokpo arə̂mâ ndə̂ zə̈.» 33 Pîêre tô rə̂ sə̈ Jezü päkëdə̂: «Gbölö Gbïɛ̈, âdə a âe la mö atə̂lə̂ nda
         kânga, azə̂ âe la mö, kə̂ tchu ndjë la mö.» 34 Jezü tô rə̂ ndə̂nə̈ sə̈ tchë päkëdə̂: «Pîêre, më tö rə̂ sə̈ mö, angêta
         âtə, mô vuadje sə̂ mê sûsunə̈ vötaâ dokʉ̈tchê ndə̂kə̂ pa kö ngötö kɨ̈ angêta.»Pö ndə̂ kədjâ-makətche, la kədjâ kɨ̈zɨ̂ la besala35 Pânə̈ Jezü kâ tô rə̂ sə̈ adjisîpili ndə̂ yê päkëdə̂: «Ndə̂ më wân nyê alême
         ânyë makətche wâbô wâ tchânə̂ nyê, âdəndjë kədjâ, âdəndjë dakpo, gʉ ngâ
         rə nyû nyê nə̂?» Andjë tô rə̂ ndə̂nə̈ päkëdə̂: «Gʉ ngâ rə balë nyûâbo ârâ-a.»
         36 Käko Jezü tô rə̂ sə̈ andjê päkëdə̂: «Praâbalë angaâtə, akrə ndə̂ tche wâ
         la makətche, äwäpä tche za rə̂ potə̂ yê, akrə ndə̂ tche wâ la kədjâ, äwäpä
         tche za rə̂ potə̂ yê. Akrə ndə̂ tche wâbô wâ la besala, äwäpä tche ka krʉ lə̂ba
         ndə̂ yê, kə̂ yo rə̂. 37 Bëte më tö rə̂ sə̈ nyê: Äwäpä rə lâme mbo kpôtə̂ mê gundə̂sə̂ nə̈ ndə̂ Mbëtï
         Ndjapä tô rə̂ la rə̈ më päkëdə̂: ‹A dɨ̈ tchë lə̂ ma a-earə̂ kə̂ won azü.› Äwäpä
         pö ndə̂ Mbëtï Ndjapä tô rə̂ la rə̈ mê mbo tə̂ lëge nə̈+.» 38 Adjisîpili nə̈ tô rə̂ sə̈ tchë päkëdə̂: «Gbölö Gbïɛ̈, wunsa besala bïchuû
         kä âtə.» Jezü tô rə̂ ndə̂nə̈ sə̈ andjê päkëdə̂: «Äwä käko.»Jezü tö pö sə̈ Ndjapä bhâlə̂ küma aga ndə̂ a-Olivï(Mat 26.36-46; Mar 14.32-42)39 Jezü wûtu, kə̈ ê atə̂lə̂ küma aga ndə̂ a-Olivï batə̂ rə̂ ndə̂ tche mbo tchê
         rə̂ logbɛ̂. Adjisîpili ndə̂ yê zâ tchêngbâ yê. 40 Ndə̂ tche wûtu bhâlə̂ küma aga nə̈, tche tô rə̂ sə̈ andjê päkëdə̂: «Nyë tö
         pö sə̈ Ndjapä ânyë kə̂ teabô tê lə̂ rə ndə̂ âbolo azü-î.» 41 Pânə̈ tche gîtə̂ yê tʉ̂rʉ tə̂ andjê gundə̂sə̂ tchô ndə̂ akrə yi täme ânyë
         âte tâ. Tche gʉ̂te bêche, kə̈ tô pö sə̈ Ndjapä päkëdə̂: 42 «Bha mê, âdə mo ânyində̂ nə̈, äwäpä mo gi kangûtchi yûkü âtə tə̂ mê bhâchï.
         Praâbalë amö mboabô rə̂ mbô batə̂ su mê nyîndə̂ nə̈, mbo rə̂ batə̂ su zə̈ nyîndə̂
         nə̈.» [ 43 Käko ngâ ânje ndə̂ Ndjapä tô bhâ lafô kə̈ wûtu ndə̂kə̂ mbo rə̂ pä Jezü kpokpo
         tə̂ yê. 44 Wawa mbô tchë, su yê wâ ngbɨ̂ɨ̂, tche kâ jêtə̂ kə̂ to pö sə̈ Ndjapä tə̂ gbogbôsə̂nə̈.
         Hûɛ̈ dôtə̂ yê batə̂ jï ânyë kə̈ sə̂ lakə̂ garɨ tə̂ yê atə̂ bêche+.]45 Ndə̂ tche tô pö sə̈ Ndjapä nə̈ âkâ, tche âlafô kə̈ dôtə̂ yê pu adjisîpili
         ndə̂ yê, kə̈ gbô andjê dëkë andjë kä lakə̂ lo la nyonyo ndə̂ ârôpâ andjê.
         46 Tche tô rə̂ sə̈ andjê päkëdə̂: «Bëte giamâ kä ndə̂ nyê lo kâkë? Nyë älafô
         kə̈ tô pö sə̈ Ndjapä, ânyë kə̂ teabô tê lə̂ rə ndə̂ âvu azü-î.»Agbölö azü ndə̂ ajuîfu zä Jezü(Mat 26.47-56; Mar 14.43-50; Jan 18.3-11)47 Ndə̂ gbô Jezü âsə̈ to pö käko, ngâ kpûlû azü wûtu. Ngâ akrə lə̂ gûtə̂
         adjisîpili ndə̂ Jezü lə̂ könô gbɛ̂ tchêpâ nə̈ bïchuû ndə̂ rə̈ yê wû pä
         Jüdâse, tche kä ndə̂ âsə̂ tə̂ küma kpûlû azü nə̈ lâme. Tche gîtə̂ yê ndola
         Jezü ndə̂kə̂ a ma yê. 48 Jezü tô rə̂ sə̈ tchë päkëdə̂: «Jüdâse, lə̂ köbosə̂ kə̂ a ma Modô ndə̂ Akrə
         kä ndə̂ mo yosə̂ yê?»49 Adjisîpili ndə̂ Jezü wûn rə ndə̂ âmbô lâme, kə̈ yû tchë päkëdə̂: «Gbölö
         Gbïɛ̈, mo nyïndə̂ nə̈ pä ârâ bhi andjê la besala ndə̂ ârâ âtə?» 50 Ngânə̈ balë lə̂ gûtə̂ andjê bhî earə̂ kua ndə̂ gbölö earə̂ kə̂ wa ngela sə̈
         Ndjapä, kə̈ ngâla tü yê də ndôkö. 51 Praâbalë Jezü tô rə̂ päkëdə̂: «Nyë gbötâ, äwä käko.» Jezü grʉ̂ tü köchë
         lâme, tü yê dâka ëngbânə̈. 52 La tchêngbâ nə̈ Jezü tô rə̂ sə̈ agbölö a-earə̂ kə̂ wa ngela sə̈ Ndjapä, la
         agbölö azü ndə̂ aturûgu ndə̂ gbölö nda Ndjapä, la akpôkpô azü ndə̂ andjë nə̂ ndə̂kə̂ za tchë lâme päkëdə̂: «Nyë nə̈ la abesala, la agoto
         ndə̂kə̂ za mê batə̂ earə̂ ngbä? 53 Logbɛ̂, më kä lə̂ gbâtə̂ nyê lə̂ gbölö nda Ndjapä, nyë pûâbo köbo ndə̂kə̂
         za mê-a. Praâbalë lo nə̈ angêta wätə̂ andə̂ nye nə̈. Lo nə̈ tâ tâ nə̂ ndə̂kə̂
         pa gbôgbô ndə̂ tchə̂lə̂ bütchî mbo kua ndə̂ yê.»Pîêre vüsə̂ Jezü(Mat 26.57-58,69-75; Mar 14.53-54,66-72; Jan 18.12-18,25-27)54 Käko andjë zâ Jezü kə̈ rô la tchë, kə̈ lî la tchë bhâ tchâalê ndə̂ gbölö
         earə̂ kə̂ wa ngela sə̈ Ndjapä. Pîêre sə̂ bhâchï lakə̂ nə ngbâ andjê. 55 A ngbô wo lə̂ gûgû tchêlakpô nə̈, Pîêre sə̂ lə̂ gbâtə̂ azü ndə̂ andjë sə̂
         ndro wo nə̈. 56 Ngâ ɛ̈chë ndə̂ tche mbo kua bhâye wûn Pîêre ndə̂ tche sə̂ ndro wo nə̈. Ɛ̈chë
         lâme chêko tchë gbôô, kə̈ tô rə̂ päkëdə̂: «Köchë âtə wä ndjë alême tə̂
         ngâ akrə ndə̂ Jezü!» 57 Praâbalë Pîêre tô rə̂ sə̈ ɛ̈chë lâme päkëdə̂: «Yepa kä, më wûn-âbo sə̂
         yê-a.» 58 Kpro pânə̈, ngâ köchë lə̂ gûtə̂ azü lâme wûn tchë, kə̈ tô rə̂ päkëdə̂:
         «Momö ndjë gbɛ̂ mo də̈ ngâ akrə lə̂ gûtə̂ andjê!» Praâbalë Pîêre tô rə̂
         ndə̂nə̈ sə̈ köchë lâme päkëdə̂: «Ɛ̂n-ɛ̈n! Më sə̂âbo lə̂ gûtə̂ andjê-a.» 59 Dalo balë la tchêngbâ nə̈, ngâ köchë ngbî kä tô rə̂ päkëdə̂: «Tə̂ lëge
         nə̈, köchë âtə də̈ ndjë ngâ akrə ndə̂ yê, bëte tche wätə̂ akrə gö ndə̂ Galilë.»
         60 Praâbalë Pîêre tô rə̂ ndə̂nə̈ päkëdə̂: «Köchë, më wûn-âbo sə̂ pö ndə̂
         mo nyîndə̂ kə̂ to rə̂ âtə-a.» Ndə̂ tche âsə̈ to pö nə̈ käko, kö ngötö kɨ̂.
         61 Gbölö Gbïɛ̈ djêtə̂ yê kə̈ wûn tchə̂lə̂ la Pîêre. Käko su Pîêre tê pâ
         pö ndə̂ Gbölö Gbïɛ̈ tô rə̂ alême sə̈ tchë päkëdə̂: «Mô vuadje sə̂ mê sûsunə̈
         vötaâ dokʉ̈tchê ndə̂kə̂ pa kö ngötö kɨ̈ angêta.» 62 Pîêre wûtu kə̈ kɨ̂ tə̂ gbölösə̂nə̈.A drö Jezü, kə̈ bhî tchë(Mat 26.67-68; Mar 14.65)63 Azü ndə̂ andjë bâta Jezü sə̂ lakə̂ mo tchë, lakə̂ bhi ndjë tchë. 64 Andjë gʉ̈ä la yê la lə̂ba, lakə̂ yu tchë päkëdə̂: «Amö to ndə̂ma Ndjapä, tchabâ
         kä ndə̂ âbhî mö?» 65 Andjë kä tô angâ apö tə̂ gbölösə̂nə̈ ndə̂kə̂ dro tchë.A ë la Jezü atə̂ tchâtchu agbölö azü ndə̂ ngbanga(Mat 26.59-66; Mar 14.55-64; Jan 18.19-24)66 Ndə̂ tchô krâ, akpôkpô azü ndə̂ azü gö ndə̂ ajuîfu, la agbölö a-earə̂ kə̂
         wa ngela sə̈ Ndjapä, la a-earə̂ kə̂ nyisə̂ ndïɛ̈ pâlatə̂ andjê, ânyë kə̈ mbô
         rə̂ pä a ka la Jezü bhâ tchâtchu andjê, 67 ânyë andjë yû tchë päkëdə̂: «Amö to rə̂ sə̈ ârâ, mo də̈ Krîsiti?» Jezü tô rə̂ ndə̂nə̈ sə̈ andjê päkëdə̂: «Âdə më âto rə̂ sə̈ nyê, nyê gambabô
         rə̂ tee-a. 68 Âdə më âyu nyê la ngâ pö, nyê toabô pö ndə̂nə̈ sə̈ mê tee-a. 69 Praâbalë ätö tə̂ tchô angêta, Modô ndə̂ Akrə âsəadje də ndôkö könô Ndjapä
         ndə̂ tche wâ la gbôgbô gbɛ̂+.» 70 Andjë gbɛ̂ yû tchë päkëdə̂: «Mo də̈ Modô ndə̂ Ndjapä?» Tche tô rə̂ ndə̂nə̈
         sə̈ andjê päkëdə̂: «Nyënyê la tə̂ nyê, nyë tô rə̂ nə̂, mëmê kä.» 71 Käko andjë kä tô rə̂ päkëdə̂: «Âwâbo pä azə̈ ka krʉ̂ bëte pö lə̂ ma ngâ
         akrə-a. Azəzə̂ la tə̂ azə̂, azə̈ djê pö nə̈ lə̂ ma yê nə̂.»

A ë la Jezü atə̂ tchâtchu Pïlâte(Mat 27.1-2,11-14; Mar 15.1-5; Jan 18.28-38)231 Azü nə̈ gbɛ̂ âlafô, kə̈ ê la Jezü atə̂ tchâtchu Pïlâte. 2 Bhâye, andjë jêtə̂ kə̂ yi apö lə̂ küma yê päkëdə̂: «Ârâ gbö köchë âtə
         ndə̂ tche sə̂ lakə̂ mbo rə̂ pä azü alafô la pö tə̂ agbölö azü gö ndə̂ azə̂.
         Tche kïtə̂ köbo tə̂ azü ndə̂kə̂ pa andjë kʉ makətche-lapöo ndə̂ andjê sə̈ gbölö
         gbïɛ̈ Sezäre, ânyë kə̈ tô rə̂ pä anyë də̈ Krîsiti, ndə̂ anyë wâtə̂ gbïɛ̈.» 3 Pïlâte yû Jezü päkëdə̂: «Momö, mo wätə̂ gbïɛ̈ ndə̂ ajuîfu?» Jezü tô rə̂
         ndə̂nə̈ sə̈ tchë päkëdə̂: «Momö la tə̂ zə̈ kä ndə̂ âtô rə̂.» 4 Käko Pïlâte tô rə̂ sə̈ agbölö a-earə̂ kə̂ wa ngela sə̈ Ndjapä, ndjë la kpûlû
         azü nə̈ päkëdə̂: «Më gbôâbo ngâ pö lə̂ küma köchë âtə balë ndə̂ âkʉ̂sə̂
         nə̈ pä më wa ngbanga kuzü lə̂ küma yê-a.» 5 Praâbalë gbô azü nə̈ ndə̂po lakə̂ yi pö lə̂ küma yê päkëdə̂: «Tche sə̈ lakə̂
         mbo rə̂ pä azü alafô la pö lə̂ köbosə̂ kə̂ nyisə̂ rə ndə̂ yê. Tche jëtâ bhâ
         Galilë, kə̈ ê la rə̂ lə̂ agö ndə̂ Judë gbɛ̂ zoo, kə̈ wûtu la rə̂ tchâtə.»A ë la Jezü atə̂ tchâtchu Hërôde6 Ndə̂ Pïlâte djê pö lâme, tche yûkû nə̈ päkëdə̂: «Köchë âtə də̈ akrə gö
         ndə̂ Galilë?» 7 Ndə̂ Pïlâte djê rə̂ pä Jezü də̈ akrə pâ cho ndə̂ Hërôde wâtə̂ goverenëre pânə̈, Pïlâte wân Jezü sə̈ Hërôde ndə̂ tche sə̂ ndjë bhâ
         Jerûzalêmo lə̂ alö nə̈ lâme. 8 Ndə̂ Hërôde wûn Jezü, su yê wâ la mômô; bëte gasa alême kä ndə̂ tche djê
         pö ndə̂ Jezü, kə̈ nyîndə̂ kə̂ wun tchë la lala yê+. Hërôde nyïndə̂ nə̈ pä Jezü mbo ngâ kpɨ̈ngbɨ̈ rə anyë wûn rə̂. 9 Tche yû Jezü la angbängbä apö, praâbalë Jezü tôâbo ngâ pö balë ndə̂nə̈
         sə̈ tchë-a. 10 Agbölö a-earə̂ kə̂ wa ngela sə̈ Ndjapä la a-earə̂ kə̂ nyisə̂ ndïɛ̈ kä ndjë tâ, andjë sə̂ lakə̂ yi agbôgbô apö lə̂ küma Jezü. 11 Käko Hërôde la aturûgu ndə̂ yê mbô rə ganô tə̂ yê, kə̈ mô tchë. Pânə̈ andjë
         yû ngâ tchôtchô lə̂ba ëtə̂ yê, kə̈ wân tchë pu Pïlâte. 12 Tə̂ lo nə̈ lâme, Hërôde la Pïlâte ndə̂ andjë kôsə̂ angâ andjê dokʉ̈tchê
         alême, andjë mbôtə̂ andjê tə̂ araagü-î.A wä ngbanga kuzü pâ Jezü(Mat 27.15-26; Mar 15.6-15; Jan 18.39—19.16)13 Pïlâte pâla agbölö a-earə̂ kə̂ wa ngela sə̈ Ndjapä, la amakündji la azü gö
         nə̈, 14 ânyë kə̈ tô rə̂ sə̈ andjê päkëdə̂: «Nyë nə̈ la köchë âtə sə̈ mê, kə̈ tô
         rə̂ pä tche kä lakə̂ mbo rə̂ pä azü alafô la pö. Nyë wün rə̂! Më yü tchë
         kpô tchâtchu nyê, kə̈ gbôâbo ngâ pö balë ndə̂ âkʉ̂sə̂ nə̈ pä më wa ngbanga
         kuzü lə̂ küma yê-a. 15 Hërôde ndjë gbɛ̂ gbôâbo ngâ pö lə̂ küma yê-a. Ârə̂ kä ndə̂ Hërôde wân
         tchë sə̈ azə̂ ëngbânə̈ âtə. Käko köchë âtə wâbo la ngâ pö balë lə̂ küma
         yê ndə̂ âkʉ̂sə̂ nə̈ pä a won tchë-a. 16 Më âyukû nə̈ ndə̂kə̂ pa a bhi kütû tchë la goto, pânə̈ mê gbotə̂ yê.» [17 Logbɛ̂ ndə̂ a mbo kpülü ndə̂ Pâke, Pïlâte jï ngâ earə̂ kânga balë sə̈ azü
         gö nə̈+.] 18 Azü nə̈ gbɛ̂ ôn ngbôô päkëdə̂: «Won köchë âtə! Kə̂ ji Bäräbâse sə̈ ârâ!»
         19 A zä Bäräbâse alême kə̈ yî tchë lə̂ nda kânga, bëte rə̂ ndə̂ tche zrô azü
         ânyë gbölö pö âlafô lə̂ gö, ânyë tche wôn akrə lə̂nə̈. 20 Batə̂ rə̂ ndə̂ Pïlâte nyîndə̂ kə̂ ji Jezü, tche kä yû azü nə̈, 21 andjë kä ôn ngbôô päkëdə̂: «Bhi tchë tə̂ yö ndə̂ gba! Bhi tchë tə̂ yö ndə̂
         gba!»22 Tə̂ vötaâ nə̈, Pïlâte zâ pö kə̈ tô rə̂ sə̈ andjê päkëdə̂: «Ngbongbo rə giamâ
         kä ndə̂ tche mbô rə̂? Më gbôâbo ngâ ngbongbo pö balë lə̂ küma yê ndə̂ âkʉ̂sə̂
         nə̈ pä a won tchë-a. Më âyukû nə̈ ndə̂kə̂ pa a bhi kütû tchë la göto, kə̂
         gbotə̂ yê.» 23 Praâbalë gbô andjê ndə̂po lakə̂ on ngbôô pä a bhi kütû Jezü tə̂ yö ndə̂
         gba. Ôn ndə̂ andjê nə̈ rô masə̂nə̈-ê. 24 Käko Pïlâte zâma ndə̂kə̂ pa a mbo rə ndə̂ su andjê nyîndə̂ nə̈ tə̂ yê. 25 Tche jî köchë ndə̂ a yî tchë lə̂ nda kânga bëte rə̂ ndə̂ tche zrô azü ânyë
         pö âlafô lə̂ gö, ânyë tche wôn akrə lə̂nə̈ lâme, ndə̂ azü nə̈ yûkû nə̈
         pä a ji tchë lâme. Âdə andə̂ Jezü, Pïlâte gbôtə̂ yê sə̈ andjê ndə̂kə̂ pa
         andjë mbo rə ndə̂ su andjê nyîndə̂ nə̈ tə̂ yê.A bhï Jezü tə̂ yö ndə̂ gba(Mat 27.32-44; Mar 15.21-32; Jan 19.17-27)26 Ndə̂ andjë zâ Jezü kə̈ âsə̈ e la tchë, andjë tâkpa la ngâ köchë ndə̂ rə̈
         yê wû pä Chemön, akrə gö ndə̂ Sïrêne, ndə̂ tche tô bhâlə̂ kɨ̈ndɨ̈ ndə̂kə̂
         kangbâ yê. Andjë zâ tchë, kə̈ zâ yö ndə̂ gba nə̈ pâ kängä yê ndə̂kə̂ pa tche nə la rə̂ ngbâ Jezü. 27 Ngâ gbölö kpûlû azü gö nə̈ zâ tchêngbâ Jezü, la angâ aɛ̈chë ndə̂ andjë
         sə̂ lakə̂ kɨ lakə̂ dɨ̈ tchə̂lə̂ ma andjê tə̂ pö ndə̂ yê. 28 Jezü djêtə̂ yê pu aɛ̈chë lâme kə̈ tô rə̂ sə̈ andjê päkëdə̂: «Aɛ̈chë gö
         ndə̂ Jerûzalêmo, nyë kɨ̈äbô kɨ̂ tə̂ mê, nyë kɨ̈ tə̂ nyê la abechë ndə̂ nyê!
         29 Bëte angâ alö âwutuadje ndə̂ a toadje rə̂ päkëdə̂: ‹Mômô kä tə̂ agbâkü
         aɛ̈chë, la andjanə̈ ndə̂ andjë zɨ̂âbô zɨ̂ lo balë-ê, la andjanə̈ ndə̂ andjë
         zâbô ngo zâ ma bechë lo balë-ê.› 30 Lə̂ alö nə̈ lâme, azü âtoadje rə̂ sə̈ aga päkëdə̂: ‹Te pâ ârâ!› Andjê toadje
         rə̂ sə̈ akoto päkëdə̂: ‹Nyë gʉ̈ä sə̂ ârâ+!› 31 Âdə a âmbo tâ käko tə̂ bhiɛbhiɛ yö, andə̂ gbâkü yö âwa lɛ̂ɛ atöko?»32 A kʉ̈ ndjë angâ aköchë bïchuû ndə̂ andjë wâtə̂ a-earə̂ ngbongbo rə ëtə̂ kʉ̂tê
         Jezü, kə̂ rô la andjê ndə̂kə̂ won andjê la tchë. 33 Ndə̂ andjë wûtu bhâsə̂ tchô ndə̂ a ê rə̂ tâ päkëdə̂: «Sə̂ kpökrô küma»,
         aturûgu bhî Jezü tə̂ yö ndə̂ gba, tchetchë la a-earə̂ ngbongbo rə bïchuû lâme
         gbɛ̂. A bhï ngânə̈ pâ ngâ yö ndə̂ gba də ndôkö, kə̈ bhî ngânə̈ balë pâ
         yö ndə̂ gba də gəle. 34 Jezü tô rə̂ päkëdə̂: «Bha mê, amö ko pö lə̂ küma andjê-ê, bëte andjë wûn-âbo
         sə̂ rə ndə̂ andjë mbô rə̂ âtə-a.» Andjë tâ kʉ̂kâ+ ndə̂kə̂ pa änyisə̂ akrə ndə̂ tchê kʉadje alə̂ba ndə̂ Jezü, pânə̈ andjë krʉ̂
         tchə̂lə̂ nə̈ tə̂ andjê. 35 Azü gö nə̈ krʉ̂ ndjë tchâme lakə̂ wun rə ndə̂ âmbo. Amakündji gö ndə̂ ajuîfu
         sə̂ lakə̂ mo tchë lakə̂ to rə̂ päkëdə̂: «Tche tchä angâ azü lə̂ kuzü, âdə
         tche âwâtə̂ Krîsiti, tchanə̈ ndə̂ Ndjapä dɨ̂ tchë, äwäpä tche tcha tə̂ yê
         la tə̂ yê!» 36 Aturûgu nə̈ ndjë gbɛ̂ sə̂ lakə̂ mo tchë, andjë nə̂ ndola tchë, kə̈ zâ kpïkpï
         vɛ̂n-ɛn sə̈ tchë, 37 ânyë kə̈ tô rə̂ päkëdə̂: «Âdə mo âwatə̂ gbïɛ̈ ndə̂ ajuîfu, amö tcha tə̂
         zə̈ la tə̂ zə̈.» 38 Andjë mbö ngâ mbëtï kə̈ bhî rə̂ dəpâ küma yê päkëdə̂: «Tchanə̈ âtə də̈
         gbïɛ̈ ndə̂ ajuîfu.»39 Ngâ earə̂ ngbongbo rə nə̈ balë ndə̂ a bhî tchë tə̂ yö ndə̂ gba ndrotə̂ Jezü
         tô rə̂ päkëdə̂: «Mo də̂âbo Krîsiti? Amö tcha tə̂ zə̈ la tə̂ zə̈, kə̂ tcha ndjë
         ârâ!» 40 Praâbalë ngânə̈ lâme hrô la agü nə̈ päkëdə̂: «Mo kpêâbo wa Ndjapä? Momö
         ndə̂ a wâ ngbanga kuzü pâ zə̈ batə̂ tchë âtə? 41 Andə̂ azə̂ ngbanga nə̈ wä djîrə̂, bëte azə̈ wün yûkü ngbâ kə̂ mbo ngbongbo
         rə ndə̂ azə̂; praâbalë tchetchë ndə̂ yê nə̈, tche mbôâbo ngâ ngbongbo rə balë-a.»
         42 Pânə̈ tche tô rə̂ sə̈ Jezü päkëdə̂: «Âdə mo âsə̈ ka ndə̂kə̂ watə̂ gbïɛ̈ pâ
         azü, sə̂ mê yüäbô yû tə̂ zə̈-ê!» 43 Jezü tô rə̂ sə̈ tchë päkëdə̂: «Ɛn-ɛn, tə̂ lëge nə̈ më tö rə̂ sə̈ mö: Angêta
         âtə, mëmê la mö, azə̈ kä lə̂ paradï.»Kə̂ tchu ndə̂ Jezü(Mat 27.45-56; Mar 15.33-41; Jan 19.28-30)44-45 Ndə̂ lo wûtu lə̂ gûgû tchə̂lə̂ɛtchô, lo zâtə̂ yê wü, tchô bû pâ cho nə̈
         gbɛ̂ ndjoa ëtə̂ dalo vötaâ ndə̂ tchêndə̂gölo. Lə̂ba ndə̂ a wâ tchə̂lə̂ gbölö nda Ndjapä la rə̂, tchə̂lə̂ nə̈ srô kpôlə̂ gûgû nə̈ bïchuû. 46 Jezü ôn ngbôô päkëdə̂: «Bha mê, më zä yingö ndə̂ mê ëtchânə̂ zə̈ ngbânə̈+.» La tchêngbâ pö lâme, Jezü tchû-î. 47 Gbölö akrə ndə̂ aturûgu ndə̂ Rômo wûn arə ndə̂ âmbô lâme, tche vôga Ndjapä
         kə̈ tô rə̂ päkëdə̂: «Ndə̂kə̂ wun rə̂ djîrə̂, köchë âtə wätə̂ djîrə̂ akrə.»
         48 Akpûlû azü ndə̂ andjë pâlatə̂ andjê ndə̂kə̂ wun rə lâme, pânə̈ ndə̂ andjë
         wûn rə ndə̂ âmbô käko, andjë kʉ̂ könô andjê ë djagɨ̈ andjê+ lakə̂ gu ëtə̂. 49 Araagü Jezü gbɛ̂, ndjë la angâ aɛ̈chë ndə̂ andjë tô bhâ Galilë ânyë kə̈
         tê ngbâ yê, sə̂ andə̂ andjë nə̈ bhâchï ndə̂kə̂ wun rə ndə̂ âmbo.Jozêfu chï krʉkrʉ Jezü(Mat 27.57-61; Mar 15.42-47; Jan 19.38-42)50 Ngâ köchë kä tâ ndə̂ rə̈ yê wû pä Jozêfu, tche kä ndjë lə̂ gbâtə̂ agbölö azü gö nə̈. Tche däka, kə̈ wâtə̂ djîrə̂
         akrə. 51 Tche wâbo lə̂ pö ndə̂ angâ yê nyîkrə rə̂, ânyë kə̈ mbô rə̂ lâme-a. Tche də̈
         akrə gö ndə̂ Arimatë+ ndə̂ âwâtə̂ ngâ gö ndə̂ ajuîfu. Tche zä su yê pâ lo kə̂ nə ndə̂ Gbölö gö-gbïɛ̈ ndə̂ Ndjapä. 52 Jozêfu ê bhândə̂ Pïlâte, kə̈ yû tchë ndə̂kə̂ za krʉkrʉ Jezü. 53 Tche zû tchë tə̂ yö ndə̂ gba nə̈, kə̈ gʉ̂â tchë la lə̂ba. Tche zâ tchë bhâlə̂
         cho akuzü ndə̂ a djî rə̂ lə̂ täme ndə̂ a chîâbô ngâ akrə chî lə̂nə̈ dokʉ̈tchê-ê.
         54 Lö nə̈ lâme wätə̂ lö ndə̂ azü nyikrətə̂ andjê ndə̂kə̂ sə bëte lö sabäa. 55 Aɛ̈chë ndə̂ andjë tô bhâ Galilë, ânyë kə̈ tê ngbâ Jezü lâme, andjë pâla
         la Jozêfu balë. Andjë ê kə̈ wûn cho kuzü nə̈, kə̈ wûn ndjë krʉkrʉ Jezü ndə̂
         a nyikrə rə̂. 56 Pânə̈ andjë kâ atə̂ndə̂ andjê kə̈ nyîkrə kâdâ la yömbö ndə̂kə̂ mbo rə̂ tə̂
         krʉkrʉ Jezü. Lə̂ lö sabäa, andjë yâtə̂ andjê batə̂ rə̂ ndə̂ ndïɛ̈ nyîsə̂ nə̈+.

Kə̂ jo ndə̂ Jezü lə̂ kuzü(Mat 28.1-10; Mar 16.1-8; Jan 20.1-10)241 Po mbatchâ lə̂ dɨmâche, aɛ̈chë kʉ̂ yömbö la kâdâ ndə̂ andjë nyikrə rə̂, kə̈
         ê la rə̂ atə̂pâ cho Jezü. 2 Andjë gbô täme ndə̂ a tchû manda cho kuzü Jezü la rə̂ lâme, dëkë a rô rə̂
         nə̂ bhâchï. 3 Andjë lî bhâlə̂ nə̈, praâbalë kə̈ gbôâbo krʉkrʉ Gbölö Gbïɛ̈ Jezü-a. 4 Andjë wûn-âbo sə̂ pö ndə̂ andjë to rə̂-a, kpro kâkë, angâ aköchë bïchuû
         wûtu kpô tchâtchu andjê, lə̂ba ndə̂ andjê tä batə̂ lo. 5 Wawa mbô aɛ̈chë lâme, andjë chî la andjê tə̂ cho, aköchë lâme tô rə̂ sə̈
         andjê päkëdə̂: «Bëte giamâ kä ndə̂ nyê pu akrə ndə̂ tche sə̂ la tʉ̈rʉ̂ la yê
         bhâlə̂ cho akuzü? 6 Tche sə̂âbo tchâtə-a, tche jô nə̂. Nyë rɨ̈ tchə̂lə̂ nyê tə̂ pö ndə̂ tche tô
         rə̂ sə̈ nyê alême, ndə̂ gbô tchë ndə̂po bhâ Galilë, tche tö rə̂ alême päkëdə̂:
         7 ‹Äwäpä a gbotə̂ Modô ndə̂ Akrə tchânə̂ a-earə̂ ngbongbo rə, a âbhiadje tchë tə̂ yö ndə̂ gba, lə̂ vötaâ lö
         nə̈, tchê joadje lə̂ kuzü.›»8 Sə̂ pö ndə̂ Jezü tô rə̂ alême tê lə̂ andjê. 9 Andjë tô bhâsə̂ ma cho nə̈ kə̈ gû gutə̂, kə̈ tô pö ndə̂ arə lâme gbɛ̂ sə̈ adjisîpili
         ndə̂ Jezü lə̂ könô gbɛ̂ tchêpâ nə̈ balë, la adɨ̂sə̂ azü nə̈ gbɛ̂. 10 Aɛ̈chë nə̈ lâme də̈: Malê akrə gö ndə̂ Magadalä la Jâne la Malê anyï Jâke, la angâ aɛ̈chë ndə̂ andjë
         sə̂ ëtə̂ kʉ̂tê andjê, andjë tô ndjë gbôgbô pö nə̈ lâme sə̈ abadjângele. 11 Praâbalë abadjângele nə̈ wûntî pä pö lâme wätə̂ mbämbä pö, kə̈ kôsə̂
         kə̂ gamba pö ndə̂ andjê lâme-ê. 12 Käko Pîêre âlafô kə̈ kpë atə̂ ma cho nə̈, kə̈ tê kprôô atə̂lə̂ cho nə̈, kə̈
         wûn kütû angrɨ̈ngrɨ̈ ma lə̂ba ndə̂ a gʉ̂â kuzü Jezü la rə̂; tche kâ atə̂ndə̂
         yê, tchə̂lə̂ küma yê djîngɨli tə̂ rə ndə̂ âmbô lâme.Jezü mätə̂ yê tə̂ adjisîpili bïchuû ndə̂ Ëmäyûse(Mar 16.12-13)13 Kpô lo nə̈ lâme, angâ adjisîpili ndə̂ Jezü bïchuû sə̂ lakə̂ e atə̂lə̂ ngâ
         yɛ̈yɛ̈ gö ndə̂ rə̈ nə̈ wü pä Ëmäyûse ndə̂ âgû la Jerûzalêmo kïlömɛ̂tere lə̂ könô gbɛ̂ tchêpâ nə̈ balë. 14 Andjë sə̂ lakə̂ to pö ndə̂ rə ndə̂ âmbô lâme lə̂ gbâtə̂ andjê. 15 Ndə̂ andjë sə̂ lakə̂ to pö lə̂ gbâtə̂ andjê lakə̂ yutə̂ andjê, Jezü la tə̂ yê
         nə̂ ndola andjê kə̈ pâla la andjê balë pâ köbo nə̈. 16 Andjë kä lakə̂ wun tchë, mo wüntî pä ngâ rə kä ndə̂ âgʉ̂â la andjê ndə̂kə̂
         pa andjë wun-abô sə̂ yê wûn-î. 17 Jezü yû andjê päkëdə̂: «Pö giamâ kä ndə̂ nyê to rə̂ lə̂ gbâtə̂ nyê lakə̂
         nə la rə̂ âtə?» Andjë krʉ̂-ê, nyonyo zâ andjê gbɛ̂. 18 Ngânə̈ balë lə̂ gûtə̂ andjê ndə̂ rə̈ yê wü pä Këlëwöpâse tô rə̂ sə̈ tchë
         päkëdə̂: «Kütû momö balë lə̂ Jerûzalêmo kä ndə̂ âwûn-âbô sə̂ arə ndə̂
         âmbô lə̂ alö âtə wûn-î?» 19 Jezü yû andjê päkëdə̂: «Rə giamâ kä ndə̂ âmbô?» Andjë tô rə̂ sə̈ tchë
         päkëdə̂: «Rə ndə̂ âmbô tə̂ Jezü, akrə gö ndə̂ Näzärête, earə̂ ndə̂ma Ndjapä ndə̂ tche mbô gbôgbô rə kə̈ tô gbôgbô pö tchâtchu Ndjapä la azü gö gbɛ̂.
         20 Agbölö a-earə̂ kə̂ wa ngela sə̈ Ndjapä la amakündji gö ndə̂ azə̂ zâ tchë pä
         a wa ngbanga kuzü pâ yê, kə̈ bhî tchë tə̂ yö ndə̂ gba. 21 Ârâ wüntî pä tche kä ndə̂ Ndjapä wân tchë ndə̂kə̂ ji azü ndə̂ Isarayële
         lə̂ ngbâa. Praâbalë lə̂ rə lâme gbɛ̂, âmbô rə̂ nə̂ lö vötaâ angêta âtə
         ndə̂ arə nə̈ mbô. 22 Angâ aɛ̈chë lə̂ gbâtə̂ ârâ tö ngâ pö ndə̂ tchə̂lə̂ küma ârâ djîngɨli tâ.
         Po mbatchâ âtə, andjë ê bhâ ma cho nə̈, 23 kə̈ gbôâbo krʉkrʉ Jezü nə̈-a. Andjë kângbâ andjê kə̈ tô rə̂ sə̈ ârâ pä,
         aânje wütu kpô tchâtchu anyê, kə̈ tô rə̂ sə̈ anyê pä Jezü kä la tʉ̈rʉ̂ la yê+. 24 Angâ araagü ârâ ê bhâ ma cho nə̈, kə̈ wûn ndjë rə nə̈ batə̂ rə̂ ndə̂ aɛ̈chë
         lâme tô rə̂, praâbalë andjë wûn-âbo Jezü nə̈-a!» 25 Käko Jezü tô rə̂ sə̈ andjê päkëdə̂: «Nyënyê ndə̂ azü ndə̂ küma nyê wâbô
         wâ lanə̈ âtə, pö gbɛ̂ ndə̂ a-earə̂ ndə̂ma Ndjapä tô rə̂ alême, nyë gâmbabô
         rə̂ gasa-a! 26 Âwâbo la köbo nə̈ pä Krîsiti wun yûkü dokʉ̈tchê ânyë kə̂ gbo voga ndə̂ yê?» 27 Pânə̈ Jezü jêtə̂ kə̂ nyisə̂ pö ndə̂ a mbô rə̂ lə̂ Mbëtï ndə̂ Ndjapä gbɛ̂ la
         rə̈ yê, ätö tə̂ a-Mbëtï ndə̂ Möyîze ndjoa ëtə̂ a-Mbëtï ndə̂ a-earə̂ ndə̂ma Ndjapä gbɛ̂.28 Ndə̂ andjë wûtu ndola yɛ̈yɛ̈ gö nə̈ ndə̂ andjë nyîndə̂ kə̂ e atə̂lə̂ nə̈, Jezü
         mbô rə̂ âwûntî pä tche ârô rö etə̂. 29 Praâbalë andjë kîtə̂ yê, kə̈ tô rə̂ päkëdə̂: «Azə̈ sə̈ la mö tchâtə, bëte
         lo zɨ̂ nə̂, tchô kä lakə̂ bu.» Tche lî kə̈ sə̂ bhândə̂ andjê. 30 Ndə̂ andjë sə̂ lakə̂ zɨ kɨ̈zɨ̂, Jezü zâ mâpa, kə̈ ê tchôtchô pö pânə̈, kə̈
         tchô tchə̂lə̂ nə̈, kə̂ krʉ̂ tchə̂lə̂ nə̈ tə̂ andjê. 31 Posə̂nə̈, la andjê vrô-ê, andjë wûnsə̂ yê, praâbalë Jezü yû lə̂ la andjê.
         32 Andjë tô rə̂ lə̂ gbâtə̂ andjê päkëdə̂: «Ndə̂ tche sə̂ âme lakə̂ to pö sə̈
         azə̂ pâ köbo, ânyë kə̈ nyîsə̂ pö Ndjapä lâme, su azə̂ sə̂âbo âme lakə̂ ta
         lə̂ azə̂?»33 Po pânə̈, andjë âlafô kə̈ dôtə̂ andjê atə̂ Jerûzalêmo. Andjë gbô adjisîpili
         ndə̂ Jezü lə̂ könô gbɛ̂ tchêpâ nə̈ balë la angâ andjê ndə̂ andjë pâlatə̂
         andjê la andjê. 34 Andjë tô rə̂ sə̈ adjisîpili bïchuû ndə̂ Ëmäyûse lâme päkëdə̂: «Gbölö
         Gbïɛ̈ jô nə̂ tə̂ lëge nə̈. Chemön wûn tchë nə̂.» 35 Adjisîpili ndə̂ Jezü bïchuû lâme tô pö ndə̂ rə ndə̂ andjë wûn rə̂ pâ köbo,
         la köbo ndə̂ andjë wûnsə̂ Jezü ndə̂ tche tchô tchə̂lə̂ mâpa tə̂ andjê.Jezü mätə̂ yê tə̂ adjisîpili ndə̂ yê(Mat 28.16-20; Mar 16.14-18; Jan 20.19-23; Abdj 1.6-8)36 Ndə̂ andjë sə̂ lakə̂ to pö nə̈ käko, Jezü wûtu kə̈ krʉ̂ lə̂ gûtə̂ andjê, kə̈
         tô rə̂ sə̈ andjê päkëdə̂: «Nyë sə̈ la zɨtɨ su!» 37 Wawa mbô andjê, ânyë andjë sə̂ lakə̂ gugu, bëte andjë wüntî pä anyë wûn
         ngâ tchozö nə̂. 38 Praâbalë Jezü yû andjê päkëdə̂: «Bëte giamâ kä ndə̂ wawa mbo nyê? Bëte
         giamâ kä ndə̂ nyê dɨ su nyê? 39 Nyë wünsa tchânə̂ mê la ada mê. Mëmê kä tə̂ lëge nə̈! Nyë grʉ̈ kpoto mê
         kə̈ wûn rə̂, ngâ tchozö wâbo la mbë yê tâ âdəndjë gbäbï batə̂ andə̂ me
         nə̈ âtə-a.» 40 Tche tö pö lâme kə̈ mâ tchânə̂ yê la da yê tə̂ andjê. 41 Ndə̂ andjë wâ la gbölö mômô, andjë gâmbabô rə ndə̂ âmbô lâme-a, ânyë
         tchə̂lə̂ küma andjê gbɛ̂ djîngɨli. Jezü tô rə̂ sə̈ andjê päkëdə̂: «Nyë kä
         la ngâ rə ndə̂kə̂ zɨ rə̂ tchâtə?» 42 Andjë zâ ngâ ndöma giangû ndə̂ a zô rə̂ sə̈ tchë. 43 Tche zâ rə̂ kə̈ zɨ̂ rə̂ tchâtchu andjê gbɛ̂. 44 Pânə̈ Jezü tô rə̂ sə̈ andjê päkëdə̂: «Ndə̂ gbô mê ndə̂po lə̂ gûtə̂ nyê alême,
         më tö rə̂ sə̈ nyê päkëdə̂: Pö gbɛ̂ ndə̂ a tô rə̂ la rə̈ mê lə̂ Mbëtï ndə̂
         Möyîze, lə̂ Mbëtï ndə̂ a-earə̂ ndə̂ma Ndjapä ndjë lə̂ Apösômo, äwäpä arə
         nə̈ mbo gundə̂sə̂ nə̈.» 45 Käko tche jî köbo kə̂ wunsə̂ rə sə̈ andjê ndə̂kə̂ pa andjë dje tchə̂lə̂ pö lə̂
         Mbëtï Ndjapä. 46 Tche tô rə̂ sə̈ andjê päkëdə̂: «A mbö rə̂ lə̂ Mbëtï Ndjapä alême päkëdə̂:
         Äwäpä Krîsiti wun yûkü ânyë kə̂ jo lə̂ kuzü lə̂ lö vötaâ nə̈+. 47 Äwäpä a mu pö la rə̈ yê katchôgbɛ̂, ätö bhâ Jerûzalêmo ndjoa ëtə̂ azü
         tchêbêche gbɛ̂, ndə̂kə̂ pa andjë gbotə̂ bəndɨ kə̂ mbo rə ndə̂ andjê, ânyë Ndjapä
         ko pö lə̂ küma andjê. 48 Nyë wätə̂ azü ndə̂ nyë wûn arə nə̈ lâme la lala nyê, ânyë kə̈ djê rə̂ la
         tü nyê. 49 Andə̂ me nə̈, më âwan rə ndə̂ Bha mê zâ bâlâ nə̈ tə̂ nyê lâme. Käko äwäpä
         nyë sə lə̂ gö nə̈ tchâtə zoo ëtə̂ lo nə̈ ndə̂ nyê gbo gbôgbô ndə̂ âtô bhâ
         lafô+.»Jezü kënga atə̂ lafô(Mar 16.19-20; Abdj 1.9-11)50 Pânə̈ Jezü kʉ̂ andjê, kə̈ wûtu la andjê lə̂ gö nə̈, kə̈ rô la andjê lə̂ köbo
         atə̂ Betanï. Tchâme, tche kênga könô yê atə̂ lafô, ânyë kə̈ ê tchôtchô
         pö pâ andjê. 51 Ndə̂ tche âsə̈ e tchôtchô pö pâ andjê, tche krʉ̂ tchə̂lə̂ tə̂ yê la andjê,
         ânyë a kênga la tchë atə̂ lafô. 52 Andə̂ andjë nə̈, andjë gʉ̂te tchâtchâ yê lakə̂ voga tchë, ânyë kə̈ gû atə̂
         Jerûzalêmo la gbölö mômô tə̂ su andjê. 53 Andjë sə̈ tchê logbɛ̂ bhâlə̂ gbölö nda Ndjapä, lakə̂ vöga Ndjapä.

Pö ndə̂ tchîsûwu la andə̂ ngbänga la gbokôngô Modô11 Dokʉ̈tchê ndə̂kə̂ pa Ndjapä mbo tchîsûwu, Pö alême kä tâ, Pö nə̈ wä alême
         bhâ ndrotə̂ Ndjapä, Pö nə̈ wä alême tə̂ Ndjapä. 2 Lə̂ kêsâ nə̈, Pö nə̈ wä alême ndrotə̂ Ndjapä. 3 Lə̂ köbosə̂ Pö nə̈ lâme kä ndə̂ rə gbɛ̂ wûn tchîsûwu; ngâ rə ndə̂ a mbô rə̂
         ngbî tə̂ yê wâbo-a. 4 Tchîsûwu kä lə̂ yê, tchîsûwu nə̈ lâme wätə̂ ngbänga ndə̂ âta bëte azü.
         5 Ngbänga nə̈ tä lə̂ bübü tchô, praâbalë bübü tchô nə̈ rôâbo pâ yê-a+. 6 Ndjapä wän ngâ akrə ndə̂ rə̈ yê wûn pä Jâan+. 7 Tche nə̈ ndə̂kə̂ to pö ndə̂ rə ndə̂ tche wûnsə̂ nə̈, ânyë rə nə̈ ndə̂ tche wûnsə̂
         nə̈ pâ ngbänga nə̈ lâme, tche to pö ndə̂nə̈, käko ânyë azü gbɛ̂ za su andjê
         sə̈ Ndjapä lə̂ köbosə̂ yê. 8 Jâan la tə̂ yê wâbo tə̂ ngbänga nə̈-a, praâbalë tche nə̈ ndə̂kə̂ to pö ndə̂
         ngbänga nə̈ sə̈ azü. 9 Pö nə̈ wä alême tə̂ lëge ngbänga, ndə̂ ânə̂ atə̂ bêche ndə̂kə̂ ta pâ azü
         gbɛ̂.10 Tchanə̈ ndə̂ tche wâtə̂ Pö nə̈ lâme sə̈ alême bêche âtə, lə̂ köbosə̂ yê kä
         ndə̂ Ndjapä mbô tchîsûwu, praâbalë tchêbêche nə̈ wûn-âbo sə̂ yê-a. 11 Tche nə̈ atə̂lə̂ gö ndə̂ yê la tə̂ yê, praâbalë azü gö ndə̂ yê nə̈ mbôâbo
         la sə̂ yê-a. 12 Praâbalë azü gbɛ̂ ndə̂ andjë mbô la sə̂ yê, ânyë kə̈ zâ su andjê sə̈ tchë,
         tche zä köbo sə̈ andjê ndə̂kə̂ watə̂ abechë ndə̂ Ndjapä. 13 Andjë wâbo tə̂ abechë ndə̂ Ndjapä lə̂ köbosə̂ nə̈ ndə̂ anyï zɨ bechë-a, âdə̂âbo
         ndjë lə̂ köbosə̂ nə̈ ndə̂ su akrə nyîndə̂ nə̈-a, praâbalë Ndjapä kä ndə̂ âzɨ̂
         andjê.14 Tchanə̈ ndə̂ tche wâtə̂ Pö nə̈ lâme mbötə̂ yê tə̂ akrə, kə̈ sə̂ lə̂ gbâtə̂ azə̂;
         tchôtchô su la lëge pö sɨ̂sɨ̈ lə̂ yê. Ârâ wün golowäre ndə̂ yê+, golowäre ndə̂ gbokôngô Modô gbô rə̂ tchânə̂ Bha. 15 Jâan tö pö pâ rə ndə̂ tche wûn rə̂ pâ yê, kə̈ ôn ngbôô päkëdə̂: «Tchetchë
         kä ndə̂ më tô pö ndə̂ yê alême päkëdə̂: ‹Akrə ndə̂ tche nə la tchêngbâ mê,
         tche wä gbölö kə̈ rô mê, bëte tche wä dokʉ̈tchê tə̂ mê+.›» 16 Azə̈ gbɛ̂ gbö arə lə̂ köbosə̂ tchôtchô su yê; azə̈ gbö arə nə̈ ëngbâ ngânə̈
         ëngbâ ngânə̈. 17 Bëte Ndjapä zä ndïɛ̈ alême sə̈ azə̂ lə̂ köbosə̂ Möyîze+, praâbalë tchôtchô su la lëge pö nə̈ lə̂ köbosə̂ Jezü Krîsiti. 18 Ngâ akrə balë wûn-âbo Ndjapä nə̂-a+. Praâbalë kütû gbokôngô Modô nə̈, ndə̂ tche wâtə̂ Ndjapä ânyë kə̈ sə̂
         bhâ ndrotə̂ Bha, tchetchë balë kä ndə̂ ânyîsə̂ Ndjapä sə̈ azü ânyë andjë
         wûnsə̂ yê.Pö ndə̂ Jâan-Batîse tô rə̂ pâ yê la tə̂ yê(Mat 3.1-12; Mar 1.1-8; Luk 3.1-18)19 Pö pâ Jâan wä kâkë: Agbölö azü gö ndə̂ ajuîfu ndə̂ Jerûzalêmo wän a-earə̂ kə̂ wa ngela sə̈ Ndjapä la angâ azü pâ mawo ndə̂ Levï sə̈ tchë ndə̂kə̂ yu tchë päkëdə̂: «Mo də̈ tchabâ?» 20 Jâan ngbôâbo ma yê-a, praâbalë tche tô pö kraâ sə̈ andjê päkëdə̂: «Më
         də̂âbo Krîsiti nə̈-a» 21 Andjë kä yû tchë päkëdə̂: «Mo də̈ tchabâ? Mo də̈ Elïe?» Jâan tô rə̂ sə̈ andjê päkëdə̂: «Më də̂âbo Elïe-a.» Andjë yû tchë päkëdə̂:
         «Mo də̈ earə̂ ndə̂ma Ndjapä+?» Jâan tô rə̂ sə̈ andjê päkëdə̂: «Më də̂âbo tchë-a.» 22 Käko andjë yû tchë päkëdə̂: «Âdə ârə̂ âdə käko, mo də̈ tchabâ? Ârâ yükû
         nə̈ ndə̂kə̂ pa ârâ ka kə̂ to ndə̂ma nə̈ sə̈ azü ndə̂ andjë wân ârâ lâme. Bhâtə̂
         su zə̈, mo də̈ tchabâ?» 23 Jâan tô rə̂ sə̈ andjê päkëdə̂: «Më də̈‹akrə ndə̂ tche tâ wârə̂ bhâlə̂ kpaɛ̈gâ päkëdə̂:Nyë nyïkrə köbo Gbölö Gbïɛ̈ ngbêwôn+!›»Batə̂ rə̂ ndə̂ Ezayï earə̂ ndə̂ma Ndjapä tô rə̂.24 Afarizïɛ̈n kä lə̂ gûtə̂ azü ndə̂ a wân andjê sə̈ Jâan lâme. 25 Andjë yû tchë päkëdə̂: «Ndə̂ mo wâbô wâtə̂ Krîsiti, kə̈ wâbô wâtə̂ Elïe,
         kə̈ wâbô wâtə̂ earə̂ ndə̂ma Ndjapä âtə-ê, mo zä batɛ̂me ndə̂ ngû sə̈ azü bëte giamâ?» 26 Jâan tô rə̂ ndə̂nə̈ sə̈ andjê päkëdə̂: «Mëmê, më zä batɛ̂me ndə̂ ngû sə̈
         nyê. Ngâ akrə kä lə̂ gbâtə̂ nyê ndə̂ nyë wûn-âbo sə̂ yê wûn-î. 27 Tchê nəadje la tchêngbâ mê, më kʉ̂âbo sə̂kə̂ zu wû dakpo tə̂ da yê-a.» 28 Arə lâme gbɛ̂ mbö bhâ Betanï, ndə̂ âwâ dəkalâ ngû ndə̂ Jurudɛ̈n, sə̂nə̈ ndə̂
         Jâan zâ batɛ̂me ndə̂ ngû sə̈ azü tâ.Jezü də̈ Ngbavö Ɛ̈bro-ngbaga ndə̂ Ndjapä29 Ndə̂ tchô krâ pânə̈, Jâan wûn Jezü ndə̂ tche nə pu tchë, kə̈ tô rə̂ päkëdə̂:
         «Wunsa Ngbavö Ɛ̈bro-ngbaga ndə̂ Ndjapä ndə̂ tche ji angbongbo rə ndə̂ azü tchêbêche âtə+. 30 Tchetchë kä ndə̂ më tô pö ndə̂ yê alême päkëdə̂: ‹Akrə ndə̂ tche nə la tchêngbâ
         mê lâme, tche wä gbölö kə̈ rô mê, bëte tche wä dokʉ̈tchê tə̂ mê.› 31 Mëmê la tə̂ mê, më wûn-âbo sə̂ yê dokʉ̈tchê-a, praâbalë më nə̈ ndə̂kə̂
         za batɛ̂me ndə̂ ngû sə̈ azü, ndə̂kə̂ pa azü ndə̂ Isarayële wunsə̂ yê.»32 Jâan tö pö ndə̂ rə ndə̂ tche wûn rə̂ päkëdə̂: «Më wün Yingö ndə̂ âtô bhâ lafô batə̂ grôgrô puli, kə̈ jrê, kə̈ sə̂ pâ Jezü. 33 Më wûn-âbo sə̂ yê dokʉ̈tchê-a. Akrə ndə̂ tche wân mê ndə̂kə̂ za batɛ̂me ndə̂
         ngû sə̈ azü, tche kä ndə̂ âtô rə̂ sə̈ mê päkëdə̂: ‹Ndə̂ mo wûn Yingö ndə̂
         âjrê, kə̈ sə̂ pâ yê, tchetchë kä ndə̂ âza batɛ̂me ndə̂ Kpɨ̂ki Yingö sə̈ azü.› 34 Mëmê Jâan, më wûn rə̂ la lala mê nə̂. Ârə̂ kä ndə̂ më tô rə̂ sə̈ azü gbɛ̂
         pä köchë âtə də̈ Modô ndə̂ Ndjapä.»Adokʉ̈ adjisîpili ndə̂ Jezü35 Ndə̂ tchô krâ pânə̈, Jâan la adjisîpili ndə̂ yê bïchuû kä sə̂ kpôsə̂ bəndɨ tchô lâme. 36 Ndə̂ tche wûn Jezü ndə̂ tche ro, kə̈ tô rə̂ päkëdə̂: «Wunsa Ngbavö Ɛ̈bro-ngbaga
         ndə̂ Ndjapä.» 37 Adjisîpili bïchuû ndə̂ Jâan djê pö ndə̂ tche tô rə̂, kə̈ zâ tchêngbâ Jezü.
         38 Jezü djêtə̂ yê kə̈ wûn adjisîpili ndə̂ andjë zâ tchêngbâ yê, kə̈ tô rə̂
         sə̈ andjê päkëdə̂: «Giamâ kä ndə̂ nyê pu rə̂?» Andjë tô rə̂ sə̈ tchë päkëdə̂:
         «Rabï, mo lö bhâ tchêbâ?» Rabï nyïndə̂ kə̂ to rə̂ päkëdə̂: «Earə̂ kə̂ nyisə̂ rə.»
         39 Jezü tô rə̂ ndə̂nə̈ sə̈ andjê päkëdə̂: «Nyë nə̈ atâ, kə̂ wun-adje rə̂.» Andjë
         nə̂ kə̈ wûn tchô ndə̂ Jezü sə̂ tâ. Ndə̂ dalo voanə̈ ndə̂ tchêndə̂gölo ndô tə̂kə̂
         wutu, andjë sə̂ la tchë lə̂ adɨ̂ lö nə̈ lâme gbɛ̂.40 Ngânə̈ balë lə̂ gûtə̂ aköchë bïchuû ndə̂ andjë djê pö ndə̂ Jâan ânyë
         kə̈ zâ tchêngbâ Jezü, rə̈ yê wü pä Anderë yîngâ Chemôn-Pîêre. 41 Dokʉ̈ akrə ndə̂ Anderë gbô tchë də̈ Chemôn-Pîêre ndə̂ tche də̂ yîngâ yê la
         tə̂ yê. Anderë tô rə̂ sə̈ Chemôn-Pîêre päkëdə̂: «Azə̈ gbô Mesï nə̂.» Mesï
         nə̈ nyïndə̂ kə̂ to rə̂ pä «Krîsiti». 42 La tchêngbâ nə̈ tche zâ Chemön kə̈ ê la tchë sə̈ Jezü. Jezü wûn Chemön kə̈
         tô rə̂ sə̈ tchë päkëdə̂: «Mo də̈ Chemön modô ndə̂ Jâan. Azü â-eadje rə̂ tə̂
         zə̈ pä Sëfâse+. Rə̈ lâme nyïndə̂ kə̂ to rə̂ pä «Pîêre.»Jezü ë Fïlîpe la Nätänäyêle43 Tchô krâ, Jezü nyîndə̂ kə̂ e atə̂ Galilë. Tche gbô Fïlîpe kə̈ tô rə̂ sə̈
         tchë päkëdə̂: «Amö nə ngbâ mê.» 44 Dëkë Fïlîpe wätə̂ akrə gö ndə̂ Betesayidä, gö ndə̂ Anderë la Pîêre. 45 Pânə̈ Fïlîpe gbô Nätänäyêle kə̈ tô rə̂ sə̈ tchë päkëdə̂: «Akrə ndə̂ Möyîze
         tô pö ndə̂ yê lə̂ Mbëtï-ndïɛ̈ alême, ânyë a-earə̂ ndə̂ma Ndjapä tô ndjë
         pö ndə̂ yê lâme, azə̈ gbô tchë nə̂. Rə̈ yê wü pä Jezü. Tche də̈ modô ndə̂
         Jozêfu, akrə gö ndə̂ Näzärête.» 46 Nätänäyêle yû Fïlîpe päkëdə̂: «Lə̂ gö ndə̂ Näzärête ngâ tchôtchô rə
         âwutu?» Fïlîpe tô rə̂ sə̈ tchë päkëdə̂: «Amö nə kə̈ wûn rə̂ la lala zə̈.»47 Ndə̂ Jezü wûn Nätänäyêle ndə̂ tche sə̂ lakə̂ pu tchë, kə̈ tô pö ndə̂ yê
         päkëdə̂: «Lëge akrə gö ndə̂ Isarayële kä âtə. Tche wûn-âbo sə̂kə̂ mo yepa
         sə̈ azü-a.» 48 Nätänäyêle yû Jezü päkëdə̂: «Mo wünsə̂ mê atöko?» Jezü tô rə̂ ndə̂nə̈
         sə̈ tchë päkëdə̂: «Ndə̂ mo sə̂ tchâtchâ yö fîge dokʉ̈tchê ndə̂kə̂ pa Fïlîpe
         e mö lâme, më wûn mö nə̂.» 49 Nätänäyêle tô rə̂ sə̈ tchë päkëdə̂: «Earə̂ kə̂ nyisə̂ rə, mo wätə̂ Modô
         ndə̂ Ndjapä, mo wätə̂ gbïɛ̈ ndə̂ Isarayële.» 50 Jezü tô rə̂ päkëdə̂: «Ndə̂ më tô rə̂ pä, më wün mö tchâtchâ yö fîge
         lâme kä ndə̂ mo zâ su zə̈ sə̈ mê? Mô wun-adje angâ agbölö arə ndə̂ ârô anə̈
         âtə.» 51 Jezü kä tô rə̂ päkëdə̂: «Ɛn-ɛn, tə̂ lëge nə̈ më tö rə̂ sə̈ nyê, nyê wun-adje
         tchêlafô ndə̂ âkro, kə̂ wun-adje aânje ndə̂ Ndjapä ndə̂ andjë sə lakə̂ kenga atə̂ lafô, ânyë angânə̈ jre pâ Modô ndə̂ Akrə!»
         
            
               	Ngâ bïchuû kə̂ to pö lâme wä pä bübü tchô nə̈ gbôâbo tchë-a.

               	Jâan nə̈ ndə̂ a tô pö ndə̂ yê âtə də̈ Jâan-Batîse.

               	Nyë dɨ̈ Eza 60.1-2.

               	Nyë dɨ̈ ndjë 1.30.

               	Nyë dɨ̈ Eki 33.20.

               	Nyë dɨ̈ Det 18.15.

               	Nyë dɨ̈ Eza 40.3, ndə̂ âwâ lə̂ bəndɨ Mbëtï Ndjapä la ma gerêke.

               	Rə̈ lâme wä la ma arameyɛ̈n.

Kpülü ndə̂kə̂ totə̂ bhâlə̂ gö ndə̂ Kanä21 Lö bïchuû la tchêngbâ nə̈, ngâ kpülü ndə̂kə̂ totə̂ ndə̂ köchë la ɛ̈chë
         wä bhâ Kanä yɛ̈yɛ̈ gö ndə̂ Galilë. Anyï Jezü kä lə̂ kpülü nə̈ lâme. 2 Andjë ê ndjë Jezü la adjisîpili ndə̂ yê ndə̂ kpülü ndə̂kə̂ totə̂ nə̈. 3 Ndə̂ vɛ̂n-ɛn nə̈ kâ, anyï Jezü tô rə̂ sə̈ tchë päkëdə̂: «Vɛ̂n-ɛn nə̈ kâ tə̂ azü nə̈ nə̂.»
         4 Jezü tô rə̂ sə̈ tchë päkëdə̂: «Ɛ̈chë, giamâ âwûn azə̂ la mö lə̂ pö âtə?
         Dalo ndə̂ mê wûtuabô dämba nə̂-a.» 5 Anyï Jezü tô rə̂ sə̈ a-earə̂ kua nə̈ päkëdə̂: «Nyë mbö arə gbɛ̂ batə̂ rə̂ ndə̂
         tchê toadje rə̂.» 6 Lə̂ kpülü nə̈ lâme, alüsû mïndûu manə̈ balë ndə̂ a sôâ rə̂ la täme kä
         tâ. Ajuîfu djütu tchê kʉ̂tê andjê lə̂nə̈, ânyë kə̂ to pö sə̈ Ndjapä. Lüsû
         balë kʉ̈ lîtere ngbangbo balë. 7 Jezü tô rə̂ sə̈ a-earə̂ kua nə̈ päkëdə̂: «Nyë tü ngû lə̂ alüsû nə̈.» A-earə̂
         kua nə̈ tû ngû lə̂ alüsû nə̈ âsɨ̂ rə̂ gbûû. 8 Jezü tô rə̂ sə̈ andjê päkëdə̂: «Nyë tü ngâ ngû nə̈ kə̈ ê la rə̂ sə̈ earə̂
         kpülü nə̈.» Andjë ê la rə̂ sə̈ tchë. 9 Earə̂ kpülü nə̈ djê tchö ngû nə̈, dëkë ngû nə̈ dôtə̂ yê nə̂ tə̂ vɛ̂n-ɛn.
         Tche wûn-abo sə̂ tchô ndə̂ vɛ̂n-ɛn nə̈ tô tâ-a, praâbalë kütû a-earə̂ kua
         nə̈ ndə̂ andjë tû ngû nə̈ kä ndə̂ âwûnsə̂ nə̈. Käko tche ê köchë ndə̂ tche
         nyîndə̂ kə̂ to ɛ̈chë nə̈ lâme, 10 kə̈ tô rə̂ sə̈ tchë päkëdə̂: «Azü gbɛ̂ zä tchê tchôtchô vɛ̂n-ɛn, a ndjo rə̂
         dokʉ̈tchê, âdə ârə̂ âle azü nə̈ ânyë a za kpïkpï nə̈ sə̈ andjê dəngbânə̈.
         Praâbalë andə̂ zə nə̈, mo bäta tchôtchô nə̈ zoo ëtə̂ dalo âtə!» 11 Käko kä ndə̂ Jezü jêtə̂ kə̂ mbo dokʉ̈ kpɨ̈ngbɨ̈ rə ndə̂ yê bhâ Kanä, lə̂ gö ndə̂ Galilë. Jezü nyïsə̂ gbölö gbôgbô ndə̂ yê
         ânyë adjisîpili zâ su andjê sə̈ tchë. 12 La tchêngbâ nə̈ Jezü ê atə̂ Käpërënäyûmo; tchetchë la anyï nə̈ la ayîngâ
         yê, la adjisîpili ndə̂ yê. Andjë mbôâbo ngbängbä lö bhâye-a.Jezü grö a-earə̂ waɛ̂che lə̂ gbölö nda Ndjapä(Mat 21.12-13; Mar 11.15-17; Luk 19.45-46)13 Ndə̂ kpülü ndə̂ ajuîfu ndə̂ rə̈ nə̈ wû pä Pâke âsə̈ ndo, Jezü ê atə̂ Jerûzalêmo. 14 Bhâlə̂ gbölö nda Ndjapä, Jezü gbô a-earə̂ waɛ̂che ndə̂ abâgala, la aɛ̈bro-ngbaga la apuli. Tche gbô a-earə̂
         kə̂ chandje makətche ndə̂ andjë sə̂ tə̂ ma gbalâka-makətche ndə̂ andjê nə̈. 15 Tchâme, Jezü zâ djapra ndə̂ tche nyîkrə rə̂ la wû, kə̈ jêtə̂ kə̂ gro azü lə̂
         gbölö nda Ndjapä nə̈, la aɛ̈bro-ngbaga ndə̂ andjê, la abâgala ndə̂ andjê. Tche
         gôâ agbalâka ndə̂ a-earə̂ kə̂ chandje makətche la amakətche nə̈ gbɛ̂ ëbêche.
         16 Tche tô rə̂ sə̈ a-earə̂ kə̂ ka apuli nə̈ päkëdə̂: «Nyë kʉ̈ arə ndə̂ nyê lâme
         gbɛ̂ kə̈ gbô la rə̂ tchâtə-ê, nyë gbötə̂ kə̂ mbo rə̂ tə̂ nda ndə̂ Bha mê batə̂
         nda waɛ̂che ndə̂ nyê-ê!» 17 Adjisîpili ndə̂ Jezü rɨ̂ su andjê pâ pö ndə̂ Mbëtï Ndjapä tô rə̂ päkëdə̂:
         «Ôo Ndjapä, gʉ nda ndə̂ zə̈ nyü mê, âwûntî pä wo kä ndə̂ âju mê+.»18 Käko agbölö azü ndə̂ ajuîfu yû Jezü päkëdə̂: «Ngâ kpɨ̈ngbɨ̈ rə giamâ kä
         ndə̂ mo wâ ndə̂kə̂ mbo rə̂ sə̈ ârâ ndə̂kə̂ nyisə̂ nə̈ pä Ndjapä kä ndə̂ âzâ
         köbo sə̈ mö ndə̂kə̂ mbo rə âtə?» 19 Jezü tô rə̂ ndə̂nə̈ sə̈ andjê päkëdə̂: «Nyë ndjö tchə̂lə̂ gbölö nda Ndjapä
         âtə ëbêche, lə̂ lö vötaâ më âkenga rə̂ lafô.» 20 Ajuîfu tô rə̂ sə̈ tchë päkëdə̂: «Gbölö nda Ndjapä âtə, a mbö rə̂ lə̂ ngû
         tə̂ azü bïchuû tchêpâ nə̈ mïndûu manə̈ balë. Praâbalë mo tô andə̂ zə nə̈
         pä mo ânyikrə rə̂ lə̂ lö vötaâ?» 21 Dëkë gbölö nda Ndjapä ndə̂ Jezü tô pö ndə̂nə̈ nə̂ lâme, wätə̂ tə̂ yê la
         tə̂ yê. 22 Lo nə̈ ndə̂ Jezü jô lə̂ kuzü, adjisîpili ndə̂ yê rɨ̂ su andjê tə̂ pö ndə̂ tche
         tô rə̂ sə̈ andjê alême, kə̈ gâmba pö ndə̂ Mbëtï Ndjapä tô rə̂ la su andjê
         gbɛ̂, ndjë la apö ndə̂ Jezü tô rə̂ sə̈ andjê alême.Jezü wünsə̂ rə ndə̂ âwâ lə̂ su azü gbɛ̂23 Ndə̂ Jezü sə̂ bhâ Jerûzalêmo lə̂ kpülü ndə̂ Pâke, angbängbä azü ndə̂ andjë wûn kpɨ̈ngbɨ̈ rə ndə̂ Jezü mbô rə̂, andjë zâ su
         andjê sə̈ tchë. 24 Jezü zâbo su yê pâ andjê-a, bëte tche wûnsə̂ andjê nə̂ gbɛ̂. 25 A wâbo ndə̂kə̂ nyisə̂ pö pâ ngâ akrə balë sə̈ Jezü-a, bëte tchetchë la tə̂
         yê, tche wünsə̂ rə ndə̂ âwâ bhâlə̂ su azü.
         
            
               	Nyë dɨ̈ Aps 69.10, ndə̂ âwâ lə̂ bəndɨ Mbëtï Ndjapä la ma gerêke.

Jezü la Nîködême31 Ngâ köchë alême kä tâ ndə̂ rə̈ yê wü pä Nîködême. Tche wätə̂ ngâ gbölö
         akrə ndə̂ ajuîfu, kə̈ wâtə̂ farizïɛ̈n. 2 Tche nə̂ ndə̂kə̂ wun Jezü lə̂ bütchî, kə̈ tô rə̂ sə̈ tchë päkëdə̂: «Earə̂ kə̂
         nyisə̂ rə, ârâ wûnsə̂ nə̈ nə̂ pä Ndjapä kä ndə̂ âwân mö ndə̂kə̂ nyisə̂ rə
         sə̈ ârâ. Bëte âdə Ndjapä âwabô wâ la ngâ akrə-ê, tchê mboabô ngâ kpɨ̈ngbɨ̈ rə batə̂ rə̂ ndə̂ mo mbo rə̂ âtə tee-a.» 3 Jezü tô rə̂ sə̈ tchë päkëdə̂: «Ɛn-ɛn, tə̂ lëge nə̈ më tö rə̂ sə̈ mö, âdə
         a âkä zɨabô ngâ akrə zɨ̂ tə̂ täfo nə̈, tchê liabô lə̂ Gbölö gö-gbïɛ̈ ndə̂ Ndjapä tee-a.» 4 Nîködême yû Jezü päkëdə̂: «Atöko kä ndə̂ akrə ndə̂ tche kpô nə̂, ânyë
         a kä zɨ tchë tə̂ täfo nə̈? Tchê kä liadje bhâlə̂ anyï nə̈, ânyë anyï nə̈
         ka zɨ tchë tə̂ bïchuû nə̈?» 5 Jezü tô rə̂ ndə̂nə̈ sə̈ tchë päkëdə̂: «Ɛn-ɛn, tə̂ lëge nə̈ më tö rə̂ sə̈ mö:
         Âdə a âzɨabô ngâ akrə zɨ̂ lə̂ köbosə̂ ngû, la Yingö-ê, tchê liabô lə̂ Gbölö gö-gbïɛ̈ ndə̂ Ndjapä tee-a. 6 Akrə wütu lə̂ ngâ yê akrə, ânyë Yingö wutu ndjë lə̂ yingö. 7 Tchə̂lə̂ küma zə̈ djïngɨliabô djîngɨli bëte rə̂ ndə̂ më tô rə̂ sə̈ mö pä:
         ‹Äwäpä a ka zɨ nyê tə̂ täfo nə̈ lâme.› 8 Yi mbö batə̂ su yê nyîndə̂ nə̈. Mo djë sɨ̈kɨ̈ nə̈ ndə̂ âmbo, praâbalë kə̈ wûn-âbo
         sə̂ tchô ndə̂ âtô tâ-a, âdəndjë sə̂ tchô ndə̂ âe tâ-a. Äwä ndjë käko
         tə̂ azü ndə̂ a zɨ̂ andjê lə̂ köbosə̂ Yingö.»9 Nîködême tô rə̂ sə̈ Jezü päkëdə̂: «Rə âtə âwa tchïtchïnə̈ atöko?» 10 Jezü tô rə̂ sə̈ tchë päkëdə̂: «Mo də̈ earə̂ kə̂ nyisə̂ rə sə̈ azü ndə̂ Isarayële,
         mo wûn-âbo sə̂ arə lâme? 11 Ɛn-ɛn, tə̂ lëge nə̈ më tö rə̂ sə̈ mö: Ârâ tö pö ndə̂ rə ndə̂ ârâ wûnsə̂
         nə̈, kə̈ tô pö ndə̂ rə ndə̂ ârâ wûn rə̂ sə̈ azü, praâbalë nyënyê, nyë nyîâbo
         ndə̂kə̂ gamba pö ndə̂ ârâ tô rə̂ sə̈ nyê lâme-a. 12 Më tö pö ndə̂ arə tchêbêche, nyë gâmbabô rə̂-a, âdə më âto pö ndə̂ arə
         tchêlafô, nyë âgamba rə̂ atöko? 13 Ngâ akrə balë kêngabô atə̂ lafô nə̂-a, kütû Modô ndə̂ Akrə kä ndə̂ âtô bhâ lafô ânyë kə̈ jrê atə̂ bêche. 14 Batə̂ rə̂ ndə̂ Möyîze î ɛ̈krʉ̂+ bhâ lafô tə̂ yö bhâlə̂ kpaɛ̈gâ, käko äwäpä a i ndjë Modô ndə̂ akrə tə̂
         yö bhâ lafô, 15 ânyë akrə balë balë ndə̂ tche zâ su yê sə̈ Modô ndə̂ Akrə, tche kä la tchîsûwu ndə̂ logbɛ̂ logbɛ̂. 16 Bëte Ndjapä nyïndə̂ azü tchêbêche âtə tə̂ gbölösə̂nə̈, ânyë kə̈ zâ gbokôngô
         Modô ndə̂ yê, ndə̂kə̂ pa akrə balë balë ndə̂ tche za su yê sə̈ tchë, tchê tchuabô
         tee-a, praâbalë tche kä la tchîsûwu ndə̂ logbɛ̂ logbɛ̂. 17 Ndjapä wân-âbo Modô ndə̂ yê atə̂ bêche âtə ndə̂kə̂ wa ngbanga lə̂ küma azü-a,
         praâbalë tche wän tchë ndə̂kə̂ pa azü tchêbêche tcha lə̂ köbosə̂ yê. 18 Akrə ndə̂ tche zâ su yê sə̈ Modô nə̈, ngbanga wâbo lə̂ küma yê-a. Praâbalë
         akrə ndə̂ tche zâbô su yê zâ sə̈ tchë, a wâ ngbanga lə̂ küma yê nə̂, bëte
         tche zâbo su yê sə̈ gbokôngô Modô ndə̂ Ndjapä-a. 19 Kə̂ wa ngbanga lə̂ küma azü nə̈ wä kâkë: Ngbänga nə̈ atə̂pâ cho âtə, praâbalë
         azü nyîâbo ndə̂ ngbänga nə̈-a. Andjë nyï kütû ndə̂ tchə̂lə̂ bütchî, bëte
         andjë mbö angbongbo rə. 20 Bëte akrə ndə̂ tche mbô ngbongbo rə, tche kösə̂ ngbänga. Tche nə̂âbo pu ngbänga
         nə̂-a, bëte tche wä la wawa ndə̂kə̂ pa angbongbo rə ndə̂ yê wutuabô wûtu kraâ
         lə̂ la azü-î. 21 Praâbalë akrə ndə̂ tche mbô rə lə̂ köbosə̂ lëge pö, tche nə̈ pu ngbänga, ânyë
         akua ndə̂ yê ndə̂ tche mbô rə̂ lâme, azü wun rə̂ kraâ, bëte äwä gundə̂sə̂
         kə̂ dje ma Ndjapä.»Jezü la Jâan-Batîse22 Pânə̈ Jezü la adjisîpili ndə̂ yê ê atə̂lə̂ agö ndə̂ Judë, kə̈ sə̂ la andjê tchâme ngbâ ngâ lö, ânyë
         tche sə̂ lakə̂ za batɛ̂me sə̈ azü. 23 Jâan sə̂ ndjë lakə̂ za batɛ̂me sə̈ azü bhâ Enön ndola Sälîme, bëte sə̂ tchô
         nə̈ lâme, ngû ngbä tâ tə̂ gbölösə̂nə̈. Azü nə̂ pu tchë, ânyë tche zâ batɛ̂me
         sə̈ andjê. 24 Lo nə̈ lâme, a yîâbo Jâan lə̂ nda kânga dämba nə̂-a.25 Angâ adjisîpili ndə̂ Jâan sə̂ lakə̂ gama andjê la ngâ Juîfu pâ pö ndə̂kə̂
         djutu kâkpö tə̂ kʉ̂tê azü. 26 Andjë kâ kə̈ gbô Jâan, kə̈ tô rə̂ sə̈ tchë päkëdə̂: «Earə̂ kə̂ nyisə̂ rə,
         köchë ndə̂ nyë sə̂ la tchë dəkalâ ngû ndə̂ Jurudɛ̈n ndə̂ mo tô pö ndə̂ yê
         alême, tche kä ndjë lakə̂ za batɛ̂me ndə̂ ngû sə̈ azü, angbängbä azü kä lakə̂
         e pu tchë.» 27 Jâan tô rə̂ sə̈ andjê päkëdə̂: «Âdə Ndjapä âzabô ngâ rə zâ sə̈ ngâ akrə-ê,
         akrə nə̈ gboabô ndjë rə̂ tee-a. 28 Nyënyê la tə̂ nyê, nyë alême kä tâ sə̂nə̈ ndə̂ më tô rə̂ päkëdə̂: ‹Më
         də̂âbo Krîsiti-a, praâbalë më də̈ akrə ndə̂ a wân tchë dokʉ̈tchê tə̂ yê.› 29 Akrə ndə̂ tche wâ la ɛ̈chë, tche də̈ köchë ndə̂ ɛ̈chë nə̈. Praâbalë agü köchë
         ndə̂ ɛ̈chë nə̈ âkrʉ ndrotə̂ köchë nə̈, kə̂ wa la gbölö mômô lakə̂ dje tchə̂lə̂
         gɨ̈ köchë ndə̂ ɛ̈chë nə̈. Dju mômô ndə̂ mê nə̈ kä lâme, mômô nə̈ dâka gbɛ̂.
         30 Äwäpä tche wa gbölö, ânyë mëmê ndə̂ me nə̈, mê wa kpîɛ̂kpîɛ̂ rə̂.»Akrə ndə̂ tche tô bhâ lafô31 Akrə ndə̂ tche tô bhâ lafô ânyë kə̈ jrê, tche sə̈ pâ arə gbɛ̂. Akrə tchêbêche
         wätə̂ akrə tchêbêche, tche tö pö ndə̂ arə tchêbêche. [Akrə ndə̂ tche tô bhâ
         lafô, tche sə̈ pâ arə gbɛ̂]+. 32 Tche tö pö ndə̂ arə ndə̂ tche wûn rə̂ ânyë kə̈ djê rə̂. Akrə balë gambabô
         pö ndə̂ tche to rə̂ tee-a. 33 Akrə ndə̂ tche gâmba pö ndə̂ yê, tche nyïndə̂ nə̈ la su yê gbɛ̂ pä Ndjapä tö
         lëge pö. 34 Akrə ndə̂ Ndjapä wân tchë, tche tö kütû apö ndə̂ Ndjapä, bëte Ndjapä zä
         Yingö ndə̂ yê gbɛ̂ sə̈ tchë. 35 Bha nyïndə̂ Modô ndə̂ yê, ânyë kə̈ gbôtə̂ rə gbɛ̂ ëtchânə̂ yê. 36 Akrə ndə̂ tche zâ su yê sə̈ Modô nə̈, tche kä la tchîsûwu ndə̂ logbɛ̂ logbɛ̂.
         Akrə ndə̂ tche kôsə̂ kə̂ za su yê sə̈ Modô nə̈, tchê wabô la tchîsûwu nə̈ lâme
         tee-a, praâbalë gbô mêrâ ndə̂ Ndjapä kä pâ yê.
         
            
               	Nyë dɨ̈ Nomb 21.9.

               	Angâ a-Mbëtï Ndjapä tôâbo pö ndə̂ «tche sə̈ pâ arə gbɛ̂» lâme, andjë tö
                     kütû rə̂ päkëdə̂: Akrə ndə̂ tche tô bhâ lafô, tche tö pö ndə̂ arə ndə̂ tche
                     wûn rə̂. 

Jezü la ngâ ɛ̈chë gö ndə̂ Samarï41-3 Afarizïɛ̈n djê rə̂ pä Jezü wä la adjisîpili tə̂ gbölösə̂nə̈, kə̈ sə̂ lakə̂ za batɛ̂me ndə̂ ngû sə̈ azü ârô Jâan. Tə̂ lëge nə̈, Jezü la tə̂ yê zâbo batɛ̂me ndə̂
         ngû sə̈ azü-a, kütû adjisîpili ndə̂ yê kä ndə̂ âza batɛ̂me ndə̂ ngû sə̈ azü.
         Ndə̂ Jezü djê pö ndə̂ a dɨ rə̂ la rə̈ yê, tche âlafô bhâ Judë kə̈ dôtə̂ yê
         atə̂ Galilë. 4 Ndə̂kə̂ ka atə̂ Galilë, tche wä ndə̂kə̂ ro lə̂ gö ndə̂ Samarï. 5 Tche wûtu lə̂ ngâ gö ndə̂ Samarï ndə̂ rə̈ nə̈ wû pä Sïchâre. Gö nə̈ lâme
         wä ndola kɨ̈ndɨ̈ ndə̂ Jakôbo zâ rə̂ sə̈ modô ndə̂ yê Jozêfu+. 6 Sə̂ tchô nə̈ lâme, kudû-ngû ndə̂ Jakôbo kä tâ. Ndə̂ Jezü mômo gbɛ̂ ngbâ
         wrʉ̂, tche sə̂ bêche tə̂ maga kudû-ngû nə̈. Dalo nə̈ wä alême ndola gûgû tchə̂lə̂ɛtchô.7 Ngâ ɛ̈chë gö ndə̂ Samarï nə̂ ndə̂kə̂ tu ngû nə̈. Jezü tô rə̂ sə̈ tchë päkëdə̂:
         «Tu ngû sə̈ mê, më ndjô rə̂.» 8 Dëkë adjisîpili ndə̂ yê rô nə̂ atə̂lə̂ gbölö gö nə̈ ndə̂kə̂ yo kɨ̈zɨ̂. 9 Ɛ̈chë gö ndə̂ Samarï lâme tô rə̂ sə̈ Jezü päkëdə̂: «Atöko kä ndə̂ momö
         ndə̂ mo wâtə̂ juîfu, mo yûkû ngû ndə̂kə̂ ndjo rə̂ tchânə̂ mê, ndə̂ më wâtə̂
         ɛ̈chë gö ndə̂ Samarï âtə?» Bëte ajuîfu nyîâbo ndə̂kə̂ sə lə̂ gbâtə̂ andjê
         la azü gö ndə̂ Samarï-a. 10 Jezü tô rə̂ ndə̂nə̈ sə̈ tchë päkëdə̂: «Âdə mo âwunsə̂ rə ndə̂ Ndjapä za rə̂
         sə̈ azü, ânyë kə̈ wûnsə̂ akrə ndə̂ tche yûkû ngû tchânə̂ zə̈ ndə̂kə̂ ndjo
         rə̂ âtə, dëkë momö kä ndə̂ âyukû ngû nə̈, ânyë tche za ngû ndə̂ âza tchîsûwu
         sə̈ mö.» 11 Ɛ̈chë nə̈ tô rə̂ sə̈ tchë päkëdə̂: «Gbölö Gbïɛ̈, ngâ rə wâbo tchânə̂ zə̈
         ndə̂kə̂ tu ngû nə̈ la rə̂-a, ânyë kudû-ngû nə̈ lï tə̂ gbölösə̂nə̈. Mo âgbo
         ngû ndə̂ âza tchîsûwu lâme bhâ tchêbâ? 12 Mo wä gbölö kə̈ rô Jakôbo, âta ârâ ndə̂ tche zâ kudû-ngû âtə sə̈ ârâ,
         ânyë tchetchë la tə̂ yê tche ndjô rə̂ la abechë ndə̂ yê la agia ndə̂ yê lâme?»
         13 Jezü tô rə̂ ndə̂nə̈ sə̈ tchë päkëdə̂: «Akrə balë balë gbɛ̂ ndə̂ tche ndjô
         ngû âtə, gʉ ngû âkä nyu tchë. 14 Praâbalë akrə ndə̂ tche ndjô ngû ndə̂ mê zadje rə̂ sə̈ tchë, gʉ ngû âkä nyu
         bata tchë tee-a. Ngû ndə̂ mê zadje rə̂ sə̈ tchë wadje lə̂ yê batə̂ küma ngû,
         ndə̂ tchîsûwu ndə̂ logbɛ̂ logbɛ̂ wutu lə̂nə̈.» 15 Ɛ̈chë lâme tô rə̂ sə̈ Jezü päkëdə̂: «Gbölö Gbïɛ̈, za ngû nə̈ lâme sə̈ mê
         ndə̂kə̂ pa gʉ ngû kä nyuabô mê nyû-ê, käko mê kä nəabô nə̂ tchâtə ndə̂kə̂
         tu ngû-î.»16 Jezü tô rə̂ sə̈ tchë päkëdə̂: «Amö ka kə̈ ê köchë ndə̂ zə̈, kə̈ kâ la tchë.»
         17 Ɛ̈chë nə̈ lâme tô rə̂ ndə̂nə̈ sə̈ tchë päkëdə̂: «Më wâbo la köchë-a.» Jezü
         tô rə̂ sə̈ tchë päkëdə̂: «Pö ndə̂ mo tô rə̂ pä mo wâbo la köchë lâme wätə̂
         lëge nə̈. 18 Bëte mo wä alême la aköchë mïndûu, tchanə̈ ndə̂ mo sə̂ la tchë angaâtə lâme
         wâbo tə̂ köchë ndə̂ zə̂-a, mo tö lëge pö.» 19 Käko ɛ̈chë lâme tô rə̂ sə̈ tchë päkëdə̂: «Gbölö Gbïɛ̈, më wün rə̂ pä
         mo wätə̂ ngâ earə̂ ndə̂ma Ndjapä. 20 Araâta azə̂ vöga Ndjapä alême lə̂ küma aga âtə; praâbalë nyënyê ndə̂ ajuîfu,
         nyë tö rə̂ päkëdə̂: Sə̂ tchô ndə̂ a voga Ndjapä tâ wä kütû bhâ Jerûzalêmo.» 21 Jezü tô rə̂ sə̈ tchë päkëdə̂: «Ɛ̈chë, amö gamba pö ndə̂ mê, lo nə̈ âtadje
         tâ ndə̂ nyê vogabô Ndjapä Bha azə̂ lə̂ küma aga âtə tee-a, âdəndjë bhâ Jerûzalêmo-a.
         22 Nyënyê ndə̂ azü ndə̂ Samarï, nyë vöga Ndjapä ndə̂ nyë wûn-âbô sə̂ yê wûn-î.
         Andə̂ ârâ ajuîfu, ârâ vöga Ndjapä ndə̂ ârâ wûnsə̂ yê, bëte rə ndə̂ âtcha
         azü lə̂ kuzü tö bhândə̂ ajuîfu. 23 Praâbalë dalo nə̈ âwutuadje, âwûtu nə̂ ndə̂kə̂ pa alëge azü ndə̂ andjë voga
         Ndjapä Bha azə̂, andjë vogadje tchë la Yingö ndjë la lëge pö. Bëte a-earə̂
         kə̂ voga Ndjapä käko kä ndə̂ Bha azə̂ pu andjê. 24 Ndjapä wätə̂ Yingö; ânyë azü ndə̂ andjë voga tchë, äwäpä andjë voga tchë
         la Yingö ndjë la lëge pö.» 25 Ɛ̈chë lâme tô rə̂ sə̈ tchë päkëdə̂: «Më wûnsə̂ nə̈ nə̂ pä Mesï ndə̂ a ê
         rə̂ tə̂ yê pä Krîsiti, tchê nəadje. Âdə tche anə̈ nə̂, kə̂ nyiadje sə̂ arə gbɛ̂ sə̈ ârâ.» 26 Jezü tô rə̂ sə̈ tchë päkëdə̂: «Më də̈ Mesï nə̈, mëmê kä ndə̂ âsə̂ lakə̂
         to pö sə̈ mö âtə.»27 Ndə̂ andjë âsə̈ to pö lâme, adjisîpili ndə̂ yê kângbâ andjê kə̈ wûn Jezü
         la ɛ̈chë nə̈ lâme ndə̂ andjë to pö lə̂ gbâtə̂ andjê, tchə̂lə̂ küma andjê djîngɨli.
         Praâbalë ngâ akrə balë lə̂ gûtə̂ andjê yûâbo tchë päkëdə̂: «Giamâ tche
         nyîndə̂ nə̈?» Âdəndjë päkëdə̂: «Bëte giamâ mo to pö sə̈ ɛ̈chë âtə?» 28 Ɛ̈chë nə̈ lâme gbôtə̂ lüsû-ngû ndə̂ yê tchâme kə̈ kâ atə̂lə̂ gbölö gö
         nə̈, kə̈ tô rə̂ sə̈ azü päkëdə̂: 29 «Nyë nə̈ kə̈ wûn ngâ köchë ndə̂ tche tô apö ndə̂ rə gbɛ̂ ndə̂ më mbô rə̂.
         Krîsiti də̂âbo tchë?» 30 Azü nə̈ âlafô lə̂ gö nə̈, kə̈ ê pu Jezü.31 Ndə̂ ɛ̈chë lâme rô, adjisîpili ndə̂ Jezü tô rə̂ sə̈ tchë päkëdə̂: «Earə̂
         kə̂ nyisə̂ rə, amö zɨ kɨ̈zɨ̂!» 32 Praâbalë Jezü tô rə̂ sə̈ andjê päkëdə̂: «Kɨ̈zɨ̂ ndə̂ mê zɨ rə̂ kä tâ ndə̂
         nyë wûn-âbo sə̂nə̈-a.» 33 Adjisîpili yûtə̂ andjê lə̂ gbâtə̂ andjê päkëdə̂: «Ngâ akrə nə̈ la kɨ̈zɨ̂ sə̈
         tchë?» 34 Jezü tô rə̂ sə̈ andjê päkëdə̂: «Kɨ̈zɨ̂ ndə̂ mê wä ndə̂kə̂ mbo rə ndə̂ su akrə
         ndə̂ tche wân mê nyîndə̂ nə̈, kə̂ ka kua ndə̂ tche zâ rə̂ sə̈ mê ndə̂kə̂ mbo
         rə̂. 35 Nyënyê la tə̂ nyê, nyë tôâbo rə̂ päkëdə̂: ‹Gbô nyîpï kä po voanə̈ ndə̂kə̂
         soa ndjî rəgʉ lə̂ kɨ̈ndɨ̈?› Praâbalë më tö andə̂ me nə̈ sə̈ nyê päkëdə̂: Nyë
         kënga la nyê kə̈ wûn tchô; andjî rəgʉ lə̂ kɨ̈ndɨ̈ nə̈ drô nə̂, äwä ndə̂kə̂
         pa a soa rə̂! 36 Earə̂ kə̂ soa ndjî rəgʉ nə̈ âgbo makətche-kua ndə̂ yê, kə̂ pala andjî rəgʉ nə̈
         bëte tchîsûwu ndə̂ logbɛ̂ logbɛ̂. Käko akrə ndə̂ tche lû rəgʉ la tchanə̈ ndə̂
         tche sôâ rə̂, mômô ndə̂ andjê wä balë. 37 Bëte ndoka âtə wätə̂ lëge nə̈, ndə̂ âtô rə̂ päkëdə̂: ‹Ngâ akrə lü ndjî
         rəgʉ, ngânə̈ ngbî soa rə̂.› 38 Më wän nyê ndə̂kə̂ soa ndjî rəgʉ ndə̂ nyë wûn-âbô yûkü nə̈ wûn-î. Angâ
         azü wün yûkü dokʉ̈tchê tə̂ nyê, nyë nə̈ andə̂ nye nə̈ ndə̂kə̂ soa kütû ndjî
         rəgʉ, ndə̂ andjë wûn yûkü tə̂ pö ndə̂nə̈ lâme.»39 Angbängbä azü gö ndə̂ Samarï lə̂ gö ndə̂ Sïchâre zâ su andjê sə̈ Ndjapä
         lə̂ köbosə̂ pö ndə̂ ɛ̈chë lâme tô rə̂ sə̈ andjê päkëdə̂: «Arə gbɛ̂ ndə̂ më
         mbô rə̂ tche tô pö ndə̂nə̈ sə̈ mê.» 40 Ndə̂ azü gö ndə̂ Samarï nə̈ wûtu ndola Jezü, andjë yûkû nə̈ sə̈ tchë ndə̂kə̂
         pa tche sə ndə̂ anyê tchâtə. Tche mbô ndjë lö bïchuû tchâme. 41 Angbängbä azü kä zâ su andjê sə̈ Jezü lə̂ köbosə̂ pö ndə̂ tchetchë la tə̂
         yê tô rə̂. 42 Azü nə̈ tô rə̂ sə̈ ɛ̈chë lâme päkëdə̂: «Âdə̂âbo kütû bëte pö lə̂ ma zə̈
         kä ndə̂ ârâ zâ su ârâ sə̈ Jezü-a, praâbalë ârâ djë rə̂ la tü ârâ, kə̈
         wûnsə̂ nə̈ pä tche wätə̂ lëge earə̂ kə̂ tcha azü tchêbêche âtə.»Jezü tchä modô ndə̂ ngâ gbölö earə̂ kua43 La tchêngbâ lö bïchuû lâme, Jezü âlafô tchâme kə̈ ê atə̂ Galilë. 44 Bëte tchetchë la tə̂ yê tche tö rə̂ alême päkëdə̂: «A luabô sə̂ ngâ earə̂
         ndə̂ma Ndjapä lə̂ gö ndə̂ yê la tə̂ yê tee-a+.» 45 Ndə̂ tche wûtu bhâ Galilë, azü gö ndə̂ Galilë nə̈ zâ tchë bhândə̂ andjê,
         bëte andjë wûn rə gbɛ̂ ndə̂ tche mbô rə̂ alême bhâ Jerûzalêmo lə̂ kpülü
         ndə̂ Pâke lâme nə̂. Bëte andjë ë alême ndə̂ kpülü nə̈.46 Jezü dôtə̂ yê atə̂ Kanä ndə̂ âwâtə̂ ngâ yɛ̈yɛ̈ gö ndə̂ Galilë, ndə̂ tche
         mbô rə̂ pä ngû dôtə̂ yê tə̂ vɛ̂n-ɛn lâme. Ngâ gbölö akrə ndə̂ tche mbo kua lə̂ gbadja ndə̂ gbïɛ̈ kä tâ. Modô
         ndə̂ yê kä la tə̂kömbô bhâ Käpërënäyûmo. 47 Ndə̂ tche djê rə̂ pä Jezü tö bhâ Judë kə̈ wûtu nə̂ bhâ Galilë, tche ê kə̈
         gbô tchë, kə̈ dɨ̂ tchə̂lə̂ ma yê sə̈ tchë ndə̂kə̂ pa tche e atə̂ Käpërënäyûmo,
         kə̂ tcha modô ndə̂ anyê, ndə̂ tche wâ ësə̂ kuzü. 48 Jezü tô rə̂ sə̈ tchë päkëdə̂: «Âdə nyë âwun-abô akpɨ̈ngbɨ̈ rə la arə ndə̂ âropâ küma azü wûn-î, nyê zabô su nyê sə̈ Ndjapä balë tee-a.»
         49 Gbölö earə̂ kua lâme tô rə̂ sə̈ tchë päkëdə̂: «Gbölö Gbïɛ̈, amö e bhândə̂
         mê dokʉ̈tchê ndə̂kə̂ pa bechë ndə̂ mê tchu.» 50 Jezü tô rə̂ sə̈ tchë päkëdə̂: «Amö gu atə̂ndə̂ zə̈, modô ndə̂ zə̈ kä la tʉ̈rʉ̂
         la yê.» Köchë lâme gâmba pö ndə̂ Jezü tô rə̂ sə̈ tchë lâme, kə̈ gû etə̂.
         51 Ndə̂ gbô tchë ndə̂po lə̂ köbo ndə̂kə̂ gu atə̂ndə̂ yê, a-earə̂ kua ndə̂ yê zâ
         köbo yê, kə̈ tô rə̂ sə̈ tchë päkëdə̂: «Bechë ndə̂ zə̈ kä la tʉ̈rʉ̂ la yê!»
         52 Gbölö akrə nə̈ yû andjê päkëdə̂: «Lə̂ dalo nə̈bâ kä ndə̂ tə̂ bechë nə̈ dâka?»
         Andjë tô rə̂ sə̈ tchë päkëdə̂: «Dalîtə lə̂ dalo balë la tchêngbâ gûgû tchə̂lə̂ɛtchô
         kä ndə̂ tə̂ yê nə̈ dâka ngbâ tə̂ yê ndə̂ âwô.» 53 Bha nə̈ wûn rə̂ pä lə̂ dalo nə̈ lâme kä ndə̂ Jezü tô rə̂ sə̈ tchë päkëdə̂:
         «Bechë ndə̂ zə̈ kä la tʉ̈rʉ̂ la yê!» Posə̂nə̈, tchetchë la azü tchâalê ndə̂
         yê gbɛ̂, andjë zâ su andjê sə̈ Jezü. 54 Bïchuû kə̂ mbo ngâ kpɨ̈ngbɨ̈ rə ndə̂ Jezü kä lâme. Tche mbö rə̂ la tchêngbâ
         nə̈ ndə̂ tche tô bhâ Judë, ânyë kə̈ dôtə̂ yê atə̂ Galilë.
         
            
               	Nyë dɨ̈ Jen 33.19; Joz 24.32.

               	Nyë dɨ̈ Mat 13.57; Mar 6.4; Luk 4.24.

            

         
      

   
      
         5
Jezü tchä ngâ köchë ndə̂ tche ngêwele51 La tchêngbâ nə̈ Jezü ê atə̂ Jerûzalêmo bëte ngâ kpülü ndə̂ ajuîfu. 2 Bhâ Jerûzalêmo, ngâ ngû kädje ndola manda gbadja ɛ̈bro-ngbaga: Ngû nə̈ lâme,
         a djï rə̂ kpakpakpa lə̂ gbadja lakpô ndə̂kə̂ pa a djutu kʉ̂tê andjê lə̂nə̈, rə̈
         nə̈ la ma heborö wü pä Betezatä. A tchâmbrönda mïndûu kä ndrotə̂ ngû nə̈ lâme. 3 Angbängbä a-earə̂ tə̂kömbô lö tchâmbrönda nə̈ lâme: A-earə̂ föla, andjanə̈
         ndə̂ da andjê ndɨ̂, la andjanə̈ ndə̂ ngâ tchâme-tə̂ andjê ngêwele. [Andjë sə̈
         bëte ngû nə̈ ndə̂kə̂ pa ätro. 4 Bëte ngâ ânje ndə̂ Gbölö Gbïɛ̈ jrë tə̂ngâlo lə̂ ngû nə̈ ndə̂kə̂ mbo rə̂ pä
         ngû nə̈ tro. Dokʉ̈ earə̂ tə̂kömbô nə̈ ndə̂ tche jre lə̂ ngû nə̈ pânə̈ ndə̂ âtrô
         lâme, tə̂kömbô ndə̂ yê nə̈ âmbo tchë atöko, tche tcha-ê+.] 5 Tchâme, ngâ köchë kä tâ ndə̂ tche mbô ngû tə̂ akrə gbɛ̂ la lə̂ könô gbɛ̂
         tchêpâ nə̈ mïndûu manə̈ vötaâ la tə̂kömbô (38). 6 Ndə̂ Jezü wûn tchë ndə̂ tche lô bêche, ânyë kə̈ djê rə̂ pä tə̂kömbô nə̈
         mbö tchë gasa-ë, tche yû tchë päkëdə̂: «Mo nyïndə̂ nə̈ pä tə̂ zə̈ daka?»
         7 Earə̂ tə̂kömbô nə̈ tô rə̂ sə̈ tchë päkëdə̂: «Gbölö Gbïɛ̈, akrə mê wâbo
         tâ ndə̂kə̂ yi mê atə̂lə̂ ngû nə̈ ndə̂ âtro lâme-a. Âdə më ânyində̂ kə̂ te
         lə̂ ngû nə̈, dëkë ngâ akrə tə̂ lə̂nə̈ dokʉ̈tchê tə̂ mê nə̈.» 8 Jezü tô rə̂ sə̈ tchë päkëdə̂: «Alafô, za kʉ̈ngrʉ ndə̂ zə̈ kə̈ nə̂.» 9 Posə̂nə̈, tə̂ köchë lâme dâka-ê, tche zâ kʉ̈ngrʉ ndə̂ yê kə̈ sə̂ lakə̂ nə,
         dëkë lö nə̈ lâme wätə̂ lö sabäa. 10 Ajuîfu tô rə̂ sə̈ köchë ndə̂ tə̂ yê dâka lâme päkëdə̂: «Angêta wätə̂ lö
         sabäa, ndïɛ̈ zâbo köbo sə̈ mö ndə̂kə̂ pa mo za kʉ̈ngrʉ ndə̂ zə̈ kə̂ nə la rə̂-a.»
         11 Tche tô rə̂ sə̈ andjê päkëdə̂: «Köchë ndə̂ tche tchâ mê lâme kä ndə̂ âtô
         rə̂ sə̈ mê päkëdə̂: ‹Za kʉ̈ngrʉ ndə̂ zə̈ kə̈ nə̂.›» 12 Andjë yû tchë päkëdə̂: «Tchabâ kä ndə̂ âtô rə̂ sə̈ mö päkëdə̂: ‹Za kʉ̈ngrʉ
         ndə̂ zə̈ kə̈ nə̂?›» 13 Praâbalë köchë ndə̂ tə̂ yê dâka lâme wûn-âbo sə̂ yê-a, dëkë Jezü dô
         nə̂ kâbu kə̈ yû lə̂ kpûlû azü ndə̂ andjë sə̂ sə̂ tchô nə̈ lâme.14 La tchêngbâ nə̈ Jezü gbô tchë bhâlə̂ gbölö nda Ndjapä kə̈ tô rə̂ sə̈ tchë päkëdə̂: «Wunsaâ, tə̂ zə̈ dâka nə̂, amö ka mbôâbô ngbongbo
         rə mbô-ê, ânyë ngâ ngbongbo rə kä gboabô mö gbô kə̂ ro anə̈ dokʉ̈tchê lâme-ê.»
         15 Köchë lâme gû, kə̈ tô rə̂ sə̈ agbölö azü ndə̂ ajuîfu pä Jezü kä ndə̂ âtchâ
         mê. 16 Bëte rə̂ kä ndə̂ ajuîfu jêtə̂ kə̂ pu tchâma Jezü tə̂ pö ndə̂nə̈ ndə̂ tche mbô
         rə nə̈ lâme lə̂ lö sabäa. 17 Jezü tô rə̂ sə̈ andjê päkëdə̂: «Gbô Bha mê kä lakə̂ mbo kua logbɛ̂, mëmê
         ndjë gbɛ̂ më kä lakə̂ mbo kua.» 18 Pâ pö nə̈ lâme, agbölö azü ndə̂ ajuîfu pû köbo gbɛ̂ ndə̂kə̂ won Jezü, bëte
         rə̂ ndə̂ tche ndɨ̂ tchə̂lə̂ ndïɛ̈ ndə̂ sabäa, la rə̂ ndə̂ tche tô rə̂ pä Ndjapä
         wätə̂ Bha anyê la tə̂ anyê, tchâme tche nyïsə̂ nə̈ pä ânyë wä balë la Ndjapä.Gbôgbô ndə̂ Modô ndə̂ Ndjapä19 Jezü zâ pö kə̈ tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂
         sə̈ nyê, Modô nə̈ mbôâbo rə pâ küma yê-a, praâbalë tche mbö kütû rə ndə̂
         tche wûn rə̂ tə̂ Bha nə̈ ndə̂ tche mbô rə̂. Arə gbɛ̂ ndə̂ Bha nə̈ mbo rə̂, Modô
         nə̈ mbö ndjë rə̂. 20 Bëte Bha nyïndə̂ Modô ndə̂ yê, ânyë kə̈ nyîsə̂ arə gbɛ̂ ndə̂ tchetchë la tə̂
         yê mbô rə̂ sə̈ tchë. Tchê kä nyiadje sə̂ agbölö angâ arə sə̈ Modô nə̈ âro
         anə̈ âtə, ndə̂kə̂ pa tchə̂lə̂ küma nyê gbɛ̂ djingɨli. 21 Bëte Bha jö akuzü, kə̈ mbô rə̂ ndə̂kə̂ pa andjë sə la tʉ̈rʉ̂ la andjê. Modô
         nə̈ ndjë gbɛ̂ zä tchîsûwu sə̈ akrə batə̂ rə̂ ndə̂ su yê nyîndə̂ nə̈. 22 Bha wâbo ngbanga ndə̂ ngâ akrə balë-a, praâbalë tche gbôtə̂ kə̂ wa ngbanga nə̂
         gbɛ̂ tchânə̂ Modô nə̈, 23 ndə̂kə̂ pa azü gbɛ̂ lusə̂ Modô nə̈ batə̂ rə̂ ndə̂ andjë lusə̂ Bha. Akrə ndə̂ tche
         lûâbô sə̂ Modô nə̈ lû-î, dëkë tche kôsə̂ kə̂ lusə̂ Bha ndə̂ tche wân tchë
         lâme nə̂.24 «Ɛn-ɛn, tə̂ lëge nə̈ më tö rə̂ sə̈ nyê: Akrə ndə̂ tche djê pö ndə̂ mê, ânyë
         kə̈ zâ su yê sə̈ akrə ndə̂ tche wân mê, tche kä la tchîsûwu ndə̂ logbɛ̂ logbɛ̂, ngbanga wâbo lə̂ küma yê-a, praâbalë tche rô lə̂ kuzü nə̂, ânyë kə̈ wâ
         la tchîsûwu. 25 Ɛn-ɛn, tə̂ lëge nə̈ më tö rə̂ sə̈ nyê, dalo nə̈ âwutuadje, praâbalë âwûtu
         nə̂, ndə̂ akuzü djeadje tchə̂lə̂ gɨ̈ Modô ndə̂ Ndjapä, ânyë andjanə̈ ndə̂ andjë
         djeadje tchə̂lə̂ gɨ̈ yê, andjê səadje la tʉ̈rʉ̂ la andjê. 26 Käko batə̂ rə̂ ndə̂ Bha wâ la tchîsûwu lə̂ yê la tə̂ yê, käko ndjë tche zä
         köbo sə̈ Modô nə̈ ndə̂kə̂ wa la tchîsûwu lə̂ yê la tə̂ yê. 27 Tche zä gbôgbô sə̈ Modô nə̈ ndə̂kə̂ wa ngbanga bëte tche wätə̂ Modô ndə̂ Akrə. 28 Käko äwäpä tchə̂lə̂ küma nyê djingɨliabô djîngɨli-î, bëte dalo nə̈ wutuadje
         ndə̂ azü gbɛ̂ ndə̂ a chî andjê bhâlə̂ cho akuzü, andjê djeadje tchə̂lə̂ gɨ̈
         Modô ndə̂ Akrə, 29 ânyë kə̂ joadje lə̂ kuzü ndə̂ andjê. Andjanə̈ ndə̂ andjë mbô tchôtchô rə,
         andjê joadje lə̂ kuzü ndə̂kə̂ sə la tʉ̈rʉ̂ la andjê. Praâbalë andjanə̈ ndə̂ andjë
         mbô angbongbo rə, andjê joadje lə̂ kuzü ndə̂kə̂ pa a wa ngbanga lə̂ küma andjê.
         30 Më wâbo ndə̂kə̂ mbo rə ngbâ su mê la tə̂ mê-a. Më wä ngbanga kütû lə̂ köbosə̂
         pö ndə̂ Ndjapä tô rə̂ sə̈ mê, kə̂ wa ngbanga ndə̂ mê wä djîrə̂, bëte më pûâbo
         köbo ndə̂kə̂ mbo rə ngbâ su mê la tə̂ mê-a, praâbalë kütû rə ndə̂ su tchanə̈
         ndə̂ tche wân mê nyîndə̂ nə̈.»Apö ndə̂ a tô rə̂ pâ Jezü31 «Âdə mê âto pö pâ mê la tə̂ mê, dëkë ngâ akrə balë ndə̂kə̂ gamba rə̂ səabô
         tee-a. 32 Ngâ akrə ngbî kä ndə̂ âwâ ndə̂kə̂ to pö pâ mê. Më wünsə̂ nə̈ pä pö ndə̂
         tche tô rə̂ pâ mê wätə̂ lëge nə̈. 33 Nyënyê alême kä ndə̂ âwân azü sə̈ Jâan ânyë tche tô pö pâ lëge pö.
         34 Âdə andə̂ me nə̈, âwâbo ndə̂kə̂ pa ngâ akrə ngbî to pö pâ mê-a, praâbalë
         më tö pö nə̈ lâme ndə̂kə̂ pa nyë tcha lə̂ kuzü. 35 Jâan wä alême batə̂ lâmba ndə̂ âtcho, ânyë ngbänga nə̈ za tchô, käko nyë
         gämba rə̂ ndə̂kə̂ vu ngɨ̈ kpîɛ̂kpîɛ̂ rə̂ ndə̂sə̂ ngbänga nə̈. 36 Praâbalë angâ arə kä ndə̂ âtô pö pâ mê tə̂ gbölösə̂nə̈ kə̈ rô andə̂ Jâan.
         Arə nə̈ lâme də̈ akua ndə̂ mê, ndə̂ Bha mê zâ rə̂ sə̈ mê ndə̂kə̂ mbo rə̂. Akua
         nə̈ lâme la tə̂ yê ndə̂ mê mbo rə̂, ätö pö pâ mê, kə̈ nyîsə̂ nə̈ pä Bha
         kä ndə̂ âwân mê. 37 Bha ndə̂ tche wân mê lâme tö pö pâ mê la tə̂ yê. Nyë djêâbo tchə̂lə̂ gɨ̈
         yê-a, kə̈ wûn-âbo ndjë tchâtchu yê lo balë-a. 38 Pö ndə̂ yê wâbo tə̂ su nyê-a, bëte nyë zâbo su nyê sə̈ akrə ndə̂ tche wân
         tchë lâme-a. 39 Nyë pü dju apö ndə̂ Ndjapä, bëte nyë wünsə̂ nə̈ pä nyë âgbo tchîsûwu ndə̂
         logbɛ̂ logbɛ̂ lə̂ köbosə̂ nə̈. Dëkë apö Ndjapä lâme kä ndə̂ âto pö pâ mê.
         40 Praâbalë nyë nyîâbo ndə̂kə̂ nə pu mê ndə̂kə̂ gbo tchîsûwu ndə̂ logbɛ̂ logbɛ̂-a.41 «Më pûâbo köbo ndə̂kə̂ pa azü gamba mê-a. 42 Praâbalë më wûnsə̂ nyê nə̂, kə̂ nyində̂ Ndjapä wâbo lə̂ nyê-a. 43 Mëmê, më nə̈ la rə̈ Bha mê, nyë mbôâbo la sə̂ mê-a. Âdə ngâ akrə ngbî ânə
         la rə̈ yê la tə̂ yê, tchanə̈ lâme kä ndə̂ nyê mbo la sə̂ yê! 44 Nyë nyïndə̂ nə̈ pä angâ nyê gamba nyê, nyê gamba ndjë andjê, ânyë kə̈ nyîâbô
         nyîndə̂ kə̂ pu köbo ndə̂kə̂ pa Ndjapä gamba nyê lâme, nyë âza su nyê sə̈ mê
         tchïtchïnə̈ atöko? 45 Nyë zäbô rə̂ zâ lə̂ küma nyê pä mëmê kä ndə̂ âyiadje pö lə̂ küma nyê
         tchâtchu Bha mê. Möyîze ndə̂ nyë zâ su nyê pâ yê lâme kä ndə̂ âyiadje pö lə̂ küma nyê. 46 Âdə nyë âgamba pö ndə̂ Möyîze, dëkë nyë gâmba ndjë pö ndə̂ mê nə̂, bëte
         Möyîze mbö mbëtï pâ mê. 47 Praâbalë ndə̂ nyë gâmbabô apö ndə̂ tche mbô rə̂ lə̂ mbëtï lâme gâmba-ê,
         käko nyë âgamba pö ndə̂ mê to rə̂ tchïtchïnə̈ atöko?»
         
            
               	Pö ndə̂ âwâ lə̂ Korochë lâme, a gbôâbo rə̂ lə̂ angâ angbängbä abəndɨ Mbëtï
                     Ndjapä-a.

Jezü kʉ̈ kɨ̈zɨ̂ sə̈ azü sâke mïndûu(Mat 14.13-21; Mar 6.30-44; Luk 9.10-17)61 La tchêngbâ nə̈ Jezü zû dəkalâ gbölö kpakpa ngû ndə̂ Galilë ndə̂ ngâ rə̈
         nə̈ wû pä Tïbërïyâde. 2 Ngâ gbölö kpûlû azü zâ tchêngbâ yê, bëte andjë wün akpɨ̈ngbɨ̈ rə ndə̂ tche mbô rə̂ tə̂ a-earə̂ tə̂kömbô. 3 Jezü â atə̂lə̂ küma ngâ aga, kə̈ sə̂ tchâme la adjisîpili ndə̂ yê. 4 Dëkë Pâke ndə̂ âwâtə̂ kpülü ndə̂ ajuîfu ndô nə̂. 5 Jezü kênga la yê kə̈ wûn ngâ gbölö kpûlû azü ndə̂ andjë nə pu tchë. Tche
         tô rə̂ sə̈ Fïlîpe päkëdə̂: «Azə̈ âyo mâpa bhâ tchêbâ ânyë azü âtə gbo
         kɨ̈zɨ̂ ndə̂kə̂ zɨ rə̂?» 6 Jezü tö pö lâme käko ndə̂kə̂ dje pö ndə̂ âwâ bhâlə̂ su Fïlîpe, bëte tchetchë,
         tche wûnsə̂ rə ndə̂ tche nyîndə̂ kə̂ mbo rə̂ nə̂. 7 Fïlîpe tô rə̂ ndə̂nə̈ sə̈ tchë päkëdə̂: «Âdə azə̈ âwa ndjë la mîɛ̈-makətche
         ngbangbo bïchuû+, âkʉ̂âbo sə̂kə̂ yo kɨ̈zɨ̂ ndə̂kə̂ pa akrə balë balë gbo kpîɛ̂kpîɛ̂ ndöma nə̈-a.»
         8 Ngâ djisîpili ndə̂ yê balë ndə̂ rə̈ yê wû pä Anderë ndə̂ tche wâtə̂ yîngâ
         Chemôn-Pîêre tô rə̂ sə̈ tchë päkëdə̂: 9 «Ngâ bechë-ɛ̈köchë kä tchâtə ndə̂ tche wâ la agiangû bïchuû, la mâpa mïndûu
         ndə̂ a mbô rə̂ la zûwü ôreje. Praâbalë rə nə̈ lâme âmbo giamâ tə̂ angbängbä
         azü âtə?» 10 Käko Jezü tô rə̂ päkëdə̂: «Nyë tö rə̂ sə̈ andjê gbɛ̂ ndə̂kə̂ pa andjë sə
         bêche», tchâme andjë sə̂ gbɛ̂ ëbêche. Abë wä sə̂ tchô nə̈ lâme tə̂ gbölösə̂nə̈.
         Kə̂ ngba ndə̂ aköchë nə̈ gbɛ̂ wä ndola sâke mïndûu. 11 Jezü kʉ̂ mâpa nə̈, kə̈ zâ ayîabâ sə̈ Ndjapä, kə̈ krʉ̂ tchə̂lə̂ nə̈ tə̂ azü
         nə̈, tche mbô ndjë tâ käko tə̂ agiangû nə̈. Tche krʉ̂ tchə̂lə̂ nə̈ tə̂ andjê
         batə̂ rə̂ ndə̂ su andjê nyîndə̂ nə̈. 12 Ndə̂ tchə̂lə̂ andjê gbɛ̂ sɨ̂, Jezü tô rə̂ sə̈ adjisîpili ndə̂ yê päkëdə̂: «Nyë
         päla adɨ̂ andöma nə̈ gbɛ̂, ânyë ngânə̈ balë ndɨabô ndɨ̂-î.» 13 Adjisîpili pâla adɨ̂ andöma amâpa mïndûu ndə̂ a mbô rə̂ la zûwü ôreje lâme,
         ndə̂ azü nə̈ zɨ̂ rə̂ lâme, âsɨ̂ agbasa lə̂ könô gbɛ̂ tchêpâ nə̈ bïchuû. 14 Ndə̂ azü nə̈ wûn kpɨ̈ngbɨ̈ rə ndə̂ Jezü mbô rə̂ lâme, andjë tô rə̂ päkëdə̂:
         «Köchë âtə wätə̂ lëge earə̂ ndə̂ma Ndjapä+, ndə̂ tche wâ ndə̂kə̂ nə atə̂ bêche âtə.» 15 Jezü wûnsə̂ nə̈ pä azü nə̈ nyïndə̂ kə̂ za tchë la gbôgbô ndə̂kə̂ mbo tchë
         tə̂ gbïɛ̈, tche kâ wûtu lə̂ gûtə̂ andjê, kə̈ sə̂ la kütû yê bhâlə̂ küma
         aga.Jezü nə̈ pâ gbölö kpakpa ngû(Mat 14.22-33; Mar 6.45-52)16 La tchêndə̂gölo, adjisîpili ndə̂ Jezü trô atə̂ maga gbölö kpakpa ngû. 17 Andjë â lə̂ ngâ külû ndə̂kə̂ zu atə̂ Käpërënäyûmo ndə̂ âwâ dəkalâ gbölö
         ngû nə̈. Dëkë tchô bû nə̂, praâbalë Jezü kâbo pu adjisîpili ndə̂ yê dämba
         nə̂-a. 18 Ngâ gbölö yi sə̂ lakə̂ mbo, ânyë tchêla gbölö ngû nə̈ lâme sə̂ lakə̂ tro.
         19 Ndə̂ andjë tô külû nə̈ ngbâ kïlömɛ̂tere ndola mïndûu manə̈ balë, andjë
         wûn Jezü ndə̂ tche sə̂ lakə̂ gitə̂ yê pu külû nə̈ lakə̂ nə la gbölö ngû nə̈,
         tchâme wawa mbô andjê. 20 Praâbalë Jezü tô rə̂ sə̈ andjê päkëdə̂: «Mëmê kä, nyë mböäbô wa mbô-ê!»
         21 Andjë nyîndə̂ kə̂ za tchë lə̂ külû nə̈, djîrə̂, külû nə̈ wûtu ë maga gbölö
         ngû nə̈, sə̂ tchô ndə̂ andjë nyîndə̂ kə̂ e tâ lâme.Kpûlû azü pü Jezü22 Tchô krâ pânə̈, kpûlû azü ndə̂ gbô andjë sə̂ po dəkalâ gbölö kpakpa ngû
         nə̈ wûn rə̂ pä kütû külû balë kä âkə̈ wâ tâ, ânyë Jezü âbo âmaɛ lə̂
         külû nə̈ la adjisîpili ndə̂ yê-a, kütû adjisîpili nə̈ kä âkə̈ â lə̂ külû
         nə̈ ânyë kə̈ rô etə̂. 23 Praâbalë angâ azü nə̂ la angâ akülû, andjë tö bhâ Tïbërïyâde kə̈ wûtu
         ndola sə̂ tchô ndə̂ andjë zɨ̂ mâpa tâ alême, pânə̈ ndə̂ Gbölö Gbïɛ̈ zâ ayîabâ
         sə̈ Ndjapä lâme. 24 Ndə̂ kpûlû azü nə̈ wûn rə̂ pä Jezü la adjisîpili ndə̂ yê sə̂âbo sə̂ tchô
         nə̈ lâme, andjë â lə̂ akülû nə̈ kə̈ ê atə̂ Käpërënäyûmo ndə̂kə̂ pu tchë.Jezü wätə̂ mâpa ndə̂ âza tchîsûwu sə̈ akrə25 Ndə̂ andjë gbô Jezü dəkalâ gbölö kpakpa ngû nə̈, andjë yû tchë päkëdə̂:
         «Earə̂ kə̂ nyisə̂ rə, dalatchêbâ kä ndə̂ mo wûtu tchâtə?» 26 Jezü tô rə̂ ndə̂nə̈ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈
         nyê, nyë pûâbo mê bëte akpɨ̈ngbɨ̈ arə ndə̂ nyë wûn rə̂ lâme-a, praâbalë
         nyë pü mê bëte mâpa ndə̂ nyë zɨ̂ rə̂ zoo ânyë tchə̂lə̂ nyê sɨ̂ lâme. 27 Nyë mböäbô kua mbô bëte kɨ̈zɨ̂ ndə̂ âwâ ndə̂kə̂ ndɨ-ê, praâbalë äwäpä
         nyë mbo kua bëte kɨ̈zɨ̂ ndə̂ âza tchîsûwu ndə̂ logbɛ̂ logbɛ̂ sə̈ azü. Modô ndə̂ Akrə kä ndə̂ âzadje kɨ̈zɨ̂ nə̈ lâme sə̈ nyê, bëte tchetchë kä ndə̂ Ndjapä Bha
         mbô ngâ nyîsɨ̂ ndə̂ gbôgbô ëtə̂ yê.» 28 Käko andjë yû tchë päkëdə̂: «Giamâ kä ndə̂ ârâ mbo rə̂ ndə̂kə̂ mbo akua
         ndə̂ Ndjapä nyîndə̂ nə̈?» 29 Jezü tô rə̂ ndə̂nə̈ sə̈ andjê päkëdə̂: «Kua ndə̂ Ndjapä yûkû nə̈ sə̈ nyê
         wä ndə̂kə̂ pa nyë za su nyê sə̈ tchanə̈ ndə̂ Ndjapä la tə̂ yê wân tchë.» 30 Andjë tô rə̂ sə̈ tchë päkëdə̂: «Kpɨ̈ngbɨ̈ rə giamâ kä ndə̂ momö, mo mbo rə̂
         ndə̂kə̂ pa ârâ wun rə̂ ânyë kə̂ za su ârâ sə̈ mö? Kua nə̈bâ kä ndə̂ mô mboadje
         rə̂? 31 Araâta ârâ zɨ̈ mâne alême bhâlə̂ kpaɛ̈gâ batə̂ rə̂ ndə̂ Mbëtï Ndjapä tô rə̂ päkëdə̂: ‹Tche zä
         mâpa ndə̂ âtô bhâ lafô sə̈ andjê ânyë andjë zɨ̂ rə̂+.›» 32 Jezü tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈ nyê: Âdə̂âbô
         Möyîze kä ndə̂ âzâ mâpa ndə̂ âtô bhâ lafô lâme sə̈ nyê-a, Bha mê kä ndə̂ âza
         lëge mâpa ndə̂ âtô bhâ lafô sə̈ nyê. 33 Bëte mâpa ndə̂ Ndjapä də̈ anə̈ ndə̂ âtô bhâ lafô ânyë kə̈ jrê ndə̂kə̂ za
         tchîsûwu sə̈ azü tchêbêche âtə.» 34 Käko andjë tô rə̂ sə̈ tchë päkëdə̂: «Gbölö Gbïɛ̈, za mâpa nə̈ lâme sə̈
         ârâ logbɛ̂.»35 Jezü tô rə̂ sə̈ andjê päkëdə̂: «Mëmê kä ndə̂ âwâtə̂ mâpa ndə̂ âza tchîsûwu
         sə̈ azü nə̈; akrə ndə̂ tche nə̂ pu mê, gʉ kɨ̈zɨ̂ nyuabô tchë balë tee-a, akrə
         ndə̂ tche zâ su yê sə̈ mê, gʉ ngû nyuabô tchë balë tee-a. 36 Më tô rə̂ sə̈ nyê nə̂; nyë wûn mê nə̂, praâbalë nyë zâbo su nyê sə̈ mê-a.
         37 Azü gbɛ̂ ndə̂ Bha kʉ̂ andjê sə̈ mê, andjë ânə pu mê. Ânyë akrə ndə̂ tche nə̂
         pu mê, mê groabô tchë atə̂ sûwu balë tee-a. 38 Bëte më tôâbo bhâ lafô kə̈ jrê ndə̂kə̂ mbo rə ndə̂ su mê nyîndə̂ nə̈-a, praâbalë
         më jrë ndə̂kə̂ mbo rə ndə̂ tchanə̈ ndə̂ tche wân mê nyîndə̂ nə̈. 39 Kə̂ mbo rə ndə̂ su tchanə̈ ndə̂ tche wân mê wä ndə̂kə̂ pa azü gbɛ̂ ndə̂ tche kʉ̂
         andjê sə̈ mê lâme, âwâbo pä ngânə̈ balë yu-a, praâbalë äwä ndə̂kə̂ pa
         më jo andjê lə̂ kuzü lə̂ adɨ̂ alö. 40 Bëte rə ndə̂ su Bha mê nyîndə̂ nə̈ wä ndə̂kə̂ pa akrə balë balë gbɛ̂ ndə̂ tche
         wûn Modô ndə̂ yê, ânyë kə̈ zâ su yê sə̈ tchë, tche wa la tchîsûwu ndə̂ logbɛ̂
         logbɛ̂. Käko mê joadje tchë lə̂ kuzü lə̂ adɨ̂ alö.»41 Ajuîfu jêtə̂ kə̂ jende Jezü bëte rə̂ ndə̂ tche tô rə̂ päkëdə̂: «Më də̈ mâpa
         ndə̂ âtô bhâ lafô.» 42 Andjë sə̂ lakə̂ to rə̂ päkëdə̂: «Âdə̂âbo Jezü modô ndə̂ Jozêfu, ndə̂ ârâ wûnsə̂ bha nə̈ la anyï nə̈ lâme kä âtə? Tchïtchïnə̈ atöko kä
         ndə̂ tche tô rə̂ angêta päkëdə̂: Anyë tö bhâ lafô ânyë kə̈ jrê?» 43 Jezü tô rə̂ ndə̂nə̈ sə̈ andjê päkëdə̂: «Nyë gbötə̂ kə̂ jende tchô lə̂ gbâtə̂
         nyê. 44 Ngâ akrə balë nəabô pu mê tee-a, ndə̂ Bha mê ndə̂ tche wân mê mbôâbô tchë
         mbô pu mê, ânyë mê joadje tchë lə̂ kuzü lə̂ adɨ̂ alö. 45 A-earə̂ ndə̂ma Ndjapä mbö rə̂ lə̂ mbëtï päkëdə̂: ‹Ndjapä ânyiadje sə̂ rə sə̈
         azü gbɛ̂.› Akrə balë balë gbɛ̂ ndə̂ tche djê Bha mê ânyë kə̈ gâmba apö ndə̂
         tche nyîsə̂ nə̈ sə̈ tchë, tchê nəadje pu mê. 46 Pö lâme nyîâbo ndə̂kə̂ to rə̂ pä ngâ akrə wûn Bha mê nə̂-a, kütû akrə ndə̂
         tche tô bhândə̂ Ndjapä kä ndə̂ âwûn Bha mê. 47 Ɛn-ɛn, tə̂ lëge nə̈ më tö rə̂ sə̈ nyê: Akrə ndə̂ tche zâ su yê sə̈ mê, tche
         kä la tchîsûwu ndə̂ logbɛ̂ logbɛ̂. 48 Mëmê kä ndə̂ âwâtə̂ mâpa ndə̂ âza tchîsûwu sə̈ azü. 49 Araâta nyê zɨ̈ mâne alême lə̂ kpaɛ̈gâ, praâbalë andjë tchû-î. 50 Mâpa ndə̂ nyê wun rə̂ âtə, ädə̈ tchanə̈ ndə̂ tche tô bhâ lafô ânyë kə̈ jrê,
         ndə̂kə̂ pa akrə ndə̂ tche zɨ̂ rə̂, tchê tchuabô tee-a. 51 Mëmê kä ndə̂ âwâtə̂ mâpa ndə̂ âza tchîsûwu sə̈ azü, ndə̂ âtô bhâ lafô
         ânyë kə̈ jrê. Akrə ndə̂ tche zɨ̂ mâpa lâme, tche âwa la tchîsûwu ndə̂ logbɛ̂
         logbɛ̂. Mëmê, mâpa ndə̂ mê zadje rə̂ wätə̂ mbë mê ndə̂ âmbo rə̂ pä azü tchêbêche
         wa la tchîsûwu.»52 Ajuîfu sə̂ lakə̂ gama andjê lə̂ gbâtə̂ andjê pâ pö nə̈ lâme lakə̂ to rə̂ päkëdə̂:
         «Tchïtchïnə̈ atöko kä ndə̂ köchë âtə za mbë yê sə̈ azə̂ ndə̂kə̂ pa azə̈ zɨ
         rə̂?» 53 Jezü tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈ nyê: Âdə
         nyë âzɨabô mbë Modô ndə̂ Akrə zɨ̂-î, ânyë kə̈ ndjôâbô jï yê ndjô-ê,
         nyë wâbo la tchîsûwu lə̂ nyê-a. 54 Akrə ndə̂ tche zɨ̂ mbë mê ânyë kə̈ ndjô jï mê, tche âwa la tchîsûwu ndə̂
         logbɛ̂ logbɛ̂. Käko mëmê, mê joadje tchë lə̂ kuzü lə̂ adɨ̂ alö. 55 Bëte mbë mê wätə̂ lëge kɨ̈zɨ̂, ânyë jï mê wâtə̂ lëge rə ndə̂kə̂ ndjo rə̂.
         56 Akrə ndə̂ tche zɨ̂ mbë mê ânyë kə̈ ndjô jï mê, akrə nə̈ lâme kä balë la
         mê ânyë më kä ndjë balë la tchë. 57 Bha mê ndə̂ tche wân mê kä la tchîsûwu, ânyë më kä la tchîsûwu lə̂ köbosə̂
         yê. Käko ndjë, akrə ndə̂ tche zɨ̂ mbë mê, tche kä la tchîsûwu lə̂ köbosə̂
         mê. 58 Mâpa ndə̂ âtô bhâ lafô ânyë kə̈ jrê kä âtə. Âwâbo batə̂ anə̈ ndə̂ araâta
         nyê zɨ̂ rə̂ alême ânyë kə̈ tchû lâme-a. Akrə ndə̂ tche zɨ̂ mâpa âtə, tche
         âwa la tchîsûwu ndə̂ logbɛ̂ logbɛ̂.» 59 Jezü tö apö lâme sə̂nə̈ ndə̂ tche sə̂ lakə̂ nyisə̂ rə lə̂ nda kə̂ voga Ndjapä ndə̂ ajuîfu bhâ Käpërënäyûmo.Apö ndə̂ tchîsûwu ndə̂ logbɛ̂ logbɛ̂60 Pânə̈ ndə̂ adjisîpili ndə̂ Jezü djê pö nə̈ lâme, angâ angbängbä adjisîpili
         nə̈ tô rə̂ päkëdə̂: «Pö âtə kpö tə̂ gbölösə̂nə̈. Tchabâ lɛ̂ɛ kä ndə̂ âdje
         rə̂?»61 Jezü wûnsə̂ nə̈ pä adjisîpili ndə̂ yê kä lakə̂ jende tchë bëte pö nə̈ lâme,
         tche tô rə̂ sə̈ andjê päkëdə̂: «Pö nə̈ lâme chö nyê chö? 62 Käko âdə Modô ndə̂ akrə âkenga atə̂sə̂ tchô ndə̂ tche sə̂ tâ dokʉ̈tchê lâme,
         nyë âto rə̂ atöko? 63 Yingö kä ndə̂ âmbo rə̂ pä akrə wa la tchîsûwu. Mbë akrə wâbo ndə̂kə̂ mbo ngâ
         rə-a. Apö ndə̂ më tô rə̂ sə̈ nyê lâme wätə̂ apö ndə̂ Yingö la apö ndə̂ âza
         tchîsûwu. 64 Praâbalë angânə̈ lə̂ gbâtə̂ nyê zâbo su andjê sə̈ mê-a.» Bëte lə̂ kêsâ
         nə̈, Jezü wûnsə̂ azü ndə̂ andjë wâbô wâ ndə̂kə̂ za su andjê sə̈ tchë nə̂,
         la akrə ndə̂ tche wâ ndə̂kə̂ yosə̂ yê. 65 Jezü kä tô rə̂ päkëdə̂: «Bëte rə̂ kä ndə̂ më tô rə̂ sə̈ nyë päkëdə̂: Ngâ
         akrə balë wâbo ndə̂kə̂ nə pu mê-a, ndə̂ Bha mê də̂âbô tchë də̂ ndə̂ âzâ köbo
         sə̈ tchë-ê.»66 Pâ pö nə̈ lâme, angâ angbängbä adjisîpili ndə̂ yê dôtə̂ andjê, kə̈ kä zâbo
         tchêngbâ yê-a. 67 Käko Jezü yûkû nə̈ sə̈ andjê lə̂ könô gbɛ̂ tchêpâ nə̈ bïchuû lâme päkëdə̂:
         «Nyënyê ndjë gbɛ̂ nyë nyïndə̂ kə̂ ka etə̂?» 68 Chemôn-Pîêre tô rə̂ ndə̂nə̈ sə̈ tchë päkëdə̂: «Gbölö Gbïɛ̈, ârâ âe pu
         tchabâ? Apö ndə̂ âza tchîsûwu ndə̂ logbɛ̂ logbɛ̂ kä lə̂ ma zə̈. 69 Ârâ gâmba rə̂ nə̂, kə̈ wûnsə̂ nə̈ nə̂ pä mo də̈ Akrə ndə̂ tche dâka gbɛ̂ ndə̂
         Ndjapä wân tchë.» 70 Jezü tô rə̂ ndə̂nə̈ sə̈ andjê päkëdə̂: «Âdə̂âbo mëmê kä ndə̂ adɨ̂ nyê lə̂
         könô gbɛ̂ tchêpâ nə̈ bïchuû âtə? Dëkë ngânə̈ balë lə̂ gbâtə̂ nyê wätə̂
         Jâbolo.» 71 Jüdâse modô ndə̂ Chemön Ïsïkärïyôte kä ndə̂ Jezü tô pö ndə̂ yê lâme,
         bëte tchetchë kä ndə̂ âwâ ndə̂kə̂ yosə̂ Jezü, tchetchë ndə̂ tche də̂ ngânə̈
         balë lə̂ gûtə̂ andjê lə̂ könô gbɛ̂ tchêpâ nə̈ bïchuû lâme.
         
            
               	Tə̂ lo nə̈ lâme, mîɛ̈-makətche balë də̈ makətche-kua ndə̂ earə̂ kua ndə̂ lö balë.

               	Nyë dɨ̈ Det 18.15,18.

               	Nyë dɨ̈ Eki 16.4,15; Aps 78.24.

Arə̂mâ ndə̂ Jezü zâbo su andjê sə̈ tchë-a71 La tchêngbâ nə̈ Jezü sə̂ lakə̂ ro kulə̂ agö ndə̂ Galilë. Tche nyîâbo ndə̂kə̂
         nə lə̂ agö ndə̂ Judë-a, bëte ajuîfu kä lakə̂ pu köbo ndə̂kə̂ won tchë. 2 Dëkë kpülü ndə̂ andokʉ̈+ ndə̂ ajuîfu ndô nə̂. 3 Arə̂mâ ndə̂ yê tô rə̂ sə̈ tchë päkëdə̂: «Amö alafô tchâtə kə̈ rô atə̂ Judë,
         käko adjisîpili ndə̂ zə̈ wun ndjë arə ndə̂ mo mbo rə̂. 4 Âdə ngâ akrə ânyində̂ nə̈ pä azü wunsə̂ yê, tchê mboabô rə lə̂ küwû nə̈
         tee-a. Batə̂ rə̂ ndə̂ mo mbo arə kâkë âtə, amö nyisə̂ tə̂ zə̈ ndə̂kə̂ pa azü
         pâ cho wunsə̂ zə̈.» 5 Bëte arə̂mâ ndə̂ Jezü la tə̂ andjê zâbo su andjê sə̈ tchë-a. 6 Jezü tô rə̂ sə̈ andjê päkëdə̂: «Lö mê wûtuabô dämba nə̂-a, andə̂ nye nə̈,
         lö nyê kä tâ logbɛ̂. 7 Azü tchêbêche âtə wâbo ndə̂kə̂ kosə̂ nyê-a, andə̂ me nə̈, andjë kösə̂ mê,
         bëte më tö pö pâ andjê pä, akua ndə̂ andjë mbo rə̂ wätə̂ ngbongbo nə̈. 8 Nyë ë andə̂ nye nə̈ ndə̂ kpülü nə̈, mëmê ndə̂ me nə̈ më êâbo-a, bëte lö
         mê wûtuabô dämba-a.» 9 Pânə̈ ndə̂ tche tô rə̂ käko, tche sə̂ andə̂ ye nə̈ po bhâ Galilë.Jezü ë ndə̂ kpülü ndə̂ andokʉ̈10 Ndə̂ arə̂mâ ndə̂ yê ê ndə̂ kpülü nə̈, Jezü ê ndjë, praâbalë tche nyîâbo
         sə̂ tə̂ yê sə̈ azü-a, tche zätə̂ yê wü. 11 Ajuîfu sə̂ lakə̂ pu tchë lə̂ kpülü nə̈ lakə̂ to rə̂ päkëdə̂: «Tche sə̈ bhâ
         tchêbâ?» 12 Angbängbä azü lə̂ kpûlû nə̈ sə̂ lakə̂ po lə̂ ma andjê tə̂ pö ndə̂ Jezü tə̂
         gbölösə̂nə̈. Angânə̈ tö rə̂ päkëdə̂: «Tche wätə̂ tchôtchô akrə.» Angânə̈
         tô andə̂ andjë nə̈ päkëdə̂: «Tche kä lakə̂ mbo rə̂ pä köbo azü yu.» 13 Praâbalë ngâ akrə ndə̂ tche tô pö tə̂ yê kraâ lə̂ la azü sə̂âbo-a, bëte
         wawa ajuîfu kä lakə̂ mbo andjê.14 Ndə̂ andjë mbô kpülü nə̈ âwûtu lə̂ gûgû nə̈, Jezü ê atə̂lə̂ gbölö nda Ndjapä, kə̈ sə̂ lakə̂ nyisə̂ rə sə̈ azü. 15 Ndə̂ ajuîfu djê pö lâme, tchə̂lə̂ küma andjê djîngɨli, andjë tô rə̂ päkëdə̂:
         «Köchë âtə wünsə̂ mbëtï atöko ndə̂ tche mândabô mbëtï mânda âtə?» 16 Jezü tô rə̂ ndə̂nə̈ sə̈ andjê päkëdə̂: «Rə ndə̂ mê nyisə̂ nə̈ tôâbo bhândə̂
         mê-a, praâbalë ätö bhândə̂ akrə ndə̂ tche wân mê. 17 Akrə ndə̂ tche nyîndə̂ kə̂ mbo rə ndə̂ su Ndjapä nyîndə̂ nə̈, tchê wun-adje sə̂nə̈
         pä rə ndə̂ mê nyisə̂ nə̈, tö bhândə̂ Ndjapä, âdəndjë rə̂ ndə̂ mëmê kä ndə̂
         âto pö ndə̂ mê la tə̂ mê. 18 Akrə ndə̂ tche tô pö ndə̂ yê la tə̂ yê, tche pü köbo ndə̂kə̂ pa azü lusə̂ yê.
         Praâbalë akrə ndə̂ tche nyîndə̂ nə̈ pä azü lusə̂ akrə ndə̂ tche wân tchë, tche
         tö lëge pö, ânyë mbə̈lï wâbo lə̂ yê-a. 19 Möyîze zâbo ndïɛ̈ alême sə̈ nyê? Praâbalë ngâ akrə balë lə̂ gûtə̂ nyê mbôâbo rə gundə̂sə̂
         ndïɛ̈ nə̈-a. Bëte giamâ kä ndə̂ nyê pu köbo ndə̂kə̂ won mê?» 20 Kpûlû azü nə̈ tô rə̂ ndə̂nə̈ sə̈ tchë päkëdə̂: «Ngbongbo tchozö kä lə̂ zə̈.
         Tchabâ kä ndə̂ âpû köbo ndə̂kə̂ won mö?»21 Jezü tô rə̂ ndə̂nə̈ sə̈ andjê päkëdə̂: «Më mbö kütû ngâ kua balë, ânyë
         tchə̂lə̂ küma nyê gbɛ̂ djîngɨli âtə! 22 Möyîze zä köbo sə̈ nyê alême ndə̂kə̂ wa gasa. Âtôâbo bhândə̂ Möyîze-a+, praâbalë ätö tə̂ araâta nyê, ânyë nyë kä lakə̂ wa aköchë la gasa lə̂
         lö sabäa. 23 Âdə nyê âwa ngâ köchë la gasa lə̂ lö sabäa, ndə̂kə̂ pa nyë ndɨabô tchə̂lə̂
         ndïɛ̈ ndə̂ Möyîze ndɨ̂-î, ndə̂ âdə̂ käko lâme, bëte giamâ kä ndə̂ su nyê
         kʉ̂ nyê tə̂ mê bëte rə̂ ndə̂ më tchâ ngâ earə̂ tə̂kömbô la ndundu tə̂ yê
         gbɛ̂ lə̂ lö sabäa? 24 Âwâbo pä nyë wa ngbanga tə̂ pö ndə̂ la akrə-a, äwäpä nyë wa djîrə̂ ngbanga.»Jezü wätə̂ Krîsiti?25 Angâ azü gö ndə̂ Jerûzalêmo tö rə̂ päkëdə̂: «Âdə̂âbo köchë ndə̂ a pu tchë
         ndə̂kə̂ won tchë lâme kä âtə? 26 Tche kä sa âtə, ndə̂ tche to pö kraâ lə̂ la azü gbɛ̂ âtə, ânyë andjë tôâbo
         ngâ pö balë sə̈ tchë-a! Agbölö azü ndə̂ azə̂ wûn-âdje sə̂nə̈ nə̂ pä tche
         wätə̂ Krîsiti? 27 Praâbalë tchanə̈ âtə, azə̈ wûnsə̂ tchô ndə̂ tche tô tâ nə̂, praâbalë âdə
         Krîsiti ânə, ngâ akrə balë ndə̂ tche wunsə̂ tchô ndə̂ tche tô tâ səabô tee-a.»28 Käko Jezü sə̂ lakə̂ nyisə̂ rə sə̈ andjê bhâlə̂ gbölö nda Ndjapä, kə̈ tô pö
         ngbôô päkëdə̂: «Nyë wûnsə̂ mê nə̂! Kə̈ wûnsə̂ tchô ndə̂ më tô tâ nə̂!
         Praâbalë më nə̂âbo pâ küma mê-a. Akrə ndə̂ tche wân mê, tche də̈ akrə ndə̂
         tche to lëge pö, ânyë nyë wûn-âbo sə̂ yê-a. 29 Më wûnsə̂ yê nə̂, bëte më tö bhândə̂ yê, tchetchë kä ndə̂ âwân mê.» 30 Käkö, andjë pû köbo ndə̂kə̂ za tchë, praâbalë ngâ akrə balë grʉ̂âbo tchë-a,
         bëte dalo ndə̂ yê wûtuabô dämba-a. 31 Lə̂ gûtə̂ kpûlû azü nə̈ lâme, angbängbä angânə̈ zâ su andjê sə̈ tchë. Andjë
         tö rə̂ päkëdə̂: «Âdə Krîsiti ânə, tchê mboadje akpɨ̈ngbɨ̈ arə âro anə̈ ndə̂ tchanə̈ âtə mbô rə̂ âtə?»Afarizïɛ̈n wän aturûgu ndə̂ gbölö nda Ndjapä ndə̂kə̂ za Jezü32 Ndə̂ afarizïɛ̈n djê kpûlû azü nə̈ ndə̂ andjë sə̂ lakə̂ po lə̂ ma andjê tə̂ pö ndə̂ Jezü,
         agbölö a-earə̂ kə̂ wa ngela sə̈ Ndjapä la afarizïɛ̈n wân aturûgu ndə̂ gbölö
         nda Ndjapä+ ndə̂kə̂ za tchë. 33 Jezü tô rə̂ päkëdə̂: «Gbô mê kä lə̂ gûtə̂ nyê ngbâ kpîɛ̂kpîɛ̂ lö, la
         tchêngbâ nə̈, më âka atə̂ndə̂ tchanə̈ ndə̂ tche wân mê. 34 Nyê puadje mê, praâbalë kə̂ gboabô mê tee-a, bëte sə̂nə̈ ndə̂ mê sə tâ, nyë
         wâbo ndə̂kə̂ wutu bhâsə̂ tchô nə̈ lâme-a.» 35 Ajuîfu tô rə̂ lə̂ gbâtə̂ andjê päkëdə̂: «Tche âe bhâ tchêbâ ânyë azə̂
         gboabô tchë gbô-ê? Tche âe bhândə̂ ajuîfu ndə̂ andjë krʉ̂ tchə̂lə̂ tə̂ andjê
         lə̂ gbâtə̂ agerêke lâme ndə̂kə̂ nyisə̂ rə sə̈ agerêke nə̈? 36 Pö ndə̂ tche tô rə̂ âtə nyïndə̂ kə̂ to rə̂ atöko? Nyê puadje mê, praâbalë
         kə̂ gboabô mê tee-a, bëte sə̂nə̈ ndə̂ mê sə tâ, nyë wâbo ndə̂kə̂ wutu bhâsə̂
         tchô nə̈ lâme-a.»Pö ndə̂ ngû ndə̂ âza tchîsûwu sə̈ azü37 Ndə̂ adɨ̂ balë lö kpülü nə̈ âsə̈ wûtu, ndə̂ âwâtə̂ gbölö lö, Jezü krʉ̂
         lafô kə̈ tô rə̂ ngbôô päkëdə̂: «Âdə gʉ ngû ânyu ngâ akrə, äwäpä tche
         nə pu mê, kə̂ ndjo ngû nə̈. 38 ‹Akrə ndə̂ tche zâ su yê sə̈ mê, ngû ndə̂ âza tchîsûwu sə̈ akrə toadje bhâtə̂
         su yê ânyë kə̂ bro› batə̂ rə̂ ndə̂ Mbëtï Ndjapä tô rə̂.» 39 Pö ndə̂ Jezü tô rə̂ lâme, tche nyïndə̂ kə̂ to rə̂ pä, azü ndə̂ andjê zadje
         su andjê sə̈ tchë, andjê gboadje Yingö ndə̂ Ndjapä. Bëte tə̂ lö nə̈ lâme, Yingö wâbo tâ dämba-a, bëte Ndjapä lûâbo sə̂ Jezü
         dämba-a.Tchə̂lə̂ kpûlû azü krʉ̈ tchə̂lə̂ tə̂ yê tə̂ pö ndə̂ Jezü40 La tchêngbâ nə̈ ndə̂ azü nə̈ djê apö ndə̂ Jezü lâme, angânə̈ lə̂ kpûlû nə̈
         tô rə̂ päkëdə̂: «Tə̂ lëge nə̈, tchetchë kä ndə̂ âdə̂ earə̂ ndə̂ma Ndjapä!» 41 Angânə̈ tô rə̂ päkëdə̂: «Tche wätə̂ Krîsiti!» Praâbalë angânə̈ tô ndjë
         rə̂ päkëdə̂: «Krîsiti nə̈ âto bhâ Galilë ânyë kə̂ nə? 42 Mbëtï Ndjapä tôâbo rə̂ pä Krîsiti nə̈ ânə pâ mawo ndə̂ Davîdi, ndə̂ tche də̂ akrə gö ndə̂ Bêtelehêmo, ndə̂ âwâtə̂ yɛ̈yɛ̈ gö ndə̂ Davîdi lâme?+» 43 Tchə̂lə̂ kpûlû azü nə̈ krʉ̂ tchə̂lə̂ tə̂ yê tə̂ pö ndə̂ Jezü. 44 Angânə̈ lə̂ gûtə̂ andjê nyîndə̂ kə̂ za Jezü, praâbalë ngâ akrə balë grʉ̂âbo
         tchë-a.Gbôgbô su ndə̂ agbölö azü ndə̂ ajuîfu45 Aturûgu ndə̂ gbölö nda Ndjapä nə̈ dôtə̂ andjê pu agbölö a-earə̂ kə̂ wa ngela
         sə̈ Ndjapä la afarizïɛ̈n. Andjë yû aturûgu nə̈ päkëdə̂: «Bëte giamâ nyë
         kâbô kâ la tchë-ê?» 46 Andjë tô rə̂ ndə̂nə̈ sə̈ andjê päkëdə̂: «Ngâ akrə balë tôâbo pö batə̂ köchë
         lâme-a.» 47 Afarizïɛ̈n yû andjê päkëdə̂: «Nyënyê ndjë gbɛ̂, tche yû köbo nyê nə̂? 48 Ngâ akrə lə̂ gbâtə̂ amakündji ndə̂ ajuîfu, âdəndjë ngâ farizïɛ̈n kä tâ ndə̂
         tche zâ su yê sə̈ tchë? 49 Praâbalë kpûlû azü nə̈ lâme ndə̂ andjë wûn-âbo sə̂ ndïɛ̈ ndə̂ Möyîze wûn
         lâme, ngbongbo pö kä pâ andjê!»50 Nîködême ndə̂ tche wâtə̂ farizïɛ̈n, ndə̂ tche ê alême dokʉ̈tchê kə̈ gbô Jezü,
         tche tô rə̂ sə̈ andjê päkëdə̂: 51 «Ndïɛ̈ ndə̂ azə̂ wä ngbanga lə̂ küma ngâ akrə dokʉ̈tchê ndə̂kə̂ pa a dje tchë,
         kə̂ wunsə̂ rə ndə̂ tche mbô rə̂+?» 52 Andjë tô rə̂ ndə̂nə̈ sə̈ tchë päkëdə̂: «Mo də̈ ndjë ngâ akrə gö ndə̂ Galilë?
         Amö pu rə̂ lə̂ Mbëtï Ndjapä, kə̂ wun-adje rə̂ pä ngâ earə̂ ndə̂ma Ndjapä balë
         tôâbo bhâ Galilë-a.»Jezü la ɛ̈chë ndə̂ tche pû köchë ndə̂ ngâ akrə[53 La tchêngbâ nə̈ akrə balë balë gû atə̂ndə̂ yê+.

81 Jezü kênga atə̂lə̂ küma aga ndə̂ a-Olivï. 2 Praâbalë po mbatchâ, Jezü kâ dôtə̂ yê atə̂lə̂ gbölö nda Ndjapä. Azü nə̈ gbɛ̂ nə̂ pu tchë. Tche sə̂ bêche lakə̂ nyisə̂ rə sə̈ andjê. 3 Käko a-earə̂ kə̂ nyisə̂ ndïɛ̈ la afarizïɛ̈n zâ ngâ ɛ̈chë ndə̂ a gbô tchë la ngâ köchë, andjë nə̂ la tchë, kə̈ zâ tchë
         ëlə̂ kpûlû nə̈. 4 A-earə̂ kə̈ nyisə̂ rə la afarizïɛ̈n lâme tô rə̂ sə̈ Jezü päkëdə̂: «Earə̂ kə̂
         nyisə̂ rə, ârâ gbö ɛ̈chë âtə ndə̂ tche sə̂ lakə̂ pu köchë ndə̂ ngâ akrə. 5 Lə̂ Mbëtï-ndïɛ̈, Möyîze zäma sə̈ ârâ pä äwäpä a nye ngoa ɛ̈chë kâkë la täme tche tchu-î. Andə̂
         zə nə̈ mo tö rə̂ tâ atöko?» 6 Andjë tö rə̂ käko ndə̂kə̂ vu tchë ânyë andjë za pö lə̂ küma yê. Praâbalë
         Jezü chî küma yê lakə̂ mbo mbëtï bêche la küma ɛ̈ könô yê. 7 Ndə̂ gbô andjê ndə̂po lakə̂ yu Jezü, tche kênga tə̂ yê, kə̈ tô rə̂ sə̈ andjê
         päkëdə̂: «Akrə lə̂ gûtə̂ nyê ndə̂ tche mbôâbô ngâ ngbongbo rə mbô balë,
         äwäpä tche dokʉ̈tchê tə̂kə̂ nye tchë la täme nə̈.» 8 La tchêngbâ nə̈ Jezü kâ chî küma yê, kə̈ sə̂ lakə̂ mbo mbëtï bêche. 9 Ndə̂ andjë djê pö nə̈ käko, andjë sə̂ lakə̂ gbo balë balë, ätö tə̂ akpôkpô
         azü. Jezü sə̂ la kütû yê la ɛ̈chë nə̈ ndə̂ tche krʉ̂ tchâtchu yê. 10 Käko Jezü kênga tə̂ yê, kə̈ tô rə̂ sə̈ tchë päkëdə̂: «Ɛ̈chë, andjë sə̈ bhâ
         tchêbâ? Ngâ akrə balë wâbo ngbanga lə̂ küma zə̈?» 11 Ɛ̈chë lâme tô rə̂ ndə̂nə̈ sə̈ tchë päkëdə̂: «Gbölö Gbïɛ̈, ngâ akrə balë
         sə̂âbo-a.» Jezü tô rə̂ päkëdə̂: «Mëmê ndjë gbɛ̂ më wâbo ngbanga lə̂ küma
         zə̈-a. Amö gûgü, praâbalë amö ka mbôâbô ngâ ngbongbo rə mbô-ê.»]Jezü wätə̂ ngbänga ndə̂ tchêbêche12 Jezü kâ tô rə̂ sə̈ kpûlû azü lâme päkëdə̂: «Më wätə̂ ngbänga ndə̂ tchêbêche
         âtə. Akrə ndə̂ tche zâ tchêngbâ mê, tchê nə bata lə̂ bübü tchô balë tee-a,
         praâbalë tchê gboadje ngbänga ndə̂ âza tchîsûwu sə̈ tchë.» 13 Pâ pö lâme, afarizïɛ̈n tô rə̂ sə̈ tchë päkëdə̂: «Momö, mo tô pö pâ zə̈
         la tə̂ zə̈ ânyë pö ndə̂ zə̈ nə̈ wabô tə̂ lëge nə̈-a.» 14 Jezü tô rə̂ sə̈ andjê päkëdə̂: «Âdə mê âto pö ndə̂ mê la tə̂ mê, pö ndə̂
         mê to rə̂ wätə̂ lëge pö, bëte më wünsə̂ tchô ndə̂ më tô tâ, kə̈ wûn ndjë
         sə̂ tchô ndə̂ mê e tâ. Praâbalë nyënyê ndə̂ nye nə̈, nyë wûn-âbo sə̂ tchô
         ndə̂ më tô tâ âdəndjë sə̂ tchô ndə̂ mê e tâ-a. 15 Nyënyê, nyë wä ngbanga ndə̂ nyê batə̂ andə̂ azü. Andə̂ me nə̈, më wâbo ngbanga
         lə̂ küma ngâ akrə balë-a. 16 Âdə mê âwa ngbanga, kə̂ wa ngbanga ndə̂ mê nə̈ wä gundə̂sə̂ lëge pö, bëte
         më də̂âbô la kütû mê ndə̂kə̂ wa ngbanga-a. Praâbalë Bha ndə̂ tche wân mê
         kä la mê. 17 Lə̂ Mbëtï-ndïɛ̈ ndə̂ nyê, a mbö rə̂ päkëdə̂: ‹Âdə azü bïchuû âto pö ânyë
         pö ma andjê wâ balë, dëkë pö nə̈ lâme wätə̂ lëge nə̈+.› 18 Më tö pö pâ pö ndə̂ mê la tə̂ mê, Bha mê ndə̂ tche wân mê tö ndjë pö
         pâ mê.» 19 Käko afarizïɛ̈n nə̈ yû tchë päkëdə̂: «Bha zə̈ nə̈ sə̈ bhâ tchêbâ?» Jezü
         tô rə̂ ndə̂nə̈ päkëdə̂: «Nyë wûn-âbo sə̂ mê âdəndjë Bha mê-a. Âdə nyê
         âwunsə̂ mê dëkë nyê wun-adje ndjë sə̂ Bha mê.»20 Jezü tö apö lâme ndə̂ tche sə̂ lakə̂ nyisə̂ rə lə̂ gbölö nda Ndjapä sə̂ tchô
         ndə̂ a za sandûgu-makətche tâ. Ngâ akrə balë zâbo tchë-a, bëte dalo ndə̂ yê
         wûtuabô dämba-a.Tchô ndə̂ mê e tâ nyë wâbo ndə̂kə̂ e tâ-a21 Jezü kâ tô rə̂ sə̈ andjê päkëdə̂: «Mê âgûgü, nyê puadje mê, praâbalë
         nyê tchuadje lə̂ ngbongbo rə ndə̂ nyê. Nyë wâbo ndə̂kə̂ e atə̂sə̂ tchô ndə̂ mê
         e tâ âtə-a.» 22 Käko ajuîfu tô rə̂ lə̂ gbâtə̂ andjê päkëdə̂: «Tche âwontə̂ yê wön la tə̂
         yê? Bëte tche tö rə̂ pä nyë wâbo ndə̂kə̂ e sə̂ tchô ndə̂ anyë e tâ âtə-a.»
         23 Jezü tô rə̂ sə̈ andjê päkëdə̂: «Nyë də̈ azü tchêbêche, më tö bhâ lafô
         ânyë kə̈ nə̂. Nyë wätə̂ azü tchêbêche, më də̂âbo akrə tchêbêche âtə-a.
         24 Bëte rə̂ kä ndə̂ më tô rə̂ sə̈ nyê pä nyê tchuadje lə̂ ngbongbo rə ndə̂ nyê.
         Bëte âdə nyë âgambabô rə̂ gâmba pä: ‹Më kä tâ›, nyê tchuadje lə̂ ngbongbo
         rə ndə̂ nyê.» 25 Andjë yû tchë päkëdə̂: «Mo də̈ tchabâ?» Jezü tô rə̂ sə̈ andjê päkëdə̂:
         «Tchanə̈ ndə̂ më tô pö ndə̂ yê sə̈ nyê lə̂ kêsâ nə̈ lâme. 26 Më kä la apö tə̂ gbölösə̂nə̈ ndə̂kə̂ to rə̂, ânyë kə̈ wâ ndjë la apö ndə̂kə̂
         wa ngbanga lə̂ küma nyê tə̂ gbölösə̂nə̈. Praâbalë tchanə̈ ndə̂ tche wân mê
         tö lëge pö. Kütû pö ndə̂ më djê rə̂ lə̂ ma yê kä ndə̂ më tô rə̂ sə̈ azü
         tchêbêche.»27 Andjë djêâbo tchə̂lə̂ nə̈ pä tche sə̈ lakə̂ to pö pâ Bha nə̈ sə̈ andjê-a. 28 Käko Jezü tö rə̂ sə̈ andjê päkëdə̂: «Âdə nyê âi Modô ndə̂ Akrə bhâ lafô nə̂, nyê wun-adje sə̂nə̈ päkëdə̂: ‹Më kä tâ.› Nyê wun-adje sə̂nə̈
         pä më mbôâbo rə la tə̂ mê-a, praâbalë më tö kütû pö ndə̂ Bha mê nyîsə̂
         nə̈ sə̈ mê. 29 Tchanə̈ ndə̂ tche wân mê kä la mê. Tche gbôâbo tə̂ mê la kütû mê-a, bëte
         më mbö rə ndə̂ âfû tə̂ yê logbɛ̂.» 30 Ndə̂ Jezü tô pö nə̈ käko, angbängbä azü zâ su andjê sə̈ tchë.Abechë ndə̂ Abrahâmo la abechë ndə̂ Jâbolo31 Käko Jezü tô rə̂ sə̈ ajuîfu ndə̂ andjë zâ su andjê sə̈ tchë päkëdə̂: «Âdə
         nyê âsə lə̂ pö ndə̂ mê, dëkë tə̂ lëge nə̈ nyë wätə̂ adjisîpili ndə̂ mê. 32 Nyê wun-adje sə̂ lëge pö, ânyë lëge pö nə̈ lâme jiadje nyê tchâtchâ ngbâa.»
         33 Andjë tô rə̂ sə̈ tchë päkëdə̂: «Ârâ də̈ azü pâ mawo ndə̂ Abrahâmo, ârâ mbôâbo ngbâa tchâtchâ ngâ akrə lo balë-a. Atöko kä ndə̂ mo tô rə̂
         sə̈ ârâ pä ârâ wutuadje tchâtchâ ngbâa?» 34 Jezü tô rə̂ ndə̂nə̈ sə̈ andjê päkëdə̂: «Ɛn-ɛn, tə̂ lëge nə̈, akrə balë balë
         ndə̂ tche mbô ngbongbo rə tche wätə̂ ngbâa ndə̂ ngbongbo rə. 35 Ngbâa sə̂âbo tchê tchâalê logbɛ̂-a, modô nə̈ kä ndə̂ âsə tchâalê logbɛ̂.
         36 Âdə Modô nə̈ âji nyê tchâtchâ ngbâa, nyê wadje tə̂ azü ndə̂ nyë wûtu tə̂
         lëge nə̈ tchâtchâ ngbâa. 37 Më wûnsə̂ nə̈ nə̂ pä nyë wätə̂ azü pâ mawo ndə̂ Abrahâmo. Praâbalë nyë
         kä lakə̂ pu köbo ndə̂kə̂ won mê, bëte pö ndə̂ mê gbôâbo tchô bhâlə̂ su nyê-a.
         38 Më to pö ndə̂ arə ndə̂ më wûn rə̂ bhândə̂ Bha mê. Praâbalë nyënyê ndjë
         gbɛ̂, äwäpä nyë mbo rə gundə̂sə̂ apö ndə̂ nyë djê rə̂ dəndə̂ Bha mê!» 39 Andjë tô rə̂ sə̈ tchë päkëdə̂: «Bha ârâ də̈ Abrahâmo.» Jezü tô rə̂ sə̈ andjê
         päkëdə̂: «Âdə nyê âwa alême tə̂ abechë ndə̂ Abrahâmo, dëkë nyë âmbo akua
         ndə̂ Abrahâmo mbô rə̂. 40 Praâbalë angaâtə nyë kä lakə̂ pu köbo ndə̂kə̂ won mê, mëmê ndə̂ më tô lëge
         pö sə̈ nyê, ndə̂ më djê rə̂ dəndə̂ Ndjapä. Abrahâmo mbôâbo tə̂ ngâ rə käko-a.
         41 Praâbalë nyënyê, nyë mbö kua ndə̂ bha nyê.» Andjë tô rə̂ ndə̂nə̈ sə̈ tchë
         päkëdə̂: «Ârâ wâbo tə̂ abechë ndə̂ a zɨ̂ andjê də sûwu-a, ârâ wä kütû
         la Bha ârâ balë, tche də̈ Ndjapä.» 42 Jezü tô rə̂ sə̈ andjê päkëdə̂: «Âdə Ndjapä âwa alême tə̂ Bha nyê, nyê nyiadje
         ndə̂ mê, bëte më tö lə̂ Ndjapä ânyë kə̈ nə̂. Mëmê, më nə̂âbo la tə̂ mê-a,
         praâbalë tchetchë kä ndə̂ âwân mê. 43 Bëte giamâ kä ndə̂ nyë djêâbo tchə̂lə̂ pö ndə̂ mê to rə̂ sə̈ nyê djê-ê?
         Bëte nyë wâbo la gbôgbô ndə̂kə̂ dje pö ndə̂ mê-a. 44 Bha nyê də̈ Jâbolo, nyë nyïndə̂ kə̂ mbo arə gundə̂sə̂ arə ndə̂ su bha nyê nyîndə̂ nə̈. Tche də̈
         earə̂ kə̂ won azü alême lə̂ kêsâ nə̈. Tche krʉ̂âbo balë lə̂ lëge pö-a, bëte
         lëge pö wâbo lə̂ yê-a. Âdə tche âmo yepa, tche tö pö la känyï ndə̂ yê la
         tə̂ yê, bëte tche də̈ earə̂ yepa, kə̈ wâ ndjë tə̂ bha yepa. 45 Âdə andə̂ me nə̈, bëte rə̂ ndə̂ më tô lëge pö kä ndə̂ nyë gâmbabô pö ndə̂
         mê gâmba-ê. 46 Tchabâ lə̂ gûtə̂ nyê kä ndə̂ âwâ ndə̂kə̂ nyisə̂ ngâ ngbongbo rə balë ndə̂
         më mbô rə̂? Âdə mê âto lëge pö, bëte giamâ nyë gâmbabô pö ndə̂ mê gâmba-ê?
         47 Akrə ndə̂ tche wâtə̂ tchandə̂ Ndjapä, tche djë apö ndə̂ Ndjapä. Âdə nyê âdjeabô
         apö ndə̂ mê djê-ê, dëkë nyë wâbo tə̂ azü ndə̂ Ndjapä-a.»Jezü la Abrahâmo48 Ajuîfu tô rə̂ ndə̂nə̈ sə̈ Jezü päkëdə̂: «Ndə̂ ârâ tô rə̂ pä mo də̈ akrə gö
         ndə̂ Samarï, ânyë ngâ ngbongbo tchozö kä lə̂ zə̈ lâme, lëge pö də̂âbo rə̂?»
         49 Jezü tô rə̂ sə̈ andjê päkëdə̂: «Ngbongbo tchozö wâbo lə̂ mê-a. Praâbalë
         më lüsə̂ Bha mê ânyë nyënyê, nyë tälusə̂ mê. 50 Më pûâbo köbo ndə̂kə̂ pa azü lusə̂ mê la tə̂ mê-a, ngâ akrə kä ndə̂ âpu
         köbo nə̈ bëte mê, tche də̈ earə̂ kə̂ wa ngbanga. 51 Ɛn-ɛn, tə̂ lëge nə̈ më tö rə̂ sə̈ nyê: Âdə ngâ akrə âbata pö ndə̂ mê, tchê
         tchuabô balë tee-a.»52 Käko ajuîfu tô rə̂ sə̈ tchë päkëdə̂: «Kêsâ nə̈ kä ndə̂ ârâ wûnsə̂ nə̈
         pä ngâ ngbongbo tchozö kä lə̂ zə̈. Abrahâmo tchû nə̂, a-earə̂ ndə̂ma Ndjapä tchû ndjë nə̂, ânyë momö, mo tô rə̂ päkëdə̂: ‹Âdə ngâ akrə âbata pö ndə̂
         mê, tchê tchuabô balë tee-a.› 53 Momö kä ndə̂ âwâ gbölö kə̈ rô âta ârâ Abrahâmo ndə̂ tche tchû lâme? A-earə̂
         ndə̂ma Ndjapä tchû ndjë nə̂, ânyë mo wüntə̂ zə̈ pä mo də̈ tchabâ?» 54 Jezü tô rə̂ ndə̂nə̈ sə̈ andjê päkëdə̂: «Âdə mëmê la tə̂ mê kä ndə̂ âlusə̂tə̂
         mê la tə̂ mê, kə̂ lusə̂tə̂ mê nə̈ lâme wâbô tə̂ ngâ rə-a. Bha mê kä ndə̂
         âlusə̂ mê, tchetchë ndə̂ nyë tô rə̂ päkëdə̂: ‹Tche wätə̂ Ndjapä ndə̂ ârâ
         lâme.› 55 Nyë wûn-âbo sə̂ yê-a, mëmê kä ndə̂ âwûnsə̂ yê. Âdə mê âto rə̂ pä më
         wûn-âbo sə̂ yê-a, dëkë mê wadje tə̂ earə̂ yepa batə̂ nyê. Praâbalë më wûnsə̂
         yê nə̂, ânyë kə̈ bâta pö ndə̂ yê. 56 Abrahâmo ndə̂ tche wâtə̂ âta nyê wä alême la mômô bëte tche krʉ̈ ndə̂kə̂
         wun lö mê. Tche wûn rə̂ ânyë kə̈ wâ la mômô.» 57 Käko ajuîfu tô rə̂ sə̈ tchë päkëdə̂: «Mo wâbo ndjë la ngû tə̂ azü bïchuû
         la lə̂ könô gbɛ̂-a, (50) kə̈ tô rə̂ pä mo wûn Abrahâmo nə̂?» 58 Jezü tô rə̂ sə̈ andjê päkëdə̂: «Ɛn-ɛn, tə̂ lëge nə̈ më tö rə̂ sə̈ nyê: Dokʉ̈tchê
         ndə̂kə̂ pa a zɨ Abrahâmo, ‹Më kä tâ›.» 59 Andjë rʉ̂â atäme ndə̂kə̂ nye Jezü la rə̂, praâbalë tche zatə̂ yê wü, kə̈ wûtu
         lə̂ gbölö nda Ndjapä nə̈.
         
            
               	Nyë dɨ̈ Det 19.15.

Jezü tchä ngâ earə̂ föla91 Ndə̂ Jezü âsə̈ ro pâ köbo, tche wûn ngâ earə̂ föla ndə̂ a zɨ̂ tchë zɨ̈ la
         rə̂. 2 Adjisîpili ndə̂ yê yû tchë päkëdə̂: «Earə̂ kə̂ nyisə̂ rə, köchë ndə̂ a zɨ̂ tchë tə̂
         earə̂ föla âtə, tchetchë kä ndə̂ âmbô ngbongbo rə? Âdəndjë bha nə̈ la anyï
         nə̈?» 3 Jezü tô rə̂ ndə̂nə̈ päkëdə̂: «Âdə̂âbô tchetchë âdəndjë bha nə̈ la anyï
         nə̈ kä ndə̂ âmbô ngbongbo rə-a. Praâbalë äwä ndə̂kə̂ pa a wun kua ndə̂ Ndjapä
         mbo rə̂ lə̂ yê. 4 Ârə̂ âsə̈ wa la tchêdalo, äwäpä azə̈ mbo kua ndə̂ tchanə̈ ndə̂ tche wân mê.
         Tchə̂lə̂ bütchî ndô nə̂, ânyë ngâ akrə balë wâbo ndə̂kə̂ mbo kua-a. 5 Ndə̂ gbô mê ndə̂po bêche âtə, më wätə̂ ngbänga ndə̂ tchêbêche âtə.» 6 La tchêngbâ nə̈ ndə̂ Jezü tô rə̂ käko, tche kû ngrʉ̂srö ëbêche kə̈ mbô rə̂
         la kpata, pânə̈ tche nâna rə̂ ëpâ gaga la earə̂ föla lâme, 7 kə̈ tô rə̂ sə̈ tchë päkëdə̂: «Amö e kə̈ djûtu la zə̈ lə̂ kpakpa ngû ndə̂ Silowë.»
         Silowë nə̈ lâme nyïndə̂ kə̂ to rə̂ päkëdə̂: «Akrə ndə̂ a wân tchë». Tche ê
         kə̈ djûtu la yê, ndə̂ tche âsə̈ dotə̂ yê, kə̈ wûn tchô.8 Azü ndə̂ andjë lô ndola nda ndə̂ yê la angâ azü ndə̂ andjë wûn tchë dokʉ̈tchê
         lakə̂ yukû rə tchânə̂ azü lâme, andjë tô rə̂ päkëdə̂: «Âdə̂âbô köchë
         ndə̂ tche sə̂ bêche alême lakə̂ yukû rə tchânə̂ azü lâme kä âtə?» 9 Angânə̈ tô rə̂ päkëdə̂: «Tchetchë kä.» Andjanə̈ me tô rə̂ päkëdə̂: «Ɛ̂n-ɛ̈n,
         akrə nə̈ kʉ̈ tchë kʉ̈.» Tchetchë la tə̂ yê tô rə̂ päkëdə̂: «Mëmê kä.» 10 Andjë tô rə̂ sə̈ tchë päkëdə̂: «La zə̈ jï atöko?» 11 Tche tô rə̂ sə̈ andjê päkëdə̂: «Köchë ndə̂ rə̈ yê wû pä Jezü lâme mbö
         kpata, kə̈ nâna rə̂ ëpâ gaga la mê, ânyë kə̈ tô rə̂ sə̈ mê päkëdə̂: ‹Amö
         êë, kə̈ djûtu la zə̈ lə̂ kpakpa ngû ndə̂ Silowë.› Käko më ê kə̈ djûtu la
         mê, ânyë kə̈ kä wûn tchô ngrôô!» 12 Andjë yû tchë päkëdə̂: «Köchë lâme sə̈ bhâ tchêbâ?» Tche tô rə̂ ndə̂nə̈
         päkëdə̂: «Më wûn-âbo sə̂nə̈-a.»Afarizïɛ̈n yü earə̂ föla ndə̂ la yê vrô13 Andjë ê la tchanə̈ ndə̂ la yê fô alême pu afarizïɛ̈n. 14 Dëkë lə̂ ngâ lö sabäa alême kä ndə̂ Jezü mbô kpata, ânyë kə̈ vrô la yê la rə̂. 15 Âdə andə̂ afarizïɛ̈n nə̈, andjë yû tchë tə̂ köbo ndə̂ la yê vrô la rə̂. Tche
         tô rə̂ sə̈ andjê päkëdə̂: «Tche mbö kpata ëpâ gaga la mê, më djûtu la mê
         ânyë kə̈ wûn tchô.» 16 Angâ afarizïɛ̈n nə̈ tô rə̂ päkëdə̂: «Köchë ndə̂ tche mbô rə lâme tôâbo
         bhândə̂ Ndjapä-a, bëte tche kpêâbo wa ndïɛ̈ ndə̂ lö sabäa-a.» Angânə̈ tô
         rə̂ päkëdə̂: «Atöko kä ndə̂ ngâ earə̂ ngbongbo rə wâ ndə̂kə̂ mbo akpɨ̈ngbɨ̈ rə kâkë âtə?» Tchâme tchə̂lə̂ andjê krʉ̂-ê. 17 Afarizïɛ̈n kâ yû earə̂ föla lâme päkëdə̂: «Momö, âbatə̂ tche vrô la zə̈
         lâme, mo tö rə̂ tə̂ yê atöko?» Tche tô rə̂ ndə̂nə̈ päkëdə̂: «Tche də̈ earə̂ ndə̂ma Ndjapä.»18 Dokʉ̈tchê ndə̂kə̂ pa andjë wan tchô ndə̂kə̂ e bha nə̈ la anyï nə̈, ajuîfu gâmbabô
         rə̂ pä tche wä alême tə̂ earə̂ föla ânyë kə̈ kâ wûn tchô lâme-a. 19 Andjë yû bha nə̈ la anyï nə̈ päkëdə̂: «Bechë ndə̂ nyê kä âtə? Ndə̂ nyë tö
         rə̂ pä nyë zɨ̈ tchë zɨ̈ tə̂ earə̂ föla âtə? Tïtïsə̂nə̈ atöko kä ndə̂ tche
         wûn tchô angaâtə?» 20 Bha nə̈ la anyï nə̈ tô rə̂ ndə̂nə̈ päkëdə̂: «Ârâ wûnsə̂ nə̈ nə̂ pä modô ndə̂
         ârâ kä, ânyë a zɨ̈ tchë tə̂ earə̂ föla. 21 Praâbalë atöko kä ndə̂ tche wûn tchô angaâtə, ârâ wûn-âbo sə̂nə̈-a. Tchabâ
         kä ndə̂ âvrô la yê, ârâ wûn-âbo ndjë sə̂nə̈-a. Nyë yü tchë, tche mbôtə̂
         yê tə̂ köchë nə̂ ndə̂kə̂ to pö la tə̂ yê pâ pö ndə̂ âwûn tchë!» 22 Bha nə̈ la anyï nə̈ tö rə̂ käko bëte andjë mbö wawa ajuîfu. Bëte ajuîfu djëtə̂
         andjê pä, âdə ngâ akrə âwun tchë batə̂ Krîsiti, a gro tchë lə̂ nda kə̂ voga Ndjapä ndə̂ andjê. 23 Bëte rə̂ kä ndə̂ bha nə̈ la anyï nə̈ tô rə̂ päkëdə̂: «Tche mbôtə̂ yê tə̂ köchë
         nə̂, nyë yü tchë.»24 Afarizïɛ̈n kâ ê köchë ndə̂ la yê vrô lâme tə̂ bïchuû nə̈, kə̈ tô rə̂ sə̈
         tchë päkëdə̂: «Amö za ayîabâ sə̈ Ndjapä. Ârâ wünsə̂ nə̈ pä köchë lâme
         wätə̂ earə̂ ngbongbo rə.» 25 Tche tô rə̂ ndə̂nə̈ päkëdə̂: «Âdə tche âwatə̂ earə̂ ngbongbo rə, më wûn-âbo
         sə̂nə̈-a. Më wünsə̂ rə balë, më wä alême tə̂ earə̂ föla, praâbalë angaâtə
         më wûn tchô nə̂.» 26 Andjë tô rə̂ päkëdə̂: «Tche mbö giamâ tə̂ zə̈? Tche vrö la zə̈ nə̈ atöko?»
         27 Tche tô rə̂ ndə̂nə̈ sə̈ andjê päkëdə̂: «Më tô rə̂ sə̈ nyê dokʉ̈tchê nə̂, praâbalë
         nyë djêâbo rə̂-a. Bëte giamâ kä ndə̂ nyë kä nyîndə̂ kə̂ dje rə̂ tə̂ täfo
         nə̈? Nyënyê ndjë gbɛ̂, nyë nyïndə̂ kə̂ watə̂ adjisîpili ndə̂ yê?» 28 Andjë drô tchë, kə̈ tô rə̂ päkëdə̂: «Momö kä ndə̂ âwâtə̂ djisîpili ndə̂
         akrə lâme, ârâ wätə̂ adjisîpili ndə̂ Möyîze. 29 Ârâ wünsə̂ nə̈ pä Ndjapä tö pö alême sə̈ Möyîze, praâbalë tchanə̈ âtə,
         ârâ wûn-âbo sə̂ tchô ndə̂ tche tô tâ-a.» 30 Köchë lâme tô rə̂ ndə̂nə̈ sə̈ andjê päkëdə̂: «Wunsa rə ndə̂ âmbo rə̂ pä tchə̂lə̂
         küma azü djingɨli tâ kä lâme: Nyë wûn-âbo sə̂ tchô ndə̂ tche tô tâ-a, dëkë
         tchetchë kä ndə̂ âvrô la mê! 31 Ârâ wünsə̂ nə̈ pä Ndjapä djêâbo a-earə̂ ngbongbo rə-a. Praâbalë âdə ngâ
         akrə âlusə̂ Ndjapä, ânyë kə̈ mbô rə ndə̂ su yê nyîndə̂ nə̈, tchanə̈ lâme,
         Ndjapä dje tchë. 32 A djêâbo rə̂ lo balë pä ngâ akrə vrô la ngâ earə̂ föla ndə̂ a zɨ̂ tchë zɨ̈
         la rə̂ nə̂-a. 33 Âdə köchë lâme âtoabô tô bhândə̂ Ndjapä-ê, tche wâbo ndə̂kə̂ mbo ngâ rə
         balë-a.» 34 Andjë tô rə̂ ndə̂nə̈ sə̈ tchë päkëdə̂: «Momö, a zɨ̈ mö la ndundu tə̂ zə̈ gbɛ̂
         lə̂ ngbongbo rə, ânyë momö kä ndə̂ ânyisə̂ rə sə̈ ârâ?» Tchâme, andjë grô
         tchë atə̂ sûwu.Alëge a-earə̂ föla35 Ndə̂ Jezü djê rə̂ pä afarizïɛ̈n grô köchë lâme nə̂ atə̂ sûwu, Jezü ê kə̈
         gbô tchë ânyë kə̈ yû tchë päkëdə̂: «Momö, mo zâ su zə̈ sə̈ Modô ndə̂ Akrə nə̂?» 36 Tche tô rə̂ ndə̂nə̈ sə̈ tchë päkëdə̂: «Gbölö Gbïɛ̈, Modô ndə̂ Akrə nə̈ də̈
         tchabâ ndə̂kə̂ pa më za su mê sə̈ tchë?» 37 Jezü tô rə̂ sə̈ tchë päkëdə̂: «Mo wûn tchë nə̂, akrə ndə̂ mo to pö la tchë
         âtə, tchetchë kä.» 38 Käko tche tô rə̂ päkëdə̂: «Gbölö Gbïɛ̈, më zâ su mê sə̈ mö nə̂.» Tche gʉ̂te
         tchâtchâ yê. 39 Pânə̈ Jezü tô rə̂ päkëdə̂: «Më nə̈ atə̂ bêche âtə ndə̂kə̂ wa ngbanga, ndə̂kə̂
         pa a-earə̂ föla wun tchô, ânyë azü ndə̂ andjë wun tchô dotə̂ andjê tə̂ a-earə̂
         föla.» 40 Pânə̈ ndə̂ angâ afarizïɛ̈n ndə̂ andjë sə̂ ndola Jezü djê apö lâme, andjë
         yû tchë päkëdə̂: «Ârâ ndjë gbɛ̂, ârâ wätə̂ a-earə̂ föla?» 41 Jezü tô rə̂ ndə̂nə̈ sə̈ andjê päkëdə̂: «Âdə nyë âwa alême tə̂ a-earə̂ föla,
         kə̂ mboabô ngbongbo rə tee-a. Praâbalë angaâtə nyë tö rə̂ päkëdə̂: ‹Ârâ
         wün tchô›, dëkë gbô ngbongbo rə kä lə̂ nyê.»

Ndoka pâ earə̂ kə̂ bata aɛ̈bro-ngbaga101 Jezü tö rə̂ päkëdə̂: «Ɛn-ɛn, tə̂ lëge nə̈ më tö rə̂ sə̈ nyê, akrə ndə̂ tche
         lîâbô lî lə̂ manda gbadja ndə̂ aɛ̈bro-ngbaga nə̈ ânyë kə̈ kû dəpâ mbiti lə̂
         ngâ köbo ngbî, dëkë tche wätə̂ earə̂ ngbä, ânyë kə̈ wâ ndjë tə̂ earə̂ kə̂
         ndɨ rə. 2 Praâbalë akrə ndə̂ tche lî lə̂ manda nə̈, tche də̈ earə̂ kə̂ bata aɛ̈bro-ngbaga.
         3 Earə̂ kə̂ bata manda gbadja nə̈ âkro manda tə̂ yê, aɛ̈bro-ngbaga nə̈ dje tchə̂lə̂
         gɨ̈ yê. Tche âe aɛ̈bro-ngbaga ndə̂ yê la tə̂ yê la rə̈ andjê, kə̂ wutu la andjê
         atə̂ sûwu. 4 Âdə tche âwutu la andjê gbɛ̂ ësûwu, kə̂ nə tchâtchu andjê, ânyë andjë za
         tchêngbâ yê, bëte andjë wûnsə̂ tchə̂lə̂ gɨ̈ yê nə̂. 5 Andjê zabô tchêngbâ ngâ akrə ndə̂ ngâ gö ngbî balë tee-a, praâbalë andjê
         kpeadje tə̂ yê, bëte andjë wûn-âbo sə̂ tchə̂lə̂ gɨ̈ yê-a.»6 Jezü tö ndoka lâme sə̈ andjê, praâbalë andjë djêâbo tchə̂lə̂ pö ndə̂ tche
         nyîndə̂ kə̂ to rə̂ sə̈ andjê lâme-a.Jezü wätə̂ tchôtchô earə̂ kə̂ bata aɛ̈bro-ngbaga7 Jezü tö rə̂ päkëdə̂: «Ɛn-ɛn, tə̂ lëge nə̈ më tö rə̂ sə̈ nyê, mëmê kä ndə̂
         âwâtə̂ manda gbadja ndə̂ aɛ̈bro-ngbaga. 8 Azü gbɛ̂ ndə̂ andjë nə̂ dokʉ̈tchê tə̂ mê, andjë wätə̂ a-earə̂ ngbä la a-earə̂
         kə̂ ndɨ rə. Praâbalë aɛ̈bro-ngbaga nə̈ djêâbo andjê-a. 9 Mëmê kä ndə̂ âwâtə̂ manda gbadja nə̈. Âdə ngâ akrə âli dəndə̂ mê, tchê tchadje
         lə̂ kuzü. Tchê liadje, kə̂ wutuadje, ânyë kə̂ gboadje rə ndə̂kə̂ zɨ rə̂. 10 Earə̂ ngbä nə̈ kütû ndə̂kə̂ zɨ ngbä, kə̂ won akrə, kə̂ ndɨ rə. Mëmê, më nə̈
         ndə̂kə̂ pa azü wa la tchîsûwu, kə̂ wa la rə̂ âro masə̂nə̈. 11 Më wätə̂ tchôtchô earə̂ kə̂ bata aɛ̈bro-ngbaga. Tchôtchô earə̂ kə̂ bata aɛ̈bro-ngbaga
         gbötə̂ tchîsûwu ndə̂ yê bëte aɛ̈bro-ngbaga ndə̂ yê. 12 Akrə ndə̂ tche wâbô wâtə̂ earə̂ kə̂ bata aɛ̈bro-ngbaga, ânyë aɛ̈bro-ngbaga nə̈
         wâbô wâtə̂ andjandə̂ ye nə̈ la tə̂ yê, âdə tchetchë ndə̂ tche mbo kütû kua
         bëte makətche lâme, tche âwun zogbô ndə̂ tche nə, kə̂ gbotə̂ aɛ̈bro-ngbaga nə̈,
         kə̂ kpe-ê. Käko zogbô nə̈ ku pâ andjê, ânyë kə̂ wrʉrʉ tchə̂lə̂ andjê katchôgbɛ̂.
         13 Tche mbö kua nə̈ kütû bëte makətche, kə̈ wûn-âbo nyonyo aɛ̈bro-ngbaga nə̈-a.
         14 Mëmê kä ndə̂ âwâtə̂ tchôtchô earə̂ kə̂ bata aɛ̈bro-ngbaga. Më wünsə̂ aɛ̈bro-ngbaga
         ndə̂ mê, ânyë aɛ̈bro-ngbaga ndə̂ mê wûnsə̂ mê, 15 batə̂ rə̂ ndə̂ Bha mê wûnsə̂ mê, ânyë më wûn ndjë sə̂ Bha mê. Më gbötə̂
         tchîsûwu ndə̂ mê bëte aɛ̈bro-ngbaga ndə̂ mê. 16 Më kä la angâ aɛ̈bro-ngbaga, praâbalë andjë sə̂âbo lə̂ gbadja âtə dämba nə̂-a.
         Andjanə̈ lâme, äwäpä më ka ndjë la andjê. Andjê djeadje tchə̂lə̂ gɨ̈ mê,
         käko andjê wadje kütû tə̂ kpûlû aɛ̈bro-ngbaga balë, ânyë earə̂ kə̂ bata andjê
         wa kütû balë. 17 Bha mê nyində̂ mê bëte rə̂ ndə̂ më gbôtə̂ tchîsûwu ndə̂ mê, ânyë kə̈ kä
         zâ rə̂. 18 Ngâ akrə balë jiabô tchîsûwu ndə̂ mê tə̂ mê tee-a, praâbalë mëmê kä ndə̂
         âgbotâ la tə̂ mê. Më kä la gbôgbô ndə̂kə̂ gbotə̂ tchîsûwu ndə̂ mê, kə̈ wâ
         ndjë la gbôgbô ndə̂kə̂ kä za rə̂. Kə̂ zama ndə̂ Bha mê zâ rə̂ sə̈ mê kä lâme.»19 Tchə̂lə̂ ajuîfu kä krʉ̂ tchə̂lə̂ tə̂ yê bëte pö ndə̂ Jezü tô rə̂ lâme. 20 Angbängbä angânə̈ lə̂ gûtə̂ andjê tô rə̂ päkëdə̂: «Ngbongbo tchozö kä lə̂
         yê, nyî âmbo tchë, bëte giamâ nyê dje tchë?» 21 Angânə̈ tö andə̂ andjë nə̈ päkëdə̂: «Apö lâme də̂âbo apö ndə̂ ngbongbo tchozö-a.
         Ngâ ngbongbo tchozö kʉ̈sə̂ kə̂ vro la a-earə̂ föla?»Azü kösə̂ Jezü22 Losə̂ zɨ ndə̂ âmbo tə̂ gbölösə̂nə̈ wûtu nə̂. Azü sə̂ lakə̂ mbo kpülü ndə̂kə̂
         gbotə̂ gbölö nda Ndjapä ngbî bëte Ndjapä bhâ Jerûzalêmo. 23 Jezü sə̂ lakə̂ nə tchâmbrönda ndə̂ gbölö nda Ndjapä ndə̂ a ê rə̂ tâ pä tchâmbrönda ndə̂ Salomön. 24 Ajuîfu tâkpa ndə̂ Jezü kə̈ tô rə̂ sə̈ tchë päkëdə̂: «Ârâ âkrʉ bëte mö
         zoo dalatchêbâ ânyë mo to lëge pö sə̈ ârâ? Âdə momö kä ndə̂ âwâtə̂ Krîsiti nə̈, amö to rə̂ sə̈ ârâ kraâ!» 25 Jezü tô rə̂ ndə̂nə̈ sə̈ andjê päkëdə̂: «Më tô rə̂ sə̈ nyê nə̂, praâbalë
         nyë zâbo su nyê sə̈ mê-a. Arə ndə̂ âto pö pâ mê, ädə̈ akua ndə̂ mê mbo rə̂
         la rə̈ Bha mê. 26 Praâbalë nyë zâbo su nyê sə̈ mê-a, bëte nyë wâbo tə̂ aɛ̈bro-ngbaga ndə̂ mê-a.
         27 Aɛ̈bro-ngbaga ndə̂ mê djë tchə̂lə̂ gɨ̈ mê, më wünsə̂ andjê ânyë andjë zä
         tchêngbâ mê. 28 Më zä tchîsûwu ndə̂ logbɛ̂ logbɛ̂ sə̈ andjê, andjê tchuabô balë tee-a, ânyë ngâ akrə balë krʉabô andjê tchânə̂
         mê tee-a. 29 Rə ndə̂ Bha mê zâ rə̂ sə̈ mê wä gbölö kə̈ rô arə gbɛ̂, ânyë ngâ akrə balë
         kʉ̂âbo sə̂kə̂ krʉa rə̂ tchânə̂ Bha mê-a. 30 Mëmê la Bha mê, ârâ wä balë.»31 Ajuîfu kâ kʉ̂ täme tə̂ täfo nə̈ ndə̂kə̂ nye Jezü la rə̂. 32 Jezü tô rə̂ sə̈ andjê päkëdə̂: «Më nyïsə̂ atchôtchô kua tə̂ gbölösə̂nə̈
         ndə̂ âtô dəndə̂ Bha mê. Anə̈bâ lə̂ gbâtə̂ akua nə̈ lâme kä ndə̂ nyë nyîndə̂
         kə̂ nye mê la täme tə̂ pö ndə̂nə̈?» 33 Ajuîfu tô rə̂ ndə̂nə̈ sə̈ tchë päkëdə̂: «Âdə̂âbo bëte tchôtchô kua kä ndə̂
         ârâ nyîndə̂ kə̂ nye mö la täme tə̂ pö ndə̂nə̈-a, praâbalë äwätə̂ pö ndə̂nə̈
         ndə̂ mo drô Ndjapä. Bëte momö ndə̂ mo wâtə̂ akrə, mo mbôtə̂ zə̈ tə̂ Ndjapä.»
         34 Jezü tô rə̂ ndə̂nə̈ sə̈ andjê päkëdə̂: «A mbôâbo rə̂ lə̂ Mbëtï-ndïɛ̈ ndə̂
         nyê päkëdə̂: ‹Mëmê, më tö rə̂ päkëdə̂: Nyë wätə̂ andjapä.› 35 Käko azü ndə̂ a tô pö Ndjapä sə̈ andjê lâme, ndïɛ̈ ë rə̂ tə̂ andjê pä andjapä,
         tchâme, Pö ndə̂ Mbëtï Ndjapä tô rə̂ wâbo ndə̂kə̂ rʉ-a. 36 Mëmê, Ndjapä dɨ̈ mê ngbî ânyë kə̈ wân mê atə̂ bêche âtə. Nyë tô andə̂
         nye nə̈ pä më drö Ndjapä tə̂ pö ndə̂nə̈ ndə̂ më tô rə̂ pä më wätə̂ Modô
         ndə̂ Ndjapä? 37 Âdə mê âmboabô akua ndə̂ Bha mê mbô-ê, nyë gämbabô pö ndə̂ mê gâmba-ê.
         38 Praâbalë âdə mê âmbo rə̂, ânyë nyê gâmbabô pö ndə̂ mê gâmba, äwäpä
         nyë gamba pö ndə̂ akua ndə̂ më mbô rə̂. Äwäpä nyë wunsə̂ nə̈, kə̂ dje tchə̂lə̂
         nə̈ pä Bha mê kä balë la mê, batə̂ rə̂ ndə̂ më wâ ndjë balë la tchë.» 39 Käko andjë kä pû köbo ndə̂kə̂ za tchë, praâbalë tche rô tə̂ andjê. 40 Jezü dôtə̂ yê atə̂ kalâ ngû ndə̂ Jurudɛ̈n, sə̂ tchô ndə̂ Jâan zâ batɛ̂me tâ sə̈ azü dokʉ̈tchê lâme, kə̈ sə̂ tchâme. 41 Angbängbä azü nə̂ pu tchë. Andjë tö rə̂ päkëdə̂: «Jâan mbôâbo ngâ kpɨ̈ngbɨ̈ rə balë-a, praâbalë apö gbɛ̂ ndə̂ tche tô rə̂ pâ köchë âtə wätə̂ lëge nə̈.»
         42 Tchâme, angbängbä azü zâ su andjê sə̈ Jezü.

Kuzü Lazäre, agü Jezü111 Ngâ köchë wä alême la tə̂kömbô, rə̈ yê wû pä Lazäre akrə gö ndə̂ Betanï.
         Betanï nə̈ wätə̂ yɛ̈yɛ̈ gö ndə̂ Malê la yûngâ yê Mârete. 2 Malê də̈ ɛ̈chë ndə̂ tche sû yömbö alême pâ da Gbölö Gbïɛ̈, ânyë kə̈ trô
         rə̂ la su küma yê lâme, tchetchë kä ndə̂ gʉ̈me nə̈ Lazäre wâ la tə̂kömbô.
         3 Anyînə̂ nə̈ wân tchô sə̈ Jezü kə̈ tô rə̂ päkëdə̂: «Gbölö Gbïɛ̈, agü zə̈
         kä la tə̂kömbô.» 4 Ndə̂ Jezü djê rə̂, kə̈ tô rə̂ päkëdə̂: «Tə̂kömbô nə̈ lâme wâbo ndə̂kə̂ pa
         tche tchûtchü la rə̂-a. Praâbalë tə̂kömbô nə̈ lâme wä ndə̂kə̂ pa azü lusə̂
         Ndjapä lə̂ köbosə̂ nə̈, ndə̂kə̂ pa lə̂ köbosə̂ nə̈, azü lusə̂ Modô ndə̂ Ndjapä.»5 Jezü nyïndə̂ Mârete la yûngâ yê Malê la Lazäre. 6 Ndə̂ Jezü djê pö ndə̂ tə̂kömbô ndə̂ Lazäre nə̈, tche kâ mbô lö bïchuû sə̂
         tchô ndə̂ tche sə̂ tâ lâme. 7 Pânə̈ tche tô rə̂ sə̈ adjisîpili ndə̂ yê päkëdə̂: «Azə̈ dötə̂ azə̂ atə̂ Judë.» 8 Adjisîpili nə̈ tô rə̂ sə̈ tchë päkëdə̂: «Earə̂ kə̂ nyisə̂ rə, angangaâtə ajuîfu
         bhâye nyïndə̂ kə̂ nye mö la täme, mo nyïndə̂ kə̂ kä dotə̂ zə̈ atêe?» 9 Jezü tô rə̂ ndə̂nə̈ sə̈ andjê päkëdə̂: «La tchêdalo balë, dalo wâbo lə̂nə̈
         lə̂ könô gbɛ̂ tchêpâ nə̈ bïchuû? Âdə ngâ akrə ânə la tchêdalo, kə̂ gʉ̂teabô
         da yê tee-a, bëte tche wün tchô ndə̂sə̂ ngbänga ndə̂ tchêbêche âtə. 10 Praâbalë âdə ngâ akrə ânə lə̂ bütchî, tchê gʉteadje da yê bëte ngbänga
         tchô wâbo lə̂ yê-a.» 11 Pânə̈ ndə̂ Jezü tô pö lâme, tche kâ tô rə̂ sə̈ andjê päkëdə̂: «Agü azə̂
         Lazäre lôlö, mê eadje ndə̂kə̂ jo tchë.» 12 Adjisîpili tô rə̂ sə̈ tchë päkëdə̂: «Gbölö Gbïɛ̈, âdə tche âlôlö, tchê
         tchadje.» 13 Dëkë Jezü nyïndə̂ kə̂ to pö ndə̂ kuzü Lazäre, praâbalë adjisîpili nə̈ wûntî
         pä tche tö pö ndə̂ mbämbä lö. 14 Käko Jezü tô rə̂ kraâ sə̈ andjê päkëdə̂: «Lazäre tchû nə̂. 15 Më wä la mômô tə̂ pö ndə̂ nyê, bëte më sə̂âbo bhâye tə̂ lo nə̈ lâme ndə̂kə̂
         tcha tchë-a. Rə lâme kä ndə̂ âzadje köbo sə̈ nyê ndə̂kə̂ gamba pö ndə̂ mê.
         Praâbalë azə̈ êë atə̂ ndrotə̂ yê!» 16 Käko Tomä ndə̂ a ê rə̂ tə̂ yê pä mîɛ̈, tô rə̂ sə̈ angâ yê adjisîpili päkëdə̂:
         «Azə̈zə̂ ndjë, azə̈ ë ngbâ yê ndə̂kə̂ tchu la tchë!»Jezü wätə̂ kə̂ jo ndə̂ akuzü17 Ndə̂ Jezü wûtu ndola Betanï, kə̈ djê rə̂ pä a chï Lazäre bhâlə̂ cho akuzü
         âmbô rə̂ nə̂ lö voanə̈. 18 Betanï wä kïlömɛ̂tere vötaâ la Jerûzalêmo. 19 Ädə̈ käko ânyë angbängbä ajuîfu nə̂ ndə̂kə̂ za gbôgbô tə̂ su Mârete la Malê
         bëte gʉ̈me andjê ndə̂ tche tchû lâme. 20 Ndə̂ Mârete djê rə̂ pä Jezü kä lakə̂ nə, tche ê lə̂ köbo yê, Malê sə̂ andə̂
         ye nə̈ bhâ tchâalê. 21 Mârete tô rə̂ sə̈ Jezü päkëdə̂: «Gbölö Gbïɛ̈, âdə mo âsə alême tchâtə,
         gʉ̈me mê tchuabô tee-a. 22 Praâbalë angaâtə më wünsə̂ nə̈ pä, rə gbɛ̂ ndə̂ mo yûkû nə̈ tchânə̂ Ndjapä,
         tchê kʉadje rə̂ sə̈ mö.» 23 Jezü tô rə̂ sə̈ tchë päkëdə̂: «Gʉ̈me zə̈ joadje lə̂ kuzü.» 24 Mârete tô rə̂ sə̈ tchë päkëdə̂: «Më wünsə̂ nə̈ pä tchê joadje lə̂ kuzü lə̂
         lö ndə̂kə̂ jo ndə̂ akuzü sə̂nə̈ ndə̂ tchêbêche krʉ.» 25 Jezü tô rə̂ sə̈ tchë päkëdə̂: «Më wätə̂ kə̂ jo ndə̂ akuzü, kə̈ wâ ndjë la
         tchîsûwu. Akrə ndə̂ tche zâ su yê sə̈ mê, âdəndjë rə̂ ndə̂ tche tchû, tchê
         wadje la tʉ̈rʉ̂ la yê. 26 Akrə ndə̂ tche wâ la tʉ̈rʉ̂ la yê, ânyë kə̈ zâ su yê sə̈ mê, tchê tchuabô
         balë tee-a. Mo gâmba pö lâme nə̂?» 27 Mârete tô rə̂ sə̈ Jezü päkëdə̂: «Tə̂ lëge nə̈, Gbölö Gbïɛ̈, më gâmba rə̂
         nə̂ pä mo wätə̂ Krîsiti, Modô ndə̂ Ndjapä ndə̂ tche wân tchë ndə̂kə̂ nə atə̂ bêche âtə.»Jezü kɨ̈28 Pânə̈ ndə̂ Mârete tô rə̂ käko, tche ê kə̈ ê yûngâ yê Malê, kə̈ tô rə̂ sə̈
         tchë lə̂ hûɛ̈ päkëdə̂: «Earə̂ kə̂ nyisə̂ rə wûtu nə̂, tche kä lakə̂ e mö.»
         29 Ndə̂ Malê djê rə̂, tche âlafô wândâ wändä kə̈ kpê pu Jezü. 30 Dëkë Jezü lîâbo lə̂ yɛ̈yɛ̈ gö nə̈ dämba-a, gbô tchë kä bhâ sə̂nə̈ ndə̂
         Mârete gbô tchë tâ lâme. 31 Ajuîfu ndə̂ andjë sə̂ bhâ tchâalê ndrotə̂ Malê lakə̂ za gbôgbô tə̂ su yê
         lâme, andjê âsə̈ wun rə̂ ndə̂ Malê âlafô wândâ wändä ânyë kə̈ wûtu, andjë
         wûtu kə̈ zâ tchêngbâ yê. Andjë wüntî pä tche âe atə̂pâ cho akuzü nə̈ ndə̂kə̂
         kɨ. 32 Malê wûtu sə̂ tchô ndə̂ Jezü sə̂ tâ. Ndə̂ Malê âsə̈ wun Jezü kə̈ gʉ̂te tchâtchâ
         yê, kə̈ tô rə̂ sə̈ tchë päkëdə̂: «Gbölö Gbïɛ̈, âdə mo âsə̂ alême tchâtə
         âtə, gʉ̈me mê tchuabô tee-a.» 33 Ndə̂ Jezü wûn Malê la kɨ̈ la ajuîfu ndə̂ andjë zâ tchêngbâ yê, nyonyo rôpâ
         yê, ânyë tchə̂lə̂ küma yê djîngɨli. 34 Tche yû andjê päkëdə̂: «Nyë chï tchë bhâ tchêbâ?» Andjë tô rə̂ sə̈ tchë
         päkëdə̂: «Gbölö Gbïɛ̈, amö nə kə̂ wun-adje rə̂.» 35 Jezü kɨ̂. 36 Käko ajuîfu tô rə̂ päkëdə̂: «Tche wä alême tə̂ lëge agü Lazäre!» 37 Angânə̈ lə̂ gûtə̂ andjê tô rə̂ päkëdə̂: «Tche jï la a-earə̂ föla, tche wâbo
         ndə̂kə̂ kitə̂ köbo ndə̂kə̂ pa Lazäre tchu?»Jezü jö Lazäre lə̂ kuzü38 Jezü kâ wâ la nyonyo tə̂ gbölösə̂nə̈, tche ê atə̂pâ cho kuzü nə̈. Cho kuzü
         nə̈ wä bhâlə̂ ngö täme ndə̂ a bê manda nə̈ la ngâ gbölö täme. 39 Jezü tô rə̂ päkëdə̂: «Nyë rö täme lâme chï!» Mârete, nyînə̂ kuzü nə̈ tô
         rə̂ sə̈ tchë päkëdə̂: «Gbölö Gbïɛ̈, tchâfo yê fôfö. Voanə̈ lö yê kâ âtə.»
         40 Jezü tô rə̂ ndə̂nə̈ sə̈ tchë päkëdə̂: «Më tôâbo rə̂ âme sə̈ mö pä, âdə
         mo âza su zə̈ sə̈ mê kə̂ wun-adje gbölö gbôgbô ndə̂ Ndjapä?» 41 A rô täme lâme-ê, Jezü kênga la yê atə̂ lafô kə̈ tô rə̂ päkëdə̂: «Bha mê,
         më zä ayîabâ sə̈ mö bëte mo djê mê nə̂. 42 Më wünsə̂ nə̈ pä mo djë mê logbɛ̂. Më tö rə̂ käko bëte azü ndə̂ andjë tâkpa
         ndrotə̂ mê âtə, ndə̂kə̂ pa andjë gamba rə̂ pä momö kä ndə̂ âwân mê.» 43 Pânə̈ Jezü ôn ngbôô päkëdə̂: «Lazäre, wûtu-ê!» 44 Lazäre wûtu lə̂ cho kuzü nə̈-ê, a gʉ̈ä ada yê la akönô yê la tchâtchu yê
         la lə̂ba ndə̂ rə̈ nə̈ wû pä lɛ̂n-ɛn. Jezü tô rə̂ sə̈ andjê päkëdə̂: «Nyë zü
         arə lâme tə̂ yê, kə̈ gbôtə̂ yê tche gû etə̂.»Azü nyïkrə pö ndə̂kə̂ won Jezü(Mat 26.1-5; Mar 14.1-2; Luk 22.1-2)45 Angbängbä ajuîfu ndə̂ andjë nə̂ ndə̂kə̂ wun Malê, ânyë kə̈ wûn rə ndə̂ Jezü
         mbô rə̂ lâme, andjë zâ su andjê sə̈ tchë. 46 Praâbalë angânə̈ ê kə̈ gbô afarizïɛ̈n kə̈ tô pö ndə̂ rə ndə̂ Jezü mbô rə̂ lâme sə̈ andjê. 47 Käko agbölö a-earə̂ kə̂ wa ngela sə̈ Ndjapä la afarizïɛ̈n ê gbölö kpûlû
         ndə̂ a-earə̂ kə̂ wa ngbanga ndə̂ ajuîfu, kə̈ tô rə̂ päkëdə̂: «Köchë âtə mbö
         akpɨ̈ngbɨ̈ rə tə̂ gbölösə̂nə̈, giamâ kä ndə̂ azə̈ mbo rə̂? 48 Âdə azə̂ âgbotâ käko, azü gbɛ̂ zadje su andjê sə̈ tchê. Azü ndə̂ Rômo nəadje ndə̂kə̂ ndɨ gbölö nda Ndjapä ndə̂ azə̂ la azü gö ndə̂ azə̂!» 49 Ngânə̈ balë lə̂ gûtə̂ andjê ndə̂ rə̈ yê wû pä Käyîfu ndə̂ tche wâtə̂ gbölö
         earə̂ kə̂ wa ngela sə̈ Ndjapä lə̂ ngû nə̈ lâme, tche tô rə̂ sə̈ andjê päkëdə̂:
         «Nyë wûn-âbo sə̂ rə balë lə̂nə̈-a! 50 Nyê wûn-âbo sə̂nə̈ pä, ädäka ndə̂kə̂ pa ngâ akrə balë tchu lə̂ kpâlâ azü
         gö nə̈, käko ânyë azü gö nə̈ gbɛ̂ tchuabô tchû-î.» 51 Apö ndə̂ Käyîfu tô rə̂ lâme tôâbo bhândə̂ yê-a. Praâbalë batə̂ rə̂ ndə̂
         tche wâtə̂ gbölö earə̂ kə̂ wa ngela sə̈ Ndjapä lə̂ ngû nə̈ lâme kä ndə̂ tche
         tô ndə̂ma Ndjapä. Tche tö rə̂ pä Jezü wä ndə̂kə̂ tchu bëte azü gö ndə̂ ajuîfu.
         52 Tche wâbo ndə̂kə̂ tchu kütû bëte azü gö ndə̂ ajuîfu nə̈-a, praâbalë tche
         wä ndjë ndə̂kə̂ tchu bëte abechë ndə̂ Ndjapä gbɛ̂ ndə̂ andjë krʉ̂ tchə̂lə̂ tə̂
         andjê katchôgbɛ̂, ndə̂kə̂ pala andjê sə̂nə̈ balë.53 Kpô lo nə̈ lâme kä ndə̂ andjë nyîkrə rə̂ ndə̂kə̂ won Jezü. 54 Käko Jezü kôsə̂ nə̈ ndə̂kə̂ nə kraâ lə̂ la ajuîfu gbɛ̂. Tche gbô tchâme kə̈
         ê ndola dälä lə̂ ngâ gö ndə̂ a ê rə̂ tâ pä Ëfräyîme. Tche sə̂ la adjisîpili
         ndə̂ yê ngbâ angâ alö.55 Lö kpülü ndə̂ ajuîfu ndə̂ a ê rə̂ tâ pä Pâke ndô nə̂. Angbängbä azü lə̂ agö ê atə̂ Jerûzalêmo dokʉ̈tchê tə̂ lö kpülü
         nə̈ ndə̂kə̂ djutu kâkpö ndə̂ andjê, ânyë kə̂ gro lə̂ la Ndjapä. 56 Andjë pû Jezü lə̂ gbölö nda Ndjapä, kə̈ tô rə̂ lə̂ gbâtə̂ andjê päkëdə̂: «Nyë wün rə̂ atöko? Tchê nəadje ndə̂
         kpülü âtə?» 57 Agbölö a-earə̂ kə̂ wa ngela sə̈ Ndjapä la afarizïɛ̈n zâma päkëdə̂: «Âdə ngâ
         akrə âwunsə̂ nə̈ ndə̂ Jezü sə̂ tâ, äwäpä tche kra tü azə̂ ndə̂kə̂ pa a za tchë-ê.»

Malê sü yömbö pâ da Jezü(Mat 26.6-13; Mar 14.3-9)121 Lö mïndûu manə̈ balë dokʉ̈tchê tə̂ lö kpülü ndə̂ Pâke, Jezü ê atə̂ Betanï, gö ndə̂ Lazäre ndə̂ tche jô tchë lə̂ kuzü alême. 2 A mbô kɨ̈zɨ̂ bëte Jezü bhâye. Mârete kä ndə̂ âtô tchə̂lə̂ kɨ̈zɨ̂ nə̈ ânyë
         Lazäre sə̂ lə̂ gûtə̂ azü ndə̂ andjë sə̂ lakə̂ zɨ kɨ̈zɨ̂ la Jezü. 3 Malê zâ ngâ yömbö ndə̂ gbölö ngîrî, ndə̂ a mbô rə̂ la chëchë da yö ndə̂ a
         ê rə̂ tâ pä nâre, tche sû rə̂ pâ da Jezü ânyë kə̈ trô rə̂ la su küma yê.
         Tchâfo nə̈ zâ tchâalê nə̈ gbɛ̂. 4 Jüdâse Ïsïkärïyôte, ngâ djisîpili ndə̂ Jezü ndə̂ tche wâ ndə̂kə̂ yosə̂ Jezü tô rə̂ päkëdə̂: 5 «Bëte giamâ kä ndə̂ a kâbô yömbö âtə kâ ngbâ mîɛ̈-makətche ngbangbo vötaâ+ ndə̂kə̂ kʉ rə̂ sə̈ a-earə̂ yûkü?» 6 Pö ndə̂ tche tô rə̂ lâme, nyîâbo sə̂nə̈ pä tche wün nyonyo a-earə̂ yûkü-a,
         praâbalë tche wätə̂ earə̂ ngbä. Bëte a zä kədjâ-makətche ndə̂ azü gbɛ̂ sə̈
         tchë ndə̂kə̂ wun tchô pânə̈. Tche zɨ̈ ngbä makətche ndə̂ a kʉ̂ rə̂ lə̂ kədjâ-makətche
         nə̈. 7 Praâbalë Jezü tô rə̂ päkëdə̂: «Nyë gbötə̂ Malê gii-ï! Tche mbö rə lâme
         käko ndə̂kə̂ sə bëte lö kə̂ chi mê! 8 Nyë kä la a-earə̂ yûkü lâme logbɛ̂, praâbalë më sə̂âbo lə̂ gûtə̂ nyê logbɛ̂-a.»Agbölö a-earə̂ kə̂ wa ngela sə̈ Ndjapä nyïndə̂ kə̂ won Lazäre9 Gbölö kpûlû ndə̂ ajuîfu djê rə̂ pä Jezü kä bhâ Betanï, kpûlû azü ê
         bhâye. Andjë êâbo bhâye ndə̂kə̂ wun kütû Jezü-a, praâbalë andjë ë ndjë
         ndə̂kə̂ wun Lazäre ndə̂ Jezü jô tchë lə̂ kuzü alême. 10 Käko agbölö a-earə̂ kə̂ wa ngela sə̈ Ndjapä nyîkrə rə̂ lə̂ gbâtə̂ andjê ndə̂kə̂
         won ndjë Lazäre, 11 bëte ajuîfu gbotə̂ kə̂ nə ngbâ andjê, ânyë kə̈ zâ su andjê sə̈ Jezü.Jezü lï atə̂ Jerûzalêmo(Mat 21.1-11; Mar 11.1-11; Luk 19.28-40)12 Lö balë pânə̈, angbängbä azü ndə̂ andjë nə̂ ndə̂ kpülü ndə̂ Pâke djê rə̂
         pä Jezü ânə atə̂Jerûzalêmo; 13 andjë kʉ̂ akôlo-kâdâ kə̈ zâ köbo Jezü la rə̂ ndə̂kə̂ pö ndə̂ yê. Andjë tâ
         wârə̂ päkëdə̂: «A vöga gbölö ndə̂ Ndjapä! Äwäpä Ndjapä e tchôtchô pö
         pâ akrə ndə̂ tche nə̂ la rə̈ Gbölö Gbïɛ̈, akrə nə̈ lâme wätə̂ gbïɛ̈ ndə̂ Isarayële+.» 14 Jezü gbö ngâ ɛ̈ kûndiɛ kə̈ sə̂ pâ yê batə̂ rə̂ ndə̂ a mbô rə̂ lə̂ Mbëtï Ndjapä
         päkëdə̂:15 «Gö ndə̂ Siyön, wawa mboabô mö mbô-ê!Bëte gbïɛ̈ ndə̂ zə̈ kä lakə̂ nə.Tche sə̈ pâ ngâ ɛ̈nə̈ kûndiɛ+.»16 Lə̂ kêsâ nə̈, adjisîpili ndə̂ yê djêâbo tchə̂lə̂ nə̈-a. Praâbalë sə̂nə̈ ndə̂
         a luadje sə̂ Jezü kä ndə̂, sə̂ pö ndə̂ Mbëtï Ndjapä tô rə̂ alême tə̂ pö ndə̂
         yê tê lə̂ andjê, ânyë arə nə̈ mbô tə̂ yê gundə̂sə̂ nə̈.17 Angbängbä azü ndə̂ andjë sə̂ ndrotə̂ yê, lo nə̈ ndə̂ tche ê Lazäre ndə̂kə̂
         wutu lə̂ cho kuzü ësûwu, ânyë kə̈ jô tchë lə̂ kuzü, andjë tô pö ndə̂ rə
         ndə̂ andjë wûn rə̂. 18 Azü djê pö ndə̂ akpɨ̈ngbɨ̈ rə ndə̂ Jezü mbô rə̂, bëte rə̂ kä ndə̂ angbängbä azü zâ köbo Jezü. 19 Käko afarizïɛ̈n tô rə̂ lə̂ gbâtə̂ andjê päkëdə̂: «Nyë wûn rə̂ tchâme nə̂ pä ngâ rə ndə̂
         nyê kä mbo rə̂ wâbo-a. Azü gbɛ̂ zä tchêngbâ yê.»Angâ agerêke nyïndə̂ kə̂ wun Jezü20 Angâ agerêke kädje lə̂ gûtə̂ azü ndə̂ andjë ê ndə̂kə̂ voga Ndjapä lə̂ kpülü
         bhâ Jerûzalêmo. 21 Andjë ê kə̈ gbô Fïlîpe, tche wätə̂ akrə gö ndə̂ Betesayidä ndə̂ âwâ lə̂
         agö ndə̂ Galilë, andjë yû tchë päkëdə̂: «Gbölö akrə, ârâ nyïndə̂ kə̂ wun
         Jezü.» 22 Fïlîpe ê kə̈ tô rə̂ sə̈ Anderë, andjë pâlatə̂ andjê kə̈ ê ndə̂kə̂ to rə̂
         sə̈ Jezü. 23 Jezü tô rə̂ ndə̂nə̈ sə̈ andjê päkëdə̂: «Dalo ndə̂kə̂ pa a lusə̂ Modô ndə̂ Akrə wûtu nə̂. 24 Ɛn-ɛn, tə̂ lëge nə̈ më tö rə̂ sə̈ nyê: Âdə ngâ ndjî rəgʉ balë âte lə̂ cho
         ânyë kə̈ tchûâbô tchû-ê, ârə̂ âwa la kütû yê. Âdə ndjî rəgʉ lâme âtchu,
         ârə̂ âkä le alêlê nə̈ tə̂ gbölösə̂nə̈. 25 Akrə ndə̂ tche nyîndə̂ tchîsûwu ndə̂ yê, âyuadje tə̂ yê. Praâbalë akrə ndə̂
         tche kôsə̂ tchîsûwu ndə̂ yê pâ cho âtə, tchê batadje rə̂ bëte tchîsûwu ndə̂ logbɛ̂ logbɛ̂. 26 Âdə ngâ akrə ânyində̂ kə̂ mbo kua ndə̂ mê, äwäpä tche za tchêngbâ mê, ndə̂kə̂
         pa sə̂ tchô ndə̂ më sə̂ tâ, tche sə ndjë tâ. Âdə ngâ akrə âmbo kua ndə̂ mê,
         Bha mê luadje sə̂ yê.»Jezü tö pö ndə̂ kuzü yê27 «Angaâtə su mê wâ nə̂ ngbɨ̂ɨ̂, mê âto rə̂ atöko: ‹Bha mê, tcha mê lə̂ arə
         ndə̂ ânə âtə!› Praâbalë kütû bëte dalo nə̈ lâme kä ndə̂ më nə̂. 28 Bha mê, amö lusə̂ rə̈ zə̈.» A djê tchə̂lə̂ ngâ gɨ̈ bhâ lafô päkëdə̂: «Më
         lûsə̂ rə̈ zə̈ nə̂, mê âkä lusə̂ nə̈ tə̂ täfo nə̈.» 29 Kpûlû azü ndə̂ andjë sə̂ tâ ânyë kə̈ djê tchə̂lə̂ gɨ̈ nə̈ lâme, andjë tô
         rə̂ päkëdə̂: «Nyïvrö kä ndə̂ âsoa.» Angânə̈ tô rə̂ päkëdə̂: «Ngâ ânje kä ndə̂ âto pö sə̈ tchë!» 30 Jezü tô rə̂ ndə̂nə̈ sə̈ andjê päkëdə̂: «Tchə̂lə̂ gɨ̈ ndə̂ âkɨ̂ lâme âkɨ̂âbo
         bëte mê-a, praâbalë äkɨ̈ bëte nyê. 31 Angaâtə kä ndə̂ a wa ngbanga ndə̂ azü tchêbêche. Angaâtə kä ndə̂ a za makündji
         ndə̂ tchêbêche âtə+ kə̂ yi tchë atə̂ sûwu. 32 Andə̂ me nə̈, âdə a âkenga la mê bhâ lafô nə̂, mê djeadje la azü gbɛ̂ pu mê.»
         33 Jezü tö pö lâme käko ndə̂kə̂ nyisə̂ köbo kuzü ndə̂ tche wâ ndə̂kə̂ tchuadje
         la rə̂.34 Kpûlû azü lâme tô rə̂ sə̈ tchë päkëdə̂: «Lə̂ Mbëtï-ndïɛ̈ ârâ wünsə̂
         nə̈ pä Krîsiti âsəadje pïï etə̂. Tchïtchï sə̂nə̈ atöko kä ndə̂ mo tô rə̂ pä a âkenga la
         Modô ndə̂ Akrə atə̂ lafô? Modô ndə̂ Akrə nə̈ də̈ tchabâ?» 35 Jezü tô rə̂ ndə̂nə̈ sə̈ andjê päkëdə̂: «Gbô ngbänga kä lə̂ gbâtə̂ nyê ndə̂
         kpîɛ̂kpîɛ̂ lö. Äwäpä nyë nə ndə̂sə̂ nə̈, ndə̂ gbô rə̂ wâ ndrotə̂ nyê lâme,
         ndə̂kə̂ pa bübü tchô troabô nyê trô-ê. Bëte akrə ndə̂ tche nə lə̂ bübü tchô,
         tche wûn-âbo sə̂ tchô ndə̂ tche e tâ-a. 36 Ndə̂ gbô ngbänga nə̈ ndə̂po ndrotə̂ nyê lâme, äwäpä nyë za su nyê sə̈ tchë
         ndə̂kə̂ pa nyë watə̂ abechë ndə̂ ngbänga.»Ajuîfu kösə̂ kə̂ za su andjê sə̈ JezüPânə̈ ndə̂ Jezü tô rə̂ sə̈ andjê käko, tche ê kə̈ zâtə̂ yê wü tə̂ andjê.
         37 Ndə̂ Jezü mbô akpɨ̈ngbɨ̈ arə tchâtchu andjê lâme käko, praâbalë andjë zâbo
         su andjê sə̈ tchë-a. 38 Käko pö ndə̂ Ezayï earə̂ ndə̂ma Ndjapä tô rə̂ alême mbô gundə̂sə̂ nə̈; tche tö rə̂ päkëdə̂:«Gbölö Gbïɛ̈, tchabâ âgamba pö ndə̂ ârâ?Gbölö Gbïɛ̈ nyïsə̂ gbôgbô ndə̂ yê sə̈ tchabâ+?»39 Andjë wâbo ndə̂kə̂ za su andjê sə̈ Jezü-a, ârə̂ kä ndə̂ Ezayï kâ tô ndjë
         rə̂ päkëdə̂:40 «Ndjapä mbö andjê tə̂ a-earə̂ föla,kə̈ gʉ̂â kə̂ wunsə̂ rə ndə̂ andjê,ndə̂kə̂ pa andjë wûn-âbo rə wûn la lala andjê-ê,ndə̂kə̂ pa andjë djeabô tchə̂lə̂ nə̈ djê lə̂ köbosə̂ kə̂ wunsə̂ rə ndə̂ andjê-ê,kə̂ djeabô tə̂ andjê djê pu tchë-ê,ânyë tche tcha andjê lə̂ tə̂kömbô ndə̂ andjê+.»41 Ezayï tö pö lâme alême bëte tche wün köbo ndə̂ Jezü wâ gbölö ânyë kə̈
         tô pö ndə̂ yê. 42 Dëkë, lə̂ gûtə̂ amakündji ndə̂ ajuîfu, angbängbä angânə̈ zä su andjê sə̈
         Jezü, praâbalë andjë nyîâbo sə̂nə̈ kraâ lə̂ la azü-a, bëte andjë mbö wawa
         afarizïɛ̈n ndə̂kə̂ pa andjë groabô andjê grô lə̂ anda kə̂ voga Ndjapä-ê. 43 Bëte andjë nyïndə̂ kə̂ lusə̂tə̂ andjê, ndə̂ âtô dəndə̂ azü kə̈ rôpâ anə̈
         ndə̂ âtô bhândə̂ Ndjapä.Pö ma Jezü kä ndə̂ âwa ngbanga44 Jezü tô rə̂ ngbôô päkëdə̂: «Âdə ngâ akrə âza su yê sə̈ mê, âdə̂âbo mëmê
         la kütû mê kä ndə̂ tche zâ su yê sə̈ mê-a. Praâbalë tche zä ndjë rə̂ sə̈
         tchanə̈ ndə̂ tche wân mê. 45 Akrə ndə̂ tche wûn mê, tche wûn ndjë tchanə̈ ndə̂ tche wân mê nə̂. 46 Më wätə̂ ngbänga, më nə̈ atə̂ bêche ndə̂kə̂ pa akrə ndə̂ tche zâ su yê sə̈
         mê, səabô sə̂ lə̂ bübü tchô-ê. 47 Âdə ngâ akrə âdje pö ndə̂ mê, ânyë kə̈ mbôâbô rə mbô gundə̂sə̂ nə̈-ê,
         âdə̂âbo mëmê kä ndə̂ âwadje ngbanga lə̂ küma yê-a. Bëte më nə̂âbo ndə̂kə̂
         wa ngbanga lə̂ küma azü tchêbêche âtə-a, praâbalë më nə̈ ndə̂kə̂ tcha andjê
         lə̂ kuzü. 48 Akrə ndə̂ tche kôsə̂ mê ânyë kə̈ mbôâbô rə mbô gundə̂sə̂ apö ndə̂ mê, tche
         kä la earə̂ kə̂ wa ngbanga ndə̂ yê tâ. Pö ndə̂ më tô rə̂ alême kä, pö nə̈
         lâme kä ndə̂ âwadje ngbanga lə̂ küma yê tə̂ lö nə̈ ndə̂ tchêbêche krʉ. 49 Bëte më tôâbo pö ndə̂ âtô bhândə̂ mê la tə̂ mê-a, Bha mê ndə̂ tche wân
         mê kä ndə̂ âzâma sə̈ mê ndə̂kə̂ to pö ndə̂ më wâ ndə̂kə̂ to rə̂, la apö ndə̂
         më wâ ndə̂kə̂ nyisə̂ nə̈. 50 Më wûnsə̂ nə̈ nə̂ pä kə̂ zama ndə̂ yê zä tchîsûwu ndə̂ logbɛ̂ logbɛ̂. Käko
         pö ndə̂ mê to rə̂, më tö rə̂ ndjë tiî batə̂ rə̂ ndə̂ Bha mê tô rə̂ sə̈ mê.»
         
            
               	Nyë dɨ̈ 6.7.

               	Nyë dɨ̈ Aps 118.25-26.

               	Nyë dɨ̈ Zak 9.9.

               	Gbïɛ̈ ndə̂ tchêbêche âtə də̈ Jâbolo.

               	Nyë dɨ̈ Eza 53.1, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Eza 6.9-10, ndə̂ âwâ lə̂ bəndɨ Mbëtï Ndjapä la ma gerêke.

Jezü djütu da adjisîpili ndə̂ yê131 Lö balë ndə̂kə̂ pa a mbo kpülü ndə̂ Pâke, Jezü wûnsə̂ nə̈ pä dalo ndə̂ yê wûtu nə̂ ndə̂kə̂ pa tche gbotə̂ tchêbêche
         âtə, kə̂ ka pu Bha nə̈. Jezü lâme ndə̂ tche nyîndə̂ azü ndə̂ yê logbɛ̂ pâ cho
         âtə, tche ânyində̂ andjê käko ndjoa ëtə̂ manə̈. 2 Jezü la adjisîpili ndə̂ yê sə̂ lakə̂ zɨ kɨ̈zɨ̂ ndə̂ tchêndə̂gölo. Dëkë Jâbolo zâ rə̂ nə̂ tə̂ su Jüdâse, modô ndə̂ Chemön Ïsïkärïyôte, ndə̂kə̂ pa tche
         yosə̂ Jezü. 3 Jezü wünsə̂ nə̈ pä Bha nə̈ gbôtə̂ arə nə̂ gbɛ̂ ëtchânə̂ yê, kə̈ wûn ndjë
         sə̂nə̈ pä tche tö alême bhândə̂ Ndjapä, tchê kä doadje ndjë tə̂ yê pu Ndjapä.
         4 Jezü âlafô tə̂ ma kɨ̈zɨ̂ nə̈, kə̈ zû krʉ lə̂ba ndə̂ yê, kə̂ zâ ngâ kʉ̈kʉ̂-lə̂ba
         kə̈ î tchə̂lə̂ yê la rə̂. 5 Pânə̈ tche sû ngû lə̂ gbölö chembë, kə̈ jêtə̂ kə̂ djutu da adjisîpili ndə̂ yê la rə̂, ânyë kə̈ trô rə̂ la kʉ̈kʉ̂-lə̂ba ndə̂ tche î tchêpâ lə̂ba
         ndə̂ yê la rə̂ lâme. 6 Jezü wûtu ëtə̂ Chemôn-Pîêre, tche tô rə̂ sə̈ Jezü päkëdə̂: «Gbölö Gbïɛ̈,
         momö, mo nyïndə̂ kə̂ djutu da mê?» 7 Jezü tô rə̂ sə̈ tche päkëdə̂: «Rə ndə̂ mê mbo rə̂ âtə, mô wun-abô sə̂ rə lə̂nə̈
         angaâtə tee-a, praâbalë mô djeadje tchə̂lə̂ nə̈ tə̂ngâlo.» 8 Pîêre tô rə̂ ndə̂nə̈ sə̈ tchë päkëdə̂: «Âdəabô käko balë tee-a, mô djutuabô
         da mê tee-a!» Jezü tô rə̂ sə̈ tchë päkëdə̂: «Âdə mê âdjutuabô da zə̈ djûtu,
         dëkë ngâ rə balë ndə̂ âkä pâla mê la mö wabô tee-a.» 9 Chemôn-Pîêre tô rə̂ sə̈ tchë päkëdə̂: «Gbölö Gbïɛ̈, ârə̂ âdə käko, amö
         djutuabô kütû da mê djûtu-î, praâbalë amö djutu ndjë akönô mê la küma
         mê!» 10 Jezü tô rə̂ sə̈ tchë päkëdə̂: «Akrə ndə̂ tche djûtu kʉ̂tê yê nə̂, tche kä
         wâbo ndə̂kə̂ djutu kʉ̂tê yê-a, praâbalë tche wä kütû ndə̂kə̂ djutu da yê,
         bëte tche grô nə̈ gbɛ̂. Dëkë kʉ̂tê nyê grô nə̂, praâbalë âdə̂âbo nyënyê
         gbɛ̂-a.» 11 Bëte Jezü wûnsə̂ akrə ndə̂ tche wâ ndə̂kə̂ yosə̂ yê nə̂, bëte rə̂ kä tche tô
         rə̂ päkëdə̂: «Âdə̂âbô nyënyê gbɛ̂ kä ndə̂ kʉ̂tê nyê grô lâme-a.»12 Pânə̈ ndə̂ Jezü djûtu da andjê gbɛ̂ âkâ, tche kâ yû lə̂ba ndə̂ yê ëngbânə̈,
         ânyë kə̈ kâ atə̂ ma kɨ̈zɨ̂ nə̈. Tche tô rə̂ sə̈ andjê päkëdə̂: «Nyë wûnsə̂
         dju rə ndə̂ më mbô rə̂ tə̂ nyê âtə nə̂? 13 Nyë ë mê pä ‹Earə̂ kə̂ nyisə̂ rə› la ‹Gbölö Gbïɛ̈›, nyë tö rə̂ la köbo nə̈,
         bëte mëmê kä tə̂ lëge nə̈. 14 Âdə mëmê ndə̂ më wâtə̂ Gbölö Gbïɛ̈ la Earə̂ kə̂ nyisə̂ rə âdjutu da nyê,
         nyënyê ndjë gbɛ̂ äwäpä nyë djutu da nyê lə̂ gbâtə̂ nyê la angâ nyê. 15 Më nyïsə̂ nə̈ sə̈ nyê käko, ndə̂kə̂ pa nyë mbo ndjë rə̂ käko, batə̂ rə̂ ndə̂
         më mbô rə̂ tə̂ nyê. 16 Ɛn-ɛn, tə̂ lëge nə̈ më tö rə̂ sə̈ nyê, earə̂ kua wâbo gbölö kə̈ rô gbölö
         akrə ndə̂ yê-a, âdəndjë badjângele wâbo gbölö kə̈ rô akrə ndə̂ tche wân tchë-a. 17 Nyë kä la mômô, âdə nyê âwunsə̂ arə lâme, ânyë kə̈ mbô rə gundə̂sə̂ nə̈.
         18 Mê tôâbo pö âtə bëte nyënyê gbɛ̂-a. Më wünsə̂ andjanə̈ ndə̂ më dɨ̂ andjê.
         Praâbalë äwäpä pö lə̂ Mbëtï Ndjapä mbo tə̂ lëge nə̈ ndə̂ âtô rə̂ päkëdə̂:
         ‹Akrə ndə̂ ârâ la tchë zɨ̂ rə balë, tche wätə̂ earə̂ kə̂ kosə̂ mê+.› 19 Më tö rə̂ sə̂ nyê angaâtə, dokʉ̈tchê ânyë rə nə̈ wutu ndə̂kə̂ pa âdə rə lâme
         âsə̈ wutu, nyê gamba rə̂ pä ‹Më kä tâ›. 20 Ɛn-ɛn, tə̂ lëge nə̈ më tö rə̂ sə̈ nyê, akrə ndə̂ tche zâ ngâ akrə ndə̂ më wân
         tchë bhândə̂ yê, dëkë mëmê kä tche zâ mê la tə̂ mê bhândə̂ yê. Akrə ndə̂
         tche zâ mê bhândə̂ yê, tche zâ akrə ndə̂ tche wân mê bhândə̂ yê nə̂.»Jezü tö rə̂ pä Jüdâse yoadje sə̂ anyê21 Pâ pö lâme, su yê wâ ngbɨ̂ɨ̂, tche tô rə̂ kraâ päkëdə̂: «Ɛn-ɛn, tə̂ lëge
         nə̈ më tö rə̂ sə̈ nyê, ngânə̈ balë lə̂ gûtə̂ nyê yoadje sə̂ mê.» 22 Adjisîpili sə̂ lakə̂ wun angâ andjê, kə̈ sə̂ lakə̂ yutə̂ andjê lə̂ gbâtə̂ andjê
         ndə̂kə̂ wunsə̂ akrə ndə̂ tche tô pö ndə̂ yê lâme. 23 Ngâ djisîpili lə̂ gûtə̂ andjê ndə̂ Jezü nyîndə̂ yê tə̂ gbölösə̂nə̈ sə̂ ndrotə̂
         Jezü. 24 Chemôn-Pîêre mbô könô yê sə̈ tchë ndə̂kə̂ pa tche yu Jezü pä, tchabâ kä
         ndə̂ tche tô pö ndə̂ yê lâme? 25 Djisîpili ndə̂ tche sə̂ ndrotə̂ Jezü nə̈ lâme yû tchë päkëdə̂: «Gbölö Gbïɛ̈,
         tchabâ kä?» 26 Jezü tô rə̂ sə̈ tchë päkëdə̂: «Akrə ndə̂ mê ndroadje ndöma mâpa lə̂ sâpu
         ânyë kə̂ zadje rə̂ sə̈ tchë, dëkë tchetchë kä.» Pânə̈ Jezü zâ ndöma mâpa
         ndə̂ tche ndrô rə̂ lə̂ sâpu lâme, kə̈ zâ rə̂ sə̈ Jüdâse, modô ndə̂ Chemön
         Ïsïkärïyôte. 27 Pânə̈ ndə̂ Jüdâse zâ ndöma mâpa nə̈, Satäa lî lə̂ yê. Jezü tô rə̂ sə̈ tchë päkëdə̂: «Rə ndə̂ mo nə̂ ndə̂kə̂ mbo rə̂ lâme,
         amö mbo rə̂ wândâ wändä.» 28 Ngâ akrə balë lə̂ gûtə̂ azü nə̈ ndə̂ andjë sə̂ ma kɨ̈zɨ̂ nə̈ lâme, ndə̂ tche
         djê tchə̂lə̂ pö ndə̂ Jezü tô rə̂ lâme sə̂âbo-a. 29 Batə̂ rə̂ ndə̂ Jüdâse wâtə̂ earə̂ kə̂ wun tchô pâ kədjâ-makətche ndə̂ andjê
         gbɛ̂, käko angâ adjisîpili wûntî pä Jezü wän tchë ndə̂kə̂ yo kɨ̈zɨ̂ bëte
         kpülü nə̈, âdəndjë ndə̂kə̂ pa tche kʉ ngâ rə sə̈ a-earə̂ yûkü. 30 Ndə̂ Jüdâse zâ ndöma mâpa lâme, tche wûtu gasa-ê, dëkë tchô bû nə̂.Täfo ndïɛ̈31 Ndə̂ Jüdâse rô etə̂, Jezü tô rə̂ päkëdə̂: «Angaâtə a lûsə̂ Modô ndə̂ Akrə nə̂, ânyë a lûsə̂ Ndjapä lə̂ köbosə̂ yê nə̂. 32 [Âdə a âlusə̂ Ndjapä lə̂ köbosə̂ yê,] Ndjapä luadje sə̂ Modô ndə̂ yê lə̂ yê
         la tə̂ yê angangaâtə. 33 Abechë ndə̂ mê, gbô mê kä po lə̂ gûtə̂ nyê ngbâ kpîɛ̂kpîɛ̂ lö. Nyê puadje
         mê. Pö ndə̂ më tô rə̂ sə̈ ajuîfu alême, më tö ndjë rə̂ sə̈ nyê gbɛ̂ päkëdə̂:
         ‹Sə̂ tchô ndə̂ mê e tâ, nyë wâbo ndə̂kə̂ e tâ-a.› 34 Më âza ngâ täfo ndïɛ̈ sə̈ nyê, äwäpä nyë nyïndə̂ angâ nyê lə̂ gbâtə̂
         nyê. Batə̂ rə̂ ndə̂ më nyîndə̂ nyê, äwäpä nyë nyïndə̂ angâ nyê lə̂ gbâtə̂
         nyê. 35 Âdə nyê ânyində̂ angâ nyê lə̂ gbâtə̂ nyê, käko azü gbɛ̂ wun-adje sə̂nə̈ pä
         nyë wätə̂ adjisîpili ndə̂ mê.»Jezü tö rə̂ pä Pîêre vuadje sə̂ anyê(Mat 26.31-35; Mar 14.27-31; Luk 22.31-34)36 Chemôn-Pîêre yû tchë päkëdə̂: «Gbölö Gbïɛ̈, mo âe atə̂ tchêbâ?» Jezü
         tô rə̂ ndə̂nə̈ sə̈ tchë päkëdə̂: «Sə̂ tchô ndə̂ mê e tâ, mo wâbo ndə̂kə̂ za
         tchêngbâ mê angangaâtə-a, tə̂ngâlo ânyë mô zadje tchêngbâ mê.» 37 Pîêre yû tchë päkëdə̂: «Gbölö Gbïɛ̈, bëte giamâ mo tô rə̂ pä më wâbo
         ndə̂kə̂ za tchêngbâ zə̈ angangaâtə? Më kä ësə̂ kə̂ tchu bëte mö.» 38 Jezü tô rə̂ sə̈ tchë päkëdə̂: «Mo wä ësə̂ kə̂ tchu bëte mê? Ɛn-ɛn, tə̂ lëge
         nə̈ më tö rə̂ sə̈ mö, dokʉ̈tchê ndə̂kə̂ pa kö ngötö kɨ, mô vuadje sə̂ mê
         sûsunə̈ vötaâ.»

Jezü wätə̂ köbo ndə̂ âe atə̂ndə̂ Bha141 Jezü tö rə̂ päkëdə̂: «Su nyê djïngɨliabô djîngɨli-î! Nyë zä su nyê sə̈
         Ndjapä, kə̂ za ndjë su nyê sə̈ mê. 2 Bhâ tchâalê ndə̂ Bha mê, sə̂ tchô ngbä tə̂ gbölösə̂nə̈. Ârə̂ âdəabô də̂
         käko, dëkë mê toabô rə̂ sə̈ nyê alême pä mê eadje ndə̂kə̂ nyikrə ngâ tchô
         bëte nyê tee-a. 3 Âdə më âe kə̂ nyikrə tchô bëte nyê, mê kadje ngbâ mê ndə̂kə̂ kʉ nyê potə̂
         mê, ânyë sə̂ tchô ndə̂ mê sə tâ, nyënyê ndjë gbɛ̂, nyê sə ndjë tâ. 4 Sə̂ tchô ndə̂ mê e tâ âtə, nyë wûnsə̂ köbo nə̈ nə̂.» 5 Tomä tô rə̂ sə̈ tchë päkëdə̂: «Gbölö Gbïɛ̈, ârâ wûn-âbo sə̂ tchô ndə̂
         mo e atə̂ tâ lâme-a. Ârâ âwunsə̂ köbo nə̈ tchïtchïnə̈ atöko?» 6 Jezü tô rə̂ sə̈ tchë päkëdə̂: «Më wätə̂ köbo nə̈ la lëge pö la tchîsûwu.
         Ngâ akrə balë wâbo ndə̂kə̂ e pu Bha mê lə̂ ngâ köbo ngbî-a, kütû lə̂ köbosə̂
         mê. 7 Âdə nyê âwunsə̂ mê, nyê wun-adje ndjë sə̈ Bha mê. Ätö tə̂ tchô angêta,
         nyë wûnsə̂ yê nə̂, kə̈ wûn ndjë tchë nə̂.»8 Fïlîpe tô rə̂ sə̈ tchë päkëdə̂: «Gbölö Gbïɛ̈, amö nyisə̂ Bha sə̈ ârâ ânyë
         tə̂ ârâ kra.» 9 Jezü tô rə̂ sə̈ tchë päkëdə̂: «Fïlîpe, ndə̂ mê gû lə̂ gûtə̂ nyê nə̂, mo
         wûn-âbo sə̂ mê dämba? Akrə ndə̂ tche wûn mê, dëkë tche wûn Bha mê nə̂. Bëte
         giamâ mo yû mê päkëdə̂: ‹Amö nyisə̂ Bha sə̈ ârâ›? 10 Mo gâmbabô rə̂ dämba pä më kä balë la Bha mê, ânyë Bha mê kä ndjë balë
         la mê? Apö ndə̂ mê to rə̂ sə̈ nyê tôâbo bhândə̂ mê la tə̂ mê-a. Bha ndə̂
         tche wâ balë la mê kä ndə̂ âmbo kua ndə̂ yê la tə̂ yê. 11 Äwäpä nyë gämba pö ndə̂ më tô rə̂ päkëdə̂: Më kä balë la Bha mê, ânyë
         Bha mê kä ndjë balë la mê. Âdə nyë âgambabô rə̂ gâmba, praâbalë äwäpä
         nyë gamba rə̂ lə̂ köbosə̂ akua ndə̂ më mbô rə̂. 12 Ɛn-ɛn, tə̂ lëge nə̈ më tö rə̂ sə̈ nyê: Akrə ndə̂ tche zâ su yê sə̈ mê, tchê
         mboadje arə ndə̂ më mbô rə̂ lâme. Tchê âkä mbo rə̂ âro anə̈ âtə, bëte mê
         âgûgü atə̂ ndrotə̂ Bha mê. 13 Rə gbɛ̂ ndə̂ nyê yuadje kû nə̈ la rə̈ mê, mê mboadje rə̂ ndə̂kə̂ pa azü lusə̂
         Bha mê lə̂ köbosə̂ Modô nə̈. 14 Âdə nyê âyukû ngâ rə la rə̈ mê, mê mboadje rə̂.»Jezü tö pö ndə̂kə̂ wan Kpɨ̂ki Yingö15 «Âdə nyê ânyində̂ mê, kə̂ batadje andïɛ̈ ndə̂ mê. 16 Mê yuadje Bha mê ndə̂kə̂ pa tche za ngâ akrə ngbî, tche za könô sə̈ nyê ânyë
         kə̂ sə ndrotə̂ nyê pïï etə̂. 17 Tche wätə̂ Yingö ndə̂ tche to lëge pö, ânyë azü tchêbêche wâbo ndə̂kə̂ gamba pö ndə̂ yê-a,
         bëte andjë wûn-âbo tchë-a, ânyë kə̈ wûn-âbo sə̂ yê-a. Praâbalë nyënyê
         ndə̂ nye nə̈, nyë wûnsə̂ yê nə̂, bëte tche kä ndrotə̂ nyê ânyë tche kä lə̂
         nyê. 18 Mê gboabô tə̂ nyê tə̂ awüntə̂wün tee-a, mê kadje pu nyê. 19 Lə̂ kpîɛ̂kpîɛ̂ lö, azü tchêbêche kä wun-abô mê tee-a. Praâbalë andə̂ nye
         nə̈, nyê wun-adje mê. Bëte më kä la tchîsûwu, nyënyê ndjë gbɛ̂, nyê wadje
         la tchîsûwu. 20 Âdə lo nə̈ âwutu nə̂, nyê wun-adje sə̂nə̈ pä mëmê la Bha mê, ârâ wä balë
         ânyë nyë wâ balë la mê, ânyë më wâ ndjë balë la nyê. 21 Akrə ndə̂ tche nyîndə̂ mê, tche də̈ akrə ndə̂ tchê bata andïɛ̈ ndə̂ mê, ânyë
         kə̂ mbo rə gundə̂sə̂ nə̈. Bha mê nyiadje ndə̂ akrə ndə̂ tche nyîndə̂ mê. Mëmê
         ndjë gbɛ̂ mê nyiadje ndə̂ yê, kə̂ madje tə̂ mê sə̈ tchë.»22 Jüdâse, ndə̂ tche wâ ngbî tə̂ Ïsïkärïyôte, tô rə̂ sə̈ tchë päkëdə̂: «Gbölö
         Gbïɛ̈, bëte giamâ mo nyîndə̂ nə̈ pä kütû ârâ kä ndə̂ mo matə̂ zə̈ sə̈ ârâ,
         ânyë kə̈ mâbô tə̂ zə̈ mâ sə̈ azü tchêbêche-ê?» 23 Jezü tô rə̂ sə̈ tchë päkëdə̂: «Âdə ngâ akrə ânyində̂ mê, tchê mboadje rə
         gundə̂sə̂ pö ndə̂ mê. Bha mê ndjë gbɛ̂ nyiadje ndə̂ yê, mëmê la Bha mê, ârâ
         eadje ndə̂kə̂ sə bhândə̂ yê. 24 Akrə ndə̂ tche nyîâbô nyîndə̂ mê, tchê mboabô rə gundə̂sə̂ pö ndə̂ mê tee-a.
         Pö ndə̂ nyë djê rə̂ âtə, âtôâbo bhândə̂ mê-a, ätö bhândə̂ Bha mê ndə̂
         tche wân mê. 25 Më tô pö âtə sə̂ nyê alême nə̂, ndə̂ gbô mê sə̂ ndrotə̂ nyê. 26 Praâbalë earə̂ kə̂ za könô sə̈ nyê, ndə̂ tche də̂ Kpɨ̂ki Yingö ndə̂ Bha wan-adje tchë la rə̈ mê, tchê nyiadje sə̂ arə gbɛ̂ sə̈ nyê, ânyë kə̂
         mboadje rə̂ pä arə gbɛ̂ ndə̂ më nyîsə̂ nə̈ alême sə̈ nyê sə̂nə̈ te lə̂ nyê.27 «Më gbötə̂ zɨtɨ su sə̈ nyê, zɨtɨ su ndə̂ më wâ la rə̂ kä ndə̂ më zâ rə̂ sə̈
         nyê. Më zâbo rə̂ sə̈ nyê batə̂ rə̂ ndə̂ tchêbêche za rə̂ sə̈ nyê-a. Âwâbo
         pä tchə̂lə̂ küma nyê djingɨli-a, ânyë su nyê wäbô ndjë wâ la wawa-ê. 28 Nyë djê rə̂ ndə̂ më tô rə̂ alême nə̂ päkëdə̂: ‹Mê âgu, praâbalë mê kadje
         pu nyê.› Âdə nyê ânyində̂ mê alême, nyê wadje la mômô tə̂ pö ndə̂nə̈ ndə̂
         mê gû atə̂ndə̂ Bha mê, bëte Bha mê wä gbölö kə̈ rô mê. 29 Më nyïndə̂ kə̂ to pö ndə̂ arə lâme sə̈ nyê angaâtə, dokʉ̈tchê ânyë arə nə̈
         wutu, ndə̂kə̂ pa âdə rə nə̈ âsə̈ wutu, nyê gamba rə̂ la pö nə̈. 30 Mê kä toabô pö tə̂ gbölösə̂nə̈ sə̈ nyê tee-a, bëte makündji ndə̂ tchêbêche
         âtə kä lə̂ köbo. Tche wâbo la gbôgbô balë pâ mê-a, 31 praâbalë më mbö arə gundə̂sə̂ kə̂ zama ndə̂ Bha mê, ndə̂kə̂ pa azü tchêbêche
         wunsə̂ nə̈ pä më nyïndə̂ Bha. Nyë älafô, azə̈ gbô tchâtə-ê!»

Jezü wätə̂ lëge da yö vînye151 «Më wätə̂ lëge da yö vînye, Bha mê wätə̂ earə̂ kə̂ wun tchô pâ vînye nə̈. 2 Amatö yö gbɛ̂ ndə̂ âwâ ëtə̂ mê, ânyë kə̈ lêâbô lê-ê, tche âku rə̂ fiî.
         Praâbalë amatö yö gbɛ̂ ndə̂ âlê, tche âsro atäpânə̈ ndə̂ âwûtu tə̂ kʉ̂tê
         nə̈ ndə̂kə̂ pa äka lê tə̂ gbölösə̂nə̈. 3 Pö ndə̂ më tô rə̂ sə̈ nyê, âmbô nyê, nyë grô nə̂ gbɛ̂. 4 Nyë sə̈ balë la mê ânyë mê səadje balë la nyê. Ngâ matö yö wâbo ndə̂kə̂
         le la tə̂ yê, ndə̂ tche wâbô wâ ëtə̂ da yö nə̈-a. Andə̂ nye nə̈, ârə̂ âwa
         ndjë käko-ë, âdə nyê âsəabô sə̂ balë la mê, nyê leabô lêlê nə̈ balë
         tee-a. 5 Më wätə̂ da yö vînye, nyë wätə̂ amatö nə̈. Akrə ndə̂ tche wâ balë la mê,
         ânyë më wâ balë la tchë, tchê leadje alêlê nə̈ tə̂ gbölösə̂nə̈, bëte âdə
         nyë âsə tə̂ mê bhâchï, nyê mboabô ngâ rə balë tee-a. 6 Âdə ngâ akrə ndə̂ tche wâbô wâ balë la mê, a âyi tchë fiî batə̂ matö nə̈
         ndə̂ a kû rə̂ ânyë âhrô. Agbâkü matö nə̈ ndə̂ âhrô lâme, a âpala rə̂,
         kə̂ yi rə̂ bhâlə̂ wo ânyë âju. 7 Âdə nyë âwa balë la mê, ânyë apö ndə̂ mê wâ lə̂ nyê, nyë âyukû arə gbɛ̂
         ndə̂ nyë nyîndə̂ nə̈, nyê gboadje rə̂. 8 Âdə nyê âle lêlê nə̈ tə̂ gbölösə̂nə̈, ânyë kə̈ nyîsə̂ nə̈ pä nyë wätə̂
         alëge adjisîpili ndə̂ mê, a luadje sə̂ Bha mê lə̂ köbosə̂ nə̈. 9 Batə̂ rə̂ ndə̂ Bha nyîndə̂ mê logbɛ̂, mëmê ndjë gbɛ̂ më nyïndə̂ nyê. Äwäpä
         nyë sə kpô lə̂kə̂ nyində̂ ngâ, ndə̂ më nyîndə̂ nyê la rə̂ lâme. 10 Âdə nyê âbata andïɛ̈ ndə̂ mê, nyê səadje kpô lə̂kə̂ nyində̂ ngâ ndə̂ më nyîndə̂
         nyê la rə̂ lâme. Batə̂ rə̂ ndə̂ më bâta andïɛ̈ ndə̂ Bha mê ânyë kə̈ sə̂ kpô
         lə̂kə̂ nyində̂ ngâ ndə̂ tche nyîndə̂ nyê la rə̂ lâme.11 «Më tö pö lâme sə̈ nyê ndə̂kə̂ pa mômô ndə̂ mê wa lə̂ nyê, käko ânyë mômô
         ndə̂ nyê nə̈ sɨ̂adje sɨ̈ lə̂ arə gbɛ̂. 12 Ndïɛ̈ ndə̂ mê wä kâkë: Nyë nyïndə̂ tə̂ nyê lə̂ gbâtə̂ nyê la angâ nyê,
         batə̂ më nyîndə̂ nyê. 13 Âdə ngâ akrə âza tchîsûwu ndə̂ yê la kuzü bëte araagü nə̈, ndə̂kə̂ nyisə̂
         kə̂ nyində̂ ngâ ndə̂ yê, kə̂ nyində̂ ngânə̈ lâme wä gbölö kə̈ rô adɨ̂ nə̈
         gbɛ̂. 14 Âdə nyê âmbo rə gundə̂sə̂ kə̂ zama ndə̂ mê, nyë wätə̂ araagü mê. 15 Mê kä eabô nyê tə̂ a-earə̂ kua tee-a, bëte earə̂ kua wûn-âbo sə̂ rə ndə̂ gbölö
         akrə ndə̂ yê mbo rə̂-a. Mê âe nyê tə̂ araagü mê, bëte më nyîsə̂ arə gbɛ̂
         ndə̂ më djê rə̂ dəndə̂ Bha mê sə̈ nyê nə̂. 16 Âdə̂âbo nyënyê kä ndə̂ âê mê-a, praâbalë mëmê kä ndə̂ adɨ̂ nyê, më
         zäma sə̈ nyê ndə̂kə̂ pa nyë e, kə̂ le lêlê nə̈, lêlê nə̈ ndə̂ âwa logbɛ̂.
         Käko Bha mê âkʉadje arə gbɛ̂ sə̈ nyê ndə̂ nyë yûkû nə̈ la rə̈ mê. 17 Käko rə ndə̂ më zâma sə̈ nyê tâ wä ndə̂kə̂ nyində̂ angâ nyê lə̂ gbâtə̂ nyê.»Azü tchêbêche kösə̂ Jezü la adjisîpili ndə̂ yê18 «Âdə azü tchêbêche âtə âkosə̂ nyê, äwäpä nyë wunsə̂ nə̈ pä andjë kösə̂
         mê dokʉ̈tchê tə̂ nyê. 19 Âdə nyê âwa alême tə̂ azü tchêbêche âtə, tchêbêche nə̈ nyiadje ndə̂ nyê,
         bëte nyë wätə̂ andjandə̂ ye nə̈. Praâbalë nyë kä wâbo tə̂ azü ndə̂ yê-a,
         bëte më dɨ̈ nyê lə̂ gûtə̂ azü tchêbêche. Bëte rə̂ kä ndə̂ azü tchêbêche
         kôsə̂ nyê. 20 Nyë rɨ̈ tchə̂lə̂ nyê tə̂ pö ndə̂ më tô rə̂ päkëdə̂: ‹Earə̂ kua wâbo gbölö
         kə̈ rô gbölö akrə ndə̂ yê-a.› Âdə azü tchêbêche âmbo mê la yûkü, andjê
         mboadje ndjë nyê la yûkü. Âdə andjê âbata pö ndə̂ mê, andjê batadje ndjë
         pö ndə̂ nyê. 21 Praâbalë andjê mboadje arə lâme gbɛ̂ tə̂ nyê tə̂ pö ndə̂ rə̈ mê, bëte andjë
         wûn-âbo sə̂ tchanə̈ ndə̂ tche wân mê-a. 22 Âdə mê ânəabô alême nə̂-ê, ânyë kə̈ tôâbô pö alême tô sə̈ andjê-ê,
         ngbongbo rə wabô lə̂ küma andjê tee-a. Praâbalë angaâtə, andjë kâ wâbo la
         ngâ pö ndə̂kə̂ to rə̂ bëte ngbongbo rə ndə̂ andjê-a. 23 Akrə ndə̂ tche kôsə̂ mê, tche kö ndjë sə̂ Bha mê. 24 Âdə mê âmboabô arə alême mbô lə̂ gûtə̂ andjê, ndə̂ ngâ akrə ngbî mbôâbô
         rə̂ mbô-ê, andjê wabô la ngbongbo rə lə̂ küma andjê tee-a. Angaâtə, andjë
         wûn arə ndə̂ më mbô rə̂ nə̂, praâbalë gbô andjê kä lakə̂ kosə̂ mê ndjë la
         Bha mê. 25 Praâbalë rə lâme wütu ndə̂kə̂ pa apö ndə̂ a mbô rə̂ lə̂ Mbëtï-ndïɛ̈ ndə̂
         andjê, mbo gundə̂sə̂ nə̈. Pö nə̈ wä päkëdə̂: ‹Andjë kösə̂ mê ämbämbänə̈+.›26 «Tchanə̈ ndə̂ tche wâ ndə̂kə̂ za könô sə̈ nyê lâme, tchê nəadje. Tche də̈ Yingö ndə̂ tche to lëge pö ndə̂ tche tô bhândə̂ Bha mê ânyë kə̈ nə̂. Mê wan-adje
         tchë la rə̈ Bha mê sə̈ nyê, ânyë tchetchë kä ndə̂ âtoadje pö pâ mê sə̈
         azü. 27 Nyënyê ndjë gbɛ̂, nyê toadje pö ndə̂ nyë wûnsə̂ nə̈ pâ mê, bëte sə̂nə̈ ndə̂
         më jêtə̂ kua ndə̂ mê alême, nyë kä tâ.»
         
            
               	Nyë dɨ̈ Aps 35.19; 69.5.

            

         
      

   
      
         16
161 «Më tö apö lâme gbɛ̂ sə̈ nyê ndə̂kə̂ pa su nyê ndə̂ nyë zâ rə̂ sə̈ Ndjapä
         lâme, köbo nə̈ yuabô yû-î. 2 Bëte andjê groadje nyê lə̂ anda kə̂ voga Ndjapä. Pânə̈ lo nə̈ wutuadje ndə̂ andjanə̈
         ndə̂ andjë won nyê toadje rə̂ bhâtə̂ su andjê pä, kua ndə̂ Ndjapä kä ndə̂ anyë
         mbô rə̂ lâme. 3 Andjë mbö tâ käko bëte andjë wûn-âbo sə̂ Bha mê âdəndjë mëmê-a. 4 Praâbalë më tö pö lâme sə̈ nyê ndə̂kə̂ pa, âdə lo nə̈ âsə̈ wutu, sə̂nə̈ te
         lə̂ nyê pä më tô pö lâme sə̈ nyê alême nə̂.»Kua ndə̂ Kpɨ̂ki Yingö mbo rə̂«Më tôâbo pö lâme sə̈ nyê dokʉ̈tchê nə̂-a, bëte më alême kä ndrotə̂ nyê.
         5 Angaâtə, mê âka pu tchanə̈ ndə̂ tche wân mê, ânyë ngâ akrə balë lə̂ gûtə̂
         nyê yuabô mê yû päkëdə̂: ‹Mo âe atə̂ tchêbâ?› 6 Praâbalë nyonyo sɨ̂sɨ̈ tə̂ su nyê bëte pö ndə̂ më tô rə̂ sə̈ nyê käko lâme.
         7 Dëkë më tö lëge pö sə̈ nyê päkëdə̂: Ädäka ndə̂kə̂ pa më ka etə̂. Bëte
         âdə mê âkabô kâ etə̂, earə̂ kə̂ za könô sə̈ nyê nəabô pu nyê tee-a. Praâbalë
         âdə mê âka etə̂, kə̂ wan-adje tchë sə̈ nyê. 8 Âdə tche ânə, kə̂ mboadje rə̂ ndə̂kə̂ pa azü tchêbêche âtə wunsə̂ ngbongbo rə
         ndə̂ andjê, kə̂ wunsə̂ kə̂ mbo djîrə̂ rə lakə̂ wa ngbanga ndə̂ Ndjapä. 9 Âdə andə̂ pö ndə̂ ngbongbo rə, tchê nyiadje sə̂nə̈ päkëdə̂: Andjë bölotə̂ andjê,
         bëte andjë zâbo su andjê sə̈ mê-a. 10 Âdə andə̂ pö ndə̂kə̂ mbo djîrə̂ rə, tchê nyiadje sə̂nə̈ päkëdə̂: Më âgu atə̂ndə̂
         Bha mê, ânyë nyê kä wun bata mê tee-a+. 11 Âdə andə̂ pö ndə̂kə̂ wa ngbanga, tchê nyiadje sə̂nə̈ päkëdə̂: A wâ ngbanga lə̂
         küma makündji ndə̂ tchêbêche âtə nə̂.12 «Më kä la pö tə̂ gbölösə̂nə̈ ndə̂kə̂ to rə̂ sə̈ nyê, praâbalë nyë wâbo ndə̂kə̂
         rʉatə̂ su nyê tə̂ pö nə̈ angaâtə-a. 13 Âdə Yingö ndə̂ lëge pö nə̈ âwutu, tchê nyiadje sə̂ alëge pö gbɛ̂ sə̈ nyê. Bëte tchê
         nyiabô sə̂ pö ngbâ su yê tee-a, praâbalë tche ânyisə̂ apö gbɛ̂ ndə̂ tche djê
         rə̂, kə̂ toadje ndjë pö ndə̂ arə gbɛ̂ ndə̂ âwâ ndə̂kə̂ wutu sə̈ nyê. 14 Tchê luadje sə̂ mê, bëte tchê gboadje arə dəndə̂ mê ânyë kə̂ mu rə̂ sə̈ nyê.
         15 Arə gbɛ̂ ndə̂ Bha mê wâ la rə̂, äwä ndjë tə̂ andə̂ me nə̈, bëte rə̂ kä ndə̂
         më tô rə̂ sə̈ nyê pä, tchê gboadje arə dəndə̂ mê ânyë kə̂ mu rə̂ sə̈ nyê.»Nyonyo ndə̂ âdôtə̂ yê tə̂ mômô16 «Lə̂ kpîɛ̂kpîɛ̂ lö, nyê kä wun bata mê tee-a, pânə̈ lə̂ kpîɛ̂kpîɛ̂ lö nyê
         kä wun-adje mê.» 17 Angâ adjisîpili ndə̂ yê tô rə̂ lə̂ gbâtə̂ andjê päkëdə̂: «Pö lâme nyïndə̂ kə̂ to rə̂ atöko,
         ndə̂ tche tô rə̂ päkëdə̂: ‹Lə̂ kpîɛ̂kpîɛ̂ lö, nyê kä wun bata mê tee-a, pânə̈
         lə̂ kpîɛ̂kpîɛ̂ lö nyê kä wun-adje mê›, la anə̈ ndə̂ tche tô ndjë rə̂ päkëdə̂:
         ‹Mê âgu atə̂ndə̂ Bha.› 18 Tchâme andjë tô rə̂ päkëdə̂: ‹Lə̂ kpîɛ̂kpîɛ̂ lö›, pö lâme nyïndə̂ kə̂ to
         rə̂ atöko? Ârâ djêâbo tchə̂lə̂ pö ndə̂ tche nyîndə̂ kə̂ to rə̂ lâme-a.» 19 Jezü wûnsə̂ nə̈ pä andjë nyïndə̂ kə̂ yu tchë la ngâ pö, tche tô rə̂ sə̈ andjê
         päkëdə̂: «Nyë sə̈ lakə̂ pu dju pö ndə̂ më tô rə̂ lâme lə̂ gbâtə̂ nyê päkëdə̂:
         ‹Lə̂ kpîɛ̂kpîɛ̂ lö, nyê kä wun bata mê tee-a, pânə̈ lə̂ kpîɛ̂kpîɛ̂ lö, nyê
         kä wun-adje mê.› 20 Ɛn-ɛn, tə̂ lëge nə̈ më tö rə̂ sə̈ nyê: Nyê kɨadje ânyë kə̂ dɨadje tchə̂lə̂
         ma nyê, dëkë azü tchêbêche wadje la gbölö mômô. Nyê səadje la nyonyo, praâbalë
         nyonyo ndə̂ nyê doadje tə̂ yê tə̂ mômô. 21 Ndə̂ ngâ ɛ̈chë la güzu âsə lakə̂ zɨ bechë, tche kä la nyonyo bëte lö nyonyo
         ndə̂ yê wûtu nə̂. Praâbalë âdə tche âzɨ bechë nə̈ nə̂, sə̂ nyonyo ndə̂ yê
         lâme yu tə̂ yê, tche wa la mômô bëte bechë ndə̂ tche zɨ̂ tchë ësûwu lâme.
         22 Angaâtə, nyënyê ndjë gbɛ̂, nyë kä lə̂ nyonyo, praâbalë mê kä wun-adje nyê,
         ânyë su nyê wadje la mômô. Mômô nə̈ lâme, ngâ akrə balë ndə̂kə̂ krʉa rə̂
         tə̂ su nyê wâbo-a.23 «Tə̂ lö nə̈ lâme, nyê kä yu bata mê la ngâ pö balë tee-a. Ɛn-ɛn, tə̂ lëge
         nə̈ më tö rə̂ sə̈ nyê: Rə ndə̂ nyê yuadje kû nə̈ tchânə̂ Bha mê la rə̈ mê,
         tchê kʉadje rə̂ sə̈ nyê. 24 Ndə̂kə̂ wutu ëtə̂ tchô angêta, nyë yûâbo kû ngâ rə la rə̈ mê dämba nə̂-a.
         Nyë yukû rə, kə̂ gboadje rə̂ ânyë mômô ndə̂ nyê sɨadje sɨ̈.»Gbôgbô ndə̂ Jezü rö andə̂ tchêbêche âtə25 «Më tô apö lâme sə̈ nyê alême nə̂ lə̂ köbosə̂ andoka. Lö nə̈ tadje tâ ndə̂
         mê kä toabô pö la ndoka sə̈ nyê tee-a. Praâbalë mê âto pö ndə̂ âwûn Bha
         mê kraâ sə̈ nyê. 26 Tə̂ lo nə̈ lâme, nyê yuadje kû rə la rə̈ mê, ânyë mê toabô rə̂ sə̈ nyê pä
         mëmê kä ndə̂ âyuadje kû rə tchânə̂ Bha mê bëte nyê-a, 27 bëte Bha la tə̂ yê nyïndə̂ nyê. Tche nyïndə̂ nyê bëte rə̂ ndə̂ nyë nyîndə̂
         mê, ânyë kə̈ gâmba rə̂ pä më tö bhândə̂ Ndjapä. 28 Më tö bhândə̂ Bha mê ânyë kə̈ nə̂ atə̂ bêche. Angaâtə, mê âgbo pâ cho âtə
         ndə̂kə̂ dotə̂ mê pu Bha mê.» 29 Adjisîpili ndə̂ yê tô rə̂ sə̈ tchë päkëdə̂: «Angaâtə mo kä tôâbo pö lə̂
         köbosə̂ andoka-a, praâbalë mo tö pö kraâ. 30 Käko ârâ wünsə̂ nə̈ pä mo wünsə̂ arə gbɛ̂, ânyë âkʉ̂ bata sə̂nə̈ pä ngâ
         akrə kä yû mö la ngâ pö-a, bëte rə̂ kä ânyë ârâ gâmba rə̂ pä mo tö bhândə̂
         Ndjapä.» 31 Jezü tô rə̂ sə̈ andjê päkëdə̂: «Nyë gämba rə̂ kütû angangaâtə? 32 Dalo nə̈ wutuadje, âwûtu nə̂ ndə̂kə̂ pa nyë wrʉrʉ tchə̂lə̂ tə̂ nyê, akrə balë
         balë lə̂ köbo ndə̂ yê. Nyê gboadje tə̂ mê la kütû mê. Praâbalë më sə̂âbo
         la kütû mê-a, bëte Bha mê kä ndrotə̂ mê. 33 Më tö pö lâme gbɛ̂ sə̈ nyê ndə̂kə̂ pa nyë wa la zɨtɨ su lə̂ köbosə̂ nə̈ ndə̂
         nyë wâ balë la mê. Nyê wun-adje yûkü pâ cho âtə, praâbalë äwäpä nyë
         gbo gbôgbô tə̂ su nyê! Më rô tchêbêche âtə la gbôgbô nə̂!»
         
            
               	Yɛ̈yɛ̈ da 10 lâme nyï ndjë ndə̂kə̂ to rə̂ kâkë: Lə̂ köbosə̂ kə̂ jo ndə̂ Jezü
                     lə̂ kuzü lakə̂ kenga ndə̂ yê atə̂ lafô, Bha nyîsə̂ nə̈ pä Jezü wä djîrə̂,
                     kə̈ gâmba rə̂ pä tche wätə̂ lëge nə̈ Modô ndə̂ Ndjapä, ânyë ngbanga ndə̂ a
                     wâ rə̂ lə̂ küma yê lâme wâbo djîrə̂-a. Nyë wün Abdj 2.22-24,32-33,36.

            

         
      

   
      
         17
Jezü tö pö sə̈ Ndjapä bëte adjisîpili ndə̂ yê171 Pânə̈ ndə̂ tche tô pö lâme, Jezü kênga la yê atə̂ lafô kə̈ tô rə̂ päkëdə̂:
         «Bha mê, dalo nə̈ wûtu nə̂. Amö lusə̂ Modô ndə̂ zə̈, ânyë Modô ndə̂ zə̈ lusə̂
         zə̈. 2 Mo zä gbôgbô sə̈ tchë pâ azü tchêbêche gbɛ̂, ndə̂kə̂ pa tche za tchîsûwu ndə̂ logbɛ̂ logbɛ̂ sə̈ azü ndə̂ mo kʉ̂ andjê sə̈ tchë. 3 Dëkë tchîsûwu ndə̂ logbɛ̂ logbɛ̂ nə̈ wä ndə̂kə̂ pa azü wunsə̂ zə̈, momö ndə̂
         mo wâtə̂ lëge Ndjapä balë, ndjë la Jezü Krîsiti tchanə̈ ndə̂ mo wân tchë. 4 Më lûsə̂ zə̈ pâ cho âtə nə̂, ânyë kua ndə̂ mo zâ rə̂ sə̈ mê ndə̂kə̂ mbo rə̂
         lâme, më kâ rə̂ nə̂ gbɛ̂. 5 Angaâtə, Bha mê, amö lusə̂ mê bhâ ndrotə̂ zə̈, batə̂ golowäre ndə̂ më wâ la rə̂ alême bhâ ndrotə̂ zə̈, dokʉ̈tchê ndə̂kə̂ pa a mbo tchîsûwu.
         6 Azü ndə̂ mo gbɨ̂tɨ andjê lə̂ azü pâ cho âtə ânyë kə̈ kʉ̂ andjê sə̈ mê lâme,
         më nyîsə̂ zə̈ sə̈ andjê nə̂. Andjë wä alême tə̂ andjandə̂ zə nə̈, ânyë mo
         kʉ̂ andjê sə̈ mê. Andjë bâta apö ndə̂ zə̈ nə̂. 7 Angaâtə andjë wûnsə̂ nə̈ nə̂ pä arə gbɛ̂ ndə̂ mo kʉ̂ rə̂ sə̈ mê tö bhândə̂
         zə̈. 8 Bëte apö gbɛ̂ ndə̂ mo kʉ̂ rə̂ sə̈ mê lâme, më kʉ̂ rə̂ sə̈ andjê nə̂, andjë
         gbô rə̂ nə̂. Andjë wûnsə̂ nə̈ tə̂ lëge nə̈ nə̂ pä më tö bhândə̂ zə̈, ânyë
         andjë gâmba rə̂ nə̂ pä momö kä ndə̂ âwân mê.9 «Më tö pö sə̈ mö bëte andjê. Më tôâbo pö sə̈ mö bëte azü ndə̂ tchêbêche
         âtə-a, praâbalë bëte andjanə̈ ndə̂ mo kʉ̂ andjê sə̈ mê, bëte andjë wätə̂
         andjandə̂ zə nə̈. 10 Arə ndə̂ mê gbɛ̂ wätə̂ andə̂ zə nə̈, ânyë arə ndə̂ zə̈ gbɛ̂ wä ndjë tə̂ andə̂
         me nə̈. Käko a luadje sə̂ mê lə̂ köbosə̂ nə̈ ndə̂ ârâ wâ balë la andjê. 11 Më kä sə̂âbo bêche âtə-a, bëte mê âgu atə̂ndə̂ zə̈, praâbalë andə̂ andjë
         nə̈, gbô andjê kä bêche âtə. Bha mê ndə̂ mo dâka gbɛ̂, amö bata andjê lə̂
         köbosə̂ gbôgbô ndə̂ rə̈ zə̈ ndə̂ mo zâ rə̂ sə̈ mê lâme, ndə̂kə̂ pa andjë wa
         balë batə̂ rə̂ ndə̂ më wâ balë la mö. 12 Sə̂nə̈ ndə̂ gbô mê ndə̂po lə̂ gbâtə̂ andjê, më bäta andjê lə̂ köbosə̂ gbôgbô
         ndə̂ rə̈ zə̈ ndə̂ mo zâ rə̂ sə̈ mê. Më bâta andjê ânyë ngânə̈ balë lə̂ gûtə̂
         andjê yûâbo yû-î. Praâbalë kütû tchanə̈ ndə̂ tche wâ ndə̂kə̂ yu kä ndə̂
         âyû, ânyë pö ndə̂ Mbëtï Ndjapä tô rə̂ mbô gundə̂sə̂ nə̈+. 13 Angaâtə, mê âgu atə̂ndə̂ zə̈. Më tö pö lâme sə̂nə̈ ndə̂ gbô mê ndə̂po bêche
         âtə, ndə̂kə̂ pa mômô ndə̂ mê watə̂ su andjê, mômô ndə̂ âsɨ̂sɨ̈. 14 Më zä pö ndə̂ zə̈ sə̈ andjê ânyë azü tchêbêche kôsə̂ andjê, bëte andjë
         wâbo tə̂ azü tchêbêche âtə-a, batə̂ rə̂ ndə̂ mëmê ndjë gbɛ̂ më wâbô wâtə̂
         akrə tchêbêche âtə-ê. 15 Më yûâbo kû nə̈ sə̈ mö ndə̂kə̂ pa mo ji andjê pâ cho âtə-a, praâbalë ndə̂kə̂
         pa mo bata andjê tə̂ Ngbongbo akrə. 16 Andjë wâbo tə̂ azü tchêbêche âtə-a, batə̂ rə̂ ndə̂ mëmê ndjë gbɛ̂ më wâbô
         wâtə̂ akrə tchêbêche âtə-ê. 17 Amö bata andjê ngbî bëte mö lə̂ köbosə̂ lëge pö. Pö ndə̂ zə̈ wätə̂ lëge
         pö. 18 Batə̂ rə̂ ndə̂ mo wân mê atə̂pâ cho âtə, mê âwan ndjë andjê kupâ cho âtə.
         19 Më zätə̂ mê la tə̂ mê ngbî sə̈ mö bëte andjê, ndə̂kə̂ pa andjë za ndjë tə̂
         andjê ngbî sə̈ mö lə̂ köbosə̂ lëge pö.20 «Më yûâbo mö kütû bëte adjisîpili ndə̂ mê âtə-a, praâbalë më yü ndjë
         mö bëte andjanə̈ ndə̂ andjê zadje su andjê sə̈ mê lə̂ köbosə̂ pö ndə̂ andjê.
         21 Më tö pö sə̈ mö ndə̂kə̂ pa andjë wa balë. Bha mê, mo kä balë la mê, më
         wâ ndjë balë la mö. Äwäpä andjë wa balë la azə̂, ndə̂kə̂ pa azü tchêbêche
         gamba rə̂ pä momö kä ndə̂ âwân mê. 22 Kə̂ lusə̂ mê ndə̂ mo lusə̂ mê lâme, më lûsə̂ andjê nə̂, ndə̂kə̂ pa andjë wa
         balë, batə̂ rə̂ ndə̂ momö la mê wâ balë lâme. 23 Mëmê la andjê, ârâ wä balë batə̂ rə̂ ndə̂ mö wâ balë la mê, käko ânyë
         andjë wa balë tə̂ lëge nə̈. Tchâme, azü tchêbêche wunsə̂ nə̈ pä momö kä
         ndə̂ âwân mê, ânyë mo nyïndə̂ andjê batə̂ rə̂ ndə̂ mo nyîndə̂ mê. 24 Bha mê, më nyïndə̂ nə̈ pä tchô ndə̂ më sə̂ tâ, andjanə̈ ndə̂ mo kʉ̂ andjê
         sə̈ mê, andjë sə ndjë tâ, ndə̂kə̂ pa andjë cheko golowäre ndə̂ mê ndə̂ mo zâ
         rə̂ sə̈ mê, bëte mo nyïndə̂ mê dokʉ̈tchê ndə̂kə̂ pa a mbo tchîsûwu. 25 Bha mê ndə̂ mo wâ djîrə̂, azü tchêbêche âtə wûn-âbo sə̂ zə̈ balë-a, praâbalë
         më wünsə̂ zə̈, ânyë adjisîpili ndə̂ mê wûnsə̂ nə̈ nə̂ pä momö kä ndə̂ âwân
         mê. 26 Më mbô rə̂ nə̂ pä andjë wunsə̂ rə̈ zə̈. Mê kä mboadje rə̂ pä andjë wunsə̂
         rə̈ zə̈, käko ânyë kə̂ nyində̂ ngâ ndə̂ mo nyîndə̂ mê la rə̂ lâme, äwa lə̂
         andjê, käko ânyë mê wa balë la andjê.»
         
            
               	Nyë dɨ̈ Aps 41.10.

Aturûgu zä Jezü(Mat 26.47-56; Mar 14.43-50; Luk 22.47-53)181 Pânə̈ ndə̂ tche tô rə̂ käko, Jezü la adjisîpili ndə̂ yê rô atə̂ kalâ ngû ndə̂ Sedrön. Ngâ kɨ̈ndɨ̈ kä tchâme ndə̂ tche lî
         la adjisîpili ndə̂ yê lə̂nə̈. 2 Jüdâse, tchanə̈ ndə̂ tche wâ ndə̂kə̂ yosə̂ Jezü wûnsə̂ tchô nə̈ nə̂, bëte Jezü
         la adjisîpili ndə̂ yê päla tchê tə̂ andjê tâ. 3 Käko Jüdâse wûtu tchâme. Tche sə̈ alême tə̂ küma ngâ kpûlû aturûgu ndə̂
         Rômo la aturûgu ndə̂ gbölö nda Ndjapä, ndə̂ agbölö a-earə̂ kə̂ wa ngela sə̈
         Ndjapä la afarizïɛ̈n wân andjê. Andjë wûtu sə̂ tchô nə̈ lâme la lâmba tchânə̂ andjê, la arə kʉ̈ʉ̈,
         la wo ndə̂ andjë tâ rə̂. 4 Jezü wûnsə̂ arə gbɛ̂ ndə̂ âwâ ndə̂kə̂ gbo tchë nə̂. Tche gîtə̂ yê pu andjê
         kə̈ tô rə̂ päkëdə̂: «Tchabâ kä ndə̂ nyê pu tchë?» 5 Andjë tô rə̂ sə̈ tchë päkëdə̂: «Jezü, akrə gö ndə̂ Näzärête kä ndə̂ ârâ
         pu tchë.» Tche tô rə̂ sə̈ andjê päkëdə̂: «Mëmê kä âtə.» Jüdâse, tchanə̈
         ndə̂ tche wâ ndə̂kə̂ yosə̂ Jezü kä lə̂ gûtə̂ andjê. 6 Ndə̂ Jezü tô rə̂ sə̈ andjê päkëdə̂: «Mëmê kä âtə», andjë mbrô katə̂ ngbânə̈
         kə̈ tê bêche. 7 Jezü kâ yû andjê tə̂ bïchuû nə̈ päkëdə̂: «Tchabâ kä ndə̂ nyê pu tchë?»
         Andjë tô rə̂ päkëdə̂: «Jezü, akrə gö ndə̂ Näzärête kä ndə̂ ârâ pu tchë.»
         8 Jezü tô rə̂ sə̈ andjê päkëdə̂: «Më tô rə̂ sə̈ nyê nə̂ päkëdə̂: ‹Mëmê kä
         âtə.› Âdə mëmê kä ndə̂ nyê pu mê, nyë gbötə̂ adɨ̂ azü nə̈ andjë gû etə̂.»9 Rə nə̈ wütu ndə̂kə̂ pa pö ndə̂ Jezü tô rə̂ mbo gundə̂sə̂ nə̈, tche tö rə̂ alême
         päkëdə̂: «Andjanə̈ ndə̂ mo kʉ̂ andjê sə̈ mê, ngânə̈ balë lə̂ gûtə̂ andjê yûâbo-a.»
         10 Chemôn-Pîêre kä alême la besala lə̂ wû tə̂ yê, tche gbɨ̂tɨ rə̂ lə̂ kʉ̂kâ nə̈,
         kə̈ bhî earə̂ kua ndə̂ gbölö earə̂ kə̂ wa ngela sə̈ Ndjapä la rə̂ ânyë kə̈ ngâla
         tü yê ndjrâ də ndôkö. Rə̈ earə̂ kua nə̈ lâme wü pä Mälëkûse. 11 Käko Jezü tô rə̂ sə̈ Pîêre päkëdə̂: «Ka la besala ndə̂ zə̈ ëlə̂ kʉ̂kâ nə̈
         ngbânə̈. Mo wüntî pä kangûchi yûkü ndə̂ Bha mê zâ rə̂ sə̈ mê ndə̂kə̂ ndjo
         rə̂ lâme, më wâbo ndə̂kə̂ ndjo rə̂?»A ë la Jezü atə̂ tchâtchu Hâne(Mat 26.57-58; Mar 14.53-54; Luk 22.54)12 Pânə̈ kpûlû aturûgu ndə̂ Rômo, la makündji ndə̂ andjê, la aturûgu ndə̂ ajuîfu
         zâ Jezü, kə̈ î tchë la wû kömä. 13 Andjë ê la tchë dokʉ̈tchê bhândə̂ Hâne, bha ɛ̈chë ndə̂ Käyîfu, gbölö earə̂
         kə̂ wa ngela sə̈ Ndjapä lə̂ ngû nə̈ lâme. 14 Käyîfu kä ndə̂ âzâ wängö alême sə̈ ajuîfu päkëdə̂: «Ädäka ndə̂kə̂ pa
         ngâ akrə balë tchu lə̂ kpâlâ azü gö nə̈.»Pîêre vüsə̂ Jezü(Mat 26.69-70; Mar 14.66-68; Luk 22.55-57)15 Chemôn-Pîêre la ngâ djisîpili balë zâ tchêngbâ Jezü. Gbölö earə̂ kə̂ wa
         ngela sə̈ Ndjapä wûnsə̂ djisîpili nə̈ lâme nə̂, djisîpili nə̈ lâme lî ngbâ
         Jezü atə̂lə̂ gbadja ndə̂ gbölö earə̂ kə̂ wa ngela sə̈ Ndjapä. 16 Pîêre sə̂ də sûwu ndola manda gbadja nə̈. Djisîpili ndə̂ gbölö earə̂ kə̂ wa
         ngela sə̈ Ndjapä ndə̂ tche wûnsə̂ yê lâme wûtu, kə̈ tô pö sə̈ ɛ̈chë ndə̂ tche
         wun tchô pâ manda gbadja nə̈, ânyë tche gbôtə̂ Pîêre ndə̂kə̂ pa tche li. 17 Ɛ̈chë ndə̂ tche wun tchô pâ manda gbadja lâme tô rə̂ sə̈ Pîêre päkëdə̂: «Momö
         ndjë gbɛ̂, mo wätə̂ ngâ akrə lə̂ gûtə̂ adjisîpili ndə̂ köchë âtə!» Pîêre
         tô rə̂ päkëdə̂: «Ɛ̂n-ɛ̈n! Më wâbo tə̂ djisîpili ndə̂ yê-a.»18 A-earə̂ kua la aturûgu ndə̂ gbölö nda Ndjapä ngbô wo ndə̂kə̂ sə tâ, bëte zɨ
         kä lakə̂ mbo. Pîêre gîtə̂ yê ndə̂kə̂ sə ndro wo nə̈ lə̂ gûtə̂ andjê.Gbölö earə̂ kə̂ wa ngela sə̈ Ndjapä yü Jezü la apö(Mat 26.59-66; Mar 14.55-64; Luk 22.66-71)19 Gbölö earə̂ kə̂ wa ngela sə̈ Ndjapä yû Jezü la pö pâ adjisîpili ndə̂ yê,
         lakə̂ nyisə̂ rə ndə̂ yê. 20 Jezü tô rə̂ sə̈ tchë päkëdə̂: «Më tö pö kraâ tchâtchu azü logbɛ̂, më kä
         lakə̂ nyisə̂ rə kulə̂ anda kə̂ voga Ndjapä, ndjë lə̂ gbölö nda Ndjapä, sə̂ tchô ndə̂ ajuîfu pala tchê tə̂ andjê tâ. Më tôâbo pö lə̂ hûɛ̂-a. 21 Mo yü mê la pö bëte giamâ? Amö yu azü ndə̂ andjë djê mê, arə ndə̂ më tô
         pö ndə̂nə̈ lâme, andjë wûnsə̂ nə̈ nə̂.» 22 Ndə̂ Jezü tô pö lâme käko, ngâ turûgu ndə̂ tche sə̂ ndola tchë rʉ̂â ngälâ
         yê, kə̈ tô rə̂ päkëdə̂: «Mo to pö sə̈ gbölö earə̂ kə̂ wa ngela sə̈ Ndjapä
         käko-ë?» 23 Jezü tô rə̂ sə̈ tchë päkëdə̂: «Âdə mê âto ngbongbo pö, amö nyisə̂ nə̈, praâbalë
         âdə mê âto pö la köbo nə̈, bëte giamâ kä ndə̂ mo bhî mê?» 24 Pânə̈ Hâne wân Jezü sə̈ Käyîfu gbölö earə̂ kə̂ wa ngela sə̈ Ndjapä, dëkë
         gbô tchë kä lə̂ wû kömä ndə̂ a î tchë la rə̂.Pîêre kâ vûsə̂ Jezü(Mat 26.71-75; Mar 14.69-72; Luk 22.58-62)25 Dëkë gbô Chemôn-Pîêre kä ndro wo nə̈, ngâ akrə yû tchë päkëdə̂: «Momö
         ndjë gbɛ̂ mo wätə̂ ngâ djisîpili ndə̂ köchë âtə?» Pîêre vûsə̂ nə̈, kə̈ tô
         rə̂ päkëdə̂: «Ɛ̂n-ɛ̈n, më wâbo tə̂ djisîpili ndə̂ yê-a!» 26 Ngâ earə̂ kua ndə̂ gbölö earə̂ kə̂ wa ngela sə̈ Ndjapä, ndə̂ tche wâtə̂ akrə
         pâ mawo ndə̂ köchë ndə̂ Pîêre ngâla tü yê lâme, tche yû Pîêre päkëdə̂:
         «Âdə̂âbo momö kä ndə̂ më wûn mö la tchë bhâlə̂ kɨ̈ndɨ̈ lâme?» 27 Pîêre kâ vûsə̂ nə̈, posə̂nə̈ kö ngötö kɨ̂.A ë la Jezü atə̂ tchâtchu Pïlâte(Mat 27.1-2,11-14; Mar 15.1-5; Luk 23.1-5)28 Po mbatchâ, andjë zâ Jezü bhândə̂ Käyîfu kə̈ ê la tchë bhâlə̂ gbadja ndə̂
         goverenëre ndə̂ Judë. Agbölö azü gö ndə̂ ajuîfu lîâbo atə̂lə̂ gbadja nə̈-a,
         bëte andjë nyîâbo ndə̂kə̂ wa la kâkpö lə̂ la Ndjapä ânyë kə̂ zɨ kɨ̈zɨ̂ Pâke-a.
         29 Bëte rə̂ kä ndə̂ Pïlâte wûtu, kə̈ gbô andjê, kə̈ yû andjê päkëdə̂: «Pö
         giamâ kä ndə̂ nyë yî rə̂ lə̂ küma köchë âtə?» 30 Andjë tô rə̂ sə̈ tchë päkëdə̂: «Âdə tche âmboabô ngbongbo rə mbô-ê, ârâ
         nəabô la tchë sə̈ mö tee-a.» 31 Pïlâte tô rə̂ sə̈ andjê päkëdə̂: «Nyënyê la tə̂ nyê, nyë zä tchë kə̈ wâ
         ngbanga pâ yê gundə̂sə̂ ndïɛ̈ ndə̂ nyê.» Praâbalë ajuîfu kâ tô rə̂ päkëdə̂: «A zâbo köbo sə̈ ârâ ndə̂kə̂
         won akrə-a.»32 Rə lâme wütu käko ndə̂kə̂ pa pö ndə̂ Jezü tô rə̂ alême, ndə̂kə̂ nyisə̂ köbo
         ndə̂ tchê tchuadje la rə̂ mbo gundə̂sə̂ nə̈. 33 Pïlâte lî bhâlə̂ gbadja nə̈ kə̈ ê Jezü, kə̈ yû tchë päkëdə̂: «Mo də̈ gbïɛ̈
         ndə̂ ajuîfu?» 34 Jezü tô rə̂ ndə̂nə̈ päkëdə̂: «Pö ndə̂ mo yû mê la rə̂ lâme tö bhândə̂ zə̈
         la tə̂ zə̈? Âdəndjë rə̂ pä ngâ akrə kä ndə̂ âtô pö nə̈ lâme pâ mê sə̈ mö.»
         35 Pïlâte tô rə̂ ndə̂nə̈ sə̈ tchë päkëdə̂: «Mëmê, më wätə̂ juîfu? Azü gö
         ndə̂ zə̈ la tə̂ zə̈, la agbölö a-earə̂ kə̂ wa ngela sə̈ Ndjapä kä ndə̂ ânə̂ la
         mö sə̈ mê! Giamâ kä ndə̂ mo mbô rə̂?» 36 Jezü tô rə̂ ndə̂nə̈ sə̈ tchë päkëdə̂: «Gbölö gö-gbïɛ̈ ndə̂ mê wâbo bêche
         âtə-a; âdə Gbölö gö-gbïɛ̈ ndə̂ mê âwa alême bêche âtə, dëkë azü ndə̂
         mê âmbo kʉ̈ʉ̈ alême ndə̂kə̂ pa a gboabô gbôtə̂ mê tchânə̂ agbölö azü gö
         ndə̂ ajuîfu-î. Gbölö gö-gbïɛ̈ ndə̂ mê wâbo tchâtə-a.» 37 Käko Pïlâte tô rə̂ sə̈ tchë päkëdə̂: «Mo wätə̂ gbïɛ̈?» Jezü tô rə̂ ndə̂nə̈
         sə̈ tchë päkëdə̂: «Momö kä ndə̂ âtô rə̂ pä më wätə̂ gbïɛ̈. A zɨ̈ mê ânyë
         më nə̂ atə̂ bêche âtə ndə̂kə̂ nyisə̂ lëge pö sə̈ azü. Akrə ndə̂ tche wâtə̂
         akrə ndə̂ lëge pö, tche djë ma mê.» 38 Pïlâte tô rə̂ sə̈ tchë päkëdə̂: «Lëge pö nə̈ wätə̂ giamâ?»A wä ngbanga kuzü lə̂ küma Jezü(Mat 27.15-31; Mar 15.6-20; Luk 23.13-25)Pâ pö nə̈ lâme, Pïlâte kâ wûtu, kə̈ gbô agbölö azü ndə̂ ajuîfu kə̈ tô
         rə̂ sə̈ andjê päkëdə̂: «Më gbôâbo ngâ pö balë lə̂ küma köchë âtə-a. 39 Batə̂ rə̂ ndə̂ nyê mbo tchê rə̂ lə̂ gö ndə̂ nyê ndə̂kə̂ pa më ji ngâ akrə sə̈
         nyê lə̂ lö kpülü ndə̂ Pâke lâme, käko nyë nyïndə̂ nə̈ pä më ji gbïɛ̈ ndə̂ ajuîfu sə̈ nyê?» 40 Azü nə̈ sə̂ lakə̂ ta wârə̂ päkëdə̂: «Ɛ̂n-ɛ̈n, âdə̂âbo tchanə̈ lâme-a, praâbalë
         Bäräbâse kä ndə̂ mo ji tchë!» Dëkë, Bäräbâse wätə̂ ngbongbo akrə.

191 Käko Pïlâte zâma ndə̂kə̂ pa a e la Jezü kə̈ bhî tchë la djapra. 2 Aturûgu djû ngâ kpoto ndə̂ âwâ la chi tâ batə̂ kpoto ndə̂ agbïɛ̈, kə̈ zâ rə̂
         ëtə̂ küma yê. Andjë zâ gbölö ngbêngbê lə̂ba+, kə̈ yû rə̂ ëtə̂ yê. 3 Andjë gîtə̂ andjê ndola tchê kə̈ tô rə̂ päkëdə̂: «Ârâ pô ndə̂ zə̈ nə̂ gbïɛ̈
         ndə̂ ajuîfu!» Andjë sə̂ lakə̂ rʉa ngälâ yê.4 Pïlâte kâ wûtu kə̈ tô rə̂ sə̈ ajuîfu päkëdə̂: «Më wütu la tchë ndə̂kə̂
         pa nyë wunsə̂ nə̈ pä më gbôâbo ngâ pö balë lə̂ küma yê-a.» 5 Jezü wûtu la kpoto-gbïɛ̈ tə̂ küma yê ndə̂ âwâ la chi tâ lâme, la gbölö
         ngbêngbê lə̂ba tə̂ yê. Pïlâte tô rə̂ sə̈ andjê päkëdə̂: «Köchë âtə kä
         âtə!» 6 Ndə̂ agbölö a-earə̂ kə̂ wa ngela sə̈ Ndjapä, la aturûgu ndə̂ gbölö nda Ndjapä
         âsə̈ wun Jezü, kə̈ sə̂ lakə̂ ta wârə̂ päkëdə̂: «Amö won tchë pâ yö ndə̂ gba!
         Amö won tchë pâ yö ndə̂ gba!» Pïlâte tô rə̂ sə̈ andjê päkëdə̂: «Nyënyê
         la tə̂ nyë, nyë zä tchë kə̈ wôn tchë pâ yö ndə̂ gba nə̈. Më gbôâbo ngâ
         pö balë lə̂ küma yê-a.» 7 Ajuîfu tô rə̂ ndə̂nə̈ sə̈ tchë päkëdə̂: «Ngâ ndïɛ̈ ndə̂ azə̂ kä tâ, ânyë
         lə̂ köbosə̂ ndïɛ̈ nə̈ lâme, tche wä ndə̂kə̂ tchu, bëte tche mbötə̂ yê la tə̂
         yê tə̂ Modô ndə̂ Ndjapä+.» 8 Ndə̂ Pïlâte djê pö lâme, wawa kä mbô tchë tə̂ gbölösə̂nə̈. 9 Tche kâ lî bhâlə̂ gbadja nə̈ kə̈ yû Jezü päkëdə̂: «Mo tö bhâ tchêbâ?» Praâbalë
         Jezü ôn-âbo ma yê balë-a. 10 Käko Pïlâte tô rə̂ sə̈ tchë päkëdə̂: «Mëmê kä ndə̂ mo kôsə̂ kə̂ on ma zə̈
         sə̈ mê lâme? Mo wûn-âbo sə̂nə̈ pä, më kä la gbôgbô ndə̂kə̂ ji mö, kə̈ wâ
         ndjë la gbôgbô ndə̂kə̂ won mö pâ yö ndə̂ gba?» 11 Jezü tô rə̂ ndə̂nə̈ sə̈ tchë päkëdə̂: «Mo wâbo la gbôgbô pâ mê-a, kütû
         anə̈ ndə̂ Ndjapä zâ rə̂ sə̈ mö lâme. Bëte rə̂ kä ndə̂ akrə ndə̂ tche yôsə̂
         mê sə̈ mö âtə, tche mbô gbölö ngbongbo rə nə̂.»12 Posə̂nə̈, Pïlâte sə̂ lakə̂ pu köbo ndə̂kə̂ ji Jezü. Praâbalë ajuîfu nə̈ kâ
         tâ wârə̂ päkëdə̂: «Âdə mo âji tchë, dëkë mo wâbo tə̂ agü Sezäre-a. Akrə ndə̂ tche nyîndə̂ kə̂ watə̂ gbïɛ̈, dëkë tche kôsə̂ Sezäre gbölö gbïɛ̈
         ndə̂ Rômo nə̂!» 13 Ndə̂ Pïlâte djê pö lâme, tche tô rə̂ pä a wutu la Jezü. Pïlâte sə̂ lə̂ ngendë
         ngbanga ndə̂ yê, sə̂ tchô ndə̂ rə̈ nə̈ wû pä «Lïtöströtôse+», ndə̂ a ê rə̂ la ma heborö päkëdə̂: «Gabatä.» 14 Dëkë lö nə̈ lâme wätə̂ lö kə̂ nyikrətə̂ bëte kpülü ndə̂ Pâke. Ndə̂ lo âsə̈ wa lə̂ gûgû tchə̂lə̂ɛtchô, Pïlâte tô rə̂ sə̈ ajuîfu päkëdə̂:
         «Nyë wünsa gbïɛ̈ ndə̂ nyê!» 15 Praâbalë andjë kâ tâ wârə̂ päkëdə̂: «Amö won tchë! Amö won tchë! Amö
         won tchë pâ yö ndə̂ gba!» Pïlâte yû andjê päkëdə̂: «Äwäpä më won gbïɛ̈
         ndə̂ nyê pâ yö ndə̂ gba?» Agbölö a-earə̂ kə̂ wa ngela sə̈ Ndjapä tô rə̂ päkëdə̂:
         «Ârâ wâbo la ngâ gbïɛ̈ ngbî-a, kütû Sezäre balë!» 16 Käko Pïlâte gbôtə̂ Jezü tchânə̂ andjê ndə̂kə̂ pa a won tchë pâ yö ndə̂ gba.A bhï Jezü pâ yö ndə̂ gba(Mat 27.32-44; Mar 15.21-32; Luk 23.26-43)Andjë zâ Jezü kə̈ ê la tchë. 17 Tchetchë la tə̂ yê tche zâ yö ndə̂ gba ndə̂ yê, tche gbô lə̂ gö nə̈, kə̈ ê atə̂sə̂ tchô ndə̂ a ê rə̂ tâ päkëdə̂:
         «Tchô ndə̂ kpökrô küma», rə̈ nə̈ lâme la ma heborö wä päkëdə̂: «Gologotä». 18 Bhâye aturûgu bhî Jezü pâ yö ndə̂ gba, tchetchë la angâ aköchë bïchuû.
         A bhï ngânə̈ balë pâ yö ndə̂ gba də ndôkö, kə̈ bhî ngânə̈ pâ yö ndə̂ gba
         də gəle, ânyë Jezü wâ lə̂ gûtə̂ andjê. 19 Pïlâte mbô mbëtï, a bhî rə̂ tə̂ küma yö ndə̂ gba ndə̂ Jezü, pö lə̂ mbëtï
         nə̈ wä kâkë: «Jezü, akrə gö ndə̂ Näzärête, gbïɛ̈ ndə̂ ajuîfu.» 20 Ädə̈ käko ânyë angbängbä ajuîfu dɨ̂ mbëtï lâme, bëte sə̂ tchô ndə̂ a wôn
         Jezü tâ pâ yö ndə̂ gba gûâbo la tchêlakpô-a. A mbö mbëtï nə̈ la ma heborö,
         ndjë la ma gerêke, ndjë la ma latɛ̈n. 21 Agbölö a-earə̂ kə̂ wa ngela sə̈ Ndjapä ndə̂ ajuîfu tô rə̂ sə̈ Pïlâte päkëdə̂:
         «Mboabô mbëtï nə̈ mbô päkëdə̂: ‹Gbïɛ̈ ndə̂ ajuîfu-î›, praâbalë amö mbo
         rə̂ päkëdə̂: ‹Köchë âtə tö rə̂ pä anyë wätə̂ gbïɛ̈ ndə̂ ajuîfu.›» 22 Pïlâte tô rə̂ ndə̂nə̈ päkëdə̂: «Rə ndə̂ më mbô rə̂ lə̂ mbëtï, më mbô rə̂
         nə̂.»23 Ndə̂ aturûgu wôn Jezü pâ yö ndə̂ gba, andjë kʉ̂ alə̂ba ndə̂ yê, kə̈ krʉ̂ tchə̂lə̂
         nə̈ voanə̈, akrə balë balë la andə̂ ye nə̈. Andjë zâ ndjë gbölö lə̂ba ndə̂
         yê ndə̂ a sɨ̂âbô rə̂ sɨ̂, ndə̂ âwâ batə̂ ngâ kʉ̈kʉ̂-lə̂ba balë də lafô ndjoa
         atə̂ bêche. 24 Aturûgu nə̈ tô rə̂ lə̂ gbâtə̂ andjê päkëdə̂: «Azə̈ sröäbô tchə̂lə̂ nə̈ srô-ê,
         azə̈ tä rə̂ la kʉ̂kâ ndə̂kə̂ wunsə̂ akrə ndə̂ lə̂ba nə̈ watə̂ andə̂ ye nə̈.» Rə
         lâme wütu ndə̂kə̂ pa pö lə̂ Mbëtï Ndjapä mbo gundə̂sə̂ nə̈; pö lə̂ mbëtï
         nə̈ tö rə̂ päkëdə̂:«Andjë krʉ̈ tchə̂lə̂ lə̂ba ndə̂ mê tə̂ andjê,Andjë tä gbölö lə̂ba ndə̂ mê la kʉ̂kâ+.»Rə ndə̂ aturûgu mbô rə̂ kä lâme.25 Anyï Jezü la yûngâ anyï Jezü, la Malê ɛ̈chë ndə̂ Kölöpâse la Malê yû gö ndə̂ Magadalä, andjë krʉ̈ ndrotə̂ yö
         ndə̂ gba ndə̂ Jezü. 26 Jezü wûn anyï nə̈ ndə̂ andjë krʉ̂ la djisîpili ndə̂ tche nyïndə̂ yê tə̂ gbölösə̂nə̈, Jezü tô rə̂ sə̈ anyï nə̈ päkëdə̂:
         «Amâ, wunsa modô ndə̂ zə̈.» 27 Pânə̈ tche tô rə̂ sə̈ djisîpili nə̈ päkëdə̂: «Wunsa anyï zə̈.» Ätö tə̂ lö
         nə̈ lâme, djisîpili nə̈ zâ anyï nə̈ lâme bhândə̂ yê.Kə̂ tchu ndə̂ Jezü(Mat 27.45-56; Mar 15.33-41; Luk 23.44-49)28 La tchêngbâ nə̈ Jezü wûnsə̂ nə̈ pä rə gbɛ̂ kâ nə̂. Ndə̂kə̂ pa pö ndə̂ Mbëtï
         Ndjapä mbo gundə̂sə̂ nə̈, tche tô rə̂ päkëdə̂: «Tchə̂lə̂ gɨ̈ mê hrô nə̂!» 29 Ngâ lüsû kä bhâye ndə̂ kpïkpï vɛ̂n-ɛn wâ lə̂nə̈. Andjë zâ ndakôro, kə̈
         ndrô rə̂ lə̂nə̈, kə̈ î rə̂ tə̂ küma ngâ matö yö ndə̂ ïzôpe, kə̈ yî rə̂ lə̂
         ma yê+. 30 Ndə̂ Jezü djê tchö kpïkpï vɛ̂n-ɛn lâme, tche tô rə̂ päkëdə̂: «Rə gbɛ̂ kâ
         nə̂!» Tche chî küma yê atə̂ bêche, kə̈ tchû-î.Ngâ turûgu trö krabadja Jezü la dɨ̈31 Lö nə̈ lâme wätə̂ lö kə̂ nyikrətə̂ bëte lö sabäa. Ajuîfu nyîâbo ndə̂nə̈ pä lə̂ lö sabäa, gbô kuzü akrə wa po tə̂ yö ndə̂
         gba-a. Lö sabäa âtə wätə̂ ngâ gbölö lö. Käko andjë ê kə̈ yû Pïlâte ndə̂kə̂
         pa tche zama ânyë a koa tchə̂lə̂ ada azü ndə̂ andjë wâtə̂ yö ndə̂ gba lâme;
         ndə̂kə̂ pa a zu krʉkrʉ andjê tə̂ yö ndə̂ gba nə̈. 32 Aturûgu nə̈ ê, kə̈ kôâ tchə̂lə̂ ada dokʉ̈ akrə nə̈, pânə̈, andjë kôâ tchə̂lə̂
         ada bïchuû akrə nə̈ ndə̂ a bhî andjê pâ yö ndə̂ gba balë la Jezü lâme. 33 Ndə̂ andjë wûtu ëtə̂ Jezü, kə̈ wûn rə̂ pä tche tchû nə̂, käko andjë kôâbo
         tchə̂lə̂ ada yê-a. 34 Praâbalë ngâ turûgu nə̈ balë trô Jezü la dɨ̈ tə̂ krabadja yê, posə̂nə̈ jï
         la ngû sə̂ lakə̂ wutu lə̂nə̈. 35 Akrə ndə̂ tche wûn rə nə̈ la lala yê, tchetchë kä ndə̂ ânyîsə̂ tchêngbâ pö
         nə̈, pö ndə̂ tche tô rə̂ wätə̂ lëge pö, tche wûnsə̂ nə̈ nə̂ pä ânyë tö lëge
         pö. Käko ânyë nyënyê ndjë gbɛ̂, nyê za su nyê sə̈ Jezü. 36 Rə lâme gbɛ̂ wütu ndə̂kə̂ pa pö ndə̂ Mbëtï Ndjapä mbo gundə̂sə̂ nə̈. Mbëtï
         nə̈ tö rə̂ päkëdə̂: «Ngâ gbäbï yê balë koabô tee-a+.» 37 Ngâ pö lə̂ Mbëtï Ndjapä nə̈ wä kâkë: «Tchanə̈ ndə̂ andjë trô krabadja yê
         la dɨ̈ lâme, andjê wun-adje tchô pu tchë+.»A chï krʉkrʉ Jezü(Mat 27.57-61; Mar 15.42-47; Luk 23.50-56)38 Pânə̈ Jozêfu akrə gö ndə̂ Arimatë ê kə̈ yû Pïlâte ndə̂kə̂ za krʉkrʉ Jezü. Jozêfu wätə̂
         ngâ djisîpili ndə̂ tche zâ tchêngbâ Jezü lə̂ küwû nə̈, bëte tche mbö wawa
         ajuîfu. Pïlâte gâmba rə̂. Käko Jozêfu ê kə̈ zû krʉkrʉ Jezü nə̈. 39 Nîködême nə̂ ndjë, tchetchë ndə̂ tche ê alême lə̂ bütchî ndə̂kə̂ wun Jezü.
         Tche nə̈ la ndütü ndə̂ mîre ngbangbo balë ndə̂ a rɨ̂nyi tchə̂lə̂ nə̈ la angâ ayömbö ngbâ kelö tə̂ akrə
         gbɛ̂ la lə̂ könô gbɛ̂. 40 Aköchë bïchuû lâme zâ krʉkrʉ Jezü, kə̈ gʉ̂â rə̂ la ngrɨ̈ngrɨ̈ mawû lə̂ba,
         andjë sû yömbö nə̈ ëtâ, batə̂ rə̂ ndə̂ ajuîfu mbo tchê rə̂ ânyë kə̂ chi
         akuzü ndə̂ andjê. 41 Ngâ kɨ̈ndɨ̈ kä ndola sə̂nə̈ ndə̂ a wôn Jezü pâ yö ndə̂ gba tâ lâme, ngâ cho
         akuzü kä bhâye ndə̂ a chîâbô ngâ kuzü chî lə̂nə̈ dämba-ê. 42 Tchâme kä ndə̂ andjë chî Jezü lə̂ cho kuzü nə̈, bëte sə̂ cho kuzü nə̈ gûâbo-a,
         bëte lö sabäa ndô nə̂.
         
            
               	Gbölö ngbêngbê lə̂ba wä alême tə̂ lə̂ba ndə̂ agbïɛ̈ la agbölö azü gö ndə̂
                     Rômo.

               	Nyë dɨ̈ Lev 24.16.

               	Tchô ndə̂ âwâ la akalakpa täme ndə̂ a nə pânə̈.

               	Nyë dɨ̈ Aps 22.19.

               	Nyë dɨ̈ Aps 69.22.

               	Nyë dɨ̈ Eki 12.46; Nomb 9.12; Aps 34.21.

               	Nyë dɨ̈ Zak 12.10.

Jezü jö lə̂ kuzü(Mat 28.1-8; Mar 16.1-8; Luk 24.1-12)201 Po mbatchâ lə̂ dɨmâche, ndə̂ gbô tchô ndə̂po lakə̂ bu, Malê yû gö ndə̂ Magadalä ê atə̂pâ cho kuzü nə̈. Tche wûn rə̂ pä a rô täme tə̂
         ma cho kuzü nə̈ nə̂. 2 Tche kpê kə̈ gbô Chemôn-Pîêre la ngâ djisîpili ndə̂ Jezü nyïndə̂ yê tə̂ gbölösə̂nə̈ lâme. Tche tô rə̂ sə̈ andjê päkëdə̂:
         «A jî Gbölö Gbïɛ̈ lə̂ cho kuzü nə̂, ârâ wûn-âbo sə̂ tchô ndə̂ a za tchë
         tâ-a!» 3 Käko Pîêre wûtu la djisîpili nə̈ lâme, andjë ê atə̂pâ cho kuzü nə̈. 4 Andjë gburə̂ gbɛ̂ kä lə̂ rö, praâbalë djisîpili nə̈ lâme rô tə̂ Pîêre, kə̈
         wûtu pâ cho kuzü nə̈ dokʉ̈tchê tə̂ yê. 5 Tche chî küma yê kə̈ wûn amawû lə̂ba ndə̂ âwâ bêche, praâbalë tche lîâbo
         atə̂lə̂ nə̈-a. 6 Chemôn-Pîêre wûtu la tchêngbâ yê, kə̈ lî bhâlə̂ cho kuzü nə̈, tche wûn
         amawû lə̂ba ndə̂ âwâ bêche, 7 la alə̂ba ndə̂ a î rə̂ tə̂ küma Jezü. Lə̂ba nə̈ lâme wâbo la amawû lə̂ba ndə̂
         lɛ̈n nə̈ nyɛ̂ɛ̂ sə̂nə̈-a, praâbalë a rö rə̂ sə̂ ngâ tchô ngbî. 8 Pânə̈ djisîpili ndə̂ tche wûtu dokʉ̈tchê pâ cho kuzü lâme, lî kə̈ wûn rə
         nə̈, kə̈ gâmba rə̂. 9 Bëte andjë djêâbo tchə̂lə̂ pö ndə̂ Mbëtï Ndjapä tô rə̂ alême dämba nə̂-a,
         mbëtï nə̈ tö rə̂ pä, äwäpä Jezü jo lə̂ kuzü+. 10 Pânə̈ adjisîpili nə̈ dôtə̂ andjê atə̂ndə̂ andjê.Jezü mätə̂ yê sə̈ Malê yû gö ndə̂ Magadalä(Mat 28.9-10; Mar 16.9-11)11 Sə̂nə̈ lâme, Malê sə̂ də sûwu ndola ma cho kuzü nə̈ lakə̂ kɨ. Ndə̂ gbô tchë
         ndə̂po lakə̂ kɨ, tche ndrâ ndə̂kə̂ wun tchô atə̂lə̂ cho kuzü nə̈. 12 Käko tche wûn aânje bïchuû ndə̂ andjë yû grôgrô lə̂ba, andjë sə̈ sə̂ tchô ndə̂ a zâ krʉkrʉ Jezü
         alême tâ. Ngânə̈ balë sə̂ dəsə̂ küma yê, ânyë ngânə̈ balë sə̂ dəsə̂ da yê.
         13 Andjë yû tchë päkëdə̂: «Ɛ̈chë, mo kɨ̈ bëte giamâ?» Tche tô rə̂ päkëdə̂:
         «Bëte azü zä Gbölö Gbïɛ̈ ndə̂ mê, kə̈ rô la tchë. Më wûn-âbo sə̂ tchô
         ndə̂ andjë zâ tchë tâ-a!» 14 Ndə̂ gbô pö nə̈ wâ lə̂ ma yê, tche djêtə̂ yê kə̈ wûn Jezü ndə̂ tche krʉ̂,
         tchâme tche wûn-âbo sə̂nə̈ pä Jezü kä me-a. 15 Jezü yû tchë päkëdə̂: «Ɛ̈chë, mo kɨ̈ bëte giamâ? Tchabâ kä ndə̂ mo pu tchë?»
         Malê wûntî pä earə̂ kə̂ wun tchô pâ kɨ̈ndɨ̈ nə̈ lâme kä, ânyë kə̈ tô rə̂
         sə̈ tchë päkëdə̂: «Gbölö akrə, âdə momö kä ndə̂ âzâ tchë ânyë kə̈ rô
         la tchë, amö nyisə̂ tchô ndə̂ mo zâ tchë tâ sə̈ mê, ndə̂kə̂ pa më e ndə̂kə̂
         za tchë.» 16 Jezü tô rə̂ sə̈ tchë päkëdə̂: «Malê!» Malê djêtə̂ yê, kə̈ tô rə̂ la ma heborö
         päkëdə̂: «Rabunï!» Ndə̂ ânyîndə̂ kə̂ to rə̂ päkëdə̂: «Earə̂ kə̂ nyisə̂ rə.» 17 Jezü tô rə̂ sə̈ tchë päkëdə̂: «Amö ngbiabô mê ngbî tchâtə-ê, bëte më
         kêngabô bhândə̂ Bha mê dämba nə̂-a. Praâbalë amö êë kə̈ tô ndə̂ma mê sə̈
         arə̂mâ ndə̂ mê päkëdə̂: Mê âkenga atə̂ndə̂ Bha mê, ndə̂ tche wâ ndjë tə̂
         Bha nyê, tche wätə̂ Ndjapä ndə̂ mê, kə̈ wâ ndjë tə̂ Ndjapä ndə̂ nyê.» 18 Käko Malê yû gö ndə̂ Magadalä ê kə̈ tô rə̂ sə̈ adjisîpili ndə̂ Jezü päkëdə̂:
         «Më wûn Gbölö Gbïɛ̈ nə̂!» Pânə̈ tche nyîsə̂ tchêngbâ pö ndə̂ Jezü tô rə̂
         sə̈ tchë.Jezü mätə̂ yê sə̈ adjisîpili ndə̂ yê(Mat 28.16-20; Mar 16.14-18; Luk 24.36-49)19 Ârə̂ âsə̈ wa la tchêndə̂gölo lə̂ lö nə̈ lâme, adjisîpili pâlatə̂ andjê bhâlə̂
         ngâ nda ndə̂ andjë tchû manda nə̈ pâ andjê la wawa ajuîfu. Jezü nə̂, kə̈ krʉ̂
         lə̂ gûtə̂ andjê, kə̈ tô rə̂ sə̈ andjê päkëdə̂: «Nyë sə̈ la zɨtɨ su!» 20 Pânə̈ ndə̂ tche tô pö lâme, tche mâ akönô yê la krabadja yê tə̂ andjê. Adjisîpili
         nə̈ wâ la mômô tə̂ gbölösə̂nə̈ bëte rə̂ ndə̂ andjë wûn Gbölö Gbïɛ̈. 21 Jezü kâ tô rə̂ sə̈ andjê päkëdə̂: «Nyë sə̈ la zɨtɨ su! Batə̂ rə̂ ndə̂ Bha mê
         wân mê, mëmê ndjë gbɛ̂, mê âwan nyê.» 22 Pânə̈ ndə̂ tche tô pö lâme, tche wû foo pâ andjê, kə̈ tô rə̂ päkëdə̂: «Äwäpä
         nyë gbo Kpɨ̂ki Yingö! 23 Âdə nyë âko pö lə̂ küma ngâ akrə, a koadje pö lə̂ küma yê. Âdə nyê âkoabô
         pö kô lə̂ küma ngâ akrə, angbongbo arə ndə̂ yê wadje kpôlə̂ küma yê.»Jezü la Tomä24 Tomä, ngânə̈ balë lə̂ gûtə̂ adjisîpili lə̂ könô gbɛ̂ tchêpâ nə̈ bïchuû,
         ndə̂ a ê rə̂ tə̂ yê pä mîɛ̈, tche sə̂âbo sə̂nə̈ ndə̂ Jezü wûtu-a. 25 Adɨ̂ adjisîpili nə̈ tô rə̂ sə̈ tchë päkëdə̂: «Ârâ wûn Gbölö Gbïɛ̈ nə̂!»
         Praâbalë Tomä tô rə̂ sə̈ andjê päkëdə̂: «Âdə mê âwun-abô grʉ̈ pândi tchânə̂
         yê wûn-î, ndjë âdə mê âyiabô ɛ̈ könô mê yî lə̂ grʉ̈ pândi tchânə̂ yê
         lâme, ânyë kə̈ yîâbô könô mê lə̂ grʉ̈ ku tə̂ krabadja yê lâme yî-î, mê
         gambabô rə̂ balë tee-a.»26 Dɨmâche balë pânə̈, adjisîpili kâ pâlatə̂ andjê bhâ tchâalê nə̈, Tomä kä
         ndjë lə̂ gûtə̂ andjê. Ndə̂ andjë tchû manda nə̈ ëtâ, Jezü nə̂, kə̈ krʉ̂ lə̂
         gûtə̂ andjê, kə̈ tô rə̂ päkëdə̂: «Zɨtɨ su wä pâ nyê!» 27 Pânə̈ tche tô rə̂ sə̈ Tomä päkëdə̂: «Amö yi küma ɛ̈ könô zə̈ tchâtə, kə̈
         wûn tchânə̂ mê, amö yi könô zə̈ lə̂ krabadja mê. Amö gbotə̂ kə̂ kosə̂ pö-ê,
         praâbalë amö gamba rə̂!»28 Tomä tô rə̂ sə̈ tchë päkëdə̂: «Gbölö Gbïɛ̈ ndə̂ mê la Ndjapä ndə̂ mê!»
         29 Jezü tô rə̂ sə̈ tchë päkëdə̂: «Bëte rə̂ ndə̂ mo wûn mê kä ndə̂ mo gâmba
         rə̂? Mômô kä tə̂ andjanə̈ ndə̂ andjë wûn-âbô mê wûn, ânyë kə̈ gâmba rə̂.»Dju mbëtï âtə30 Jezü kâ mbô akpɨ̈ngbɨ̈ arə tə̂ gbölösə̂nə̈ tchâtchu adjisîpili ndə̂ yê, ndə̂ a mbôâbo rə̂ mbô lə̂ mbëtï
         âtə-ê. 31 Angâ arə nə̈ ndə̂ a mbô rə̂ lə̂ mbëtï âtə, a mbö rə̂ ndə̂kə̂ pa nyë gamba rə̂
         pä Jezü wätə̂ Krîsiti, Modô ndə̂ Ndjapä. Âdə nyë âgamba rə̂, nyê wadje la tchîsûwu lə̂ köbosə̂
         yê.
         
            
               	Nyë dɨ̈ Aps 16.10.

Jezü matə̂ yê tə̂ adjisîpili mïndûu manə̈ bïchuû211 Pânə̈ Jezü kâ mâtə̂ yê tə̂ adjisîpili ndə̂ yê tə̂ maga gbölö kpakpa ngû ndə̂ Tïbërïyâde. Köbo sə̂nə̈ ndə̂ Jezü
         mâtə̂ yê wä kâkë: 2 Chemôn-Pîêre, la Tomä ndə̂ a ê rə̂ tə̂ yê pä mîɛ̈, la Nätänäyêle, akrə
         gö ndə̂ Kanä bhâ Galilë, la abechë ndə̂ Zebede la angâ adjisîpili bïchuû
         ndə̂ Jezü, andjë sə̂ nyɛ̂ɛ̂ sə̂nə̈ balë. 3 Chemôn-Pîêre tô rə̂ sə̈ andjê päkëdə̂: «Mê âe ndə̂kə̂ pu agiangû.» Andjë
         tô rə̂ sə̈ tchë päkëdə̂: «Azə̈ âe la mö.» Käko andjë ê kə̈ â lə̂ külû
         nə̈. Praâbalë lə̂ bütchî nə̈ gbɛ̂, andjë gbôâbo ngâ giangû balë-a. 4 Ndə̂ tchô krâ, Jezü krʉ̂ tə̂ maga ngû nə̈, adjisîpili ndə̂ yê wûn-âbo sə̂nə̈
         pä tchetchë kä me-a. 5 Tche tô rə̂ sə̈ andjê päkëdə̂: «Abechë, nyë kä la ngâ rə ndə̂kə̂ zɨ rə̂?»
         Andjë tô rə̂ sə̈ tchë päkëdə̂: «Ɛ̂n-ɛ̈n.» 6 Tche tô rə̂ sə̈ andjê päkëdə̂: «Nyë yï gbânda nə̈ də ndôkö, kə̂ gboadje agiangû.»
         Käko andjë yî gbânda nə̈, kə̈ gbɨ̂tɨ rə̂ tʉrʉ-ê, bëte agiangû sɨ̂sɨ̈ lə̂nə̈.
         7 Djisîpili ndə̂ Jezü nyïndə̂ yê tə̂ gbölösə̂nə̈ lâme tô rə̂ sə̈ Pîêre päkëdə̂:
         «Gbölö Gbïɛ̈ kä!» Ndə̂ Pîêre djê rə̂ pä Gbölö Gbïɛ̈ kä, tche yû lə̂ba
         ndə̂ yê ëngbânə̈, bëte tche wä la wünwün krʉ yê, pânə̈ tche tê atə̂lə̂ ngû.
         8 Adɨ̂ adjisîpili nə̈ kâ atə̂lə̂ külû nə̈ ndola maga ngû nə̈, kə̈ sə̂ lakə̂ gbɨtɨ
         gbânda nə̈ ndə̂ âsɨ̂ la agiangû lâme. Andjë sə̂âbo ngrɨ̈ tə̂ maga ngû nə̈-a,
         kə̂ gu ndə̂nə̈ la andjê wä kütû mɛ̂tere ngbangbo balë.9 Ndə̂ andjë jrê lə̂ külû nə̈ bêche, andjë wûn mâpa, kə̈ wûn ndjë angâ ajïwo
         ndə̂ agiangû wâ lanə̈. 10 Jezü tô rə̂ sə̈ andjê päkëdə̂: «Nyë kä la angâ agiangû ndə̂ nyë kʉ̂ andjê
         lâme.» 11 Chemôn-Pîêre â lə̂ külû nə̈, kə̈ gbɨ̂tɨ gbânda nə̈ atə̂ bêche. Agbölö agiangû
         ngbangbo balë tchêpâ nə̈ tə̂ azü bïchuû la lə̂ könô gbɛ̂ tchêpâ nə̈ vötaâ
         (153) sɨ̂ tchə̂lə̂ nə̈ gbûû. Ndə̂ agiangû nə̈ ngbâ tə̂ gbölösə̂nə̈ lâme, praâbalë
         tchə̂lə̂ gbânda nə̈ srôâbo-a. 12 Jezü tô rə̂ sə̈ andjê päkëdə̂: «Nyë nə̈ kə̈ zɨ̂ rə.» Ngâ djisîpili balë wâbo
         ndə̂kə̂ yu Jezü päkëdə̂: «Mo wätə̂ tchabâ-a?» Bëte andjë wûnsə̂ nə̈ nə̂ pä
         Gbölö Gbïɛ̈ kä. 13 Jezü gîtə̂ yê, kə̈ zâ mâpa, kə̈ krʉ̂ tchə̂lə̂ nə̈ tə̂ andjê, pânə̈ tche krʉ̂
         ndjë tchə̂lə̂ agiangû tə̂ andjê. 14 Sûsunə̈ vötaâ ndə̂kə̂ pa Jezü matə̂ yê tə̂ adjisîpili ndə̂ yê, pânə̈ ndə̂
         tche jô lə̂ kuzü kä lâme.Jezü la Pîêre15 La tchêngbâ kɨ̈zɨ̂ nə̈, Jezü tô rə̂ sə̈ Chemôn-Pîêre päkëdə̂: «Chemön, modô
         ndə̂ Jâan, mo nyïndə̂ mê kə̈ rô andjanə̈ âtə?» Chemön tô rə̂ päkëdə̂: «Ɛn-ɛn,
         Gbölö Gbïɛ̈, mo wûnsə̂ nə̈ nə̂ pä më nyïndə̂ zə̈.» Jezü tô rə̂ sə̈ tchë
         päkëdə̂: «Amö bata angbavö ɛ̈bro-ngbaga ndə̂ mê!» 16 Jezü kâ tô rə̂ sə̈ tchë tə̂ bïchuû nə̈ päkëdə̂: «Chemön, modô ndə̂ Jâan,
         mo nyîndə̂ mê nə̂?» Pîêre tô rə̂ päkëdə̂: «Ɛn-ɛn, Gbölö Gbïɛ̈, mo wûnsə̂
         nə̈ nə̂ pä më nyïndə̂ zə̈.» Jezü tô rə̂ sə̈ tchë päkëdə̂: «Amö watə̂ earə̂
         kə̂ bata aɛ̈bro-ngbaga ndə̂ mê!» 17 Jezü kâ tô rə̂ sə̈ tchë tə̂ vötaâ nə̈ päkëdə̂: «Chemön, modô ndə̂ Jâan,
         mo nyîndə̂ mê nə̂?» Pîêre wâ la nyonyo bëte rə̂ ndə̂ Jezü kâ tô rə̂ sə̈ tchë
         tə̂ vötaâ nə̈ päkëdə̂: «Mo nyîndə̂ mê nə̂?» Tche tô rə̂ sə̈ Jezü päkëdə̂:
         «Gbölö Gbïɛ̈, mo wünsə̂ rə gbɛ̂, mo wûnsə̂ nə̈ nə̂ pä më nyïndə̂ zə̈!» Jezü
         tô rə̂ sə̈ tchë päkëdə̂: «Amö bata aɛ̈bro-ngbaga ndə̂ mê. 18 Ɛn-ɛn, tə̂ lëge nə̈ më tö rə̂ sə̈ mö, ndə̂ gbô mö ndə̂po tə̂ bechë, momö la
         tə̂ zə̈ kä ndə̂ âi wû pâ lə̂ba ndə̂ zə̈, kə̂ e kusə̂ tchô ndə̂ su zə̈ nyîndə̂
         nə̈. Âdə mo âdu nə̂, mo âyi könô zə̈ ânyë ngâ akrə ngbî kä ndə̂ â-iadje
         wû pâ lə̂ba ndə̂ zə̈, kə̂ e la mö kusə̂ tchô ndə̂ su zə̈ nyîâbô nyîndə̂ nə̈-ê.»
         19 Jezü tö pö lâme ndə̂kə̂ nyisə̂ köbo ndə̂ Pîêre tchuadje la rə̂, ânyë a lusə̂
         Ndjapä lə̂ köbosə̂ kuzü yê. Pânə̈ Jezü tô rə̂ sə̈ tchë päkëdə̂: «Za tchêngbâ
         mê.»Jezü la djisîpili ndə̂ tche nyïndə̂ yê20 Pîêre djêtə̂ yê kə̈ wûn djisîpili ndə̂ Jezü nyïndə̂ yê, tchanə̈ ndə̂ tche
         dɨ̂tə̂ yê ëla ngbôgo Jezü tə̂ ma kɨ̈zɨ̂ lâme, ânyë kə̈ yû tchë päkëdə̂:
         «Gbölö Gbïɛ̈, tchabâ kä ndə̂ âyosə̂ zə̈?» 21 Ndə̂ Pîêre wûn tchë, kə̈ yû Jezü päkëdə̂: «Gbölö Gbïɛ̈, andə̂ ye nə̈, giamâ
         kä ndə̂ âgboadje tchë?» 22 Jezü tô rə̂ sə̈ tchë päkëdə̂: «Âdə mê ânyində̂ nə̈ pä tche sə la tʉ̈rʉ̂ la
         yê ndjoa tə̂ lo kə̂ ka ndə̂ mê, äwün mö? Momö, amö za tchêngbâ mê.» 23 Kütû pâ pö lâme, azü ndə̂ Krîsiti tô rə̂ lə̂ gbâtə̂ andjê pä, djisîpili
         lâme tchuabô andə̂ ye nə̈ tee-a. Praâbalë Jezü tôâbo rə̂ sə̈ Pîêre pä tchê
         tchuabô tee-a, tche tö rə̂ päkëdə̂: «Âdə mê ânyində̂ nə̈ pä tche sə la tʉ̈rʉ̂
         la yê ndjoa ëtə̂ lo kə̂ ka ndə̂ mê, äwün mö?» 24 Djisîpili nə̈ lâme kä ndə̂ âwûn rə nə̈, ânyë kə̈ mbô rə̂ lə̂ mbëtï; azə̈
         wünsə̂ nə̈ pä pö ndə̂ tche tô rə̂ lâme wätə̂ lëge pö.Adɨ̂ pö25 Angâ arə kä tâ ndə̂ Jezü mbô rə̂. Âdə a âmbo rə̂ mbö balë balë gbɛ̂ lə̂
         mbëtï, më wünsə̂ nə̈ pä ngâ tchô wâbo ndə̂kə̂ pa a kʉ ambëtï lâme tâ pâ
         cho âtə-a.

Jezü zä bâlâ ndə̂kə̂ wan Kpɨ̂ki Yingö11 Gbölö akrə Tëöfîle, lə̂ dokʉ̈ mbëtï ndə̂ më mbô rə̂ sə̈ mö, më tö pö
         ndə̂ arə gbɛ̂ ndə̂ Jezü mbô rə̂ la arə ndə̂ tche nyîsə̂ nə̈ alême sə̂nə̈ ndə̂
         tche jêtə̂ kə̂ mbo kua ndə̂ yê 2 ndjoa ësə̂nə̈ ndə̂ a kênga la tchë atə̂ lafô. Dokʉ̈tchê ndə̂kə̂ pa tche kenga
         atə̂ lafô, lə̂ köbosə̂ gbôgbô ndə̂ Kpɨ̂ki Yingö, tche zä bâlâ alême tə̂ abadjângele ndə̂ yê ndə̂ tche dɨ̂ andjê bëte kua ndə̂ yê. 3 La tchêngbâ kuzü yê, tche mätə̂ yê alême sə̈ andjê lə̂ aköbo ngbî ngbî,
         ânyë kə̈ nyîsə̂ nə̈ sə̈ andjê pä anyë kä la tʉ̈rʉ̂ la anyê. Lə̂ alö tə̂ azü
         bïchuû, tche mâtə̂ yê tə̂ andjê, ânyë kə̈ sə̂ lakə̂ to pö pâ Gbölö gö-gbïɛ̈ ndə̂ Ndjapä sə̈ andjê. 4 Tə̂ngâlo, ndə̂ tche sə̂ lakə̂ zɨ rə la andjê, tche zâma sə̈ andjê päkëdə̂: «Nyë
         gböäbô gbô bhâ Jerûzalêmo-ê, praâbalë nyë krʉ̈ bëte rə ndə̂ Bha mê zâ bâlâ nə̈ lâme. Mëmê ndjë gbɛ̂
         më tô pö ndə̂nə̈ sə̈ nyê alême nə̂+! 5 Jâan zä batɛ̂me ndə̂ ngû sə̈ azü, praâbalë lə̂ angâ alö, Ndjapä âzadje batɛ̂me ndə̂ Kpɨ̂ki
         Yingö sə̈ nyê+.»Jezü kënga atə̂ lafô6 Andjanə̈ ndə̂ andjë pâlatə̂ andjê ndrotə̂ Jezü yû tchë päkëdə̂: «Gbölö Gbïɛ̈,
         angaâtə kä ndə̂ mo ka la Gbölö gö-gbïɛ̈ nə̈ sə̈ azü gö ndə̂ Isarayële?»7 Jezü tô rə̂ ndə̂nə̈ sə̈ andjê päkëdə̂: «Pö ndə̂kə̂ wunsə̂ alö nə̈ la adalo
         nə̈ wûn-âbo nyê-a. Kütû Bha mê balë kä ndə̂ ânyîkrə rə̂ bhâtə̂ su yê lə̂
         köbosə̂ gbôgbô ndə̂ yê. 8 Praâbalë nyê gboadje ngâ gbôgbô, gbôgbô nə̈ lâme də̈ gbôgbô ndə̂ Kpɨ̂ki
         Yingö ndə̂ âjreadje pâ nyê. Käko nyê toadje apö ndə̂ arə ndə̂ nyë wûnsə̂
         nə̈ pâ mê bhâ Jerûzalêmo, lə̂ agö ndə̂ Judë gbɛ̂, la andə̂ Samarï, zoo kupâ
         cho gbɛ̂+.» 9 La tchêngbâ pö ndə̂ tche tô rə̂ lâme, tche kênga atə̂ lafô kpôlə̂ la andjê,
         praâbalë ndə̂ gbô andjê sə̂ lakə̂ wun tchë, ngâ ndrö gʉ̂â sə̂ yê lə̂ la andjê.
         10 Ndə̂ gbô andjê ndə̂po lakə̂ wun tchô ngbâ yê atə̂ lafô, angâ aköchë bïchuû
         ndə̂ andjë yû grôgrô lə̂ba, nə̂ kə̈ krʉ̂ ndrotə̂ andjê. 11 Aköchë lâme tô rə̂ sə̈ andjê päkëdə̂: «Nyënyê ndə̂ azü gö ndə̂ Galilë,
         nyë krʉ̈ tchâtə lakə̂ wun tchô atə̂ lafô bëte giamâ? Jezü ndə̂ a zâ tchë
         lə̂ gûtə̂ nyê ânyë kə̈ kênga la tchë atə̂ lafô lâme, tchê kadje ndjë ngbâ
         yê batə̂ rə̂ ndə̂ nyë wûn tchë lakə̂ kenga atə̂ lafô lâme.»A zä Mätïâse ëlə̂ kpâlâ Jüdâse12 Käko abadjângele jêtə̂ aga ndə̂ rə̈ nə̈ wû pä aga ndə̂ a-Olivï, ânyë kə̈ dôtə̂
         andjê atə̂ Jerûzalêmo. Aga nə̈ gü la Jerûzalêmo kilômɛ̂tere balë. 13 Ndə̂ andjë wûtu bhâ Jerûzalêmo, andjë lî bhâlə̂ darə də lafô ndə̂ andjë
         gbo tchê tə̂ andjê tâ. Azü nə̈ də̈ Pîêre la Jâan la Jâke la Anderë la Fïlîpe
         la Tomä la Bartelemï la Matiyə̈ la Jâke modô ndə̂ Alefë la Chemön ndə̂ tche
         mbô kʉ̈ʉ̈ ndə̂kə̂ ji azü lə̂ ngbâa, ndjë la Jûde modô ndə̂ Jâke. 14 Logbɛ̂, andjë päla tchê tə̂ andjê gbɛ̂ balë ndə̂kə̂ to pö sə̈ Ndjapä, andjê
         la angâ aɛ̈chë, la Malê, anyï Jezü ndjë la ayîngâ Jezü.15 Tə̂ngâlo, azü ndə̂ Jezü pâlatə̂ andjê. Kə̂ ngba ndə̂ andjê gbɛ̂ wä ngbangbo
         balë la tə̂ akrə gbɛ̂ (120). Pîêre âlafô lə̂ gbâtə̂ andjê kə̈ tô rə̂ päkëdə̂:
         16 «Arə̂mä, äwäpä rə ndə̂ Kpɨ̂ki Yingö tô pö ndə̂nə̈ lə̂ Mbëtï Ndjapä lə̂ ma
         Davîdi mbo gundə̂sə̂ nə̈. Kpɨ̂ki Yingö nə̈ tö pö pâ Jüdâse, earə̂ kə̂ nyisə̂ köbo
         sə̈ azü ndə̂ andjë zâ Jezü+. 17 Jüdâse wä alême ngâ azə̂ lə̂ kua, ânyë kə̈ mbô ndjë kua balë la azə̂. 18 Tche ë alême kə̈ yô ngâ kɨ̈ndɨ̈ la makətche ndə̂ tche gbô rə̂ ngbâ ngbongbo
         rə ndə̂ yê. Tche tê bhâye la küma yê, vü yê srô ânyë chêtê yê gbɛ̂ vô
         ëbêche. 19 Azü ndə̂ Jerûzalêmo gbɛ̂ djê pö ndə̂nə̈. Andjë ê rə̂ tə̂ kɨ̈ndɨ̈ nə̈ lâme
         la ma gö ndə̂ andjê päkëdə̂: ‹Hakeldamä›, ndə̂ ânyîndə̂ kə̂ to rə̂ päkëdə̂: ‹Kɨ̈ndɨ̈-jï.› 20 A mbö rə̂ lə̂ mbëtï ndə̂ Apösômo päkëdə̂+:‹Äwäpä tchə̂lə̂ nda ndə̂ yê wa ämbämbänə̈,ngâ akrə loabô lô lə̂nə̈-ê.›A kä mbô ndjë rə̂ lə̂ mbëtï nə̈ päkëdə̂:‹Äwäpä ngâ akrə za kua nə̈ ngbâ yê.›21 «Angâ azü kä tâ ndə̂ andjë zâ tchêngbâ azə̂ lə̂ alö gbɛ̂ ndə̂ Gbölö Gbïɛ̈
         Jezü nə̂ la azə̂ kulə̂ agö, 22 ätö tə̂ batɛ̂me ndə̂ Jâan ndjoa tə̂ lo nə̈ ndə̂ a kênga la tchë atə̂ lafô. Äwäpä
         ngâ akrə balë lə̂ gbâtə̂ andjê sə ëtə̂ kʉ̂tê azə̂ ndə̂kə̂ pa azə̈ la tchë to
         pö ndə̂ arə ndə̂ azə̈ wûnsə̂ nə̈ pâ kə̂ jo ndə̂ Jezü lə̂ kuzü sə̈ azü+.»23 Andjë mâ azü bïchuû ëtchâtchu andjê: Jozêfu ndə̂ a ê rə̂ tə̂ yê pä Bäräsäbâse, ndə̂ ngâ rə̈ yê wû pä Jüsütûsu la
         Mätïâse. 24 La tchêngbâ nə̈ andjë tô pö sə̈ Ndjapä päkëdə̂: «Gbölö Gbïɛ̈, mo wünsə̂
         su azü gbɛ̂, käko lə̂ gbâtə̂ azü bïchuû âtə, amö nyisə̂ tchanə̈ ndə̂ mo dɨ̂
         tchë sə̈ ârâ, 25 ndə̂kə̂ mbo kua ndə̂ badjângele lə̂ kpâlâ Jüdâse ndə̂ tche gbôtə̂ kua nə̈ ndə̂kə̂
         e bhâsə̂ tchô ndə̂ âdə̂ andə̂ ye nə̈.» 26 Pânə̈ andjë tâ kʉ̂kâ ndə̂kə̂ wunsə̂ akrə ndə̂ Ndjapä eadje tchë. Rə nə̈ tê
         la rə̈ Mätïâse, ânyë a zâ tchë ëtə̂ kʉ̂tê abadjângele lə̂ könô gbɛ̂ tchêpâ
         nə̈ balë.

Kə̂ nə ndə̂ Kpɨ̂ki Yingö21 Ndə̂ lö Päntëkôte wûtu, azü ndə̂ Jezü pâlatə̂ andjê gbɛ̂ sə̂ tchô balë. 2 Kpro kâkë, ngâ sɨ̈kɨ̈ ngâ rə kɨ̂ batə̂ gbölö yi ndə̂ âtô bhâ lafô ânyë
         kə̈ sə̂ lakə̂ mbo, yi nə̈ zâ tchâalê nə̈ gbɛ̂ ndə̂ andjë sə̂ tâ. 3 Käko andjë wûn angâ arə batə̂ atïmï wo. Atïmï wo nə̈ krʉ̂ tchə̂lə̂ tə̂ yê
         kə̈ sə̂ ëpâ küma azü nə̈ balë balë gbɛ̂. 4 Kpɨ̂ki Yingö sɨ̂ andjê gbɛ̂, ânyë andjë jêtə̂ kə̂ to pö la angâ ama gö ngbî ngbî batə̂
         rə̂ ndə̂ Yingö nə̈ zâ rə̂ sə̈ andjê ndə̂kə̂ to rə̂.5 Dëkë angâ ajuîfu ndə̂ andjë zâtə̂ andjê gbɛ̂ sə̈ Ndjapä kä bhâ Jerûzalêmo. Andjë tö lə̂ agö pâ cho gbɛ̂ ânyë kə̈ nə̂. 6 Kpûlû azü nə̈ âsə̈ dje tchə̂lə̂ gɨ̈ azü nə̈, andjë nə̂ kə̈ pâlatə̂ andjê.
         Tchə̂lə̂ küma andjê gbɛ̂ djîngɨli, bëte akrə balë balë djë azü ndə̂ Jezü
         ndə̂ andjë to pö la ma gö ndə̂ yê la tə̂ yê. 7 Tchə̂lə̂ küma andjê gbɛ̂ djîngɨli, su andjê wâ ngbɨ̂ɨ̂, ânyë andjë tô rə̂
         päkëdə̂: «Azü gbɛ̂ ndə̂ andjë to pö âtə də̂âbo azü gö ndə̂ Galilë? 8 Ämbö atöko ânyë akrə balë balë lə̂ gûtə̂ azə̂ djê ma gö ndə̂ yê lə̂ ma
         andjê? 9 Lə̂ gbâtə̂ azə̂, angânə̈ tö lə̂ agö ndə̂ Pärëtêse la Medï la Ëlâme ânyë
         kə̈ nə̂. Angânə̈ də̈ azü gö ndə̂ Mezopotamï la Judë la Käpädôse la Pôn-on
         la Azï 10 la Firijï la Panfilï la Ejîpiti la agö ndə̂ Libï ndola Sïrêne; angânə̈ tö
         bhâ Rômo ânyë kə̈ mbô gö tchâtə. 11 Angânə̈ tö bhâ Kërête ndjë la Arabï, ajuîfu kä tâ la azü ndə̂ andjë wâbô
         wâtə̂ ajuîfu ânyë kə̂ bata ndïɛ̈ ndə̂ Möyîze. Azə̂ gbɛ̂ djë andjê lə̂ ma
         gö ndə̂ azə̂ la tə̂ azə̂, ndə̂ andjë sə̂ lakə̂ to pö ndə̂ agbölö arə ndə̂ Ndjapä
         mbô rə̂!» 12 Ndə̂ tchə̂lə̂ küma andjê gbɛ̂ djîngɨli ânyë andjë wûn-âbô sə̂ pö ndə̂ andjë
         to rə̂ tô-ê, andjë sə̂ lakə̂ yutə̂ andjê lə̂ gbâtə̂ andjê päkëdə̂: «Arə âtə
         nyïndə̂ kə̂ to rə̂ atöko?» 13 Praâbalë angânə̈ sə̂ lakə̂ mo azü ndə̂ Jezü nə̈ päkëdə̂: «Pî rôpâ azü âtə
         nə̂!»Pîêre mü pö sə̈ kpûlû azü14 Pîêre âlafô kə̈ krʉ̂, tchetchë la angâ yê abadjângele lə̂ könô gbɛ̂ tchêpâ
         nə̈ balë, ânyë tche sə̂ lakə̂ to pö ngbôô päkëdə̂: «Nyënyê azü gö ndə̂
         Judë la azü gbɛ̂ ndə̂ andjë mbô gö bhâ Jerûzalêmo, äwäpä nyë dje tchə̂lə̂
         rə ndə̂ âmbô âtə djîrə̂, nyë dëka tü nyê kə̈ djê pö ndə̂ mê. 15 Ɛ̂n-ɛ̈n, pî mbôâbo azü âtə-a, batə̂ rə̂ ndə̂ nyë tô rə̂ bhâlə̂ su nyê lâme-a.
         Ndə̂ gbô azə̂ sə̂ po la mbatchâ ânyë dalo wâ mïndûu manə̈ voanə̈ âtə? 16 Praâbalë pö ndə̂ earə̂ ndə̂ma Ndjapä Jöwɛ̂le tô rə̂ alême mbô gundə̂sə̂ nə̈ nə̂, tche tö rə̂ päkëdə̂:17 ‹Ndjapä tö rə̂ päkëdə̂:Lə̂ adɨ̂ alö,mê gboadje tə̂ köbo sə̈ Yingö ndə̂ mê ndə̂kə̂ jre pâ azü gbɛ̂,amodô la aɛ̈wünrə ndə̂ nyê toadje ndə̂ma mê,amodô ndə̂ nyê wun-adje angâ arə batə̂ lü,azü ndə̂ andjë dû wun-adje küma andjê.18 Tə̂ lëge nə̈, lə̂ alö nə̈ lâme,mê gboadje tə̂ köbo ndə̂kə̂ paYingö ndə̂ mê jre pâ a-earə̂ kua ndə̂ mê tə̂ aköchë la aɛ̈chë,ânyë andjê toadje ndə̂ma pö ndə̂ mê.19 Mê mboadje arə ndə̂ âropâ küma azü bhâ lafô,ânyë kə̂ mboadje akpɨ̈ngbɨ̈ rə pâ cho:A wun-adje jï la wo la gbölö ngʉ̂wo.20 Lo âdoadje tə̂ yê tə̂ tchə̂lə̂ bütchî,nyîpï âdroadje gboo batə̂ jï.La tchêngbâ nə̈, lo Gbölö Gbïɛ̈ wutu,lö lâme wadje tə̂ gbölö lö la lö ndə̂ âlû.21 Käko azü gbɛ̂ ndə̂ andjê eadje rə̈ Gbölö Gbïɛ̈,andjê tchadje lə̂ kuzü+.›22 «Azü ndə̂ Isarayële, nyë djë pö ndə̂ mê âtə! Jezü akrə gö ndə̂ Näzärête
         ndə̂ Ndjapä nyîsə̂ yê sə̈ nyê lâme, lə̂ köbosə̂ yê tche mbö akpɨ̈ngbɨ̈ rə
         la arə ndə̂ âropâ küma azü la asɨ̂nyî arə lə̂ gbâtə̂ nyê. Nyë wûnsə̂ arə
         nə̈ lâme nə̂ gbɛ̂. 23 Köchë lâme, a gbötə̂ yê tchânə̂ nyê lə̂ köbosə̂ nə̈ ndə̂ Ndjapä nyîkrə rə̂
         dokʉ̈tchê tə̂ su yê+. Nyë zâ tchë sə̈ azü ndə̂ andjë wûn-âbô sə̂ Ndjapä wûn, andjë î tchë
         bhâtə̂ yö ndə̂ gba ânyë kə̈ wôn tchë. 24 Praâbalë Ndjapä jô tchë lə̂ kuzü lakə̂ ji tchë lə̂ nyonyo ndə̂ kuzü, bëte
         kuzü wâbo la gbôgbô ndə̂kə̂ kitə̂ yê-a. 25 Tə̂ lëge nə̈, Davîdi tö pö ndə̂ yê päkëdə̂:‹Më wün Gbölö Gbïɛ̈ tchâtchu mê logbɛ̂, də ndôkö könô mê,ngâ rə ndə̂kə̂ ngbangi mê wâbo-a. 26 Bëte rə̂ kä ndə̂ su mê wâ la mômô,ânyë më pâ düwü la mômô.Âdə krʉkrʉ mê âwa bhâlə̂ cho akuzü,su mê wadje pâ zə̈.27 Bëte mô gboabô tə̂ mê bhâsə̂ tchô ndə̂ akuzü tee-a,mô gboabô tə̂ akrə ndə̂ zə̈ ndə̂ tche dâka gbɛ̂,ndə̂kə̂ pa tche fo lə̂ cho akuzü tee-a.28 Mo nyïsə̂ aköbo ndə̂ tchîsûwu sə̈ mê,mô zadje mômô sə̈ mê lə̂ la zə̈+.›29 «Arə̂mä, më nyïndə̂ kə̂ to pö djîrə̂ sə̈ nyê päkëdə̂: Davîdi ndə̂ tche də̂
         âta azə̂, tche tchü ânyë a chî tchë, praâbalë gbô cho yê kä lə̂ gbâtə̂
         azə̂ angêta. 30 Tche wä alême tə̂ earə̂ ndə̂ma Ndjapä, kə̈ wûnsə̂ nə̈ pä Ndjapä dëba sə̈ tchë
         ndə̂kə̂ za ngâ akrə pâ mawo ndə̂ yê ânyë tche sə pâ mbätä-gbïɛ̈ la tchêngbâ
         yê+. 31 Davîdi wünsə̂ nə̈ dokʉ̈tchê pä Krîsiti joadje lə̂ kuzü, ârə̂ kä ndə̂ tche tô rə̂ päkëdə̂:‹Ndjapä gboabô tə̂ anyë bhâsə̂ tchô ndə̂ akuzü tee-a,tchê gboabô tə̂ anyê, ânyë tə̂ anyê fo lə̂ cho akuzü tee-a.›32 «Jezü lâme, Ndjapä jö tchë lə̂ kuzü, azə̂ gbɛ̂ wûn rə̂ la la azə̂ nə̂. 33 A kênga la tchë bhâ lafô kə̈ zâ tchë də ndôkö könô Ndjapä, tche gbô Kpɨ̂ki
         Yingö tchânə̂ Bha nə̈ ndə̂ tche zâ bâlâ tə̂ pö ndə̂ yê alême, ânyë kə̈ wân
         tchë ndə̂kə̂ jre pâ azə̂. Ârə̂ kä ndə̂ nyë wûn rə̂ ânyë kə̂ dje rə̂ âtə.
         34 Davîdi ndə̂ tche âbô â lo balë bhâ lafô tö rə̂ päkëdə̂:‹Gbölö Gbïɛ̈ Ndjapä tö rə̂ sə̈ Gbölö Gbïɛ̈ ndə̂ mê päkëdə̂:Amö sə də ndôkö könô mê,35 zoo mê mbo rə̂ pä a-earə̂ kə̂ kosə̂ zə̈wa batə̂ mbätä ëtchâtchâ da zə̈+.›36 «Äwäpä azü ndə̂ Isarayële gbɛ̂ wunsə̂ pö âtə djîrə̂: Jezü ndə̂ nyë wôn
         tchë bhâtə̂ yö ndə̂ gba lâme, Ndjapä mbö rə̂ pä tche watə̂ Gbölö Gbïɛ̈ la
         Krîsiti!»37 Ndə̂ azü nə̈ âsə̈ dje pö lâme käko, âzâ su andjê tə̂ gbölösə̂nə̈, ânyë
         andjë yû Pîêre la angâ abadjângele päkëdə̂: «Arə̂mä, azə̈ âmbo atöko?» 38 Pîêre tô rə̂ ndə̂nə̈ sə̈ andjê päkëdə̂: «Nyë gbötə̂ bəndɨ kə̂ mbo rə ndə̂
         nyê, äwäpä akrə balë balë lə̂ gûtə̂ nyê gbo batɛ̂me la rə̈ Jezü Krîsiti, ânyë Ndjapä ko pö lə̂ küma yê, käko nyê gboadje arə
         ndə̂ Kpɨ̂ki Yingö. 39 Bëte Ndjapä zä bâlâ tə̂ nyê la abechë ndə̂ nyê. Tche zä ndjë bâlâ bëte
         angbängbä azü gbɛ̂ ndə̂ andjë sə̂ lə̂ ngrɨ̈ngrɨ̈ tchô, ndə̂ Ndjapä Gbölö Gbïɛ̈
         ndə̂ azə̂ eadje andjê.»40 Pîêre kä tô angâ angbängbä apö sə̈ andjê. Tche mbö rə̂ gbɛ̂ ndə̂kə̂ pa andjë
         gamba pö nə̈ lakə̂ to apö ndə̂kə̂ za gbôgbô tə̂ su andjê. Tche tö rə̂ päkëdə̂:
         «Azü ndə̂ tchô angêta wätə̂ angbongbo azü; äwäpä nyë wutu lə̂ gbâtə̂ andjê
         ânyë kə̂ tcha lə̂ kuzü!» 41 Azü ndə̂ andjë gâmba pö ndə̂ Pîêre, andjë gbô batɛ̂me. Tə̂ lö nə̈ lâme,
         azü ndola sâke vötaâ lî lə̂ gbâtə̂ azü ndə̂ Krîsiti.Kə̂ sə ndə̂ adokʉ̈ azü ndə̂ Krîsiti42 Andjë zätə̂ andjê gbɛ̂ ndə̂kə̂ dje abadjângele lakə̂ nyisə̂ rə ndə̂ andjê logbɛ̂.
         Andjë mända rə, kə̂ sə balë, kə̂ zɨ rə balë+, kə̂ to pö sə̈ Ndjapä. 43 Abadjângele mbö akpɨ̈ngbɨ̈ rə la arə ndə̂ âropâ küma azü la asɨ̂nyî arə, âmbô
         rə̂ pä wawa sə̂ lakə̂ mbo azü gbɛ̂. 44 Azü gbɛ̂ ndə̂ andjë zâ su andjê sə̈ Krîsiti pâlatə̂ andjê balë, kə̈ ngbô
         arə gbɛ̂ ndə̂ andjë wâ la rə̂ balë ëtâ. 45 Andjë kä arə ndə̂ andjê, la acho ndə̂ andjê, kə̂ krʉ tchə̂lə̂ makətche nə̈ lə̂
         gbâtə̂ andjê gbɛ̂, ânyë akrə balë balë gbö rə gundə̂sə̂ rə ndə̂ tche nyîndə̂
         nə̈. 46 Logbɛ̂, andjë pälatə̂ andjê batə̂ akrə balë bhâlə̂ gbölö nda Ndjapä, andjë zɨ̈ rə sə̂nə̈ balë kulə̂ anda ndə̂ andjê, andjë zɨ̈ rə nə̈ la mômô ndjë
         la tchôtchô su. 47 Andjë sə̈ lakə̂ voga Ndjapä, ânyë azü gbɛ̂ nyîndə̂ andjê. Logbɛ̂ Gbölö Gbïɛ̈
         mbö rə̂ ânyë angâ azü ndə̂ andjë tchâ lə̂ kuzü lî lə̂ gbâtə̂ andjê.
         
            
               	Ndə̂kə̂ to tə̂ yɛ̈yɛ̈ da 17 ëtə̂ 21, nyë dɨ̈ Jow 3.1-5.

               	Nyë dɨ̈ Mat 27.35; Mar 15.24; Luk 23.33; Jan 19.18.

               	Ndə̂kə̂ to tə̂ yɛ̈yɛ̈ da 25 ëtə̂ 28, nyë dɨ̈ Aps 16.8-11, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Aps 132.11; 2 Sam 7.12-13.

               	Nyë dɨ̈ Aps 110.1.

               	Nyë dɨ̈ 20.7.

Pîêre tchä ngâ köchë ndə̂ tche ngêwele31 Tə̂ngâlo, Pîêre la Jâan sə̂ lakə̂ e atə̂lə̂ gbölö nda Ndjapä ndə̂kə̂ to pö sə̈ Ndjapä lə̂ dalo vötaâ ndə̂ tchêndə̂gölo. 2 Ngâ köchë kä tâ ndə̂ a zɨ̂ tchë, dëkë tche ngêwele nə̂. A nə̈ tchê la tchë
         logbɛ̂ kə̂ za tchë lə̂ manda gbölö nda Ndjapä ndə̂ rə̈ nə̈ wû pä «Tchôtchô
         manda», ndə̂kə̂ pa tche yukû rə tchânə̂ azü ndə̂ andjë li atə̂lə̂ gbölö nda
         Ndjapä nə̈. 3 Ndə̂ tche âsə̈ wun Pîêre la Jâan ndə̂ andjë li atə̂lə̂ gbölö nda Ndjapä, tche
         yû andjê ndə̂kə̂ pa andjë za ngâ rə sə̈ tchë. 4 Andjë chêko tchë ânyë Pîêre tô rə̂ sə̈ tchë päkëdə̂: «Wun ârâ ânyë!»
         5 Käko tche wûn andjê gbôgbôgbô, bëte tche wüntî pä andjê zadje ngâ rə sə̈
         anyê. 6 Pîêre tö rə̂ sə̈ tchë päkëdə̂: «Më wâbo la makətche âdəndjë lôlo-a, praâbalë
         rə ndə̂ më wâ la rə̂, më âza rə̂ sə̈ mö: La rə̈ Jezü Krîsiti ndə̂ Näzärête, alafô kə̈ nə̂!» 7 La tchêngbâ nə̈ Pîêre zâ könô yê də ndôkö kə̈ kênga tchë. Kpro kâkë,
         ada yê la abülüngbɨ̈-da yê kpokpo tə̂ yê. 8 Tche kû atə̂ lafô, kə̈ krʉ̂ pâ da yê ânyë kə̈ jêtə̂ kə̂ nə. Tche lî la andjê
         atə̂lə̂ gbölö nda Ndjapä. Tche nə̂, kə̈ kû atə̂ lafô lakə̂ voga Ndjapä. 9 Azü gbɛ̂ wûn tchë ndə̂ tche sə lakə̂ nə lakə̂ voga Ndjapä. 10 Ndə̂ azü wûnsə̂ nə̈ pä köchë âtə sə̈ tchê alême ëbêche ndroma Tchôtchô
         Manda ndə̂ gbölö nda Ndjapä lakə̂ yukû rə tchânə̂ azü, tchə̂lə̂ küma andjê
         gbɛ̂ djîngɨli, su andjê sə̂ lakə̂ ta tə̂ rə ndə̂ âmbô tə̂ yê lâme.Pîêre mü pö lə̂ gbölö nda Ndjapä11 Köchë nə̈ nyîâbo ndə̂kə̂ gbotə̂ Pîêre la Jâan-a. Tchə̂lə̂ küma azü nə̈ gbɛ̂
         djîngɨli, ânyë andjë gbɛ̂ sə̂ lakə̂ kpe pu andjê tchâmbrönda ndə̂ a ê rə̂
         tâ pä tchâmbrönda ndə̂ Salomön. 12 Ndə̂ Pîêre wûn rə̂ käko, tche tô rə̂ sə̈ kpûlû azü nə̈ päkëdə̂: «Azü ndə̂
         Isarayële, bëte giamâ kä ndə̂ tchə̂lə̂ küma nyê djîngɨli pâ rə ndə̂ âmbô
         âtə? Nyë sə̈ lakə̂ wun ârâ gbôgbôgbô käko bëte giamâ? Nyë wûntî pä köchë
         ndə̂ tche nə̂ lâme, ârâ kä ndə̂ âmbô rə̂ la gbôgbô ndə̂ ârâ pä tche nə?
         Âdəndjë rə̂ ndə̂ ârâ zâtə̂ ârâ gbɛ̂ sə̈ Ndjapä kä? 13 Ndjapä ndə̂ Abrahâmo, Ndjapä ndə̂ Izâke, Ndjapä ndə̂ Jakôbo, Ndjapä ndə̂ araâta azə̂, tche lüsə̂ Jezü earə̂ kua ndə̂ yê. Praâbalë nyë
         zâ tchë tchânə̂ agbölö azü gö ndə̂ nyê, andjë kôsə̂ yê tchâtchu Pïlâte.
         Dëkë, Pïlâte nə̈ nyïndə̂ kə̂ ji tchë. 14 Nyë kösə̂ akrə ndə̂ tche wâ ngbî bëte Ndjapä, kə̈ wätə̂ djîrə̂ akrə, ânyë
         kə̈ yûkû nə̈ sə̈ Pïlâte ndə̂kə̂ pa tche ji ngâ earə̂ kə̂ won azü. 15 Nyë wön makündji ndə̂ tche za tchîsûwu sə̈ akrə, praâbalë Ndjapä jô tchë
         lə̂ kuzü, azə̈ wûn rə̂ la la azə̂ nə̂ gbɛ̂. 16 Lə̂ köbosə̂ kə̂ za su sə̈ Ndjapä la rə̈ Jezü kä ndə̂ âtchâ köchë ndə̂ nyê
         sə lakə̂ wun tchë ânyë kə̈ wûnsə̂ yê âtə. Bëte kə̂ zâ su sə̈ Ndjapä ndə̂
         âtô bhândə̂ Jezü kä ndə̂ tə̂ köchë lâme kâ dâka gbɛ̂ kpô tchâtchu nyê
         la azə̂ gbɛ̂ âtə.17 «Arə̂mä, ndə̂ azə̈ sə̂ âtə, më wûnsə̂ nə̈ nə̂ pä rə ndə̂ nyënyê la amakündji
         ndə̂ nyê mbô rə̂ tə̂ Jezü, nyë wûn-âbo sə̂nə̈-a. 18 Praâbalë Ndjapä mbö rə gundə̂sə̂ nə̈ ndə̂ tche tô rə̂ lə̂ ma a-earə̂ ndə̂ma yê alême. Tche tö rə̂ päkëdə̂: Krîsiti wun-adje yûkü+. 19 Käko nyë gbötə̂ bəndɨ kə̂ mbo rə ndə̂ nyê, kə̂ ka pu Ndjapä, ânyë tche ko pö
         lə̂ küma nyê. 20 Käko ânyë Gbölö Gbïɛ̈ zadje angâ alö ndə̂kə̂ yatə̂ sə̈ nyê. Tchê wan-adje
         Krîsiti ndə̂ tche dɨ̂ tchë dokʉ̈tchê bëte nyê, ndə̂ tche də̂ Jezü. 21 Krîsiti səadje bhâ lafô zoo âwutu tə̂ lo nə̈ ndə̂ Ndjapä ka nyikrə arə gbɛ̂ tə̂
         täfo nə̈. Batə̂ rə̂ ndə̂ Ndjapä tô rə̂ alême lə̂ ma a-earə̂ ndə̂ma yê ndə̂ tche
         kʉ̂ andjê ngbî bëte tchë. 22 Möyîze tö rə̂ alême päkëdə̂: ‹Gbölö Gbïɛ̈ Ndjapä wan-adje ngâ earə̂ ndə̂ma yê
         sə̈ nyê batə̂ mê, tchê wadje tə̂ ngâ yîngâ nyê. Nyê djeadje apö gbɛ̂ ndə̂
         tchê toadje rə̂ sə̈ nyê. 23 Akrə ndə̂ tche kôsə̂ kə̂ dje pö ma earə̂ ndə̂ma Ndjapä lâme, a âjiadje tchë
         lə̂ gûtə̂ azü ndə̂ Ndjapä ânyë kə̂ won-adje tchë+.› 24 Ätö tə̂ Samuɛ̈le ndjoa ëtə̂ a-earə̂ ndə̂ma Ndjapä la tchêngbâ yê, andjë gbɛ̂
         tö pö ëngbâ ngânə̈ ëngbâ ngânə̈ tə̂ pö ndə̂ alö ndə̂ âwûtu lâme. 25 Apö ndə̂ a-earə̂ ndə̂ma Ndjapä tô rə̂ alême wä bëte nyê. Nyë lï lə̂ madɨ̈ ndə̂ Ndjapä zâ rə̂ sə̈ araâta nyê lâme lə̂ köbosə̂ nə̈ ndə̂ tche tô rə̂ sə̈
         Abrahâmo päkëdə̂: ‹Lə̂ köbosə̂ ngâ akrə pâ mawo ndə̂ zə̈, mê eadje Tchôtchô
         pö pâ azü lə̂ abûngrɨ̂ pâ cho gbɛ̂+.› 26 Tə̂ pö ndə̂ nyê kä ndə̂ Ndjapä nyîsə̂ earə̂ kua ndə̂ yê dokʉ̈tchê ânyë kə̈
         wân tchë ndə̂kə̂ e tchôtchô pö pâ nyê, ndə̂kə̂ mbo rə̂ pä akrə balë balë
         gbotə̂ bəndɨ kə̂ mbo rə ndə̂ yê.»
         
            
               	Nyë dɨ̈ Luk 24.26-27.

               	Nyë dɨ̈ Det 18.15,18-19.

               	Nyë dɨ̈ Jen 22.18; 26.4.

            

         
      

   
      
         4
Pîêre la Jâan tchâtchu gbölö kpûlû ndə̂ a-earə̂ kə̂ wa ngbanga41 Sə̂nə̈ ndə̂ Pîêre la Jâan sə̂ lakə̂ to pö sə̈ azü nə̈, a-earə̂ kə̂ wa ngela sə̈ Ndjapä la makündji ndə̂ aturûgu ndə̂ gbölö nda Ndjapä la asadusïɛ̈n wûtu. 2 Su andjê kʉ̂ andjê tə̂ gbölösə̂nə̈, bëte Pîêre la Jâan sə̈ lakə̂ nyisə̂ rə
         sə̈ azü lakə̂ mu pö pä, Jezü jô lə̂ kuzü nə̂. Käko azü joadje ndjë lə̂ kuzü.
         3 Azü nə̈ kʉ̂ andjê, kə̈ yî andjê bhâlə̂ nda kânga, kə̈ krʉ̂ bëte tchêmbatchâ
         bëte lo zɨ̂ nə̂. 4 Lə̂ gûtə̂ azü ndə̂ andjë djê pö nə̈, angbängbä azü zâ su andjê sə̈ Krîsiti.
         Kə̂ ngba ndə̂ andjê wä ndola sâke mïndûu (5 000).5 Ndə̂ tchô krâ, amakündji ndə̂ ajuîfu la akpôkpô azü la a-earə̂ kə̂ nyisə̂ ndïɛ̈ pâlatə̂ andjê bhâ Jerûzalêmo. 6 Hâne, gbölö earə̂ kə̂ wa ngela sə̈ Ndjapä kä tâ, tchetchë la Käyîfu la Jâan
         la Alegezândere la azü gbɛ̂ ndə̂ andjë sə̂ lə̂ bûngrɨ̂ ndə̂ gbölö earə̂ kə̂
         wa ngela sə̈ Ndjapä nə̈. 7 Andjë zâ Pîêre la Jâan tchâtchu andjê ânyë kə̈ yû andjê päkëdə̂: «Nyë
         mbö arə lâme la rə̈ tchabâ? La gbôgbô ndə̂ tchabâ?» 8 Käko Kpɨ̂ki Yingö sɨ̂ Pîêre ânyë tche tô rə̂ sə̈ andjê päkëdə̂: «Nyënyê ndə̂ amakündji ndə̂
         ajuîfu la akpôkpô azü, 9 a sə̈ lakə̂ yu ârâ angêta tə̂ pö ndə̂ tchôtchô rə ndə̂ ârâ mbô rə̂ tə̂ köchë
         ndə̂ tche ngêwele lâme, a yü ârâ tə̂ köbo ndə̂ tche tchâ la rə̂. 10 Nyënyê ndə̂ azü ndə̂ Isarayële gbɛ̂, äwäpä nyë wunsə̂ ngâ rə balë: La rə̈
         Jezü Krîsiti akrə gö ndə̂ Näzärête kä ndə̂ köchë âtə krʉ̂ lə̂ gûtə̂ nyê la tchôtchô
         tə̂ yê. Jezü Krîsiti ndə̂ nyë bhî tchë alême tə̂ yö ndə̂ gba, praâbalë Ndjapä
         jô tchë lə̂ kuzü. 11 Jezü lâme kä ndə̂ Mbëtï Ndjapä tô pö ndə̂ yê päkëdə̂:‹Täme ndə̂ a-earə̂ kə̂ mbo nda gbôtâ,ârə̂ kä âkə̈ mbôtə̂ yê tə̂ gbôgbô täme da nda nə̈+.›12 «Akrə wâbo ndə̂kə̂ tcha lə̂ kuzü lə̂ köbosə̂ ngâ rə̈ ngbî-a, bëte pâ cho gbɛ̂
         ngâ rə̈ ngbî ndə̂ Ndjapä zâ rə̂ sə̈ azü ndə̂kə̂ pa andjë tcha lə̂ köbosə̂ nə̈
         wâbo balë-a.»13 Ndə̂ a-earə̂ kə̂ wa ngbanga nə̈ wûn rə̂ pä Pîêre la Jâan tö pö la gbôgbô,
         ânyë kə̈ wûn ndjë sə̂nə̈ pä, andjë də̈ ambämbä azü ndə̂ andjë wûn-âbo
         sə̂ mbëtï-a, tchə̂lə̂ küma andjê gbɛ̂ djîngɨli. Andjë wûnsə̂ nə̈ pä, aköchë
         âtə sə̈ alêe ndrotə̂ Jezü. 14 Ndə̂ andjë wûn köchë ndə̂ tche tchâ lâme, ânyë tche krʉ̂ ndrotə̂ Pîêre la
         Jâan, andjë wâbo la ngâ pö balë ndə̂kə̂ to rə̂-a. 15 Käko andjë zâma ndə̂kə̂ pa a wutu la andjê lə̂ gbölö kpûlû ndə̂ a-earə̂ kə̂
         wa ngbanga nə̈ âtə sûwu. Pânə̈ andjë sə̂ lakə̂ gama andjê lə̂ gbâtə̂ andjê.
         16 Andjë tö rə̂ päkëdə̂: «Azə̈ âmbo giamâ tə̂ azü âtə? Bëte azü ndə̂ Jerûzalêmo
         gbɛ̂ wûnsə̂ nə̈ nə̂ pä, tə̂ lëge nə̈ andjë mbö ngâ kpɨ̈ngbɨ̈ rə. Azə̈ wâbo ndə̂kə̂ vusə̂ nə̈-a. 17 Praâbalë ndə̂ azü gö gbɛ̂ djêâbô pö nə̈ djê lâme, äwäpä azə̈ hrali aköchë
         âtə, ânyë andjë ka to bata ngâ pö tô balë la rə̈ Jezü sə̈ ngâ akrə-ê.»18 Andjë ê Pîêre la Jâan kə̈ kôsə̂ nə̈ sə̈ andjê la gbôgbô ndə̂kə̂ pa andjë
         kä êâbô rə̈ Jezü ê, âdəndjë ndə̂kə̂ kä nyisə̂ rə la rə̈ yê-ê. 19 Praâbalë Pîêre la Jâan tô rə̂ ndə̂nə̈ sə̈ andjê päkëdə̂: «Ndə̂kə̂ dje ma
         Ndjapä lakə̂ dje ma nyê, anə̈bâ kä âkə̈ wâ djîrə̂ lə̂ la Ndjapä? Nyënyê
         la tə̂ nyê, nyë wä tchə̂lə̂ ngbanga nə̈! 20 Andə̂ ârâ, rə ndə̂ ârâ wûn rə̂ ânyë kə̈ djê rə̂ âtə, ârâ wâbo ndə̂kə̂
         ngbo ma ârâ pânə̈-a.» 21 A-earə̂ kə̂ wa ngbanga nə̈ kä hrâli andjê tə̂ gbölösə̂nə̈, pânə̈, andjë jî
         andjê. Andjë gbôâbo ngâ pö ndə̂ âmbô rə̂ pä andjë wa ngbanga lə̂ küma andjê
         tə̂ pö ndə̂nə̈-a, bëte azü gbɛ̂ sə̈ lakə̂ voga Ndjapä bëte rə ndə̂ âwûtu lâme.
         22 Köchë ndə̂ tche tchâ lə̂ köbosə̂ kpɨ̈ngbɨ̈ rə lâme, ngû yê rö ngû tə̂ azü
         bïchuû.Azü ndə̂ Jezü tö pö sə̈ Ndjapä23 La tchêngbâ nə̈ ndə̂ a jî andjê, Pîêre la Jâan kâ pu angâ andjê ânyë kə̈
         tô ndə̂ma pö ndə̂ agbölö a-earə̂ kə̂ wa ngela sə̈ Ndjapä la akpôkpô azü tô
         rə̂ sə̈ andjê. 24 Ndə̂ angâ andjê djê pö nə̈, andjë pâlatə̂ andjê batə̂ akrə balë, kə̈ tô pö
         sə̈ Ndjapä päkëdə̂: «Gbölö Akrə, momö kä ndə̂ âmbô tchêlafô la tchêbêche
         la gbölö ngû ngbro la arə gbɛ̂ ndə̂ âwâ lə̂nə̈!+25 Lə̂ köbosə̂ Kpɨ̂ki Yingö, mo zä pö ndə̂ zə̈ lə̂ ma âta ârâ. Davîdi, earə̂ kua ndə̂ zə̈, tche tö rə̂ päkëdə̂:+‹Bëte giamâ azü pâ cho gbɛ̂ sə̂ lakə̂ mbo arə kâkë?Bëte giamâ azü gö nyîkrə apö ndə̂ angâ arə,ânyë tchêngbâ nə̈ wâ ämbämbänə̈ âtə?26 Agbïɛ̈ pâ cho älafô ndə̂kə̂ mbo kʉ̈ʉ̈,amakündji ndə̂ agö djëtə̂ andjê ndə̂kə̂ kosə̂ Gbölö Gbïɛ̈ la Krîsiti ndə̂
         yê.›27 «Tə̂ lëge nə̈, Hërôde la Pônse Pïlâte, andjê la azü pâ cho la azü ndə̂ Isarayële pälatə̂ andjê
         lə̂ gbölö gö âtə. Andjë nyïkrə pö tə̂ Jezü, earə̂ kua ndə̂ zə̈ ndə̂ tche wâ
         ngbî bëte mö, tchanə̈ ndə̂ mo dɨ̂ tchë ndə̂kə̂ watə̂ Mesï+. 28 Käko andjë mbö arə gbɛ̂ ndə̂ mo nyîkrə rə̂ dokʉ̈tchê tə̂ su zə̈, rə ndə̂ mo nyîndə̂
         nə̈ lə̂ köbosə̂ gbôgbô ndə̂ zə̈. 29 Angaâtə, Gbölö Gbïɛ̈, amö dje pö ndə̂ andjë to rə̂ lakə̂ hrali ârâ âtə.
         Amö za gbôgbô sə̈ ârâ ndə̂kə̂ pa ârâ muabô pö ndə̂ zə̈ mû la wa-ê. 30 To könô zə̈ pâ ârâ ndə̂kə̂ pa ârâ tcha a-earə̂ tə̂kömbo, kə̂ mbo akpɨ̈ngbɨ̈
         rə la arə ndə̂ âropâ küma azü la rə̈ Jezü, earə̂ kua ndə̂ zə̈ ndə̂ tche wâ ngbî
         bëte mö.» 31 Pânə̈ ndə̂ andjë tô pö sə̈ Ndjapä, sə̂nə̈ ndə̂ andjë pâlatə̂ andjê tâ trô-ê.
         Kpɨ̂ki Yingö sɨ̂ andjê ânyë andjë mû pö Ndjapä la gbôgbô.Azü ndə̂ Jezü krʉ̈ tchə̂lə̂ rə ndə̂ andjê lə̂ gbâtə̂ andjê32 Akpûlû azü ndə̂ andjë zâ su andjê sə̈ Krîsiti wä batə̂ akrə balë, kə̈ wâ
         la su balë. Akrə balë balë tôâbo rə̂ päkëdə̂: «Rə ndə̂ mê wä kütû tə̂ andə̂
         me nə̈-a!» Praâbalë rə gbɛ̂ ndə̂ andjë wâ la rə̂, andjë päla rə̂ balë ëtâ+. 33 Abadjângele mü pö ndə̂kə̂ jo ndə̂ Gbölö Gbïɛ̈ Jezü lə̂ kuzü la gbôgbô tə̂ gbölösə̂nə̈,
         ânyë Ndjapä mbô tchôtchô su tə̂ andjê gbɛ̂ tə̂ gbölösə̂nə̈. 34 Ngâ earə̂ yûkü balë wâbo lə̂ gûtə̂ andjê-a, bëte azü ndə̂ andjë wâ la akɨ̈ndɨ̈
         âdəndjë anda, andjë kä rə̂ kə̂ ka la makətche nə̈, 35 kə̂ gbotâ tchâtchâ abadjângele. Pânə̈ abadjângele krʉ tchə̂lə̂ nə̈, akrə balë
         balë gbö rə gundə̂sə̂ rə ndə̂ tche nyîndə̂ nə̈. 36 Ngâ köchë kä tâ ndə̂ rə̈ yê wû pä Jozêfu, abadjângele ë rə̂ tə̂ yê pä Bärnäbâse ndə̂ ânyîndə̂ kə̂ to rə̂ pä: «Earə̂
         kə̂ za gbôgbô tə̂ su.» Tche də̈ ngâ akrə pâ mawo ndə̂ Levï, a zɨ̈ tchë bhâ Chîpre. 37 Tche kä ngâ kɨ̈ndɨ̈ ndə̂ yê, kə̈ kâ la makətche nə̈ kə̈ gbôtâ ëtchâtchâ abadjângele.

Änänîâse la Safîra51 Ngâ köchë ndə̂ rə̈ yê wû pä Änänîâse djëtə̂ yê la ɛ̈chë ndə̂ yê Safîra
         ânyë kə̈ kâ ngâ kɨ̈ndɨ̈ ndə̂ andjê. 2 Tchetchë la ɛ̈chë ndə̂ yê, andjë nyîkrə pö ndə̂kə̂ kitə̂ ngâ makətche nə̈,
         kə̈ kʉ̂ adɨ̂ nə̈, kə̈ kâ la rə̂ kə̈ gbôtâ tchâtchâ abadjângele. 3 Praâbalë Pîêre yû tchë päkëdə̂: «Änänîâse, bëte giamâ mo gbôtə̂ köbo
         sə̈ Satäa ânyë tche lî bhâlə̂ su zə̈? Kɨ̈ndɨ̈ ndə̂ mo kâ rə̂ lâme, mo kïtə̂ tchâkalâ
         makətche nə̈, kə̈ kâ mô yepa sə̈ Kpɨ̂ki Yingö+. 4 Mo wä âme ndə̂kə̂ bata kɨ̈ndɨ̈ ndə̂ zə̈ lâme. Ndə̂ mo kâ rə̂ lâme, makətche nə̈
         də̈ andə̂ zə nə̈. Mo wä ndə̂kə̂ mbo arə gbɛ̂ ndə̂ mo nyîndə̂ nə̈ la makətche nə̈.
         Bëte giamâ kä ndə̂ mo nyîkrə rə̂ tə̂ su zə̈ ndə̂kə̂ mbo tə̂ rə käko-ë? Mo môâbo
         yepa lâme sə̈ azü-a, praâbalë mo mö rə̂ sə̈ Ndjapä!» 5 Ndə̂ Änänîâse djê pö nə̈, tche tê gbô kə̈ tchû-î. Azü gbɛ̂ ndə̂ andjë
         djê pö ndə̂ rə lâme, wawa mbô andjê tə̂ gbölösə̂nə̈. 6 Abechë-ɛ̈köchë nə̂, kə̈ gʉ̂â krʉkrʉ yê la lə̂ba ânyë kə̈ ê la rə̂ ndə̂kə̂
         chi rə̂.7 La tchêngbâ dalo ndola vötaâ ɛ̈chë ndə̂ yê lî, kə̈ wûn-âbo sə̂ rə ndə̂ âmbô
         lâme-a. 8 Pîêre yû tchë päkëdə̂: «To rə̂ sə̈ mê, kɨ̈ndɨ̈ ndə̂ nyë kâ rə̂ lâme, makətche
         nə̈ gbɛ̂ kä âtə?» Tche tô rə̂ ndə̂nə̈ päkëdə̂: «Ɛn-ɛn, gbô sə̂nə̈ gbɛ̂ kä!»
         9 Käko Pîêre tô rə̂ sə̈ tchë päkëdə̂: «Bëte giamâ kä ndə̂ momö la köchë
         ndə̂ zə̈, nyë nyîkrə rə̂ tə̂ su nyê ndə̂kə̂ bolo Yingö ndə̂ Gbölö Gbïɛ̈ âtə? Amö djë rə̂, azü ndə̂ andjë chî köchë ndə̂ zə̈ kä lə̂ manda. Andjê
         zadje mö ânyë kə̂ roadje ndjë la mö!» 10 Kpro kâkë, tche tê gbô tchâtchâ Pîêre kə̈ tchû-î. Abechë-ɛ̈köchë nə̈
         lî kə̈ wûn rə̂ pä tche tchû nə̂. Käko andjë zâ tchë, kə̈ ê la tchë ndə̂kə̂
         chi tchë ndrotə̂ köchë ndə̂ yê. 11 Azü ndə̂ Egilîze la azü gbɛ̂ ndə̂ andjë djê pö ndə̂nə̈, wawa mbô andjê tə̂ gbölösə̂nə̈.Abadjângele mbö akpɨ̈ngbɨ̈ rə12 Abadjângele mbö akpɨ̈ngbɨ̈ rə la arə ndə̂ âropâ küma azü lə̂ gbâtə̂ azü gö. Azü ndə̂ Jezü gbɛ̂ pâlatə̂
         andjê tchâmbrönda ndə̂ rə̈ nə̈ wû pä tchâmbrönda ndə̂ Salomön. 13 Ngâ akrə ngbî sə̂âbo lə̂ gûtə̂ andjê-a, praâbalë azü nə̈ tö tchôtchô pö
         ndə̂ andjê. 14 Akpûlû aköchë la aɛ̈chë ndə̂ andjë wâ ëpânə̈ ëpânə̈ zâ su andjê sə̈ Gbölö
         Gbïɛ̈, ânyë kə̈ pâlatə̂ andjê la azü ndə̂ Jezü. 15 Azü wütu la a-earə̂ tə̂kömbô ndroma köbo, a kʉ̈ andjê ëpâ kʉ̈ngrʉ âdəndjë
         pâ gbogbo ndə̂kə̂ pa Pîêre âsə̈ ro, tchâkrʉzrö yê ro pâ angânə̈ lə̂ gbâtə̂
         andjê. 16 Kpûlû azü ndə̂ andjë tô kulə̂ ayɛ̈yɛ̈ gö ndrotə̂ Jerûzalêmo nə̂ la a-earə̂ tə̂kömbô ndjë la azü ndə̂ angbongbo atchozö mbo andjê; andjë
         gbɛ̂ tchâ-ê.A mbö abadjângele tə̂ gêgêe nə̈17 Käko gbölö earə̂ kə̂ wa ngela sə̈ Ndjapä la azü gbɛ̂ ndə̂ andjë sə̂ ndrotə̂
         yê, ndə̂ ânyîndə̂ kə̂ to rə̂ pä kpûlû azü ndə̂ asadusïɛ̈n, andjë mbô gbölö su tə̂ abadjângele ânyë kə̈ nyîndə̂ kə̂ mbo ngâ rə. 18 Andjë kʉ̂ abadjângele nə̈ kə̈ yî andjê atə̂lə̂ nda kânga ndə̂ azü gbɛ̂. 19 Praâbalë lə̂ bütchî nə̈, ngâ ânje ndə̂ Gbölö Gbïɛ̈ krô manda nda kânga nə̈, kə̈ wûtu la abadjângele nə̈, ânyë
         kə̈ tô rə̂ sə̈ andjê päkëdə̂: 20 «Nyë êë atə̂lə̂ gbölö nda Ndjapä, kə̂ mu apö gbɛ̂ ndə̂ âza tchîsûwu sə̈ azü.» 21 Abadjângele djê ma ânje nə̈: Pö mbatchâ, andjë ê atə̂lə̂ gbölö nda Ndjapä,
         kə̈ sə̂ lakə̂ nyisə̂ rə sə̈ azü.Gbölö earə̂ kə̂ wa ngela sə̈ Ndjapä la azü gbɛ̂ ndə̂ andjë sə̂ ndrotə̂ yê, andjë
         ê akpôkpô azü ndə̂ ajuîfu, ânyë andjë pâlatə̂ andjê la azü ndə̂ gbölö
         kpûlû ndə̂ a-earə̂ kə̂ wa ngbanga gbɛ̂. La tchêngbâ nə̈, andjë wân tchô ndə̂kə̂
         pa a kʉ abadjângele nə̈ bhâlə̂ nda kânga kə̂ ka la andjê ëtchâtchâ andjê.
         22 Praâbalë, ndə̂ aturûgu nə̈ wûtu bhâlə̂ nda kânga nə̈, andjë gbôâbo andjê-a.
         Aturûgu nə̈ dôtə̂ andjê pu kpûlû ndə̂ a-earə̂ kə̂ wa ngbanga nə̈, ânyë kə̈
         tô tchêngbâ pö nə̈ sə̈ andjê päkëdə̂: 23 «Ndə̂ ârâ ê bhâlə̂ nda kânga nə̈, ârâ wûn manda nə̈ ndə̂ a tchû rə̂ la köbo
         nə̈ ëtâ, ânyë aturûgu sə̂ lakə̂ bata rə̂. Praâbalë, ndə̂ ârâ krô manda nə̈,
         ârâ gbôâbo ngâ akrə balë-a!» 24 Ndə̂ agbölö a-earə̂ kə̂ wa ngela sə̈ Ndjapä la makündji ndə̂ aturûgu ndə̂ gbölö
         nda Ndjapä âsə̈ dje pö nə̈, tchə̂lə̂ küma andjê gbɛ̂ djîngɨli lə̂ köbosə̂ abadjângele,
         ânyë andjë yûtə̂ andjê lə̂ gbâtə̂ andjê tə̂ rə ndə̂ âwûtu âtə. 25 La tchêngbâ nə̈ ngâ akrə nə̂ kə̈ tô rə̂ sə̈ andjê päkëdə̂: «Aköchë ndə̂ nyë
         yî andjê bhâlə̂ nda kânga lâme, andjë kä bhâlə̂ gbölö nda Ndjapä lakə̂
         nyisə̂ rə sə̈ azü!»26 Makündji ndə̂ aturûgu la aturûgu ndə̂ yê ê kə̈ kʉ̂ abadjângele nə̈, kə̈ kâ
         la andjê. Praâbalë andjë mbôâbo gbôgbô tə̂ abadjângele nə̈-a, bëte andjë
         mbö wa ndə̂kə̂ pa azü nə̈ nyeabô andjê nyê la täme-ê. 27 Ndə̂ andjë kâ la abadjângele nə̈, andjë krʉ̂ tchâtchu azü ndə̂ gbölö kpûlû
         ndə̂ a-earə̂ kə̂ wa ngbanga nə̈. Gbölö earə̂ kə̂ wa ngela sə̈ Ndjapä yû andjê
         päkëdə̂: 28 «Ârâ kösə̂ nə̈ sə̈ nyê la gbôgbô ndə̂kə̂ pa nyë ka nyîâbô sə̂ rə nyî la
         rə̈ köchë lâme-ê. Praâbalë kə̂ nyisə̂ rə ndə̂ nyê kä zâ tchô lə̂ Jerûzalêmo
         gbɛ̂! Nyë nyïndə̂ kə̂ ka la pö kuzü köchë lâme ëpâ ârâ!+» 29 Pîêre la adɨ̂ abadjângele tô rə̂ ndə̂nə̈ sə̈ andjê päkëdə̂: «Äwäpä ârâ
         djë ma Ndjapä ärö ndə̂kə̂ dje ma azü. 30 Nyënyê kä ndə̂ âwôn Jezü bhâtə̂ yö ndə̂ gba, praâbalë Ndjapä ndə̂ araâta
         azə̂ jô tchë lə̂ kuzü. 31 Ndjapä kênga tchë də ndôkö könô yê ndə̂kə̂ pa tche watə̂ Makündji la Earə̂
         kə̂ tcha azü, kə̈ zâ köbo sə̈ azü ndə̂ Isarayële ndə̂kə̂ pa andjë gbotə̂ bəndɨ
         kə̂ mbo rə ndə̂ andjê, ânyë Ndjapä koadje pö lə̂ küma andjê. 32 Ârâ tö pö ndə̂ arə ndə̂ ârâ wûnsə̂ nə̈ pâ arə ndə̂ âwûtu lâme, ârâ la
         Kpɨ̂ki Yingö ndə̂ Ndjapä zâ tchë sə̈ azü ndə̂ andjë mbo rə gundə̂sə̂ pö ma
         yê.»33 Ndə̂ a-earə̂ kə̂ wa ngbanga nə̈ âsə̈ dje apö lâme, su andjê kʉ̂ andjê tə̂ gbölösə̂nə̈,
         ânyë andjë nyîndə̂ kə̂ won abadjângele nə̈. 34 Praâbalë ngâ köchë âlafô lə̂ gûtə̂ a-earə̂ kə̂ wa ngbanga nə̈, tche də̈ farizïɛ̈n ndə̂ rə̈ yê wû pä Gamaliyɛ̈le. Tche də̈ earə̂ kə̂ nyisə̂ ndïɛ̈ ndə̂ azü kpê wa yê tə̂ gbölösə̂nə̈. Tche âlafô kə̈ yûkû nə̈ pä a
         wutu la abadjângele nə̈ ësûwu ânyë. 35 Pânə̈ tche tô rə̂ päkëdə̂: «Azü ndə̂ Isarayële, la nyê gbö tə̂ rə ndə̂ nyê
         mboadje rə̂ tə̂ azü lâme. 36 Lə̂ angâ alö ndə̂ ârô, Tëdâse wûtu, kə̈ tô rə̂ päkëdə̂: Anyë də̈ ngâ gbölö
         akrə, azü ndola ngbangbo voanə̈ zâ tchêngbâ yê. Praâbalë pânə̈ ndə̂ a wôn
         tchë, azü gbɛ̂ ndə̂ andjë zâ tchêngbâ yê lâme krʉ̈ tchə̂lə̂ tə̂ andjê katchôgbɛ̂,
         ânyë andjë rô gbɛ̂. 37 La tchêngbâ nə̈ Jüdâse, akrə gö ndə̂ Galilë wûtu, sə̂nə̈ ndə̂ a mbo sändjëmä.
         Tche zrô angbängbä azü, andjë zâ tchêngbâ yê. A wôn ndjë tchë-ê ânyë
         azü ndə̂ andjë zâ tchêngbâ yê krʉ̂ tchə̂lə̂ tə̂ andjê katchôgbɛ̂. 38 Angaâtə, më tö rə̂ sə̈ nyê: Nyë mbö bata ngâ rə mbô tə̂ aköchë âtə-ê,
         nyë gbötə̂ andjê, andjë gû-î. Âdə rə ndə̂ aköchë âtə nyîkrə pö ndə̂kə̂
         mbo rə̂, la rə ndə̂ andjë mbô rə̂ âtə, ârə̂ âto bhândə̂ akrə, ârə̂ âyu me
         yü bhola-ê. 39 Praâbalë âdə rə ndə̂ andjë nyîkrə pö ndə̂kə̂ mbo rə̂ la rə ndə̂ andjë mbô
         rə̂ âtə âto bhândə̂ Ndjapä, nyë wâbo la gbôgbô ndə̂kə̂ kitə̂ köbo tâ-a!
         La nyë gbö-ê, nyë mböäbô kʉ̈ʉ̈ mbô la Ndjapä-ê!»A-earə̂ kə̂ wa ngbanga nə̈ nyîndə̂ pö ndə̂ Gamaliyɛ̈le. 40 Andjë ê abadjângele nə̈, kə̈ bhî andjê, ânyë kə̈ zâma la gbôgbô sə̈ andjê
         ndə̂kə̂ pa andjë ka êâbô rə̈ Jezü ê balë-ê. Pânə̈ andjë gbôtə̂ abadjângele
         nə̈-ê. 41 Ndə̂ abadjângele nə̈ wûtu lə̂ nda kpûlû ndə̂ a-earə̂ kə̂ wa ngbanga nə̈, su andjê
         gbɛ̂ wâ la mômô, bëte Ndjapä wün andjê tə̂ adjîrə̂ azü bëte rə̂ ndə̂ andjë
         wûn yûkü bëte rə̈ Jezü. 42 Logbɛ̂, andjë sə̈ lakə̂ nyisə̂ Tchôtchô Pö lə̂ gbölö nda Ndjapä ndjë ku tchâalê ndə̂ azü pä Jezü də̈ Krîsiti.
         
            
               	Nyë dɨ̈ Jan 13.2.

               	Nyë dɨ̈ Mat 27.25.

A dɨ̈ azü 7 ndə̂kə̂ za könô sə̈ abadjângele61 Sə̂nə̈ lâme, kə̂ ngba ndə̂ adjisîpili sə̂ lakə̂ êë atə̂ lafô. Ajuîfu ndə̂ andjë to ma gerêke âlafô la pö tə̂ ajuîfu
         ndə̂ andjë to ma heborö, bëte aɛ̈chë lə̂ ndavrö ndə̂ andjë to ma gerêke lâme,
         sə̂ andjê yû tə̂ ajuîfu ndə̂ andjë to ma heborö sə̂nə̈ ndə̂ andjë sə lakə̂ krʉ
         tchə̂lə̂ kɨ̈zɨ̂ ndə̂ lö balë balë. 2 Käko abadjângele lə̂ könô gbɛ̂ tchêpâ nə̈ bïchuû pâla adɨ̂ adjisîpili nə̈
         kə̈ tô rə̂ sə̈ andjê päkëdə̂: «Âwâbo lə̂ köbo nə̈ ndə̂kə̂ pa ârâ gbotə̂ kə̂
         mu pö Ndjapä ndə̂kə̂ mbo kua ndə̂kə̂ krʉ tchə̂lə̂ kɨ̈zɨ̂-a. 3 Arə̂mä, äwäpä nyë e azü mïndûu manə̈ bïchuû lə̂ gûtə̂ nyê, azü ndə̂ andjë
         sɨ̂sɨ̈ la Kpɨ̂ki Yingö, ndə̂ azü to tchôtchô pö ndə̂ andjê, ndə̂ küma andjê
         wâ lanə̈, ânyë ârâ gboadje tə̂ kua nə̈ lâme ëtchânə̂ andjê. 4 Âdə andə̂ ârâ, ârâ âsə kpô tə̂kə̂ to pö sə̈ Ndjapä, lakə̂ mu pö ndə̂ yê.»
         5 Azü nə̈ gbɛ̂ gâmba pö lâme, ânyë andjë dɨ̂ Etîêne ndə̂ tche wâ gbölö lə̂kə̂
         za su yê sə̈ Ndjapä ânyë kə̈ sɨ̂sɨ̈ la Kpɨ̂ki Yingö, tchetchë la Fïlîpe la Prökôre la Nikanöre la Timö la Pärmënâse la Nikolä
         akrə gö ndə̂ Äntïyôche ndə̂ tche bâta ndïɛ̈ ndə̂ Möyîze. 6 A nə̂ la andjê sə̈ abadjângele. Abadjângele tô pö sə̈ Ndjapä lakə̂ to könô andjê pâ küma andjê. 7 Pö Ndjapä nə̈ sə̂ lakə̂ za tchô gbɛ̂ ânyë kə̂ ngba ndə̂ adjisîpili bhâ Jerûzalêmo wâtə̂ gbölösə̂nə̈. Angbängbä a-earə̂ kə̂ wa ngela sə̈ Ndjapä gâmba rə̂ ndə̂kə̂ za su andjê sə̈ Jezü.A zä Etîêne8 Ndjapä mbö tchôtchô su tə̂ Etîêne, kə̈ zâ gbôgbô sə̈ tchë. Käko tche mbô
         arə ndə̂ ârôpâ küma azü la agbölö akpɨ̈ngbɨ̈ rə lə̂ gûtə̂ azü gö nə̈. 9 Praâbalë sə̂nə̈ lâme azü bhâlə̂ nda kə̂ voga Ndjapä ndə̂ andjë wûtu lə̂ kua ngbâa, andjê la azü gö ndə̂ Sïrêne la andjandə̂ Alegezandirï
         la andjandə̂ Silisï la Azï, andjë sə̂ lakə̂ gama andjê la Etîêne. 10 Praâbalë andjë kʉ̂âbo sə̂kə̂ krʉ tchâtchu yê-a, bëte Kpɨ̂ki Yingö mbö rə̂
         ânyë küma yê wâ lanə̈ lə̂ köbosə̂ kə̂ to pö ndə̂ yê. 11 Käko andjë yôsə̂ yê sə̈ angâ azü ndə̂kə̂ pa azü nə̈ to rə̂ päkëdə̂: «Ârâ
         djë tchë ndə̂ tche sə̂ lakə̂ dro Möyîze la Ndjapä!» 12 Andjë mbö rə̂ pä mêrâ mbo azü gö nə̈ la akpôkpô azü la a-earə̂ kə̂ nyisə̂ ndïɛ̈. Pânə̈ andjë gîtə̂ andjê ndola Etîêne kə̈ zâ tchë ânyë kə̈ ê la tchë
         atə̂ tchâtchu azü ndə̂ gbölö kpûlû ndə̂ a-earə̂ kə̂ wa ngbanga ndə̂ ajuîfu.
         13 Andjë kâ la angâ azü tchâtchu ngbanga nə̈ ndə̂kə̂ pa andjë mo yepa la rə̈ yê
         päkëdə̂: «Köchë âtə tö kütû angbongbo pö logbɛ̂ tə̂ gbölö nda Ndjapä,
         ndjë la ndïɛ̈ ndə̂ Möyîze. 14 Ârâ djë tchë ndə̂ tche sə̂ lakə̂ to rə̂ pä Jezü akrə gö ndə̂ Näzärête âtə
         ndɨadje tchə̂lə̂ gbölö nda Ndjapä ânyë kə̂ kä nyikrəadje tchêndə̂ andïɛ̈ ndə̂
         araâta azə̂, ndə̂ Möyîze nyîsə̂ nə̈ alême.» 15 Azü ndə̂ gbölö kpûlû ndə̂ a-earə̂ kə̂ wa ngbanga nə̈ gbɛ̂ sə̂ lakə̂ cheko Etîêne.
         Andjë wün tchâtchu yê âwâ batə̂ andə̂ ngâ ânje.

Kə̂ mu pö ndə̂ Etîêne71 Gbölö earə̂ kə̂ wa ngela sə̈ Ndjapä yû Etîêne päkëdə̂: «Pö ndə̂ a tô rə̂
         tə̂ zə̈ âtə wätə̂ lëge nə̈?» 2 Etîêne tô rə̂ ndə̂nə̈ päkëdə̂: «Arə̂mâ ndə̂ mê la arabha mê, nyë djë mê!
         Ndjapä ndə̂ tche wâ gbölö, tche wütu ëtə̂ âta azə̂ Abrahâmo ndə̂ tche sə̂ alême bhâ Mezopotamï+. Abrahâmo sə̈ bhâye dokʉ̈tchê ndə̂kə̂ pa tche e atə̂lə̂ gö ndə̂ Harä. 3 Ndjapä tô rə̂ sə̈ tchë päkëdə̂: ‹Gbo lə̂ gö ndə̂ zə̈ la bûngrɨ̂ ndə̂ zə̈, kə̂
         e atə̂lə̂ gö ndə̂ mê nyiadje sə̂nə̈ sə̈ mö+.› 4 Käko Abrahâmo gbô lə̂ gö ndə̂ azü ndə̂ Kaledë, kə̈ sə̂ bhâlə̂ gö ndə̂ Harä.
         La tchêngbâ nə̈ ndə̂ bha nə̈ tchû, Ndjapä jî tchë bhâye, kə̈ kâ la tchë atə̂lə̂
         gö ndə̂ nyë sə̂ lə̂nə̈ âtə. 5 Ndjapä zâbo ngâ tchô sə̈ tchë lə̂ gö nə̈ lâme-a, âdəndjë ngâ kpîɛ̂kpîɛ̂
         tchô ndə̂kə̂ pa tche za da yê tâ-a. Praâbalë Ndjapä zä bâlâ sə̈ tchë päkëdə̂:
         ‹Mê zadje gö âtə sə̈ mö ndə̂kə̂ watə̂ andə̂ zə nə̈, la azü pâ mawo ndə̂ zə̈
         la tchêngbâ zə̈.› Dëkë, Abrahâmo wâbo la bechë sə̂nə̈ lâme-a+. 6 Ndjapä tô rə̂ sə̈ tchë päkëdə̂: ‹Azü pâ mawo ndə̂ zə̈ katə̂ ngbânə̈ səadje
         lə̂ gö ndə̂ angâ azü ngbî. Bhâye, azü nə̈ kʉadje andjê la ngbâa, kə̂ mboadje
         andjê la yûkü lə̂ angû ngbangbo voanə̈+. 7 Praâbalë mê wadje ngbanga lə̂ küma azü lə̂ gö ndə̂ andjë kʉadje andjê la ngbâa
         lâme. La tchêngbâ nə̈, andjê wutuadje ndə̂kə̂ voga mê lə̂ tchô âtə+.› 8 Ndjapä ndə̂ Abrahâmo drô madɨ̈ tə̂ pö ndə̂ gasa. Käko pânə̈ ndə̂ tche zɨ̂ Izâke, tche wâ tchë la gasa la tchêngbâ lö mïndûu manə̈ vötaâ. Izâke wâ ndjë
         modô ndə̂ yê Jakôbo la gasa, Jakôbo wâ amodô ndə̂ yê lə̂ könô gbɛ̂ tchêpâ nə̈ bïchuû la gasa,
         ndə̂ andjë də̂ araâta azə̂+.9 «Araâta azə̂ wä alême la gbölö su tə̂ Jozêfu, kə̈ kâ tchë ânyë tche wâtə̂ ngbâa lə̂ gö ndə̂ Ejîpiti. Praâbalë Ndjapä
         kä la tchë+. 10 Ndjapä jî tchë lə̂ agbôgbô arə gbɛ̂ ndə̂ âgbô tchë. Ndə̂ Jozêfu wûtu tchâtchu
         Faraön gbïɛ̈ ndə̂ Ejîpiti, Ndjapä mbô rə̂ pä küma yê wa lanə̈ ndə̂kə̂ pa gbïɛ̈
         nə̈ wun tchë la tchôtchô su. Käko gbïɛ̈ zâ Jozêfu ndə̂kə̂ mbo kümändëmä
         pâ Ejîpiti ndjë la arə tchâalê ndə̂ yê gbɛ̂+. 11 Dëkë ngâ gbölö gʉ tê katchôgbɛ̂ lə̂ gö ndə̂ Ejîpiti la Kanän gbɛ̂. Yûkü
         wâtə̂ gbölösə̂nə̈, araâta azə̂ gbôâbo kɨ̈zɨ̂ ndə̂kə̂ zɨ rə-a+. 12 Ndə̂ Jakôbo djê rə̂ pä, kɨ̈zɨ̂ kä bhâ Ejîpiti, tche wân araâta azə̂ bhâye
         tə̂ dokʉ̈ nə̈. 13 Kə̂ e ndə̂ andjê tə̂ bïchuû nə̈, Jozêfu nyîsə̂ tə̂ yê sə̈ arə̂mâ ndə̂ yê,
         ânyë Faraön wûnsə̂ arə̂mâ lə̂ bûngrɨ̂ ndə̂ Jozêfu+. 14 Käko Jozêfu wân tchô ndə̂kə̂ pa a ka la bha nə̈ Jakôbo ndjë la azü tə̂ azü
         vötaâ la lə̂ könô gbɛ̂ tchêpâ nə̈ mïndûu (75) lə̂ bûngrɨ̂ ndə̂ yê gbɛ̂+. 15 Ädə̈ käko ânyë Jakôbo ê atə̂ Ejîpiti. Bhâye kä ndə̂ tche tchû ndjë la araâta
         azə̂+. 16 A kʉ̂ krʉkrʉ andjê, kə̈ gû la rə̂ bhâlə̂ gbölö gö ndə̂ Sïchême ânyë kə̈
         chî andjê lə̂ cho akuzü ndə̂ Abrahâmo yô rə̂ la makətche tchânə̂ abechë ndə̂
         Hamorë ndə̂ tche də̂ âta azü gö ndə̂ Sïchême+.17 «Lö nə̈ âsə̈ ndo ndə̂kə̂ pa bâlâ ndə̂ Ndjapä zâ rə̂ tə̂ pö ndə̂ Abrahâmo watə̂
         lëge nə̈, azü pâ mawo ndə̂ azə̂ âzɨadje abechë, ânyë andjë ngba tə̂ gbölösə̂nə̈
         bhâ Ejîpiti. 18 La tchêngbâ nə̈, ngâ gbïɛ̈ ndə̂ tche wûn-âbô sə̂ Jozêfu wûn, â pâ mbätä-gbïɛ̈
         ndə̂ gö ndə̂ Ejîpiti+. 19 Tche bôlo azü pâ mawo ndə̂ azə̂, ânyë kə̈ mbô rə yûkü tə̂ araâta azə̂; tche
         yükû nə̈ sə̈ andjê la gbôgbô ndə̂kə̂ pa andjë gbotə̂ angbelɛ̂-bechë ndə̂ andjê,
         andjë tchu-î+. 20 Sə̂nə̈ lâme kä ndə̂ a zɨ̂ Möyîze, tche fû lə̂ la Ndjapä. A bâta tchë tchâalê ndə̂ bha nə̈ lə̂ nyîpï vötaâ+. 21 Sə̂nə̈ ndə̂ a gbôtə̂ yê, ɛ̈wünrə ndə̂ Faraön zâ tchë, kə̈ bâta tchë batə̂
         modô ndə̂ yê. 22 A mânda Möyîze la köbo ndə̂ küma akrə ndə̂ Ejîpiti wa lanə̈. Tche tö apö,
         kə̂ mbo arə ndə̂ yê gbɛ̂ la gbôgbô. 23 Ndə̂ Möyîze âsə̈ wa la ngû tə̂ azü bïchuû (40), tche nyîkrə su yê ndə̂kə̂
         e ndə̂kə̂ wun ayîngâ yê azü ndə̂ Isarayële. 24 Tche wûn ngâ akrə gö ndə̂ Ejîpiti ndə̂ tche yuku ngâ yê juîfu. Tche sə̂ dəndə̂
         ngâ yê nə̈, kə̈ nyîndə̂ kə̂ mbo ndjë akrə ndə̂ Ejîpiti nə̈ la yûkü, ânyë
         kə̈ wôn tchë. 25 Tche wûntî pä, ayîngâ yê wun-adje sə̂nə̈ pä, lə̂ köbosə̂ yê kä ndə̂ Ndjapä
         mboadje rə̂ ndə̂kə̂ pa andjë wutu lə̂ kua ngbâa, praâbalë andjë djêâbo tchə̂lə̂
         nə̈-a. 26 Lö balë la tchêngbâ nə̈, Möyîze wûn azü ndə̂ Isarayële bïchuû ndə̂ andjë
         mbo kʉ̈ʉ̈ ânyë tche ê ndə̂kə̂ nyikrə tchôtchô kə̂ sə lə̂ gbâtə̂ andjê. Tche
         tô rə̂ sə̈ andjê päkëdə̂: ‹Aköchë, nyë wätə̂ ayîngâ, nyë sə̈ lakə̂ mbö
         kʉ̈ʉ̈ lə̂ gbâtə̂ nyê bëte giamâ?› 27 Praâbalë tchanə̈ ndə̂ tche bhî ngâ yê tə̂ gêgêe nə̈ lâme nyôto Möyîze kə̈
         tô rə̂ sə̈ tchë päkëdə̂: ‹Tchabâ kä ndə̂ âzâ mö tə̂ makündji la earə̂ kə̂
         wa ngbanga pâ ârâ? 28 Mo nyïndə̂ kə̂ won mê batə̂ rə̂ ndə̂ mo wôn akrə gö ndə̂ Ejîpiti dalîtə lâme?›
         29 Ndə̂ Möyîze djê pö nə̈ lâme, tche kpê kə̈ sə̂ lə̂ gö ndə̂ azü ndə̂ Madiän,
         bhâye tche zɨ̂ abechë tə̂ aköchë bïchuû+.30 «Ngû tə̂ azü bïchuû la tchêngbâ nə̈, bhâlə̂ kpaɛ̈gâ, ndola aga ndə̂ Sinayï,
         ngâ ânje wûtu tchâtchu Möyîze lə̂ ngâ wo ndə̂ âtcho lə̂ gbâkü dɨgbɨ ndöndö yö+. 31 Ndə̂ Möyîze âsə̈ wun rə̂ käko, tchə̂lə̂ küma yê djîngɨli ânyë tche gîtə̂
         yê ndola rə̂ ndə̂kə̂ wun rə̂. Käko tche djê tchə̂lə̂ gɨ̈ Gbölö Gbïɛ̈ päkëdə̂:
         32 ‹Më də̈ Ndjapä ndə̂ araâta zə̈, Ndjapä ndə̂ Abrahâmo, Ndjapä ndə̂ Izâke la
         Ndjapä ndə̂ Jakôbo.› Möyîze sə̂ lakə̂ gugu la wa, kə̈ kâ nyîâbo ndə̂kə̂ wun
         rə̂-a. 33 Gbölö Gbïɛ̈ tô rə̂ sə̈ tchë päkëdə̂: ‹Zu dakpo tə̂ da zə̈, bëte tchô ndə̂
         mo krʉ̂ tâ âtə wätə̂ cho ndə̂ âwâ ngbî bëte Ndjapä. 34 Më wûn yûkü ndə̂ azü ndə̂ mê bhâ Ejîpiti nə̂, kə̈ djê kɨ̈ andjê, ânyë
         kə̈ jrê ndə̂kə̂ ji andjê. Angaâtə amö êë, më wän mö atə̂ Ejîpiti.›35 «Möyîze ndə̂ azü ndə̂ Isarayële kôsə̂ yê alême ânyë kə̈ yû tchë päkëdə̂:
         ‹Tchabâ kä ndə̂ âzâ mö tə̂ makündji la earə̂ kə̂ wa ngbanga pâ ârâ?› Tchetchë
         kä ndə̂ Ndjapä wân tchë batə̂ makündji la earə̂ kə̂ ji azü lə̂ ngbâa. Tche
         zäma lâme sə̈ tchë lə̂ köbosə̂ ânje ndə̂ tche wûtu tchâtchu yê lə̂ wo ndə̂
         âtcho lə̂ gbâkü dɨgbɨ ndöndö yö. 36 Möyîze kä ndə̂ âkʉ̂ azü nə̈, kə̈ wûtu la andjê bhâ Ejîpiti. Tche mbö arə
         ndə̂ ârôpâ küma azü la akpɨ̈ngbɨ̈ rə bhâ Ejîpiti. Tche mbö arə nə̈ lâme la gbölö ngbêngbê ngû, ndjë bhâlə̂
         kpaɛ̈gâ lə̂ ngû tə̂ azü bïchuû+. 37 Möyîze kä ndə̂ âtô rə̂ sə̈ azü ndə̂ Isarayële päkëdə̂: ‹Ndjapä wan-adje
         ngâ earə̂ ndə̂ma yê batə̂ rə̂ ndə̂ tche wân mê; tchê wadje tə̂ ngâ yîngâ nyê+.› 38 Sə̂nə̈ ndə̂ azü ndə̂ Isarayële pâlatə̂ andjê bhâlə̂ kpaɛ̈gâ, Möyîze kä ndə̂
         âwâ lə̂ gbâtə̂ araâta azə̂ la ânje ndə̂ tche tô pö sə̈ tchë bhâlə̂ küma
         aga ndə̂ Sinayï. Tchetchë kä ndə̂ âgbô apö dəndə̂ Ndjapä ndə̂ âza tchîsûwu
         sə̈ akrə, ndə̂kə̂ pa tche nyisə̂ nə̈ sə̈ azə̂. 39 Praâbalë araâta azə̂ kôsə̂ kə̂ dje ma yê, andjë kôsə̂ yê kə̈ nyîndə̂ nə̈
         bhâlə̂ su andjê ndə̂kə̂ dotə̂ andjê atə̂ Ejîpiti. 40 Käko andjë tô rə̂ sə̈ Arön päkëdə̂: ‹Nyikrə angâ andjapä sə̈ ârâ ndə̂kə̂
         pa andjë nyisə̂ köbo sə̈ ârâ. Bëte Möyîze ndə̂ tche kʉ̂ azə̂ kə̈ wûtu la azə̂
         lə̂ Ejîpiti lâme, azə̈ wûn-âbo sə̂ rə ndə̂ âgbô tchë-a+.› 41 Sə̂nə̈ lâme, andjë nyïkrə ngâ ɛ̈nə̈ bâgala, kə̈ wâ ngela sə̈ ngakʉ̈lä ânyë kə̈ mbô kpülü la mômô bëte rə ndə̂ könô andjê la tə̂
         andjê mbô rə̂. 42 Ârə̂ kä ndə̂ Ndjapä gbôtə̂ andjê ânyë andjë vôga akêkêrə̂ lafô, batə̂
         rə̂ ndə̂ a mbô rə̂ lə̂ Mbëtï ndə̂ a-earə̂ ndə̂ma Ndjapä päkëdə̂:‹Nyënyê ndə̂ azü ndə̂ Isarayële,agia ndə̂ nyë wâ andjê la ngela,la angâ arə ndə̂ nyë kʉ̂ rə̂ lə̂ ngû tə̂ azü bïchuû bhâlə̂ kpaɛ̈gâ lâme,nyë nə̈ la rə̂ sə̈ mê?43 Âdə̂âbo käko-a!Nyë zä ndokʉ̈ ndə̂ Mölôke tə̂ ndjapä ndə̂ nyê,nyë zä ndjë kêkêrə̂ ndə̂ Refä tə̂ ndjapä ndə̂ nyê,andjapä ndə̂ nyënyê la tə̂ nyê nyîkrə andjê ndə̂kə̂voga andjê.Bëte rə̂ kä ndə̂ mê mboadje rə̂ ndə̂kə̂ pa a kʉ nyê,kə̂ e la nyê ngrɨ̈ dəkêlê gö ndə̂ Bäbïlône+.›44 «Bhâlə̂ kpaɛ̈gâ, araâta azə̂ wä alême la ndokʉ̈ ndə̂ a takpa la Ndjapä lə̂nə̈,
         ndə̂ andjë kʉ̂ atäme bhâlə̂ nə̈. Atäme lâme, a mbö apö ndə̂ madɨ̈ pânə̈. Ndjapä
         zâma sə̈ Möyîze ndə̂kə̂ nyikrə nda ndə̂ a mbô rə̂ la lə̂ba batə̂ rə̂ ndə̂ tche
         wûn rə̂+. 45 Ndə̂ araâta azə̂ gbô nda nə̈, andjê la Jozuwë zâ rə̂ kə̈ ê la rə̂ kupâ angâ
         agö ndə̂ Ndjapä grô azü gö nə̈ tchâtchu andjê. Nda nə̈ wä po lə̂ agö nə̈
         ndjoa tə̂ lo nə̈ ndə̂ Davîdi wâtə̂ gbïɛ̈+. 46 Ndjapä mbö tchôtchô su tə̂ Davîdi ânyë tche yû Ndjapä ndə̂kə̂ pa tche nyində̂
         nə̈ anyë mbo ngâ nda bëte Ndjapä ndə̂ Jakôbo+. 47 Praâbalë Salomön kä ndə̂ âmbô nda nə̈ bëte Ndjapä+. 48 Praâbalë Ndjapä ndə̂ tche sə̂ bhâ lafô pâ arə gbɛ̂, tche lôâbo lə̂ anda ndə̂
         könô akrə mbô rə̂-a. Pö nə̈ mbô gundə̂sə̂ pö ndə̂ earə̂ ndə̂ma Ndjapä tô rə̂
         päkëdə̂:49 ‹Tchêlafô də̈ mbätä-gbïɛ̈ ndə̂ mê,tchêbêche də̂ mbätä ndə̂ mê kʉ da mê pânə̈.Gbölö Gbïɛ̈ tö rə̂ päkëdə̂:Anə̈bâ nda nə̈ kä ndə̂ âwâ pä nyë mbo rə̂ sə̈ mê?Sə̂nə̈ ndə̂ mê yatə̂ mê tâ də̈ anə̈bâ?50 Âdə̂âbo könô mê kä ndə̂ âmbô arə âtə gbɛ̂+?›51 «Nyënyê ndə̂ azü ndə̂ küma nyê kpô âtə, ndə̂ su nyê la tü nyê jîâbô tə̂
         yê jî sə̈ Ndjapä âtə. Logbɛ̂ nyë sə̈ lakə̂ kosə̂ pö ndə̂ Kpɨ̂ki Yingö! Nyë wä batə̂ araâta nyê! 52 Earə̂ ndə̂ma Ndjapä nə̈bâ kä ndə̂ araâta nyê mbôâbô gbôgbô mbô tə̂ yê?
         Araâta nyê wön azü ndə̂ andjë tô pö ndə̂kə̂ nə ndə̂ djîrə̂ akrə alême. Angaâtə,
         nyënyê kä ndə̂ âyôsə̂ djîrə̂ akrə nə̈ ânyë andjë wôn tchë! 53 Nyë gbö ndïɛ̈ ndə̂ Ndjapä alême lə̂ köbosə̂ aânje+, praâbalë nyë mbôâbo rə gundə̂sə̂ ndïɛ̈ nə̈-a!»Kuzü Etîêne54 Ndə̂ azü ndə̂ Gbölö Kpûlû ndə̂ a-earə̂ kə̂ wa ngbanga nə̈ djê pö nə̈, mêrâ
         mbô andjê ânyë andjë zɨ̂ tchə̂lə̂ da jï andjê tə̂ Etîêne. 55 Praâbalë Kpɨ̂ki Yingö sɨ̂ Etîêne; tche wûn tchô atə̂ lafô kə̈ wûn golowäre ndə̂ Ndjapä ndjë la Jezü ndə̂ tche krʉ̂ də ndôkö könô Ndjapä. 56 Tche tö rə̂ päkëdə̂: «Më wün tchêlafô ndə̂ âkrô, ânyë kə̈ wûn Modô ndə̂ Akrə ndə̂ tche krʉ̂ də ndôkö könô Ndjapä!» 57 Azü nə̈ tâ wârə̂ ngbôô, kə̈ gʉ̂â tü andjê kə̈ tû gbûgbudu gbɛ̂ ëpâ Etîêne.
         58 Andjë gbɨ̂tɨ tchë, kə̈ wûtu la tchë lə̂ gbölö gö nə̈, kə̈ nyê tchë la täme.
         Azü ndə̂ andjë nyê Etîêne la täme lə̂ ngbanga lâme, andjë zû alə̂ba tə̂ andjê
         gbɛ̂ kə̈ kʉ̂ rə̂ ndrotə̂ ngâ bechë-ɛ̈köchë ndə̂ rə̈ yê wû pä Sôlo. 59 Ndə̂ andjë nyê Etîêne la täme, tche tô pö sə̈ Ndjapä päkëdə̂: «Gbölö Gbïɛ̈
         Jezü, amö za vrö mê!» 60 La tchêngbâ nə̈ tche gʉ̂te ëbêche ânyë kə̈ ôn ngbôô kə̈ tô rə̂ päkëdə̂:
         «Gbölö Gbïɛ̈, amö ko pö lə̂ küma andjê!» La tchêngbâ pö nə̈ lâme, tche
         tchû-î.
         
            
               	Nyë dɨ̈ Jen 11.31—12.5.

               	Nyë dɨ̈ Jen 12.1.

               	Nyë dɨ̈ Jen 12.7; 13.15; 15.18; 17.8

               	Nyë dɨ̈ Jen 15.13-14.

               	Nyë dɨ̈ Eki 3.12.

               	Nyë dɨ̈ Jen 17.10-14; 21.4.

               	Nyë dɨ̈ Jen 37.11,28; 39.2,3,21,23.

               	Nyë dɨ̈ Jen 41.39-41.

               	Nyë dɨ̈ Jen 41.54-57; 42.1-2.

               	Nyë dɨ̈ Jen 45.1-4,16.

               	Nyë dɨ̈ Jen 45.9-10,17-18; 46.27.

               	Nyë dɨ̈ Jen 46.1-7; 49.33.

               	Nyë dɨ̈ Jen 23.3-16; 33.19; 50.7-13.

               	Ndə̂kə̂ to tə̂ yɛ̈yɛ̈ da 17 ëtə̂ 18, nyë dɨ̈ Eki 1.7-8.

               	Nyë dɨ̈ Eki 1.10-11,22.

               	Nyë dɨ̈ Eki 2.2.

               	Ndə̂kə̂ to tə̂ yɛ̈yɛ̈ da 23 ëtə̂ 29, nyë dɨ̈ Eki 2.11-15,21-22; 18.3-4. 

               	Ndə̂kə̂ to tə̂ yɛ̈yɛ̈ da 30 ëtə̂ 34, nyë dɨ̈ Eki 3.1-10.

               	Nyë dɨ̈ Eki 7.3; 14.21; Nomb 14.33.

               	Nyë dɨ̈ Det 18.15.

               	Nyë dɨ̈ Eki 32.1,23.

               	Yɛ̈yɛ̈ mawû 42-43: Nyë dɨ̈ Amo 5.25-27.

               	Nyë dɨ̈ Eki 25.9,40.

               	Nyë dɨ̈ Joz 3.14-17.

               	Nyë dɨ̈ 2 Sam 7.1-16.

               	Nyë dɨ̈ 1 Agbi 6.1-38.

               	Ndə̂kə̂ to tə̂ yɛ̈yɛ̈ da 49 ëtə̂ 50, nyë dɨ̈ Eza 66.1-2.

               	Lə̂ köbosə̂ ndə̂ma pö ndə̂ ajuîfu, bhâlə̂ küma aga ndə̂ Sinayï, Ndjapä nyïsə̂
                     ndïɛ̈ ndə̂ yê sə̈ Möyîze lə̂ köbosə̂ ânje. Nyë dɨ̈ Gal 3.19; Ahe 2.2.

            

         
      

   
      
         8
81 Sôlo gämba pö ndə̂kə̂ won Etîêne.Sôlo mbö gbôgbô tə̂ azü ndə̂ EgilîzeLə̂ lö nə̈ lâme, azü sə̂ lakə̂ mbo gbôgbô tə̂ gbölösə̂nə̈ tə̂ azü ndə̂ Egilîze ndə̂ Jerûzalêmo. Azü ndə̂ Krîsiti krʉ̂ tchə̂lə̂ tə̂ andjê katchôgbɛ̂ pâ acho ndə̂ Judë la andə̂
         Samarï, kütû abadjângele kä ndə̂ âsə̂ po bhâ Jerûzalêmo. 2 Angâ azü ndə̂ andjë zâtə̂ andjê gbɛ̂ sə̈ Ndjapä chî Etîêne ânyë kə̈ kɨ̂
         tchë tə̂ gbölösə̂nə̈.3 Andə̂ Sôlo, tche sə̈ logbɛ̂ lakə̂ ndrɨndrɨ Egilîze. Tche lï kulə̂ anda ndə̂kə̂
         kʉ aköchë la aɛ̈chë ânyë kə̂ yi andjê atə̂lə̂ nda kânga+.Fïlîpe mü Tchôtchô Pö bhâ Samarï4 Azü ndə̂ Jezü ndə̂ andjë krʉ̂ tchə̂lə̂ tə̂ andjê katchôgbɛ̂, ê kulə̂ atchô
         ngbî ngbî lakə̂ mu Tchôtchô Pö. 5 Fïlîpe ê bhâlə̂ gbölö gö ndə̂ Samarï, ânyë kə̈ mû pö ndə̂ Krîsiti. 6 Angbängbä azü lə̂ gö nə̈ djêtə̂ andjê kə̈ sə̂ lakə̂ deka tü andjê ndə̂kə̂
         djê pö ndə̂ Fïlîpe, bëte a djë pö ndə̂ akpɨ̈ngbɨ̈ rə ndə̂ tche mbô rə̂ ânyë kə̈ wûn ndjë rə̂. 7 Tə̂ lëge nə̈, angbongbo atchozö wütu lə̂ angbängbä azü lakə̂ ta wârə̂ lə̂ ma
         andjê. Kpûlû azü ndə̂ ngâ tchâme-tə̂ andjê ndɨ̂ la andjanə̈ ndə̂ da andjê
         ndɨ̂, tə̂ andjê dâka-ê. 8 Su azü lə̂ gö nə̈ gbɛ̂ wâ la mômô tə̂ gbölösə̂nə̈.9 Dëkë ngâ köchë ndə̂ rə̈ yê wû pä Chemön sə̈ lə̂ gbölö gö ndə̂ Samarï
         nə̈ dokʉ̈tchê. Tche də̈ earə̂ yëwä, tche mbö arə ndə̂ âdjîngɨli tchə̂lə̂ küma
         azü ndə̂ Samarï, kə̈ wûntə̂ yê batə̂ ngâ gbölö akrə. 10 Azü gbɛ̂ dëka tü andjê ndə̂kə̂ djë tchë, ätö tə̂ akpîɛ̂kpîɛ̂ azü ndjoa
         tə̂ agbölö azü. A tö rə̂ päkëdə̂: «Köchë âtə wä la gbôgbô ndə̂ Ndjapä
         ndə̂ a ê rə̈ nə̈ pä ‹Gbölö gbôgbô.›» 11 Andjë dëka tü andjê djîrə̂ ndə̂kə̂ dje pö ndə̂ yê, bëte ndə̂nə̈ gû nə̂ ndə̂
         tche mbô arə ndə̂ âdjingɨli tchə̂lə̂ küma azü lə̂ köbosə̂ yëwä ndə̂ yê. 12 Praâbalë la tchêngbâ nə̈ ndə̂ andjë gâmba Tchôtchô Pö ndə̂ Jezü Krîsiti
         la andə̂ Gbölö gö-gbïɛ̈ ndə̂ Ndjapä ndə̂ Fïlîpe mû rə̂, aköchë la aɛ̈chë gbô batɛ̂me. 13 Chemön zâ ndjë su yê sə̈ Krîsiti, kə̈ gbô batɛ̂me, kə̈ sə̂ logbɛ̂ ndrotə̂ Fïlîpe.
         Tchə̂lə̂ küma yê djîngɨli lakə̂ wun agbölö akpɨ̈ngbɨ̈ rə la arə ndə̂ ârôpâ
         küma azü ndə̂ Fïlîpe sə̂ lakə̂ mbo rə̂.14 Ndə̂ abadjângele bhâ Jerûzalêmo djê rə̂ pä azü ndə̂ Samarï gâmba pö Ndjapä
         nə̂, andjë wân Pîêre la Jâan sə̈ andjê. 15 Ndə̂ Pîêre la Jâan âsə̈ wutu bhâye, andjë tô pö sə̈ Ndjapä ndə̂kə̂ pa azü
         ndə̂ Samarï gbo Kpɨ̂ki Yingö. 16 Bëte Kpɨ̂ki Yingö jrêâbo pâ ngâ akrə lə̂ gûtə̂ andjê dämba nə̂-a, andjë
         gbö kütû batɛ̂me alême la rə̈ Gbölö Gbïɛ̈ Jezü. 17 Käko Pîêre la Jâan tô könô andjê pâ küma andjê ânyë andjë gbô Kpɨ̂ki
         Yingö. 18 Ndə̂ Chemön wûn rə̂ ndə̂ Kpɨ̂ki Yingö jrê pâ azü nə̈ lə̂ köbosə̂ nə̈ ndə̂ abadjângele
         tô könô andjê pâ küma andjê, tche kʉ̂ makətche sə̈ Pîêre la Jâan. 19 Tche tö rə̂ päkëdə̂: «Nyë zä ndjë ngâ gbôgbô âtə sə̈ mê ndə̂kə̂ pa âdə
         mê âto könô mê pâ küma akrə, tche gbo Kpɨ̂ki Yingö.» 20 Praâbalë Pîêre tô rə̂ ndə̂nə̈ sə̈ tchë päkëdə̂: «Äwäpä makətche ndə̂ zə̈
         nə̈ ndɨ-î, la momö ndjë gbɛ̂, bëte tchôtchô rə ndə̂ Ndjapä kʉ̂ rə̂ sə̈ akrə
         ämbämbänə̈, mo wûntî pä, mo âyo rə̂ yö la makətche. 21 Kua ndə̂ ârâ mbo rə̂ âtə, ngâ rə ndə̂ zə̈ balë âdəndjë ngâ pö ndə̂ zə̈ wâbo
         lə̂nə̈-a, bëte su zə̈ wâbo djîrə̂ lə̂ la Ndjapä-a. 22 Amö gbotə̂ ngbongbo kə̂ rɨ tchə̂lə̂ zə̈-ê, kə̂ to pö sə̈ Gbölö Gbïɛ̈ ndə̂kə̂
         pa âdə köbo âwa, tche ji ngbongbo kə̂ rɨ tchə̂lə̂ zə̈ lâme-ê. 23 Tə̂ lëge nə̈, më wün rə̂ pä, gʉ ndə̂kə̂ gbo arə sɨ̂sɨ̈ lə̂ su zə̈, ânyë mo wätə̂
         ngbâa ndə̂ ngbongbo rə.» 24 Chemön tô rə̂ ndə̂nə̈ sə̈ Pîêre la Jâan päkëdə̂: «Nyënyê la tə̂ nyê, nyë
         tö pö sə̈ Gbölö Gbïɛ̈ bëte mê, ânyë ngbongbo rə ndə̂ nyë tô pö ndə̂nə̈
         lâme gboabô mê gbô-ê.» 25 Pânə̈ ndə̂ Pîêre la Jâan nyîsə̂ arə ndə̂ andjë wûnsə̂ nə̈ pâ Gbölö Gbïɛ̈
         lakə̂ mu pö ndə̂ yê, andjë dôtə̂ andjê atə̂ Jerûzalêmo. Lə̂ köbo, andjë sə̂
         lakə̂ mu Tchôtchô Pö lə̂ angbängbä ayɛ̈yɛ̈ gö ndə̂ Samarï.Fïlîpe la earə̂ kua lə̂ gö ndə̂ Etchiopï26 Ânje ndə̂ Gbölö Gbïɛ̈ tô rə̂ sə̈ Fïlîpe päkëdə̂: «Alafô kə̈ ê də ginikî lə̂
         köbo ndə̂ âtô bhâ Jerûzalêmo ndə̂kə̂ e atə̂ Gazäa. Köbo nə̈ wä lə̂ kpaɛ̈gâ.»
         27 Fïlîpe tê wândâ wändä pâ köbo, kə̈ gbô ngâ akrə gö ndə̂ Etchiopï ndə̂
         a wôn tchâtchâ yê, tche də̈ ngâ gbölö earə̂ kua ndə̂ Kändâse+, ndə̂ tche wun köbo amakətche la arə gbɛ̂ ndə̂ ɛ̈chë-gbïɛ̈ ndə̂ Etchiopï. Tche
         nə̈ alême atə̂ Jerûzalêmo ndə̂kə̂ voga Ndjapä. 28 Kə̂ gu ndə̂ yê, tche sə̂ lə̂ pusu-pûsu ndə̂ ambâlâtâ, ânyë kə̈ sə̂ lakə̂ dɨ
         Mbëtï ndə̂ earə̂ ndə̂ma Ndjapä Ezayï. 29 Kpɨ̂ki Yingö tô rə̂ sə̈ Fïlîpe päkëdə̂: «Amö e kə̈ tâkpa la pusu-pûsu ndə̂
         ambâlâtâ lâme.» 30 Fïlîpe kpê kə̈ sə̂ lakə̂ dje akrə gö ndə̂ Etchiopï ndə̂ tche sə̂ lakə̂ dɨ Mbëtï
         ndə̂ earə̂ ndə̂ma Ndjapä Ezayï lâme. Tche yû tchë päkëdə̂: «Mo djê tchə̂lə̂
         pö ndə̂ mo dɨ̂ rə̂ lâme nə̂?» 31 Köchë nə̈ tô rə̂ ndə̂nə̈ päkëdə̂: «Më âdje tchə̂lə̂ nə̈ atöko ndə̂ ngâ akrə
         ndə̂ tche kra tchə̂lə̂ nə̈ sə̈ mê wâbô wâ âtə?» Tche yûkû nə̈ sə̈ Fïlîpe
         ndə̂kə̂ pa tche a kə̂ sə ndrotə̂ anyê lə̂ pusu-pûsu nə̈. 32 Pö ndə̂ earə̂ ndə̂ma Ndjapä Ezayï ndə̂ tche sə̂ lakə̂ dɨ rə̂ lâme tö rə̂ päkëdə̂:«A ë la tchë batə̂ ngâ ɛ̈bro-ngbaga ndə̂azü ê la tchë atə̂ sə̂nə̈ ndə̂ a won agia tâ,batə̂ ngâ ngbavö ɛ̈bro-ngbaga ndə̂tche kɨ̂âbô kɨ̂ tchâtchâ akrə ndə̂ tche wa su kʉ̂tê yê.Tche sə̈ gii, kə̈ ôn-âbo ma yê balë-a.33 Ndə̂ tche mbôtə̂ yê tə̂ kpîɛ̂kpîɛ̂ akrə,ngâ akrə ndə̂ tche wa ngbanga ndə̂ yê lə̂ köbo nə̈ wâbo-a.Tchabâ kä ndə̂ âwadje ndə̂kə̂ to pö ndə̂ azü pâ mawo ndə̂ yê la tchêngbâ
         yê?Bëte tchîsûwu ndə̂ yê pâ cho âtə kâ nə̂+.»34 Akrə gö ndə̂ Etchiopï ndə̂ a wôn tchâtchâ lâme yû Fïlîpe päkëdə̂: «Më
         zä da zə̈, earə̂ ndə̂ma Ndjapä nə̈ tö pö âtə pâ tchabâ? Tche tö rə̂ pâ yê
         la tə̂ yê, âdəndjë pâ ngâ akrə ngbî?» 35 Fïlîpe zâ pö, kə̈ sə̂ lakə̂ mu Tchôtchô Pö ndə̂ Jezü sə̈ tchë pâ mbëtï
         ndə̂ Ezayï nə̈. 36 Ndə̂ gbô andjê sə̂ po lə̂ köbo, andjë wûtu pâ ngâ ngû. Akrə gö ndə̂ Etchiopï
         nə̈ tô rə̂ päkëdə̂: «Ngû kä âtə, giamâ kä âkə̈ kîtə̂ köbo tə̂ mê ndə̂kə̂
         gbo batɛ̂me?» [37 Fïlîpe tô rə̂ sə̈ tchë päkëdə̂: «Âdə mo âgamba rə̂ la su zə̈ gbɛ̂, mo wä
         ndə̂kə̂ gbo batɛ̂me ämbänə̈.» Akrə gö ndə̂ Etchiopï ndə̂ a wôn tchâtchâ yê
         lâme tô rə̂ päkëdə̂: «Më gâmba rə̂ nə̂, Jezü Krîsiti də̈ Modô ndə̂ Ndjapä+.»] 38 Tche zâma ndə̂kə̂ pa pusu-pûsu ndə̂ ambâlâtâ nə̈ krʉ. Fïlîpe la köchë ndə̂
         a wôn tchâtchâ yê lâme jrê lə̂ ngû, ânyë Fïlîpe zâ batɛ̂me sə̈ tchë.
         39 Ndə̂ andjë wûtu lə̂ ngû nə̈, köchë ndə̂ a wôn tchâtchâ yê nə̈ kâ wûn bata
         Fïlîpe-a, bëte Yingö ndə̂ Gbölö Gbïɛ̈ tôngo tchë, kə̈ rô la tchë nə̂. Praâbalë
         gbô tchë ndə̂po lə̂ köbo wrʉ̂ ndə̂ yê nə̈ la mômô tə̂ su yê. 40 Andə̂ Fïlîpe, tche wûtu lə̂ gö ndə̂ Äzôte+ kə̈ sə̂ lakə̂ mu Tchôtchô Pö lə̂ agö gbɛ̂ ndə̂ tche rô lə̂nə̈ zoo kə̈ wûtu
         la rə̂ bhâlə̂ gbölö gö ndə̂ Sezarë.
         
            
               	Nyë dɨ̈ 22.4-5; 26.9-11.

               	Kändâse nə̈ də̂âbo rə̈ akrə-a, praâbalë ädə̈ ngâ rə̈ ndə̂ azü pâ cho ndə̂
                     Etchiopï ê rə̂ tə̂ ɛ̈chë-gbïɛ̈ ndə̂ Etchiopï. Äwä ndjë batə̂ rə̂ ndə̂ azü
                     pâ cho ndə̂ Ejîpiti ê rə̂ tə̂ gbïɛ̈ ndə̂ andjê pä Faraön.

               	Nyë dɨ̈ Eza 53.7-8.

               	Lə̂ angâ angbängbä abəndɨ Mbëtï Ndjapä la gerêke, yɛ̈yɛ̈ da 37 lâme wâbo
                     lə̂nə̈-a.

               	A ë ndjë rə̂ tə̂ gö nə̈ lâme pä Äsëdôde: Nyë dɨ̈ 1 Sam 5.1-7.

Sôlo gbötə̂ bəndɨ köbo yê(Abdj 22.6-16; 26.12-18)91 Sə̂nə̈ lâme gbô su Sôlo kä pâ ngbongbo rə ndə̂ tche mbo rə̂ tə̂ adjisîpili ndə̂ Gbölö Gbïɛ̈ lakə̂ won andjê. Käko tche ê kə̈ wûn gbölö earə̂ kə̂ wa
         ngela sə̈ Ndjapä, 2 Sôlo yûkû nə̈ sə̈ tchë ndə̂kə̂ pa tche kʉ ambëtï ndə̂ âza köbo sə̈ tchë ndə̂kə̂
         li lə̂ anda kə̂ voga Ndjapä ndə̂ Dämâse. Âdə tche âgbo aköchë la aɛ̈chë ndə̂ andjë zâ köbo Jezü, tche
         i andjê, kə̂ ka la andjê atə̂ Jerûzalêmo. 3 Ndə̂ gbô Sôlo ndə̂po lə̂ köbo, kə̈ ndô la Dämâse, kpro kâkë, ngâ ngbänga
         tô bhâ lafô kə̈ jrê kə̈ zâ tchô ndrotə̂ yê gbɛ̂. 4 Tche tê bêche ânyë kə̈ djê tchə̂lə̂ ngä gɨ̈ ndə̂ âtô rə̂ sə̈ tchë päkëdə̂:
         «Sôlo, Sôlo, mo sə̈ lakə̂ mbo gbôgbô tə̂ mê bëte giamâ?» 5 Sôlo yû tchô päkëdə̂: «Mo də̈ tchabâ, Gbölö Gbïɛ̈?» Tchə̂lə̂ gɨ̈ nə̈ tô
         rə̂ päkëdə̂: «Mëmê Jezü kä ndə̂ mo mbo gbôgbô tə̂ mê lâme. 6 Praâbalë amö alafô, kə̈ lî atə̂lə̂ gö nə̈, a âtoadje sə̂ rə ndə̂ mo wâ ndə̂kə̂
         mbo rə̂.» 7 Azü ndə̂ andjë sə̂ lə̂ wrʉ̂ balë la Sôlo krʉ̂-ê, kə̈ tôâbo ngâ pö balë-a.
         Tchə̂lə̂ küma andjê gbɛ̂ djîngɨli bëte andjë djë tchə̂lə̂ gɨ̈ nə̈, praâbalë
         kə̈ wûn-âbo ngâ akrə balë-a. 8 Sôlo alafô lə̂ cho nə̈, kə̈ vrô la yê, praâbalë tche wûn-âbo tchô balë-a.
         Azü nə̈ zâ könô yê lakə̂ gbɨ tchë, ânyë kə̈ lî la tchë atə̂ Dämâse. 9 Lə̂ lö vötaâ, tche wûn-âbo tchô-a, kə̈ zɨ̂âbo rə-a, kə̈ ndjôâbo ndjë ngû-a.10 Ngâ djisîpili kä bhâ Dämâse ndə̂ rə̈ yê wû pä Änänîâse. Gbölö Gbïɛ̈
         ê tchë lə̂ ngâ rə batə̂ lü, kə̈ tô rə̂ sə̈ tchë päkëdə̂: «Änänîâse!» Änänîâse
         tô rə̂ ndə̂nə̈ päkëdə̂: «Më kä âtə, Gbölö Gbïɛ̈!» 11 Gbölö Gbïɛ̈ tô rə̂ sə̈ tchë päkëdə̂: «Alafô kə̈ êë angaâtə lə̂ köbo ndə̂
         rə̈ nə̈ wû pä köbo ndə̂ âwâ ngbêwôn, kə̂ li bhâ tchâalê ndə̂ Jüdâse, kə̂
         yukû ngâ akrə gö ndə̂ Târese ndə̂ rə̈ yê wû pä Sôlo. Gbô tchë kä tchâme
         lakə̂ to pö sə̈ Ndjapä, 12 lə̂ ngâ rə batə̂ lü, tche wûn ngâ köchë ndə̂ rə̈ yê wü pä Änänîâse, tche
         lî ânyë kə̈ tô könô yê pâ küma Sôlo ndə̂kə̂ pa tche ka wûn tchô.» 13 Änänîâse tô rə̂ ndə̂nə̈ päkëdə̂: «Gbölö Gbïɛ̈, më djë pö ndə̂ angbängbä
         azü tô rə̂ tə̂ köchë âtə, andjë tö ndjë pö ndə̂ angbongbo arə gbɛ̂ ndə̂ tche
         mbô rə̂ tə̂ azü ndə̂ zə̈ ndə̂ andjë sə̂ bhâ Jerûzalêmo. 14 Tche nə̈ tchâtə la gbôgbô ndə̂ agbölö a-earə̂ kə̂ wa ngela sə̈ Ndjapä zâ rə̂
         sə̈ tchë, ndə̂kə̂ kʉ azü gbɛ̂ ndə̂ andjë e rə̈ zə̈, kə̂ yi andjê bhâlə̂ nda kânga.»
         15 Praâbalë Gbölö Gbïɛ̈ tô rə̂ sə̈ tchë päkëdə̂: «Êë, bëte më dɨ̈ köchë
         âtə ndə̂kə̂ pa tche watə̂ ngâ rə kua ndə̂ mê, ndə̂kə̂ nyisə̂ rə̈ mê sə̈ azü ndə̂
         agö pâ amawo ngbî ngbî, agbïɛ̈ la azü ndə̂ Isarayële. 16 Mê nyiadje sə̂nə̈ sə̈ tchë la tə̂ mê, yûkü ndə̂ tche wun-adje rə̂ bëte rə̈ mê.»
         17 Änänîâse ê kə̈ lî bhâ tchâalê, kə̈ tô könô yê pâ küma Sôlo, kə̈ tô
         rə̂ sə̈ tchë päkëdə̂: «Sôlo, ngâ mê, Gbölö Gbïɛ̈ kä ndə̂ âwân mê. Jezü
         ndə̂ tche mâtə̂ yê tə̂ zə̈ lə̂ köbo ndə̂ mo nə̂ tâ lâme. Tche wän mê ndə̂kə̂
         pa mo ka wûn tchô ânyë kə̂ sɨ̂sɨ̈ la Kpɨ̂ki Yingö.» 18 Kpro kâkë, ngâ rə batə̂ ngâ tchepe giangû tê lə̂ la Sôlo atə̂ bêche, tche
         kâ wûn tchô, ânyë kə̈ âlafô kə̈ gbô batɛ̂me. 19 Pânə̈ tche zɨ̂ rə, ânyë kə̈ gbô gbôgbô.Sôlo mü Tchôtchô Pö bhâ DämâseSôlo sə̂ lə̂ angâ alö la adjisîpili ndə̂ Dämâse. 20 Kpro la tchêngbâ nə̈, tche sə̂ lakə̂ mu pö bhâlə̂ anda kə̂ voga Ndjapä päkëdə̂:
         «Jezü də̈ Modô ndə̂ Ndjapä!» 21 Tchə̂lə̂ küma azü gbɛ̂ ndə̂ andjë djê tchë djîngɨli, ânyë andjë sə̂ lakə̂
         to rə̂ päkëdə̂: «Âdə̂âbo köchë âtə kä ndə̂ âsə̂ alême lakə̂ mbo gbôgbô
         tə̂ azü bhâ Jerûzalêmo, ndə̂ andjë e rə̈ Jezü lâme? Tche nə̂âbo tchâtə sabala
         ndə̂kə̂ kʉ andjê, kə̂ i andjê la djingîli, ânyë kə̂ dotə̂ yê la andjê sə̈ agbölö
         a-earə̂ kə̂ wa ngela sə̈ Ndjapä?» 22 Praâbalë Sôlo dächo logbɛ̂ pâ kə̂ mu pö ndə̂ Ndjapä, âmbô rə̂ pä ajuîfu
         ndə̂ Dämâse kä wûn-âbo sə̂ pö ndə̂ andjë to rə̂-a, bëte tche nyïsə̂ nə̈ tə̂
         lëge nə̈ pä Jezü də̈ Krîsiti.23 Lə̂ angâ angbängbä lö la tchêngbâ nə̈, ajuîfu djêtə̂ andjê ndə̂kə̂ won tchë.
         24 Praâbalë Sôlo djê pö ndə̂nə̈. Dalobiî, azü nə̈ sə̈ pâ manda gbadja ndə̂ gö
         nə̈ ndə̂kə̂ gbo köbo ndə̂kə̂ won tchë. 25 Praâbalë lə̂ ngâ bütchî, adjisîpili ndə̂ yê zâ tchë lə̂ ngâ gbölö kə̂lê,
         ânyë kə̈ jrê tchë dəpâ gbadja nə̈ də sûwu.Sôlo wütu bhâ Jerûzalêmo26 Ndə̂ Sôlo wûtu bhâ Jerûzalêmo, tche pû köbo ndə̂kə̂ li lə̂ gûtə̂ adjisîpili.
         Praâbalë andjë gbɛ̂ mbö wa yê, bëte andjë gâmbabô rə̂ pä tche də̈ lëge
         djisîpili-a. 27 Pânə̈ Bärnäbâse zâ Sôlo kə̈ ê la tchë lə̂ gbâtə̂ abadjângele. Tche sə̂ lakə̂ to tchêngbâ pö sə̈ andjê pâ köbo ndə̂ Sôlo wûn Gbölö Gbïɛ̈
         pâ köbo Dämâse, la pö ndə̂ Gbölö Gbïɛ̈ tô rə̂ sə̈ tchë, la köbo ndə̂ tche
         mû Tchôtchô Pö la rə̈ Jezü la gbôgbô bhâ Dämâse. 28 Ndə̂kə̂ to tə̂ lö nə̈ lâme, Sôlo sə̂ lə̂ gûtə̂ andjê ânyë kə̈ ê la andjê,
         kə̈ kâ la andjê kulə̂ Jerûzalêmo gbɛ̂, tche mü Tchôtchô Pö la gbôgbô la
         rə̈ Gbölö Gbïɛ̈. 29 Tche gbö ajuîfu ndə̂ andjë to ma gerêke ânyë kə̈ sə̂ lakə̂ gama yê la andjê,
         praâbalë andjë pû köbo ndə̂kə̂ won tchë. 30 Ndə̂ arə̂mâ ndə̂ yê lə̂ Krîsiti djê pö nə̈, andjë zâ Sôlo kə̈ ê la tchë
         bhâ Sezarë, tchâme, andjë wân tchë atə̂ Târese.31 Sə̂nə̈ lâme, Egilîze lə̂ agö ndə̂ Judë gbɛ̂, ndə̂ Galilë la Samarï wä alême la zɨtɨ su. Egilîze
         nə̈ gê lakə̂ kpe wa Gbölö Gbïɛ̈. Lə̂ köbosə̂ kə̂ za könô ndə̂ Kpɨ̂ki Yingö,
         azü nə̈ sə̂ lakə̂ ngba tə̂ gbölösə̂nə̈.Pîêre tchä Enë32 Pîêre ndə̂ tche sə̂ lakə̂ nə kupâ cho nə̈ gbɛ̂ wûtu tə̂ngâlo bhândə̂ azü ndə̂
         Krîsiti ndə̂ andjë sə̂ bhâlə̂ gö ndə̂ Lidä. 33 Bhâye tche gbô ngâ köchë ndə̂ rə̈ yê wû pâ Enë, ndə̂ tche lô pâ ngâ kʉ̈ngrʉ
         lə̂ ngû mïndûu manə̈ vötaâ. Tche də̈ akrə ndə̂ tche ngêwele. 34 Pîêre tô rə̂ sə̈ tchë päkëdə̂: «Enë, Jezü Krîsiti tchâ mö nə̂! Alafô,
         kə̈ zâ kʉ̈ngrʉ ndə̂ zə̈!» Kpro kâkë, tche âlafô-ê. 35 Azü ndə̂ Lidä gbɛ̂ ndjë la azü lə̂ kpakpa tchô ndə̂ Sarön wûn tchë, ânyë
         kə̈ zâ su andjê sə̈ Gbölö Gbïɛ̈.Dörökâse jö lə̂ kuzü36 Lə̂ gbölö gö ndə̂ Jopë, ngâ ɛ̈chë ndə̂ tche wâtə̂ djisîpili ndə̂ Jezü kä
         tâ ndə̂ rə̈ yê wû pä Tabïta. Rə̈ yê la ma gerêke wä pä Dörökâse, ndə̂ ânyîndə̂ kə̂ to rə̂ pä «mbölë». Tche zätə̂ yê gbɛ̂ ndə̂kə̂ mbo tchôtchô
         rə tə̂ azü, ndə̂kə̂ za könô sə̈ a-earə̂ yûkü. 37 Tə̂ngâlo, tə̂kömbô mbô tchë ânyë tche tchû. A djûtu krʉkrʉ yê ânyë kə̈
         zâ rə̂ dələ̂ ngâ darə də lafô. 38 Gö ndə̂ Jopë gûâbo la gö ndə̂ Lidä-a. Ndə̂ adjisîpili ndə̂ gö ndə̂ Jopë djê
         rə̂ pä Pîêre kä bhâ Lidä, andjë wân azü bïchuû sə̈ tchë kə̈ dɨ̂ tchə̂lə̂
         ma andjê sə̈ tchë päkëdə̂: «Amö nə gasa kə̈ gbô ârâ!» 39 Pîêre âlafô gasa kə̈ gû la andjê. Ndə̂ tche âsə̈ wutu bhâye, andjë â la
         tchë dələ̂ darə də lafô. Aɛ̈chë lə̂ ndavrö gbɛ̂ pâlatə̂ andjê ndrotə̂ Pîêre
         lakə̂ kɨ. Andjë sə̈ lakə̂ nyisə̂ akrʉ lə̂ba la angrɨ̈ngrɨ̈ alə̂ba ndə̂ Dörökâse
         sɨ̂ rə̂ sə̈ andjê sə̂nə̈ ndə̂ gbô tchë sə̂ alême la tʉ̈rʉ̂ la yê. 40 Pîêre grô azü nə̈ gbɛ̂ atə̂ sûwu, tche gʉ̂te ëbêche, kə̈ tô pö sə̈ Ndjapä.
         Pânə̈ tche djêtə̂ yê pu kuzü nə̈ kə̈ tô rə̂ päkëdə̂: «Tabïta, alafô-ê!»
         Ɛ̈chë nə̈ vrô la yê. Ndə̂ tche âsə̈ wun Pîêre, tche âlafô kə̈ sə̂ la dju yê.
         41 Pîêre zâ könô yê, kə̈ kênga tchë ëlafô. La tchêngbâ nə̈ tche ê azü ndə̂
         Krîsiti la aɛ̈chë lə̂ ndavrö, kə̈ mâ Tabïta tə̂ andjê la tʉ̈rʉ̂ la yê. 42 Pö ndə̂nə̈ zâ tchə̂lə̂ gö ndə̂ Jopë gbɛ̂ ânyë azü zâ su andjê sə̈ Gbölö
         Gbïɛ̈ tə̂ gbölösə̂nə̈. 43 Pîêre kä sə̂ lə̂ angbängbä lö bhâ Jopë. Tche sə̈ tchâalê ndə̂ ngâ akrə
         ndə̂ rə̈ yê wû pä Chemön, ndə̂ tche mbo kua ndə̂ kpoto agia.

Ngâ ânje ndə̂ Ndjapä mätə̂ yê tə̂ Körönɛ̈ye101 Ngâ köchë alême kä tâ bhâlə̂ gö ndə̂ Sezarë, ndə̂ rə̈ yê wû pä Körönɛ̈ye.
         Tche wätə̂ kabïta ndə̂ aturûgu ngbangbo balë ndə̂ âwâ lə̂ gbölö kpûlû ndə̂
         aturûgu ndə̂ rə̈ nə̈ wû pä «Kpûlû aturûgu ndə̂ Italï.» 2 Tche zätə̂ yê gbɛ̂ sə̈ Ndjapä, kə̈ kpê wa yê, tchetchë la azü tchâalê ndə̂
         yê. Tche kʉ̈ arə tə̂ gbölösə̂nə̈ sə̈ a-earə̂ yûkü ndə̂ andjë sə̂ lə̂ gûtə̂
         ajuîfu, kə̂ to pö sə̈ Ndjapä logbɛ̂. 3 Tə̂ngâlo, lə̂ dalo vötaâ la tchêngbâ ngbɛ̂ngbɛ̂ lo+, ndə̂ tche âsə̈ to pö sə̈ Ndjapä, ngâ ânje ndə̂ Ndjapä wûtu tchâtchu yê, tche wûn tchë kraâ batə̂ kə̂ wun lü. Ânje
         nə̈ ê tchë päkëdə̂: «Körönɛ̈ye!» 4 Gbô la Körönɛ̈ye kä lakə̂ wun ânje nə̈; wawa mbô tchë ânyë tche tô rə̂ päkëdə̂:
         «Giamâ kä, Gbölö Gbïɛ̈?» Ânje nə̈ tô rə̂ ndə̂nə̈ sə̈ tchë päkëdə̂: «Apö
         ndə̂ mo tô rə̂ sə̈ Ndjapä la arə ndə̂ mo kʉ̂ rə̂ sə̈ a-earə̂ yûkü lâme, tche
         nyîndə̂ nə̈ nə̂, sə̂nə̈ yûâbo tə̂ yê-a. 5 Angaâtə, amö wan angâ azü bhâlə̂ gö ndə̂ Jopë+ ndə̂ âwâtə̂ maga gbölö ngû ngbro, ndə̂kə̂ ka la ngâ köchë ndə̂ rə̈ yê wû
         pä Chemön ndə̂ ngâ rə̈ yê wû pä Pîêre. 6 Pîêre nə̈ sə̈ bhândə̂ ngâ köchë ndə̂ rə̈ yê wû ndjë pä Chemön, ndə̂ tche
         mbo kua ndə̂ kpoto agia. Nda ndə̂ yê wätə̂ maga gbölö ngû ngbro.» 7 La tchêngbâ nə̈ ânje ndə̂ tche tô pö lâme rô etə̂. Körönɛ̈ye ê a-earə̂ kua
         ndə̂ yê bïchuû la ngâ turûgu balë ndə̂ tche sə̂ tchâtchâ yê ndə̂nə̈ gû.
         Turûgu lâme kpë wa Ndjapä. 8 Körönɛ̈ye tô tchêngbâ pö ndə̂ arə gbɛ̂ ndə̂ âwûtu sə̈ andjê, ânyë kə̈ wân
         andjê atə̂ Jopë.Pîêre wün küma yê bhâ Jopë9 Lö balë la tchêngbâ nə̈, ndə̂ gbô andjê sə̂ po lə̂ köbo, kə̈ wûtu ndola Jopë,
         Pîêre â dələ̂ ngâ tchô ndə̂ âwâ dəpâ nda ndə̂kə̂ to pö sə̈ Ndjapä. Sə̂nə̈
         lâme dalo wä ndola gûgû tchə̂lə̂ɛtchô. 10 Gʉ nyû tchë ânyë tche nyîndə̂ kə̂ zɨ rə. Ndə̂ gbô andjê sə̂ lakə̂ fa kɨ̈zɨ̂
         sə̈ tchë, ngâ rə nə̂ sə̈ tchë batə̂ lü. 11 Tche wûn tchêlafô ndə̂ âkrô, ngâ rə batə̂ gbölö kʉ̈kʉ̂-lə̂ba ndə̂ a kʉ̂ manə̈
         voanə̈ gbɛ̂ ânyë âsə̂ lakə̂ jre atə̂ bêche. 12 Lə̂ kʉ̈kʉ̂-lə̂ba nə̈, agia la da voanə̈ gbɛ̂ kä lə̂nə̈ la andjanə̈ ndə̂ andjë hro
         pâ cho la anyïɛ̈nə̈ tchêlafô. 13 Ngâ tchə̂lə̂ gɨ̈ tô rə̂ sə̈ tchë päkëdə̂: «Pîêre, alafô kə̈ wôn rə̂ kə̈ zɨ̂
         rə̂!» 14 Pîêre tô rə̂ ndə̂nə̈ päkëdə̂: «Âdə̂âbo käko-a, Gbölö Gbïɛ̈! Më zɨ̂âbo
         kɨ̈zɨ̂ ndə̂ ndïɛ̈ kôsə̂ nə̈-a, âdəndjë kâkpö kɨ̈zɨ̂-a+.» 15 Tchə̂lə̂ gɨ̈ nə̈ kä tô rə̂ sə̈ tchë tə̂ bïchuû nə̈ päkëdə̂: «Rə ndə̂ Ndjapä
         mbô rə̂ pä äwatə̂ tchôtchô nə̈, âwâbo pä mo wun rə̂ tə̂ ngbongbo rə-a.» 16 Rə nə̈ wûtu käko sûsunə̈ vötaâ ânyë kpro la tchêngbâ nə̈, âkênga atə̂ lafô.17 Pîêre zâ küma yê tə̂ rə ndə̂ tche wûn rə̂ lâme tʉrʉ-ê, lakə̂ yutə̂ yê la
         tə̂ yê tə̂ dju lü ndə̂ tche wûn rə̂ lâme. Dëkë sə̂nə̈ lâme, azü ndə̂ Körönɛ̈ye
         wân andjê lâme sə̈ âmaɛ lakə̂ yukû nda ndə̂ Chemön, andjë wûtu kə̈ krʉ̂ lə̂
         manda nə̈. 18 Andjë sə̂ lakə̂ e tchô lakə̂ yukû nə̈ päkëdə̂: «Chemön ndə̂ ngâ rə̈ yê wû
         pä Pîêre lâme lö tchâtə?» 19 Dëkë, gbô Pîêre kä lakə̂ za küma yê pâ lü lâme, Yingö tô rə̂ sə̈ tchë päkëdə̂: «Wunsaâ, aköchë vötaâ kä tchâtə lakə̂ pu mö.
         20 Alafô angaâtə kə̈ jrê, nyë gû la andjê etə̂. Âwâbo pä mo gu la andjê la
         su bïbïchuû-a, bëte mëmê kä ndə̂ âwân andjê.» 21 Pîêre jrê kə̈ wûtu ëtə̂ andjê, ânyë kə̈ tô rə̂ sə̈ andjê päkëdə̂: «Mëmê
         ndə̂ nyê pu mê lâme kä âtə, nyë nə̈ atə̂ndə̂ mê bëte giamâ?» 22 Andjë tô rə̂ ndə̂nə̈ sə̈ tchë päkëdə̂: «Kabïta Körönɛ̈ye ndə̂ tche sə̂ pâ
         aturûgu ngbangbo balë kä ndə̂ âwân ârâ. Tche də̈ djîrə̂ akrə, kə̈ kpê wa
         Ndjapä, ajuîfu gbɛ̂ tö tchôtchô pö ndə̂ yê. Ngâ ânje ndə̂ Ndjapä yükû
         nə̈ la gbôgbô sə̈ tchë, ndə̂kə̂ e mö pä mo e bhândə̂ yê, ânyë tche dje apö
         ndə̂ mo to rə̂ sə̈ tchë.» 23 Pîêre lî la andjê bhâ tchâalê ndə̂kə̂ nyikrə sə̂ lö sə̈ andjê.Ndə̂ tchô krâ, Pîêre la azü vötaâ lâme âlafô ndə̂kə̂ gu, tche pâla la angâ
         arə̂mâ ndə̂ Krîsiti ndə̂ andjë sə̂ bhâ Jopë. 24 Lö balë la tchêngbâ nə̈, tche wûtu bhâ Sezarë. Ndə̂ Körönɛ̈ye sə̂ lakə̂ krʉ
         bëte andjê, tche ê angâ azü lə̂ gbölö mawo ndə̂ yê la angâ araagü nə̈ ndə̂
         tche nyîndə̂ andjê tə̂ gbölösə̂nə̈. 25 Sə̂nə̈ ndə̂ Pîêre âsə̈ li bhâye, Körönɛ̈ye nə̂ kə̈ tâkpa la tchë. Tche gʉ̂te
         gbrodje tchâtchâ yê lakə̂ lusə̂ yê. 26 Praâbalë Pîêre kênga tchë ëlafô, kə̈ tô rə̂ sə̈ tchë päkëdə̂: «Alafô,
         bëte mëmê ndjë gbɛ̂ më də̈ mbämbä akrə.» 27 Tchetchë la Körönɛ̈ye sə̂ lakə̂ to pö lə̂ ma andjê ânyë kə̈ lî atə̂ tchâalê.
         Pîêre wûn angbängbä azü ndə̂ andjë pâlatə̂ andjê. 28 Tche mû pö sə̈ andjê päkëdə̂: «Nyë wûnsə̂ nə̈ nə̂ gbɛ̂ päkëdə̂: Ndïɛ̈ zâbo
         köbo sə̈ ngâ juîfu ndə̂kə̂ mbo agü la ngâ akrə ndə̂ ngâ gö ngbî, âdəndjë
         ndə̂kə̂ li bhâ tchâalê ndə̂ yê-a. Praâbalë andə̂ me nə̈, Ndjapä nyïsə̂ nə̈
         sə̈ mê pä, âwâbo pä më wun akrə batə̂ ngâ rə kâkpö-a, âdəndjë ndə̂kə̂ kosə̂
         kə̂ sə la tchë-a. 29 Bëte rə̂ kä, sə̂nə̈ ndə̂ nyë wân tchô ndə̂ mê, më âbolafô la su bïbïchuû
         ânyë kə̈ nə̂ âtə-a. Ndə̂ azə̈ sə̂ âtə, më nyində̂ kə̂ wunsə̂ nə̈ pä nyë wän
         tchô ngbâ mê bëte giamâ?» 30 Körönɛ̈ye tô rə̂ ndə̂nə̈ päkëdə̂: «Âmbô lö vötaâ angêta nə̂, dalo wä ndjë
         alême batə̂ anə̈ âtə, lə̂ dalo vötaâ la tchêngbâ ngbɛ̂ngbɛ̂ lo, më sə̂ lakə̂
         to pö sə̈ Ndjapä bhâ tchâalê ndə̂ mê. Kpro kâkë, ngâ köchë ndə̂ kʉ̂tê
         alə̂ba ndə̂ yê sə̂ lakə̂ tcho nə̂ kə̈ krʉ̂ tchâtchu mê. 31 Tche tô rə̂ sə̈ mê päkëdə̂: ‹Körönɛ̈ye! Ndjapä djê apö ndə̂ mo tô rə̂ sə̈
         tchë lâme nə̂. Atchôtchô arə ndə̂ mo kʉ̂ rə̂ sə̈ a-earə̂ yûkü lâme, sə̂nə̈
         yûâbo tə̂ yê-a. 32 Amö wan ngâ akrə bhâ Jopë ndə̂kə̂ e Chemön, ndə̂ ngâ rə̈ yê wû pä Pîêre.
         Tche sə̈ bhândə̂ ngâ Chemön ngbî ndə̂ tche mbo kua ndə̂ kpoto agia. Nda ndə̂ yê
         wätə̂ maga gbölö ngû ngbro.› 33 Posə̂nə̈, më wân azü sə̈ mö ndə̂kə̂ e mö. Mo mbö tchôtchô su ânyë kə̈ nə̂
         âtə. Ndə̂ azə̈ sə̂ âtə, azə̈ kä gbɛ̂ tchâtchâ Ndjapä, ârâ krʉ̈ ndə̂kə̂ dje
         pö ndə̂ Gbölö Gbïɛ̈ zâ rə̂ sə̈ mö ndə̂kə̂ to rə̂ sə̈ ârâ.»Pîêre mü pö bhâ tchâalê ndə̂ Körönɛ̈ye34 Pîêre zâ pö kə̈ tô rə̂ päkëdə̂: «Tə̂ lëge nə̈, më wûnsə̂ nə̈ nə̂ pä Ndjapä
         nyïndə̂ azü gbɛ̂, kə̈ sə̂âbo dəndə̂ ngâ akrə balë-a. 35 Âdə ngâ akrə âkpe wa Ndjapä, ânyë kə̈ wâtə̂ djîrə̂ akrə, âdəndjë rə̂ ndə̂
         tche də̂ akrə ndə̂ ngâ gö ngbî, tche dâka tchâtchu Ndjapä nə̂. 36 Ndjapä wän pö ndə̂ yê sə̈ azü ndə̂ Isarayële: Pö nə̈ də̈ Tchôtchô Pö ndə̂ âza zɨtɨ su sə̈ akrə lə̂ köbosə̂ Jezü Krîsiti, tchetchë ndə̂ tche də̂ Gbölö Gbïɛ̈ ndə̂ azü gbɛ̂. 37 Nyë wûnsə̂ arə ndə̂ âwûtu bhâlə̂ gö ndə̂ Judë nə̂ gbɛ̂; arə nə̈ tö bhâlə̂
         gö ndə̂ Galilë, la tchêngbâ batɛ̂me ndə̂ Jâan-Batîse tô pö ndə̂nə̈. 38 Nyë wûnsə̂ köbo ndə̂ Ndjapä zâ gbôgbô lə̂ köbosə̂ Kpɨ̂ki Yingö pâ Jezü akrə gö ndə̂ Näzärête nə̂. Jezü nə̈ lə̂ agö katchôgbɛ̂ lakə̂ mbo
         tchôtchô rə. Tche jï azü gbɛ̂ ndə̂ andjë sə̂ tchâtchâ gbôgbô ndə̂ Jâbolo, bëte Ndjapä kä la tchë. 39 Ârâ kä sə̂ arə gbɛ̂ ndə̂ tche mbô rə̂ lə̂ gö ndə̂ ajuîfu, ndjë la andə̂ Jerûzalêmo. Tchetchë ndə̂ a î tchë ânyë kə̈ wôn tchë bhâtə̂ yö ndə̂ gba. 40 Praâbalë lə̂ vötaâ lö nə̈, Ndjapä jô tchë lə̂ kuzü. Ndjapä zâ köbo sə̈
         tchë ndə̂kə̂ mâtə̂ yê kraâ. 41 Tche mâbo tə̂ yê tə̂ azü gbɛ̂-a, praâbalë tche mätə̂ yê tə̂ ârâ ndə̂ Ndjapä
         ê ârâ dokʉ̈tchê ndə̂kə̂ pa ârâ sə sə̂ arə ndə̂ tche mbô rə̂. Ârâ ndə̂ ârâ
         zɨ̂ rə, kə̈ ndjô rə la tchë la tchêngbâ nə̈ ndə̂ tche jô lə̂ kuzü. 42 Jezü zäma sə̈ ârâ ndə̂kə̂ mu pö sə̈ azü, kə̂ to pö ndə̂ arə ndə̂ ârâ wûnsə̂
         nə̈ lakə̂ to rə̂ päkëdə̂: Ndjapä nyïsə̂ Jezü ndə̂kə̂ pa tche wa ngbanga lə̂ küma
         azü ndə̂ andjë sə̂ la tʉ̈rʉ̂ la andjê, la andjanə̈ ndə̂ andjë tchû. 43 A-earə̂ ndə̂ma Ndjapä gbɛ̂ tö pö pâ yê päkëdə̂: Akrə ndə̂ tche zâ su yê sə̈ tchë, lə̂ köbosə̂
         rə̈ yê, Ndjapä âko pö lə̂ küma yê+.»Azü ndə̂ andjë wâbô wâtə̂ ajuîfu gbö ndjë Kpɨ̂ki Yingö44 Ndə̂ gbô Pîêre ndə̂po lakə̂ to pö nə̈, Kpɨ̂ki Yingö jrê pâ azü gbɛ̂ ndə̂ andjë
         djê pö nə̈. 45 Ajuîfu ndə̂ andjë zâ su andjê sə̈ Krîsiti, ndə̂ andjë nə̂ la Pîêre lâme,
         tchə̂lə̂ küma andjê gbɛ̂ djîngɨli, bëte rə̂ ndə̂ andjë wûn rə̂ ndə̂ Ndjapä
         zâ ndjë Kpɨ̂ki Yingö ndə̂kə̂ jre pâ azü ndə̂ andjë wâbô wâtə̂ ajuîfu! 46 Azü ndə̂ Krîsiti lâme djë azü nə̈ ndə̂ andjë sə̂ lakə̂ to pö la ama gö ndə̂
         a wûn-âbô sə̂nə̈ wûn-î, lakə̂ voga gbölö ndə̂ Ndjapä. Pîêre kä zâ pö
         kə̈ tô rə̂ päkëdə̂: 47 «Angaâtə, azü âtə gbö ndjë Kpɨ̂ki Yingö batə̂ rə̂ ndə̂ azə̈ gbô rə̂. A kä
         wâbo ndə̂kə̂ kitə̂ köbo tə̂ andjê ndə̂kə̂ pa andjë gbo batɛ̂me ndə̂ ngû-a.» 48 Käko Pîêre zâma ndə̂kə̂ pa andjë gbo batɛ̂me la rə̈ Jezü Krîsiti. La tchêngbâ
         nə̈ andjë yûkû nə̈ sə̈ tchë ndə̂kə̂ sə̈ la andjê lə̂ angâ alö ânyë.
         
            
               	Dalo lâme də̈ ngâ dalo ndə̂ ajuîfu to pö sə̈ Ndjapä.

               	Ädə̈ ngâ gö ndə̂ âwâtə̂ maga gbölö ngû ndə̂ Mediteranë, ndə̂ abatöo krʉ
                     tchê tâ. Tchə̂lə̂ gbâtə̂ nə̈ la Sezarë gü kïlömɛ̂tere tə̂ azü bïchuû la
                     lə̂ könô gbɛ̂.

               	Nyë dɨ̈ Lev 11.1-47; Ezk 4.14.

               	Nyë dɨ̈ Eza 53.5-6; Jer 31.34.

            

         
      

   
      
         11
Pîêre nyîsə̂ tchêngbâ arə nə̈ bhâ Jerûzalêmo111 Abadjângele la arə̂mâ lə̂ Krîsiti ndə̂ andjë mbô gö bhâ Judë djê rə̂ pä, azü ndə̂ andjë
         wâbô wâtə̂ ajuîfu gämba pö Ndjapä. 2 Ndə̂ Pîêre kângbâ yê atə̂ Jerûzalêmo, azü ndə̂ andjë wâ gasa sə̂ lakə̂ gama andjê la tchë, 3 andjë tö rə̂ päkëdə̂: «Mo lï bhâ tchâalê ndə̂ azü ndə̂ andjë wâbô gasa
         wâ ânyë kə̈ zɨ̂ rə la andjê!» 4 Käko Pîêre nyîsə̂ rə ndə̂ âmbô balë balë sə̈ andjê lakə̂ to rə̂ päkëdə̂:
         5 «Më sə̈ lakə̂ to pö sə̈ Ndjapä bhâlə̂ gö ndə̂ Jopë kə̈ wûn ngâ rə batə̂ lü.
         Më wûn ngâ rə ndə̂ âkʉ̂ gbölö tchêla kʉ̈kʉ̂-lə̂ba ndə̂ a kʉ̂ manə̈ voanə̈,
         ätö bhâ lafô kə̈ jrê atə̂ bêche, kə̈ nə̂, kə̈ krʉ̂ ndrotə̂ mê. 6 Më âsə̈ cheko rə̂, kə̈ wûn agia tchêbêche la da andjê voanə̈ la agia güsü
         la andjanə̈ ndə̂ andjë hro la anyïɛ̈nə̈ tchêlafô. 7 La tchêngbâ nə̈, më djê tchə̂lə̂ ngâ gɨ̈ ndə̂ âtô rə̂ sə̈ mê päkëdə̂: ‹Pîêre
         alafô, kə̈ wôn rə̂, kə̈ zɨ̂ rə̂!› 8 Praâbalë më tô rə̂ päkëdə̂: ‹Âdə̂âbo käko balë-a Gbölö Gbïɛ̈! Ngâ rə
         kâkpö âdəndjë rə ndə̂ ndïɛ̈ kôsə̂ nə̈ lîâbo ma mê lo balë-a!› 9 Tchə̂lə̂ gɨ̈ nə̈ bhâ lafô lâme kâ tô rə̂ tə̂ bïchuû nə̈ päkëdə̂: ‹Rə ndə̂
         Ndjapä dɨ̂ rə̂ tə̂ tchôtchô nə̈, amö wun-abô rə̂ wûn batə̂ ngbongbo rə-ê.›
         10 Rə nə̈ wütu käko sûsunə̈ vötaâ, pânə̈ a kênga la rə̂ gbɛ̂ atə̂ lafô. 11 Posə̂nə̈, angâ aköchë vötaâ tô bhâ Sezarë, a wän andjê sə̈ mê, ânyë andjë
         wûtu bhâ sə̂nə̈ ndə̂ më lô tâ. 12 Kpɨ̂ki Yingö tô rə̂ sə̈ mê päkëdə̂: ‹Amö gûgü la andjê, âwâbo pä mo wa la su bïbïchuû-a.›
         Arə̂mâ ndə̂ Jopë mïndûu manə̈ balë ndə̂ nyê wun andjê âtə, ârâ päla la
         andjê kə̈ lî bhâ tchâalê ndə̂ Körönɛ̈ye. 13 Tche tô tchêngbâ pö pâ ânje ndə̂ tche wûn tchë ndə̂ tche krʉ̂ bhâ tchâalê ndə̂ yê sə̈ ârâ. Ânje nə̈
         tô rə̂ sə̈ tchë päkëdə̂: ‹Amö wan ngâ akrə bhâ Jopë ndə̂kə̂ e Chemön, ndə̂
         ngâ rə̈ yê wû pä Pîêre. 14 Tchê toadje ngâ pö sə̈ mö ânyë lə̂ köbosə̂ pö nə̈, momö la azü lə̂ bûngrɨ̂
         ndə̂ zə̈ gbɛ̂ nyê tchadje lə̂ kuzü.› 15 Sə̂nə̈ ndə̂ më jêtə̂ kə̂ to pö nə̈, Kpɨ̂ki Yingö jrê pâ andjê batə̂ rə̂ ndə̂
         âjrê pâ azə̂ lə̂ kêsâ nə̈. 16 Käko sə̂ pö ndə̂ Gbölö Gbïɛ̈ tô rə̂ alême tê lə̂ mê: ‹Jâan zä batɛ̂me ndə̂ ngû, praâbalë nyê gboadje batɛ̂me ndə̂ Kpɨ̂ki Yingö.› 17 Käko Ndjapä kʉ̈ rə sə̈ andjê tiî batə̂ arə ndə̂ Yingö kʉ̂ rə̂ sə̈ azə̂, sə̂nə̈
         ndə̂ azə̈ zâ su azə̂ sə̈ Gbölö Gbïɛ̈ Jezü Krîsiti lâme. Käko më də̈ tchabâ ndə̂kə̂ kitə̂ köbo tə̂ Ndjapä ndə̂kə̂ mbo rə ndə̂
         tche nyîndə̂ kə̂ mbo rə̂?» 18 Ndə̂ andjë djê pö nə̈, andjë ngbô ma andjê tâ ânyë kə̈ sə̂ lakə̂ voga Ndjapä
         päkëdə̂: «Ndjapä zä ndjë köbo sə̈ azü ndə̂ andjë wâbô wâtə̂ ajuîfu ndə̂kə̂
         gbotə̂ bəndɨ kə̂ mbo rə ndə̂ andjê, ânyë kə̂ gbo tchîsûwu!»Egilîze ndə̂ Äntïyôche19 La tchêngbâ kuzü Etîêne, a mbö gbôgbô tə̂ azü ndə̂ Jezü ânyë andjë krʉ̂
         tchə̂lə̂ tə̂ andjê katchôgbɛ̂. Andjë krʉ̂ tchə̂lə̂ tə̂ andjê lə̂ gö ndə̂ Fenisï,
         la Chîpre, la Äntïyôche. Praâbalë andjë mü pö kütû sə̈ ajuîfu. 20 Dëkë, angânə̈ lə̂ gûtə̂ andjê ndə̂ andjë də̂ azü gö ndə̂ Chîpre la Sïrêne,
         andjë ê atə̂ Äntïyôche kə̈ mû ndjë Tchôtchô Pö ndə̂ Gbölö Gbïɛ̈ Jezü sə̈ agerêke. 21 Gbôgbô ndə̂ Gbölö Gbïɛ̈ kä la andjê, ârə̂ kä ndə̂ âmbô rə̂ pä angbängbä
         azü kâ pu Gbölö Gbïɛ̈ lakə̂ za su andjê sə̈ tchë. 22 Ndə̂ azü ndə̂ Egilîze ndə̂ Jerûzalêmo djê pö ndə̂ rə ndə̂ âmbô lâme, andjë wân Bärnäbâse bhâ
         Äntïyôche. 23 Ndə̂ tche wûtu bhâye, tche wûn rə̂ ndə̂ Ndjapä mbô tchôtchô su tə̂ azü nə̈.
         Tche wâ la mômô, ânyë kə̈ zâ wängö sə̈ andjê ndə̂kə̂ pa andjë za su andjê
         gbɛ̂ lakə̂ sə kpô ngbâ Gbölö Gbïɛ̈ logbɛ̂. 24 Bärnäbâse də̈ tchôtchô akrə, tche sɨ̂sɨ̈ la Kpɨ̂ki Yingö, kə̈ gê lə̂ kə̂ za
         su sə̈ Ndjapä. Kpûlû azü zâtə̂ andjê gbɛ̂ sə̈ Gbölö Gbïɛ̈.25 Pânə̈ Bärnäbâse ê atə̂lə̂ gö ndə̂ Târese ndə̂kə̂ pu Sôlo. 26 Ndə̂ tche gbô tchë, tche kâ la tchë atə̂ Äntïyôche. Lə̂ ngû balë, andjë
         bïchuû gbɛ̂ mbô kua lə̂ Egilîze nə̈ lakə̂ nyisə̂ rə sə̈ angbängbä azü. Bhâ
         Äntïyôche kä ndə̂ azü ê rə̂ tə̂ adjisîpili tə̂ dokʉ̈ nə̈ päkëdə̂: «Azü ndə̂ Krîsiti». 27 Tə̂ngâlo, angâ a-earə̂ ndə̂ma Ndjapä tô bhâ Jerûzalêmo kə̈ nə̂ atə̂ Äntïyôche. 28 Ngânə̈ balë lə̂ gûtə̂ andjê ndə̂ rə̈ yê wû pä Ägäbûse, Kpɨ̂ki Yingö nyîsə̂
         nə̈ sə̈ tchë, ânyë tche tô rə̂ päkëdə̂: «Ngâ gbölö gʉ âzadje tchêpâ cho
         gbɛ̂.» Gʉ nə̈ zä tchô alême gbɛ̂ sə̂nə̈ ndə̂ Kölôde wâtə̂ gbölö gbïɛ̈ pâ
         Rômo. 29 Käko adjisîpili nyîkrə pö ndə̂kə̂ pa akrə balë balë kʉ rə gundə̂sə̂ rə ndə̂
         tche wâ la rə̂, ânyë andjë zâ könô sə̈ arə̂mâ ndə̂ Krîsiti ndə̂ andjë sə̂
         bhâ Judë. 30 Andjë mbô tâ käko. Andjë wân arə nə̈ sə̈ akpôkpô azü ndə̂ Judë, tchânə̂ Bärnäbâse la Sôlo.

A wön Jâke ânyë kə̈ yî Pîêre bhâlə̂ nda kânga121 Sə̂nə̈ lâme, gbïɛ̈ Hërôde+ sə̈ lakə̂ mbo gbôgbô tə̂ angâ azü ndə̂ Egilîze. 2 Tche zâma ânyë a wôn Jâke yîngâ Jâan la besala. 3 Ndə̂ tche wûn rə̂ pä rə ndə̂ tche mbô rə̂ lâme fü tə̂ ajuîfu, tche wân tchô
         ndə̂kə̂ pa a za Pîêre. Rə nə̈ wä lo kpülü ndə̂ mâpa ndə̂ djëvö wâbô wâ lə̂nə̈. 4 Ndə̂ andjë zâ Pîêre kə̈ yî tchë bhâlə̂ nda kânga, kpûlû aturûgu voanə̈
         sûsunə̈ voanə̈ kä ndə̂ âbata tchë. Hërôde nyïkrə rə̂ tə̂ su yê ndə̂kə̂ pa
         a wa ngbanga lə̂ küma yê lə̂ la azü gbɛ̂ la tchêngbâ kpülü ndə̂ Pâke. 5 Käko a bâta Pîêre bhâlə̂ nda kânga, praâbalë azü ndə̂ Egilîze sə̂ lakə̂
         to pö sə̈ Ndjapä la gbôgbô tə̂ pö ndə̂ yê.Ânje ndə̂ Ndjapä jï Pîêre lə̂ nda kânga6 Lə̂ bütchî nə̈ ndə̂kə̂ pa âdə tchô âkra Hërôde wa ngbanga ndə̂ Pîêre lə̂
         la azü gbɛ̂, Pîêre lô lə̂ gûtə̂ aturûgu bïchuû. A î tchë la djingîli bïchuû
         ânyë kə̈ kʉ̂ aturûgu ndə̂kə̂ bata manda nda kânga nə̈. 7 Kpro kâkë, ânje ndə̂ Gbölö Gbïɛ̈ wûtu, ngâ rə batə̂ wo tchô dələ̂ darə ndə̂ Pîêre sə̂ tâ.
         Ânje nə̈ jô Pîêre lakə̂ bhi tchë tə̂ krʉ yê. Ânje nə̈ tô rə̂ sə̈ tchë päkëdə̂:
         «Alafô gasa-ê!» Käko adjingîli nə̈ zû tə̂ könô Pîêre kə̂ tû-î. 8 Ânje nə̈ tô rə̂ sə̈ tchë päkëdə̂: «Amö i tchêpâ lə̂ba ndə̂ zə̈ la wû, kə̈
         î wû dakpo ndə̂ zə̈.» Pîêre mbô tâ käko. Ânje nə̈ kä tô rə̂ päkëdə̂: «Yu
         gbölö krʉ lə̂ba ndə̂ zə̈, kə̈ nə̂ ngbâ mê.» 9 Pîêre wûtu kə̈ zâ tchêngbâ yê. Tche wûn-âbo sə̂nə̈ pä rə ndə̂ ânje mbô
         rə̂ lâme wätə̂ lëge rə-a, praâbalë tche wüntî pä anyë lûlü. 10 Andjë rô dokʉ̈ tchô ndə̂ aturûgu sə̂ tâ, kə̈ rô bïchuû nə̈ ânyë la tchêngbâ
         nə̈, andjë wûtu lə̂ manda ndə̂ a mbô rə̂ la wɛ̂n, ndə̂ âwûtu atə̂lə̂ gö nə̈.
         Manda nə̈ krôtə̂ yê la tə̂ yê tchâtchu andjê ânyë andjë wûtu. Ndə̂ andjë
         sə̂ lakə̂ ro lə̂ köbo, kpro kâkë ânje nə̈ gbôtə̂ Pîêre kə̈ rô etə̂.11 Pânə̈ küma Pîêre kâ lanə̈ ânyë tche tô rə̂ päkëdə̂: «Angaâtə, më wûnsə̂
         nə̈ nə̂ pä rə nə̈ wätə̂ lëge nə̈: Gbölö Gbïɛ̈ wän ânje ndə̂ yê ânyë tche
         jî mê tchânə̂ Hërôde ndjë lə̂ angbongbo rə gbɛ̂ ndə̂ ajuîfu krʉ̂ ndə̂kə̂ mbo
         rə̂ tə̂ mê.»12 Ndə̂ tche âsə̈ dje tchə̂lə̂ rə lâme, tche ê atə̂ tchâalê ndə̂ Malê, anyï Jâan ndə̂ ngâ rə̈ yê wû pä Mâreke. Kpûlû azü pâlatə̂ andjê bhâye
         lakə̂ to pö sə̈ Ndjapä. 13 Pîêre gʉ̂gʉ manda gbadja nə̈, ngâ earə̂ kua tə̂ bechë-ɛ̈chë nə̂ ndə̂kə̂ kro manda
         gbadja nə̈, rə̈ yê wü pä Rôde. 14 Ndə̂ tche djê tchə̂lə̂ gɨ̈ Pîêre, tche wâ la mômô, kə̈ gbôtə̂ kə̂ kro manda
         gbadja nə̈ ânyë kə̈ kpê la rö ndə̂kə̂ to rə̂ sə̈ azü nə̈ pä, Pîêre kä sûwu.
         15 Andjë tô rə̂ sə̈ tchë päkëdə̂: «Nyî âmbo mö!» Praâbalë gbô tchë sə̂ lakə̂
         to rə̂ sə̈ andjê päkëdə̂: «Rə nə̈ wätə̂ lëge nə̈.» Käko andjë tô rə̂ ndə̂nə̈
         päkëdə̂: «Ânje ndə̂ yê kä.» 16 Praâbalë gbô Pîêre sə̂ lakə̂ gʉgʉ manda gbadja nə̈ ânyë andjë krô rə̂. Ndə̂
         andjë wûn tchë, tchə̂lə̂ küma andjê gbɛ̂ djîngɨli. 17 Tche mbô könô yê tə̂ andjê ndə̂kə̂ pa andjë sə gii-ï, tche tô tchêngbâ pö
         ndə̂ rə ndə̂ Gbölö Gbïɛ̈ mbô rə̂ ânyë tche wûtu lə̂ nda kânga. Tche kä tô
         rə̂ päkëdə̂: «Nyë êë, kə̂ to pö ndə̂nə̈ sə̈ Jâke+ la arə̂mâ lə̂ Krîsiti.» La tchêngbâ nə̈ tche wûtu kə̈ rô atə̂lə̂ ngâ gö ngbî.
         18 Ndə̂ tchô krâ, aturûgu nə̂ katchôgbɛ̂, andjë sə̂ lakə̂ yutə̂ andjê päkëdə̂:
         «Giamâ kä ndə̂ âgbô Pîêre âtə?» 19 Hërôde zâma ndə̂kə̂ pa a pu tchë, praâbalë andjë gbôâbo tchë-a. Käko Hërôde
         yû aturûgu nə̈. La tchêngbâ nə̈, tche zâma ndə̂kə̂ pa a won andjê. Pânə̈ Hërôde
         alafô bhâ Judë kə̈ ê atə̂ Sezarë ânyë kə̈ sə̂ bhâye lə̂ angâ alö.Kuzü Hërôde20 Su Hërôde kʉ̂ tchë tə̂ gbölösə̂nə̈ tə̂ azü gö ndə̂ Tîre la Sidön. Azü gö
         nə̈ djëtə̂ andjê ndə̂kə̂ e ndə̂kə̂ wun tchë. Andjë ë dokʉ̈tchê kə̈ wûn Bläsütûse,
         makündji-kua ndə̂ gbïɛ̈ ndə̂kə̂ pa tche to tchôtchô pö ndə̂ andjê sə̈ gbïɛ̈.
         La tchêngbâ nə̈ andjë ê ndə̂kə̂ djetə̂ andjê la Hërôde ndə̂kə̂ pa zɨtɨ su ka
         lə̂ gûtə̂ andjê. Bëte kɨ̈zɨ̂ tö bhâlə̂ gö ndə̂ gbïɛ̈ Hërôde ânyë kə̂ ro
         atə̂lə̂ gö ndə̂ andjê. 21 Ndə̂ lo nə̈ tâ tâ, Hërôde yû lə̂ba-gbïɛ̈ ndə̂ yê, kə̈ sə̂ lə̂ ngendë-gbïɛ̈
         ânyë kə̈ tô pö sə̈ andjê lə̂ la azü gbɛ̂. 22 Azü nə̈ sə̂ lakə̂ ta wârə̂ lakə̂ to rə̂ päkëdə̂: «Âdə̂âbo akrə kä ndə̂ âto
         pö âtə-a, ngâ ndjapä kä!» 23 Praâbalë posə̂nə̈, ânje ndə̂ Gbölö Gbïɛ̈ bhî Hërôde la tə̂kömbô, bëte
         tche vôgabô Ndjapä-a, atchô-tchə̂lə̂ lôlo tchə̂lə̂ yê ânyë tche tchû-î.24 Sə̂nə̈ lâme, pö Ndjapä sə̂ lakə̂ êë atə̂ tchâtchu nə̈ lakə̂ za tchô gbɛ̂. 25 Ndə̂ Bärnäbâse la Sôlo kâ kua ndə̂ andjê lə̂ gûtə̂ azü ndə̂ Krîsiti bhâ
         Jerûzalêmo, andjë zâ Jâan, ndə̂ ngâ rə̈ yê wû pä Mâreke potə̂ andjê, kə̈ dôtə̂ andjê
         la tchë atə̂ Äntïyôche.
         
            
               	Ätö pö ndə̂ Hërôde Agripä; tche wä alême gbïɛ̈ pâ Judë gbɛ̂, ndə̂kə̂ to
                     tə̂ ngû 41 la tchêngbâ nə̈ ndə̂ a zɨ̂ Jezü Krîsiti.

               	Jâke âtə də̈ modô ndə̂ Malê ndə̂ tche zɨ̂ Jezü lâme.

A wän Sôlo la Bärnäbâse ndə̂kə̂ mbo kua131 Lə̂ Egilîze ndə̂ Äntïyôche, a-earə̂ ndə̂ma Ndjapä la aköchë ndə̂ andjë nyisə̂ rə kä tâ: Bärnäbâse, Simeyön ndə̂ a ê rə̂ tə̂
         yê pä bübü akrə, Lüsïûse akrə gö ndə̂ Sïrêne, Manayë ndə̂ andjë kʉ̂che
         la gbölö kömändâ Hërôde, la Sôlo. 2 Tə̂ngâlo, ndə̂ andjë pâlatə̂ andjê ndə̂kə̂ voga Gbölö Gbïɛ̈ ânyë kə̈ kôsə̂
         kɨ̈zɨ̂ ndə̂kə̂ to pö sə̈ Ndjapä, Kpɨ̂ki Yingö tô rə̂ sə̈ andjê päkëdə̂: «Nyë zä Bärnäbâse la Sôlo ngbî bëte mê ndə̂kə̂
         pa andjë mbo kua ndə̂ më ê andjê ndə̂nə̈.» 3 La tchêngbâ nə̈ ndə̂ andjë kôsə̂ kɨ̈zɨ̂ ânyë kə̈ tô pö sə̈ Ndjapä, andjë
         tô könô andjê pâ küma azü bïchuû lâme kə̈ zâ köbo sə̈ andjê ndə̂kə̂ pa
         andjë e etə̂.Sôlo la Bärnäbâse wütu bhâlə̂ dälä ndə̂ Chîpre4 Käko Kpɨ̂ki Yingö wân Bärnäbâse la Sôlo ânyë andjë ê atə̂ Seləsï. Bhâye
         andjë â lə̂ batöo kə̈ ê atə̂lə̂ dälä ndə̂ Chîpre. 5 Ndə̂ andjë wûtu bhâ Sälämîne, andjë mû pö Ndjapä kulə̂ anda kə̂ voga Ndjapä ndə̂ ajuîfu. Jâan-Mâreke sə̂ ndrotə̂ andjê ndə̂kə̂ za könô sə̈ andjê. 6 Pânə̈ ndə̂ andjë rô kulə̂ adälä nə̈ gbɛ̂ ndjoa bhâ Päfôse, andjë gbô ngâ
         earə̂ yëwä bhâye ndə̂ tche tô rə̂ pä anyë də̈ earə̂ ndə̂ma Ndjapä. Tche wätə̂
         juîfu ndə̂ rə̈ yê wû pä Bar-Jezü. 7 Tche də̈ ngâ akrə lə̂ gûtə̂ azü ndə̂ goverenëre Sërzïûs Pölûs, tche də̈ akrə
         ndə̂ tche wûnsə̂ rə. Tche ê Bärnäbâse la Sôlo bhândə̂ yê, bëte tche nyïndə̂
         kə̂ dje pö Ndjapä. 8 Praâbalë Ëlïmâse earə̂ yëwä, (a ë rə̂ tə̂ yê la ma gerêke käko.) Tche kïtə̂ köbo tə̂ andjê
         ânyë kə̈ pû köbo ndə̂kə̂ pa goverenëre nə̈ zabô su yê zâ sə̈ Jezü-ê. 9 Käko Sôlo ndə̂ ngâ rə̈ yê wû pä Pôlo sɨ̂ la Kpɨ̂ki Yingö kə̈ sə̂ lakə̂ cheko
         tchë, 10 kə̈ tô rə̂ sə̈ tchë päkëdə̂: «Momö, ndə̂ kə̂ bolo azü la yepa sɨ̂sɨ̈ lə̂ zə̈
         âtə, modô ndə̂ Jâbolo, mo kïtə̂ köbo tə̂ djîrə̂ rə. Dalatchêbâ kä ndə̂ mo gbotə̂ kə̂ ndɨ tchə̂lə̂
         köbo Gbölö Gbïɛ̈ ndə̂ âwâ gbêwôn lâme? 11 Ndə̂ azə̈ sə̂ âtə, könô Gbölö Gbïɛ̈ kä pâ zə̈: Mô wadje tə̂ earə̂ föla,
         lə̂ angâ alö, mô kä wun bata lo tee-a.» Posə̂nə̈, tchô ndrotə̂ yê bû bi-î,
         ânyë tche sə̂ lakə̂ tama tchô ndə̂kə̂ gbo ngâ akrə ndə̂kə̂ pa tche za könô yê
         ânyë kə̂ gbɨ tchë. 12 Ndə̂ goverenëre nə̈ wûn rə ndə̂ âwûtu lâme, tche zâ su yê sə̈ Krîsiti, bëte
         pö ndə̂ Gbölö Gbïɛ̈ ndə̂ tche djê rə̂ zä su yê tə̂ gbölösə̂nə̈.Pôlo la Bärnäbâse wütu bhâ Äntïyôche pâ cho ndə̂ Pisidï13 Pôlo la angâ yê a-earə̂ kua â lə̂ batöo bhâ Päfôse, andjë ë atə̂ Perejë,
         lə̂ gö ndə̂ Panfilï. Praâbalë Jâan-Mâreke gbôtə̂ andjê tchâme kə̈ dôtə̂
         yê atə̂ Jerûzalêmo. 14 Andjë âlafô bhâ Perejë kə̈ ê atə̂ Äntïyôche, lə̂ gö ndə̂ Pisidï. Lə̂ lö
         sabäa, andjë lî lə̂ nda kə̂ voga Ndjapä kə̈ sə̂ ëbêche. 15 Pânə̈ ndə̂ a dɨ̂ a-Mbëtï-ndïɛ̈ la andə̂ earə̂ ndə̂ma Ndjapä, amakündji ndə̂
         nda kə̂ voga Ndjapä tô rə̂ sə̈ Pôlo la Bärnäbâse päkëdə̂: «Arə̂mä, âdə nyë
         âwa la angâ apö ndə̂ âza gbôgbô tə̂ su azü gö nə̈, nyë tö rə̂!» 16 Pôlo âlafô kə̈ mbô könô yê ânyë kə̈ tô rə̂ päkëdə̂: «Azü ndə̂ Isarayële
         la azü gbɛ̂ ndə̂ andjë voga Ndjapä, nyë djë mê! 17 Ndjapä ndə̂ azü gö ndə̂ Isarayële dɨ̈ araâta azə̂ lə̂ gûtə̂ azü tchêbêche
         gbɛ̂. Tche mbö rə̂ ânyë azü gö nə̈ ngbâ tə̂ gbölösə̂nə̈, sə̂nə̈ ndə̂ andjë
         sə̂ alême lə̂ gö ndə̂ Ejîpiti. Pânə̈ tche wûtu la andjê lə̂ köbosə̂ gbôgbô
         ndə̂ yê. 18 Lə̂ ngû ndola tə̂ azü bïchuû, tche bâta andjê la kɨ̈zɨ̂ bhâlə̂ kpaɛ̈gâ. 19 La tchêngbâ nə̈ ndə̂ tche wôn azü pâ agö mïndûu manə̈ bïchuû ndə̂ Kanän,
         tche krʉ̂ tchə̂lə̂ acho nə̈ tə̂ azü ndə̂ yê ndə̂kə̂ pa äwatə̂ andə̂ andjë nə̈+. 20 Arə nə̈ lâme gbɛ̂ mbö ngû ndola ngbangbo voanə̈ la tə̂ azü bïchuû tchêpâ nə̈
         lə̂ könô gbɛ̂ (450).«Pânə̈ Ndjapä kʉ̂ a-earə̂ kə̂ wa ngbanga sə̈ andjê ndjoa ëtə̂ earə̂ ndə̂ma Ndjapä
         Samuɛ̈le+. 21 Andjë yûkû nə̈ ndə̂kə̂ gbo ngâ gbïɛ̈, Ndjapä zâ Säwîli sə̈ andjê, modô
         ndə̂ Kîche, akrə pâ mawo ndə̂ Bejamɛ̈n, tche sə̈ pâ mbätä-gbïɛ̈ lə̂ ngû tə̂
         azü bïchuû+. 22 Ndə̂ Ndjapä kôsə̂ yê, tche zâ Davîdi batə̂ gbïɛ̈. Tchetchë kä ndə̂ Ndjapä tô tchôtchô pö ndə̂ yê päkëdə̂: ‹Më
         gbô Davîdi modô ndə̂ Jesë nə̂, akrə ndə̂ tche mbô rə gundə̂sə̂ su mê, tchê
         mboadje rə gbɛ̂ ndə̂ su mê nyîndə̂ nə̈+.› 23 Lə̂ köbosə̂ ngâ akrə pâ mawo ndə̂ Davîdi kä ndə̂ Ndjapä mbô rə̂ pä Jezü wutu
         ndə̂kə̂ watə̂ earə̂ kə̂ tcha azü ndə̂ Isarayële gundə̂sə̂ bâlâ ndə̂ yê. 24 Dokʉ̈tchê ndə̂kə̂ pa Jezü nə, Jâan-Batîse mü pö sə̈ azü ndə̂ Isarayële päkëdə̂:
         ‹Äwäpä andjë gbotə̂ bəndɨ kə̂ mbo rə ndə̂ andjê ânyë kə̂ gbo batɛ̂me+.› 25 Ndə̂ Jâan ndô tə̂kə̂ ka kua ndə̂ yê, tche tô rə̂ päkëdə̂: ‹Nyë wünsə̂ nə̈
         pä më də̈ tchabâ? Akrə ndə̂ nyë krʉ̂ bëte tchë lâme də̂âbo mê-a. Nyë djë
         rə̂: Tchê nəadje la tchêngbâ mê, më kʉ̂âbo sə̂kə̂ zu awû adakpo tə̂ da yê-a+.›26 «Arə̂mä, âdə nyë âwatə̂ azü pâ mawo ndə̂ Abrahâmo âdəndjë andjanə̈ lə̂ gûtə̂ nyê ndə̂ andjë voga Ndjapä, azəzə̂ kä ndə̂ Ndjapä
         wân pö ndə̂kə̂ tcha azü lə̂ kuzü sə̈ azə̂! 27 Azü gö ndə̂ Jerûzalêmo la amakündji ndə̂ andjê, wûn-âbo sə̂ Jezü-a, kə̈ wâ
         ngbanga kuzü lə̂ küma yê. Andjë mbö tâ käko gundə̂sə̂ apö ndə̂ a-earə̂ ndə̂ma
         Ndjapä ndə̂ a dɨ tchê rə̂ logbɛ̂ lə̂ alö sabäa. 28 Ndə̂ andjë gbôâbô ngâ pö gbô lə̂ küma yê ndə̂kə̂ pa a wa ngbanga kuzü pâ
         yê, andjë yûkû nə̈ sə̈ Pïlâte ndə̂kə̂ pa tche won tchë+. 29 Pânə̈ ndə̂ andjë mbô rə gbɛ̂ ndə̂ Mbëtï Ndjapä tô rə̂ tə̂ pö ndə̂ yê, andjë
         zû tchë tə̂ yö ndə̂ gba nə̈ ânyë kə̈ chî tchë lə̂ ngâ cho akuzü+. 30 Praâbalë Ndjapä jô tchë lə̂ kuzü. 31 Lə̂ angâ angbängbä alö la tchêngbâ nə̈, tche mâtə̂ yê tə̂ azü ndə̂ andjë
         tô la tchë alême bhâ Galilë kə̈ nə̂ la tchë ndjoa bhâ Jerûzalêmo. Angaâtə,
         andjë də̈ azü ndə̂ andjë tô pö ndə̂ arə ndə̂ andjë wûnsə̂ nə̈ pâ yê tchâtchu
         azü gö ndə̂ Isarayële. 32 Ârâ ndjë gbɛ̂, ârâ mü Tchôtchô Pö lâme sə̈ nyê ndə̂ Ndjapä zâ bâlâ tə̂ pö ndə̂nə̈ sə̈ araâta azə̂. 33 Ndjapä mbö rə nə̈ lâme gbɛ̂ tə̂ azə̂, abechë pâ mawo ndə̂ andjê, sə̂nə̈ ndə̂
         tche jô Jezü lə̂ kuzü, batə̂ rə̂ ndə̂ a mbô rə̂ lə̂ mbëtï ndə̂ Apösômo päkëdə̂:‹Mo də̈ Modô ndə̂ mê,angêta më wâ nə̂ tə̂ Bha zə̈.›34 «Ndjapä jö tchë lə̂ kuzü, tə̂ yê wâbo ndə̂kə̂ fo-a. Tche tö pö lâme alême
         päkëdə̂:‹Mê kʉadje arə sə̈ nyê ndə̂ më zâ bâlâ tə̂ pö ndə̂nə̈ sə̈ Davîdi:Arə nə̈ wätə̂ alëge arə, ndə̂ a kʉ̂ rə̂ ngbî bëte Ndjapä.›35 Bëte rə̂ kä ndə̂ tche kâ tô rə̂ lə̂ ngâ mbëtï ndə̂ yê päkëdə̂:‹Mô gboabô tə̂ akrə ndə̂ zə̈ ndə̂ tche dâka gbɛ̂,ndə̂kə̂ pa tche fo lə̂ cho akuzü tee-a+.›36 Ndə̂ gbô Davîdi wâ la tʉ̈rʉ̂ la yê, tche mbö rə gbɛ̂ ndə̂ Ndjapä nyîndə̂ nə̈
         pä tche mbo rə̂. La tchêngbâ nə̈ tche tchû, a chî tchë ndrotə̂ araâta nə̈ ânyë
         tche fô+. 37 Praâbalë tchanə̈ ndə̂ Ndjapä jô tchë lə̂ kuzü, tche fôâbo-a. 38 Arə̂mä, äwäpä nyë wunsə̂ nə̈ päkëdə̂: Lə̂ köbosə̂ Jezü kä ndə̂ Ndjapä tô
         pö ndə̂kə̂ ko pö lə̂ küma akrə, praâbalë nyë gbôâbo rə̂ lə̂ ndïɛ̈ ndə̂ Möyîze-a. 39 Lə̂ köbosə̂ Jezü kä ndə̂ azü gbɛ̂ ndə̂ andjë zâ su andjê sə̈ Ndjapä, a kô
         pö lə̂ küma andjê. 40 La nyê gbö-ê ânyë rə ndə̂ a-earə̂ ndə̂ma Ndjapä tô pö ndə̂nə̈ alême gboabô
         nyê gbô-ê. Andjë tö rə̂ päkëdə̂:41 ‹Nyënyê ndə̂ azü ndə̂ nyë wûn pö Ndjapäbatə̂ ngbongbo rə,nyë wün rə̂!Andjë mbö wa ânyë kə̈ kpê etə̂!Tə̂ lëge nə̈, sə̂nə̈ ndə̂ gbô andjê wâ la tʉ̈rʉ̂ la andjê,mê mboadje ngâ rə,rə nə̈ lâme, âdə akrə âto tchêngbâ pö ndə̂nə̈ sə̈ nyê,nyê gambabô rə̂ balë tee-a+.›»42 Ndə̂ Pôlo la Bärnäbâse âsə̈ wutu lə̂ nda kə̂ voga Ndjapä nə̈, azü nə̈ yûkû
         nə̈ sə̈ andjê tə̂ gbölösə̂nə̈ ndə̂kə̂ pa andjë ka tô kütû pö nə̈ lâme lə̂
         lö sabäa ngbânə̈. 43 Pânə̈ ndə̂ andjë krʉ̂ tchə̂lə̂ tə̂ andjê, angbängbä ajuîfu la azü ndə̂ andjë
         sə̂ lakə̂ bata ndïɛ̈ ndə̂ Möyîze zâ tchêngbâ Pôlo la Bärnäbâse. Andjë sə̈
         lakə̂ to pö sə̈ azü nə̈ ndə̂kə̂ pa andjë ndəpo logbɛ̂ lakə̂ zatə̂ andjê pâ tchôtchô
         su ndə̂ Ndjapä.44 Ndə̂ ngâ lö sabäa âsə̈ wütu, azü gö nə̈ gbɛ̂ pâlatə̂ andjê ndə̂kə̂ dje pö
         ndə̂ Gbölö Gbïɛ̈. 45 Ndə̂ ajuîfu wûn kpûlû azü nə̈, andjë wâ la gbölö su, ânyë andjë sə̂ lakə̂
         kosə̂ apö ndə̂ Pôlo ânyë kə̈ sə̂ lakə̂ dro tchë. 46 Käko Pôlo la Bärnäbâse kâ tô rə̂ la gbôgbô sə̈ andjê päkëdə̂: «Nyënyê
         âme kä ndə̂ ârâ wâ ndə̂kə̂ mu pö Ndjapä sə̈ nyê dokʉ̈tchê. Praâbalë nyë
         kôsə̂ nə̈ ânyë kə̈ wûntə̂ nyê pä, nyë kʉ̂âbo sə̂kə̂ gbo tchîsûwu ndə̂ logbɛ̂
         logbɛ̂-a. Käko ârâ âdotə̂ ârâ pu azü ndə̂ andjë wâbô wâtə̂ ajuîfu. 47 Bëte Gbölö Gbïɛ̈ zâma sə̈ ârâ päkëdə̂:‹Më âmbo rə̂ pä mo watə̂ ngbänga ndə̂ azü pâ cho âtə,ndə̂kə̂ pa mo mu pö ndə̂kə̂ tcha lə̂ kuzü kupâ cho gbɛ̂+.›»48 Ndə̂ azü ndə̂ andjë wâbô wâtə̂ ajuîfu âsə̈ dje pö nə̈, andjë wâ la mômô
         lakə̂ voga pö ndə̂ Gbölö Gbïɛ̈. Andjanə̈ ndə̂ a dɨ̂ andjê ndə̂kə̂ gbo tchîsûwu ndə̂ logbɛ̂ logbɛ̂, andjë zâ su andjê sə̈ Jezü. 49 Pö ndə̂ Gbölö Gbïɛ̈ zâ tchə̂lə̂ gö nə̈ gbɛ̂. 50 Praâbalë ajuîfu yî ngâ pö lə̂ gûtə̂ aɛ̈chë ndə̂ andjë wâtə̂ küma azü ndə̂
         andjë sə̂ lakə̂ voga Ndjapä, la agbölö azü gö nə̈ ndə̂kə̂ pa andjë mbo gbôgbô
         tə̂ Pôlo la Bärnäbâse. Pânə̈ andjë grô andjê lə̂ gö ndə̂ andjê. 51 Käko aköchë bïchuû lâme gʉ̂gʉ cho tchâda andjê lə̂ gö nə̈+, la tchêngbâ nə̈ andjë ê atə̂ Ïkönïwûme. 52 Âdə andə̂ adjisîpili ndə̂ andjë sə̂ bhâ Äntïyôche, su andjê sɨ̂sɨ̈ la mômô la Kpɨ̂ki Yingö.
         
            
               	Nyë dɨ̈ Det 7.1; Joz 14.1.

               	Nyë dɨ̈ Aju 2.16; 1 Sam 3.20.

               	Nyë dɨ̈ 1 Sam 8.5,19; 10.21.

               	Nyë dɨ̈ 1 Sam 13.14; 16.12; Aps 89.21.

               	Nyë dɨ̈ Mar 1.4; Luk 3.3.

               	Nyë dɨ̈ Mat 3.11; Mar 1.7.

               	Nyë dɨ̈ Mat 27.22-23; Mar 15.13-14.

               	Nyë dɨ̈ Mat 27.57-61; Mar 15.42-47.

               	Ndə̂kə̂ to tə̂ yɛ̈yɛ̈ da 33 ëtə̂ 35, nyë dɨ̈ Aps 2.7; Eza 55.3; Aps 16.10.

               	Nyë dɨ̈ 1 Agbi 2.10

               	Nyë dɨ̈ Hab 1.5, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Eza 49.6.

               	Nyë dɨ̈ Mat 10.14; Mar 6.11; Luk 9.5; 10.11.

Pôlo la Bärnäbâse ë atə̂ Ïkönïwûme141 Ndə̂ Pôlo la Bärnäbâse wûtu bhâ Ïkönïwûme, rə nə̈ mbô batə̂ anə̈ ndə̂ âwûtu
         bhâ Äntïyôche: Andjë lî bhâlə̂ nda kə̂ voga Ndjapä ndə̂ ajuîfu, kə̈ mû pö ânyë angbängbä ajuîfu la azü ndə̂ andjë wâbô wâtə̂
         ajuîfu zâ su andjê sə̈ Jezü. 2 Praâbalë angâ ajuîfu ndə̂ andjë kôsə̂ kə̂ za su andjê sə̈ Jezü bôlo angâ
         azü ndə̂ andjë wâbô wâtə̂ ajuîfu ndə̂kə̂ pa su andjê ndɨ tə̂ arə̂mâ ndə̂ azə̂
         lə̂ Krîsiti. 3 Lə̂ arə lâme gbɛ̂, Pôlo la Bärnäbâse sə̂ bhâ Ïkönïwûme ndə̂nə̈ gû. Andjë
         mûâbo pö ndə̂ Gbölö Gbïɛ̈ la wa-a, bëte andjë zä su andjê gbɛ̂ pâ yê.
         Tche zä gbôgbô sə̈ andjê ndə̂kə̂ mbo akpɨ̈ngbɨ̈ rə la arə ndə̂ âropâ küma azü, ndə̂kə̂ nyisə̂ nə̈ sə̈ azü päkëdə̂: Apö ndə̂
         a tô rə̂ pâ pö ndə̂ tchôtchô su yê wätə̂ lëge nə̈. 4 Tchə̂lə̂ azü lə̂ gö nə̈ krʉ̂ tchə̂lə̂ tə̂ yê: Angânə̈ zâ tchêngbâ ajuîfu ânyë
         angânə̈ zâ tchêngbâ abadjângele. 5 Azü ndə̂ andjë wâbô wâtə̂ ajuîfu la ajuîfu la amakündji ndə̂ andjê, djêtə̂
         andjê ndə̂kə̂ mbo abadjângele la gbôgbô, ndə̂kə̂ nye andjê la täme. 6 Ndə̂ abadjângele wûnsə̂ pö nə̈, andjë kpê kə̈ ê atə̂lə̂ gö ndə̂ Lîsetere la
         Dêrebe, agbölö agö ndə̂ Likaonï, ndjë la agö ndə̂ âwâ ndrotə̂ andjê. 7 Bhâye, andjë mû Tchôtchô Pö.Pôlo la Bärnäbâse wütu bhâ Lîsetere la Dêrebe8 Bhâ Lîsetere, ngâ köchë alême kä tâ ndə̂ tche ngêwele, a zɨ̈ tchë zɨ̈ la
         rə̂ bëte tche nə̂âbo lo balë-a. 9 Tə̂ngâlo, tche djê Pôlo ndə̂ tche mu pö. Pôlo chêko tchə̂lə̂ la köchë nə̈
         kə̈ wûn rə̂ pä tche zä su yê sə̈ Jezü ndə̂kə̂ pa tche tcha. 10 Pôlo tô rə̂ sə̈ tchë ngbôô päkëdə̂: «Alafô, kə̈ krʉ̂ pâ da zə̈!» Köchë
         nə̈ kû atə̂ lafô ânyë kə̈ jêtə̂ kə̂ nə. 11 Ndə̂ azü nə̈ wûn rə ndə̂ Pôlo mbô rə̂ lâme, andjë sə̂ lakə̂ on ngbôô la ma
         gö ndə̂ azü ndə̂ Likaonï päkëdə̂: «Andjapä zä tə̂ azü ânyë kə̈ jrê pu azə̂!»
         12 Andjë ë rə̂ tə̂ Bärnäbâse päkëdə̂: «Zə̂se», kə̈ ê rə̂ tə̂ Pôlo pä «Hërëmêse»,
         bëte Pôlo kä ndə̂ âtô pö nə̈. 13 Ngâ earə̂ kə̂ wa ngela ndə̂ nda ndjapä ndə̂ Zə̂se lâme, ndə̂ âwâ ndola manda
         gbadja gö nə̈, kʉ̂ akökö abâgala, kə̈ î afûfû akʉ̈kʉ̂ ëtə̂ kʉ̂tê andjê,
         kə̈ kâ la andjê tə̂ ma gbadja nə̈. Tchetchë la kpûlû azü nə̈ nyîndə̂ kə̂ wa
         ngela sə̈ abadjângele. 14 Ndə̂ Pôlo la Bärnäbâse âsə̈ dje pö ndə̂nə̈, andjë srô tchə̂lə̂ lə̂ba tə̂ andjê,
         kə̈ kpê kə̈ lî lə̂ gbâtə̂ azü nə̈, ânyë kə̈ ôn ngbôô päkëdə̂: 15 «Arə̂mä, nyë mbö rə âtə bëte giamâ? Ârâ də̈ ndjë azü batə̂ nyê! Ârâ nə̈
         ndə̂kə̂ mu Tchôtchô Pö ndə̂kə̂ pa nyë gbotə̂ köbo andjapä ndə̂ andjë wâbô
         wâtə̂ ngâ rə lâme-ê, kə̂ dotə̂ nyê pu Ndjapä ndə̂ tche wâ la tchîsûwu. Tchetchë
         ndə̂ tche mbô tchêlafô la tchêbêche la gbölö ngû ngbro la arə gbɛ̂ ndə̂ âwâ
         lə̂nə̈. 16 Dokʉ̈tchê, Ndjapä gbötə̂ azü pâ cho gbɛ̂ ndə̂kə̂ pa andjë za köbo ndə̂ su andjê
         nyîndə̂ nə̈. 17 Ndjapä nyïsə̂ dâkâ ndə̂ yê lə̂ köbosə̂ atchôtchô arə ndə̂ gbô tchë sə̂ lakə̂
         mbo rə̂ tə̂ azü: Tche wän nyïvrö bhâ lafô sə̈ nyê gundə̂sə̂ alö nə̈ ndə̂kə̂
         pa arəgʉ le la köbo nə̈, tche kʉ̈ kɨ̈zɨ̂ sə̈ nyê ânyë kə̈ zâ mômô tə̂ su nyê
         tə̂ gbölösə̂nə̈+.» 18 Ndə̂ abadjângele tô apö nə̈ gbɛ̂, praâbalë sə̂nə̈ kä tə̂ andjê ndə̂kə̂ kitə̂
         köbo tə̂ kpûlû azü nə̈ ndə̂kə̂ pa andjë wa ngela sə̈ abadjângele nə̈.19 Angâ ajuîfu tö bhâ Äntïyôche lə̂ gö ndə̂ Pisidï, angânə̈ tô bhâ Ïkönïwûme
         ânyë kə̈ nə̂; kə̈ mbô rə̂ pä kpûlû azü nə̈ nyində̂ tchêngbâ pö ndə̂ andjê.
         Käko andjë nyê Pôlo la täme, kə̈ gbɨ̂ tchë kə̈ wûtu la tchë lə̂ gö nə̈, kə̈
         wûntî pä tche tchû nə̂. 20 Praâbalë sə̂nə̈ ndə̂ adjisîpili pâlatə̂ andjê ndrotə̂ yê, tche âlafô kə̈ lî atə̂lə̂ gö nə̈. Lö balë la tchêngbâ
         nə̈, tchetchë la Bärnäbâse andjë ê atə̂lə̂ gö ndə̂ Dêrebe.Pôlo la Bärnäbâse dötə̂ andjê atə̂ Äntïyôche lə̂ gö ndə̂ Sirï21 Pôlo la Bärnäbâse mü Tchôtchô Pö lə̂ gö ndə̂ Dêrebe ânyë kpûlû azü
         wâtə̂ adjisîpili. La tchêngbâ nə̈, andjë dôtə̂ andjê atə̂ Lîsetere, Ïkönïwûme
         ndjë la Äntïyôche lə̂ gö ndə̂ Pisidï. 22 Andjë zä wängö sə̈ adjisîpili ndə̂kə̂ za gbôgbô tə̂ su andjê, kə̈ yûkû nə̈
         sə̈ andjê ndə̂kə̂ pa andjë ndəpo kpôpâ su andjê ndə̂ andjë zâ rə̂ sə̈ Jezü.
         Andjë tö rə̂ sə̈ azü nə̈ päkëdə̂: «Äwäpä azə̈ wun yûkü tə̂ gbölösə̂nə̈
         ânyë kə̂ li bhâlə̂ Gbölö gö-gbïɛ̈ ndə̂ Ndjapä.» 23 Pôlo la Bärnäbâse nyîsə̂ akpôkpô azü kə̈ kʉ̂ andjê tə̂ küma a-Egilîze nə̈ balë balë gbɛ̂. La tchêngbâ nə̈ ndə̂ andjë kôsə̂ kɨ̈zɨ̂ ndə̂kə̂ to pö
         sə̈ Ndjapä, andjë gbôtə̂ akpôkpô azü nə̈ ëtchânə̂ Gbölö Gbïɛ̈, ndə̂ andjë
         zâ su andjê sə̈ tchë.24 La tchêngbâ nə̈, andjë rô lə̂ gö ndə̂ Pisidï kə̈ wûtu lə̂ gö ndə̂ Panfilï.
         25 Andjë mû pö Ndjapä lə̂ gö ndə̂ Perejë la tchêngbâ nə̈, andjë ê atə̂lə̂ gö
         ndə̂ Atalï. 26 Andjë âlafô tchâme, kə̈ â lə̂ batöo kə̈ dôtə̂ andjê atə̂ Äntïyôche lə̂
         gö ndə̂ Sirï. Lə̂ gö nə̈ lâme kä ndə̂ a kʉ̂ andjê alême ëtchânə̂ Ndjapä
         ndə̂kə̂ pa tchôtchô su yê wa pâ andjê, tə̂ pö ndə̂ kua ndə̂ andjë mbô rə̂
         ânyë âkâ lâme. 27 Ndə̂ andjë wûtu bhâ Äntïyôche, andjë pâla azü ndə̂ Egilîze kə̈ nyîsə̂ tchêngbâ
         arə gbɛ̂ ndə̂ Ndjapä mbô rə̂ lə̂ köbosə̂ andjê sə̈ azü ndə̂ Egilîze nə̈. Andjë
         nyîsə̂ köbosə̂ nə̈ ndə̂ Ndjapä jî köbo sə̈ azü ndə̂ andjë wâbô wâtə̂ ajuîfu
         ânyë andjë zâ su andjê sə̈ Jezü. 28 Pôlo la Bärnäbâse sə̂ la azü ndə̂ Krîsiti ndə̂ Äntïyôche lə̂ angbängbä
         alö.
         
            
               	Nyë dɨ̈ Aps 147.8; Jer 5.24.

Kpûlû azü ndə̂ Krîsiti bhâ Jerûzalêmo151 Angâ azü tö bhâ Judë kə̈ wûtu bhâ Äntïyôche pâ cho ndə̂ Sirï, kə̈ sə̂
         lakə̂ nyisə̂ pö sə̈ arə̂mâ päkëdə̂: «Âdə a âwabô nyê wâ la gasa batə̂ rə̂ ndə̂ ndïɛ̈ ndə̂ Möyîze+ tô pö ndə̂nə̈, nyê tchabô lə̂ kuzü tee-a.» 2 Pôlo la Bärnäbâse kôsə̂ pö ndə̂ azü lâme, pö âlafô lə̂ gbâtə̂ andjê ânyë
         andjë sə̂ lakə̂ gama andjê la andjê tə̂ gbölösə̂nə̈. Andjë nyîkrə pö ndə̂kə̂
         pa Pôlo la Bärnäbâse la angâ arə̂mâ ndə̂ andjê eadje atə̂ Jerûzalêmo ndə̂kə̂ wun abadjângele la akpôkpô azü pâ pö lâme. 3 Azü ndə̂ Egilîze ndə̂ Äntïyôche kʉ̂ rə sə̈ andjê bëte wrʉ̂ ndə̂ andjê nə̈. Andjë rô də Fenisï
         la Samarï kə̈ sə̂ lakə̂ to rə̂ sə̈ azü, köbosə̂ nə̈ ndə̂ azü ndə̂ andjë wâbô
         wâtə̂ ajuîfu kâ pu Ndjapä. Pö lâme zâ mômô tə̂ su arə̂mâ nə̈ gbɛ̂. 4 Andjë wûtu bhâ Jerûzalêmo, azü ndə̂ Egilîze, abadjângele la akpôkpô azü
         kʉ̂ andjê bhândə̂ andjê la mômô. Andjë tô pö ndə̂ arə gbɛ̂ ndə̂ Ndjapä mbô
         rə̂ lə̂ köbosə̂ andjê. 5 Praâbalë angâ afarizïɛ̈n ndə̂ andjë zâ su andjê sə̈ Krîsiti zâ pö kə̈ tô rə̂ päkëdə̂: «Äwäpä azü
         ndə̂ andjë wâbô wâtə̂ ajuîfu ânyë kə̈ zâ su andjê sə̈ Krîsiti, a wa andjê
         la gasa kə̂ zama sə̈ andjê ndə̂kə̂ bata ndïɛ̈ ndə̂ Möyîze.» 6 Abadjângele la akpôkpô azü ndə̂ Egilîze pâlatə̂ andjê ndə̂kə̂ za küma andjê
         pâ pö lâme. 7 Ndə̂ gbô andjê sə̂ lakə̂ gama andjê lə̂ gûtə̂ andjê tə̂ gbölösə̂nə̈, Pîêre
         zâ pö kə̈ tô rə̂ päkëdə̂: «Arə̂mä, nyë wûnsə̂ nə̈ nə̂ pä Ndjapä kä ndə̂
         âdɨ̂ mê lə̂ gûtə̂ nyê gasa alême ndə̂kə̂ pa më mu Tchôtchô Pö sə̈ azü ndə̂ andjë wâbô wâtə̂ ajuîfu, ânyë andjë djê rə̂ kə̈ zâ su andjê
         sə̈ Jezü. 8 Ndjapä ndə̂ tche wûnsə̂ rə bhâlə̂ su azü, nyïsə̂ nə̈ pä anyë nyïndə̂ azü
         ndə̂ andjë wâbô wâtə̂ ajuîfu, lə̂ köbosə̂ nə̈ ndə̂ tche zâ Kpɨ̂ki Yingö sə̈ andjê batə̂ rə̂ ndə̂ tche zâ rə̂ sə̈ azə̂+. 9 Lə̂ la yê, azə̈ la andjê wä balë. Ndjapä djütu su andjê bëte rə̂ ndə̂ andjë
         zâ su andjê sə̈ Jezü. 10 Bëte giamâ kä ndə̂ nyê pu tchâma Ndjapä ndə̂ tchô angêta lakə̂ za ngâ kʉ̂ngbô
         lə̂ küma adjisîpili? Azə̈ la araâta azə̂ kʉ̂âbo sə̂kə̂ za rə̂ alême-a. 11 Praâbalë azə̈ wûnsə̂ nə̈ nə̂ pä lə̂ köbosə̂ tchôtchô su Gbölö Gbïɛ̈ Jezü
         kä ndə̂ azə̈ tchâ lə̂ kuzü ndjë batə̂ andjê.»12 Azü gbɛ̂ ndə̂ andjë ngbôtə̂ andjê sə̂ gii-ï. La tchêngbâ nə̈ andjë sə̂ lakə̂
         dje Bärnäbâse la Pôlo ndə̂ andjë sə̂ lakə̂ to tchêngbâ akpɨ̈ngbɨ̈ rə la arə ndə̂ ârôpâ küma azü ndə̂ Ndjapä mbô rə̂ lə̂ köbosə̂ andjê tə̂ azü
         ndə̂ andjë wâbô wâtə̂ ajuîfu. 13 Ndə̂ andjë kâ pö ndə̂ andjê, Jâke zâ pö kə̈ tô rə̂ päkëdə̂: «Arə̂mä, nyë
         djë mê ânyë! 14 Chemön nyïsə̂ nə̈ sə̈ azə̂ angangaâtə köbosə̂ nə̈ ndə̂ Ndjapä mbô dâkâ tə̂
         azü ndə̂ andjë wâbô wâtə̂ ajuîfu ânyë kə̈ nyîkrə rə̂ dokʉ̈tchê ndə̂kə̂ e
         angânə̈ pä andjë wätə̂ azü ndə̂ yê. 15 Rə nə̈ mbö gundə̂sə̂ pö ndə̂ a-earə̂ ndə̂ma Ndjapä tô rə̂ alême, bëte a mbö rə̂ lə̂ Mbëtï Ndjapä päkëdə̂:16 ‹La tchêngbâ nə̈ mê kadje ngbâ mêndə̂kə̂ nyikrə ndokʉ̈ ndə̂ Davîdi ndə̂ âtê.Adɨ̂ arə nda ndə̂ âtû,mê nyikrəadje tchêndə̂ nə̈,kə̂ kengadje rə̂ ëlafô.17 Tchâme, adɨ̂ azü gbɛ̂ puadje Gbölö Gbïɛ̈,andjê la azü gbɛ̂ ndə̂ më ê andjê ndə̂kə̂ watə̂ azü ndə̂ mê.Pö ndə̂ Gbölö Gbïɛ̈ tô rə̂ kä lâme.18 Tche mbö arə ndə̂ tche tô pö ndə̂nə̈ sə̈ azü nə̈ dokʉ̈tchê+.›19 Bëte rə̂ kä ndə̂, lakə̂ wun tchô ndə̂ mê, âwâbo pä azə̈ kitə̂ köbo tə̂ azü
         ndə̂ andjë wâbô wâtə̂ ajuîfu ndə̂kə̂ pa andjë ka pu Ndjapä-a. 20 Praâbalë äwäpä azə̈ mbo mbëtï sə̈ andjê pä andjë zɨabô ngbongbo gûsû
         ndə̂ a wâ rə̂ la ngela sə̈ ngakʉ̈lä zɨ̂-î, kə̂ puabô aɛ̈chë âdəndjë aköchë
         pû katchôgbɛ̂, gia ndə̂ tche tchû la jï lə̂ yê, andjë zɨabô tchë zɨ̂-î, kə̂
         zɨabô jï zɨ̂-î. 21 Gasa alême, angâ azü tö pö ndə̂ ndïɛ̈ ndə̂ Möyîze lə̂ agö balë balë, ânyë
         a sə̂ lakə̂ dɨ rə̂ lə̂ anda kə̂ voga Ndjapä lə̂ alö sabäa balë balë gbɛ̂.»Mbëtï ndə̂ a wân rə̂ sə̈ azü ndə̂ Krîsiti bhâ Äntïyôche22 Käko abadjângele la akpôkpô azü la azü ndə̂ Egilîze nə̈ gbɛ̂ nyîkrə rə̂ ndə̂kə̂
         dɨ angâ azü lə̂ gbâtə̂ andjê, kə̂ wan andjê atə̂ Äntïyôche ëtə̂ kʉ̂tê Pôlo
         la Bärnäbâse. Azü nə̈ lâme də̈ Jüdâse ndə̂ a ê ndjë rə̂ tə̂ yê pä Bärsäbâse
         la Sïlâse, azü bïchuû lâme, a lüsə̂ andjê lə̂ gûtə̂ azü ndə̂ Krîsiti. 23 Pö lə̂ mbëtï nə̈ ndə̂ andjë zâ rə̂ sə̈ andjê wä kâkë:«Ârâ abadjângele la akpôkpô azü ndə̂ ârâ wâtə̂ arə̂mâ ndə̂ nyê, ârâ pö
         ndə̂ arə̂mâ ndə̂ andjë wâbô wâtə̂ ajuîfu ânyë kə̈ sə̂ bhâ Äntïyôche, bhâ
         Sirï, ndjë la Silisï. 24 Ârâ djë rə̂ pä angâ azü tö lə̂ gbâtə̂ ârâ kə̈ ê kə̈ djîngɨli tchə̂lə̂
         küma nyê, ânyë nyë sə̂ lakə̂ dɨ su nyê pâ pö ndə̂ andjë tô rə̂. Praâbalë
         âdə̂âbo ârâ kä ndə̂ âzâma sə̈ andjê-a. 25 Bëte rə̂ kä ndə̂ ârâ gbɛ̂ nyîkrə ma ârâ balë ndə̂kə̂ dɨ angâ azü kə̂ wan
         andjê sə̈ nyê. Andjê âe la Bärnäbâse la Pôlo, arə̂mâ ndə̂ ârâ nyîndə̂
         andjê tə̂ gbölösə̂nə̈. 26 Andjë yösə̂ tchîsûwu ndə̂ andjê la kuzü bëte rə̈ Gbölö Gbïɛ̈ ndə̂ azə̂ Jezü
         Krîsiti. 27 Ârâ wän Jüdâse la Sïlâse sə̈ nyê ndə̂kə̂ pa andjë to apö ndə̂ âwâ lə̂
         mbëtï lâme la ma andjê sə̈ nyê. 28 Kpɨ̂ki Yingö la ârâ la tə̂ ârâ, ârâ nyîâbo ndə̂kə̂ za ngâ kʉ̂ngbô ëpâ
         nyê-a. Praâbalë rə ndə̂ âwâ ndə̂kə̂ pa nyë mbo rə̂ wä kâkë: 29 Nyë zɨ̈äbô gûsû ndə̂ a wâ rə̂ la ngela sə̈ ngakʉ̈lä zɨ̂-î, kə̂ zɨabô jï
         zɨ̂-î, kə̂ zɨabô gia ndə̂ tche tchû la jï lə̂ yê zɨ̂-î. Nyë püäbô aɛ̈chë
         âdəndjë aköchë pû katchôgbɛ̂-ê. Âdə nyë âkosə̂ arə lâme dëkë nyë mbö
         rə lə̂ köbo nə̈. Ârâ pô ndə̂ nyê nə̂.»30 Andjë gbôtə̂ andjê kə̈ ê etə̂, kə̈ wûtu bhâ Äntïyôche. Andjë pâla azü
         ndə̂ Krîsiti bhâye gbɛ̂ kə̈ zâ mbëtï nə̈ sə̈ andjê. 31 Ndə̂ a dɨ̂ mbëtï nə̈ sə̈ andjê, su andjê gbɛ̂ wâ la mômô bëte apö lə̂ mbëtï
         nə̈ zä gbôgbô tə̂ su andjê. 32 Jüdâse la Sïlâse ndə̂ andjë wâtə̂ a-earə̂ ndə̂ma Ndjapä tô pö sə̈ andjê
         tə̂ gbölösə̂nə̈ ndə̂kə̂ za gbôgbô tə̂ su andjê ânyë kə̈ mbô rə̂ pä andjë
         kpokpo tə̂ andjê. 33 Andjë yâtə̂ andjê la andjê lə̂ angâ alö ânyë la tchêngbâ nə̈ azü ndə̂ Krîsiti
         ndə̂ Äntïyôche nə̈ zâ köbo sə̈ andjê ndə̂kə̂ pa andjë gu la zɨtɨ su pu azü
         ndə̂ andjë wân andjê. [34 Praâbalë Sïlâse nyîndə̂ kə̂ sə po bhâye+.] 35 Pôlo la Bärnäbâse sə̂ po bhâ Äntïyôche. Andjê la angâ angbängbä azü nyîsə̂
         rə, kə̈ mû Tchôtchô Pö ndə̂ Gbölö gbïɛ̈ sə̈ azü.Pôlo la Bärnäbâse krʉ̈ tchə̂lə̂ tə̂ andjê36 Lə̂ angâ alö la tchêngbâ nə̈, Pôlo tô rə̂ sə̈ Bärnäbâse päkëdə̂: «Azə̈
         kâkä kə̈ wûn arə̂mâ kulə̂ agö balë balë gbɛ̂ ndə̂ azə̈ mû Tchôtchô Pö ndə̂
         Gbölö Gbïɛ̈ tâ lâme. Käko azə̂ wun-adje köbosə̂ nə̈ ndə̂ andjë sə̂ la rə̂.»
         37 Bärnäbâse nyîndə̂ nə̈ pä andjë e la Jâan ndə̂ ngâ rə̈ yê wû pä Mâreke.
         38 Praâbalë Pôlo wûn rə̂ pä âwâbo pä andjë mbo tâ käko-a, bëte tche gbötə̂
         andjê alême bhâ Panfilï, kə̈ kâ nə̂âbo la andjê balë lə̂ kua ndə̂ andjê-a.
         39 Andjë gâma andjê tə̂ gbölösə̂nə̈ pâ pö lâme, ânyë andjë krʉ̂ tchə̂lə̂ tə̂
         andjê. Bärnäbâse zâ Mâreke potə̂ yê, andjë â lə̂ batöo ndə̂kə̂ e atə̂ Chîpre.
         40 Pôlo zâ andə̂ yê nə̈ Sïlâse. Arə̂mâ ndə̂ Krîsiti tô pö sə̈ Ndjapä kə̈ ê
         tchôtchô su ndə̂ Gbölö Gbïɛ̈ pâ andjê ânyë andjë rô etə̂. 41 Pôlo rô lə̂ gö ndə̂ Sirï la gö ndə̂ Silisï lakə̂ za wängö sə̈ azü ndə̂ Egilîze
         ndə̂kə̂ pa andjë kpokpo tə̂ andjê.
         
            
               	Nyë dɨ̈ Lev 12.3.

               	Nyë dɨ̈ 2.4; 10.44-47; 11.15.

               	Nyë dɨ̈ Amo 9.11-12, ndə̂ âwâ lə̂ bəndɨ Mbëtï Ndjapä la ma gerêke.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 34 lâme wâbo
                     lə̂nə̈-a.

Timotë zä tchêngbâ Pôlo la Sïlâse161 Pôlo wûtu bhâlə̂ gö ndə̂ Dêrebe ndjë la Lîsetere. Ngâ djisîpili kä bhâye ndə̂ rə̈ yê wû pä Timotë, anyï nə̈ də̈ ngâ juîfu ndə̂ tche zâ
         su yê sə̈ Krîsiti. Praâbalë bha nə̈ də̈ gerêke. 2 Azü ndə̂ Krîsiti ndə̂ andjë sə̂ bhâ Lîsetere la Ïkönïwûme tö tchôtchô
         pö ndə̂ Timotë tə̂ gbölösə̂nə̈. 3 Pôlo nyîndə̂ kə̂ ro la tchë potə̂ yê, käko tche wâ tchë la gasa bëte ajuîfu
         gbɛ̂ ndə̂ andjë sə̂ bhâye wûnsə̂ nə̈ nə̂ pä bha nə̈ də̈ gerêke. 4 Lə̂ agö gbɛ̂ ndə̂ Pôlo la Sïlâse rô lə̂nə̈, andjë sə̈ lakə̂ to tchêngbâ kə̂
         zâma ndə̂ abadjângele la akpôkpô azü ndə̂ Jerûzalêmo nyikrə rə̂, kə̈ yûkû nə̈ sə̈ andjê ndə̂kə̂ pa andjë mbo rə gundə̂sə̂ nə̈. 5 Azü ndə̂ Egilîze kpökpo tə̂ andjê tə̂ gbölösə̂nə̈ lə̂kə̂ za su sə̈ Jezü, ânyë kə̂ ngba ndə̂
         andjê sə̂ lakə̂ êë atə̂ lafô logbɛ̂.A ë Pôlo ndə̂kə̂ e atə̂ Mäsëdöâne6 Pôlo la Sïlâse rô kütû rö lə̂ gö ndə̂ Firijï la Gälâte bëte Kpɨ̂ki Yingö kïtə̂ köbo tə̂ andjê ndə̂kə̂ mu pö Ndjapä pâ cho ndə̂ Azï. 7 Ndə̂ andjë wûtu ndola gö ndə̂ Misï, andjë pû köbo ndə̂kə̂ e atə̂ Bitinï, praâbalë
         Yingö ndə̂ Jezü nyîâbo ndə̂nə̈ sə̈ andjê ndə̂kə̂ e-a. 8 Ädə̈ käko ânyë andjë rô kütû rö lə̂ gö ndə̂ Misï kə̈ wûtu bhâ Tröwâse.
         9 Lə̂ ngâ tchə̂lə̂ bütchî, Pôlo wûn ngâ rə batə̂ lü: Ngä akrə gö ndə̂ Mäsëdöâne
         ndə̂ tche krʉ̂ lafô, kə̈ yûkû nə̈ sə̈ tchë päkëdə̂: «Amö ro bhâ Mäsëdöâne,
         kə̈ zâ könô sə̈ ârâ!» 10 Kpro la tchêngbâ lü lâme, ârâ pû köbo ndə̂kə̂ e atə̂ Mäsëdöâne, bëte
         ârâ to rə̂ bhâtə̂ su ârâ pä Ndjapä ë ârâ ndə̂kə̂ mu Tchôtchô Pö sə̈ azü bhâye.Lidï zä su yê sə̈ Jezü Krîsiti11 Ârâ âlafô bhâ Tröwâse kə̈ â lə̂ batöo, kə̈ rô djîrə̂ atə̂lə̂ dälä ndə̂
         Sämötrâse, lö balë la tchêngbâ nə̈ ârâ wûtu bhâ Nëäpölîse. 12 Ârâ âlafô tchâme kə̈ ê atə̂ Fïlîpe, ndə̂ âwâtə̂ ngâ tchâkalâ gö ndə̂
         Mäsëdöâne, ädə̈ ndjë ngâ gö ndə̂ azü ndə̂ Rômo zâ rə̂ alême la ngbâa.
         Ârâ sə̂ tchâme lə̂ angâ alö. 13 Lə̂ lö sabäa ârâ wûtu lə̂ gö nə̈ ndə̂kə̂ e atə̂ maga ngâ ngû. Ârâ wûntî pä ârâ gboadje
         ngâ tchô ndə̂ ajuîfu to pö sə̈ Ndjapä tâ. Pânə̈ ârâ sə̂ bêche, kə̈ sə̂ lakə̂
         to pö la aɛ̈chë ndə̂ andjë pâlatə̂ andjê tchâme. 14 Ngâ ɛ̈chë gö ndə̂ Tïyätîre kä lə̂ gûtə̂ andjê ndə̂ rə̈ yê wû pä Lidï.
         Tche də̈ earə̂ kə̂ ka angbêngbê alə̂ba ndə̂ âfû tə̂ gbölösə̂nə̈, kə̈ də̂ akrə
         ndə̂ tche voga Ndjapä. Tche sə̂ lakə̂ dje ârâ, ânyë Gbölö Gbïɛ̈ jî tchə̂lə̂
         su yê ndə̂kə̂ dje apö ndə̂ Pôlo. 15 Tche gbô batɛ̂me la azü tchâalê ndə̂ yê gbɛ̂. Pânə̈ tche ê ârâ päkëdə̂: «Âdə nyë âwun
         rə̂ pä tə̂ lëge nə̈ më zâ su mê sə̈ Gbölö Gbïɛ̈ nə̂, nyë nə̈ kə̂ lô bhâ
         tchâalê ndə̂ mê.» Tche mbô rə̂ gbɛ̂ pä ârâ nyində̂ nə̈.A yï Pôlo la Sïlâse bhâlə̂ nda kânga16 Tə̂ngâlo ndə̂ ârâ sə̂ lakə̂ e atə̂sə̂ tchô ndə̂ a to pö sə̈ Ndjapä tâ, ngâ
         bechë-ɛ̈chë ngbâa nə̂ ndə̂kə̂ takpa tə̂ yê la ârâ. Tche wä la angbongbo atchozö
         lə̂ yê ndə̂ andjë mbo tchë ânyë tche to apö ndə̂ tchîsûwu. Tche sə̈ lakə̂
         to apö ndə̂ arə ndə̂ âwutu lə̂ tchîsûwu ndə̂ azü. Agbölö azü ndə̂ yê gbö
         makətche tə̂ gbölösə̂nə̈ ngbâ apö nə̈. 17 Tche sə̈ lakə̂ za tchêngbâ ârâ la Pôlo, lakə̂ ta wârə̂ päkëdə̂: «Azü âtə
         də̈ a-earə̂ kua ndə̂ Ndjapä ndə̂ tche wâ pâ arə gbɛ̂! Andjë sə̈ lakə̂ nyisə̂ köbo
         ndə̂kə̂ tcha lə̂ kuzü sə̈ nyê!» 18 Tche mbö arə nə̈ lâme lə̂ angbängbä lö. Rə nə̈ rôpâ nə̈ ânyë su Pôlo kʉ̂
         tchë, tche djêtə̂ yê kə̈ tô rə̂ sə̈ ngbongbo tchozö nə̈ päkëdə̂: «Më yükû
         nə̈ sə̈ mö la gbôgbô, la rə̈ Jezü Krîsiti, wutu lə̂ ɛ̈chë âtə-ê!» Djîrə̂, ngbongbo tchozö nə̈ wûtu lə̂ yê. 19 Ndə̂ agbölö azü ndə̂ ɛ̈chë lâme wûn rə̂ pä köbo kə̂ gbo makətche ndə̂ andjê
         lə̂ köbosə̂ yê yû nə̂, andjë zâ Pôlo la Sïlâse kə̈ ê la andjê bhâ sə̂nə̈
         ndə̂ azü ngbo tchê tə̂ andjê tâ tchâtchu agbölö azü gö. 20 Andjë ê la andjê sə̈ a-earə̂ kə̂ wa ngbanga kə̈ tô rə̂ päkëdə̂: «Azü âtə sə̈
         lakə̂ djingɨli tchə̂lə̂ küma azü gö ndə̂ azə̂, andjë də̈ ajuîfu. 21 Andjë sə̈ lakə̂ nyisə̂ ngâ täfo kə̂ sə ndə̂ azü, ndə̂ ndïɛ̈ ndə̂ azə̂ kôsə̂
         nə̈. Azə̂ ndə̂ azə̈ nə̈ azə̈ wätə̂ azü ndə̂ Rômo, azə̈ wâbo ndə̂kə̂ gamba rə̂-a, âdəndjë ndə̂kə̂ mbo rə gundə̂sə̂ nə̈-a.»22 Kpûlû azü nə̈ âlafô tə̂ Pôlo la Sïlâse. A-earə̂ kə̂ wa ngbanga krʉ̂â lə̂ba
         tə̂ krʉ azü bïchuû lâme, kə̈ zâma ndə̂kə̂ pa a bhi andjê la föröngbö. 23 La tchêngbâ nə̈ ndə̂ a bhî andjê tə̂ gbölösə̂nə̈, andjë yî andjê bhâlə̂
         nda kânga, ânyë a zâma sə̈ earə̂ kə̂ bata a-earə̂ kânga nə̈ ndə̂kə̂ pa la yê
         gbo pâ andjê. 24 Ndə̂ earə̂ kə̂ bata a-earə̂ kânga lâme âsə̈ dje pö lâme käko, tche yî andjê
         lə̂ ngâ sulə̂wrʉ ndə̂ âwâ lə̂ ngongo tchô, kə̈ î da andjê lə̂ angâ agbölö
         yö. 25 Ârə̂ âsə̈ wutu lə̂ agrʉ̂mi, Pôlo la Sïlâse sə̂ lakə̂ to pö sə̈ Ndjapä lakə̂
         pa düwü ndə̂kə̂ voga Ndjapä. Adɨ̂ a-earə̂ kânga sə̂ lakə̂ dje andjê. 26 Kpro kâkë, cho trô tə̂ gbôgbô nə̈, ânyë kə̈ nyôânyoa da nda kânga nə̈. Amanda
         nə̈ gbɛ̂ krô-ê, ânyë adingîli tə̂ da a-earə̂ kânga nə̈ gbɛ̂ zû-î. 27 Earə̂ kə̂ bata manda kânga nə̈ jô. Ndə̂ tche wûn amanda nda kânga nə̈ ndə̂ âkrô,
         tche gbɨ̂tɨ besala ndə̂ yê ndə̂kə̂ wontə̂ yê, bëte tche wûntî pä a-earə̂ kânga
         nə̈ gbɛ̂ kpê nə̂. 28 Praâbalë Pôlo ôn ngbôô päkëdə̂: «Won-abô tə̂ zə̈ wôn! Ârâ gbɛ̂ kä tâ!»
         29 Earə̂ kə̂ bata manda kânga lâme yûkû wo. Tche lî wândâ wändä kə̈ tê tchâtchâ
         Pôlo la Sïlâse lakə̂ gugu. 30 La tchêngbâ nə̈ tche wûtu la andjê bhâ sûwu kə̈ yû andjê päkëdə̂: «Agbölö
         azü, mê âmbo atöko ânyë kə̂ tcha lə̂ kuzü?» 31 Andjë tô rə̂ ndə̂nə̈ sə̈ tchë päkëdə̂: «Za su zə̈ sə̈ Gbölö Gbïɛ̈ Jezü, kə̂
         tchadje lə̂ kuzü, momö la azü tchâalê ndə̂ zə̈.» 32 Andjë mû pö ndə̂ Gbölö Gbïɛ̈ sə̈ tchë la azü gbɛ̂ ndə̂ andjë sə̂ tchâalê
         ndə̂ yê. 33 Tə̂ dalo nə̈ lâme, lə̂ agrʉ̂mi, earə̂ kə̂ bata manda kânga nə̈ gû la andjê ndə̂kə̂
         djutu ku tə̂ andjê. Kpro la tchêngbâ nə̈, tche gbô batɛ̂me, tchetchë la azü
         tchâalê ndə̂ yê. 34 Tche zâ Pôlo la Sïlâse kə̈ kênga la andjê bhândə̂ yê, kə̈ zâ kɨ̈zɨ̂ sə̈ andjê.
         Su yê la azü tchâalê ndə̂ yê gbɛ̂ wâ la mômô bëte rə̂ ndə̂ andjë zâ su
         andjê sə̈ Ndjapä.35 Ndə̂ tchô krâ, a-earə̂ kə̂ wa ngbanga wân angâ a-earə̂ kua ndə̂ andjê sə̈ earə̂
         kə̂ bata manda kânga nə̈ päkëdə̂: «Amö ji aköchë lâme-ê.» 36 Earə̂ kə̂ bata manda kânga nə̈ tô rə̂ sə̈ Pôlo päkëdə̂: «A-earə̂ kə̂ wa ngbanga
         wän tchô sə̈ mê ndə̂kə̂ pa më ji nyê-ê. Käko nyë wütu kə̂ gu la zɨtɨ su.»
         37 Praâbalë Pôlo tô rə̂ päkëdə̂: «Andjë wâbo ngbanga lə̂ küma ârâ-a, praâbalë
         andjë bhï ârâ lə̂ la azü gbɛ̂, kə̈ yî ârâ lə̂ nda kânga, ârâ ndə̂ ârâ
         wâtə̂ azü gö ndə̂ Rômo. Ndə̂ azə̈ sə̂ âtə, andjë nyîndə̂ kə̂ ji ârâ lə̂ küwû
         nə̈, âdəabô käko tee-a, äwäpä andjendjê la tə̂ andjê, andjë nə kə̂ ji ârâ!»
         38 A-earə̂ kua ndə̂ andjê lâme ê kə̈ tô ndə̂ma andjê sə̈ a-earə̂ kə̂ wa ngbanga
         nə̈. Ndə̂ andjë âsə̈ dje rə̂ pä Pôlo la Sïlâse də̈ azü gö ndə̂ Rômo, wawa
         mbô andjê. 39 Andjë nə̂ kə̈ zâ da Pôlo la Sïlâse, kə̈ jî andjê ësûwu, kə̈ yûkû nə̈ sə̈
         andjê ndə̂kə̂ wutu lə̂ gö nə̈. 40 Pôlo la Sïlâse wûtu lə̂ nda kânga nə̈, kə̈ ê atə̂ndə̂ Lidï. Andjë wûn azü
         ndə̂ Krîsiti, kə̈ zâ wängö ndə̂kə̂ za gbôgbô tə̂ su andjê. La tchêngbâ nə̈
         andjë rô etə̂.
         
            

         
      

   
      
         17
Pôlo la Sïlâse wütu bhâ Tësälönîke171 Pôlo la Sïlâse rö lə̂ gö ndə̂ Änfïpölîse la Apolonï kə̈ wûtu bhâ Tësälönîke.
         Ngâ nda kə̂ voga Ndjapä ndə̂ ajuîfu kä bhâye. 2 Pôlo ê kə̈ gbô ajuîfu ndə̂ andjë sə̂ bhâye, batə̂ rə̂ ndə̂ tche mbo tchê rə̂.
         Lə̂ alö sabäa sûsunə̈ vötaâ gbɛ̂, tche gâma yê la andjê pâ Mbëtï Ndjapä. 3 Tche söä tchêla pö nə̈ sə̈ andjê, kə̈ nyîsə̂ nə̈ sə̈ andjê päkëdə̂: «Äwäpä
         Mesï wun yûkü, kə̂ jo lə̂ kuzü. Jezü ndə̂ më sə̂ lakə̂ to pö ndə̂ yê lâme,
         tchetchë kä ndə̂ âdə̂ Krîsiti nə̈.» 4 Angâ ajuîfu ndə̂ pö lâme mbô kua lə̂ su andjê zâ tchêngbâ Pôlo la Sïlâse.
         Angâ angbängbä agerêke ndə̂ andjë voga Ndjapä, la angbängbä aɛ̈chë ndə̂ sə̂
         andjê lû, andjë zâ ndjë tchêngbâ andjê. 5 Praâbalë gbölö su mbô ajuîfu ânyë andjë kʉ̂ angâ angbongbo azü ndə̂ andjë
         nə ngbo ngbo ngbo kupâ köbo ämbämbänə̈+, ânyë andjë sə̂ lakə̂ djingɨli tchə̂lə̂ küma akpûlû azü ndə̂kə̂ mbo angbongbo
         arə katchôgbɛ̂ lə̂ gö nə̈. Andjë ê bhândə̂ Jasön, ndə̂kə̂ pu Pôlo la Sïlâse,
         ndə̂kə̂ ka la andjê ëtchâtchu azü gö nə̈. 6 Andjë ê kə̈ gbôâbo andjê-a, praâbalë andjë zâ Jasön la angâ arə̂mâ lə̂
         Krîsiti kə̈ kâ la andjê sə̈ agbölö azü gö nə̈, kə̈ sə̂ lakə̂ on päkëdə̂:
         «Azü âtə djïngɨli tchə̂lə̂ küma azü pâ cho gbɛ̂, kə̈ wûtu angaâtə nə̂ ë tchâtə.
         7 Jasön kʉ̂ andjê bhândə̂ yê! Azü âtə gbɛ̂ sə̈ lakə̂ mbo rə ndə̂ ndïɛ̈ ndə̂ gbïɛ̈
         ndə̂ Rômo kôsə̂ nə̈, andjë tö rə̂ pä ngâ gbïɛ̈ kä tâ, rə̈ yê wü pä Jezü.»
         8 Apö lâme djïngɨli tchə̂lə̂ küma kpûlû azü nə̈ la agbölö azü gö nə̈. 9 Andjë yûkû nə̈ sə̈ Jasön la angâ arə̂mâ lə̂ Krîsiti lâme ndə̂kə̂ kʉ ngâ makətche
         sə̈ andjê ânyë andjë gbotə̂ andjê.Pôlo la Sïlâse wütu bhâ Berë10 Ârə̂ âsə̈ wutu lə̂ bütchî, arə̂mâ lə̂ Krîsiti mbô rə̂ pä Pôlo la Sïlâse
         ro atə̂ Berë. Ndə̂ andjë wûtu bhâye, andjë ê atə̂lə̂ nda kə̂ voga Ndjapä ndə̂
         ajuîfu. 11 Ajuîfu ndə̂ Berë däka kə̈ rô andjandə̂ Tësälönîke. Andjë gbö pö ndə̂ Ndjapä
         la gʉ nə̈ gbɛ̂. Logbɛ̂ andjë sə̈ lakə̂ pu rə̂ lə̂ pö nə̈ ndə̂kə̂ wun rə̂ pä pö
         ndə̂ Pôlo tô rə̂ lâme kä lə̂ köbo nə̈. 12 Angbängbä azü lə̂ gûtə̂ andjê zâ su andjê sə̈ Krîsiti. Angâ aɛ̈chë gerêke
         ndə̂ sə̂ andjê lû, la angâ angbängbä aköchë gerêke zâ ndjë su andjê sə̈
         Krîsiti. 13 Praâbalë ndə̂ ajuîfu ndə̂ Tësälönîke djê rə̂ pä Pôlo kä lakə̂ mu ndjë
         pö Ndjapä bhâ Berë, andjë nə̂ lakə̂ kä djingɨli tchə̂lə̂ küma kpûlû azü,
         lakə̂ mbo rə̂ pä azü nə̈ alafô la pö. 14 Arə̂mâ lə̂ Krîsiti mbô rə̂ pä Pôlo ro gasa atə̂ maga gbölö ngû ngbro, praâbalë
         Sïlâse la Timotë sə̂ po bhâ Berë. 15 Azü ndə̂ andjë nyisə̂ köbo sə̈ Pôlo nə̂ la tchë zoo kə̈ wûtu bhâ Ätêne. Ndə̂
         andjë âsə̈ gu atə̂ Berë, Pôlo zâma ndə̂kə̂ pa andjë to rə̂ sə̈ Sïlâse la Timotë
         ndə̂kə̂ e ngbâ yê gasa-ê.Pôlo wütu bhâ Ätêne16 Ndə̂ Pôlo sə̂ lakə̂ krʉ bëte Sïlâse la Timotë bhâ Ätêne, su yê ndɨ̂ bëte
         rə̂ ndə̂ tche wûn angakʉ̈lä ndə̂ andjë sɨ̂sɨ̈ lə̂ gö nə̈. 17 Tche tô pö sə̈ ajuîfu lə̂ nda kə̂ voga Ndjapä ndə̂ ajuîfu, la azü ndə̂ andjë
         wâbô wâtə̂ ajuîfu ânyë kə̂ voga Ndjapä. Logbɛ̂ tche tö ndjë pö sə̈ azü
         ndə̂ andjë nə sə̂ tchô ndə̂ azü pala tchê tə̂ andjê tâ. 18 Angâ a-earə̂ kə̂ nyisə̂ rə ndə̂ a ê rə̂ tə̂ andjê pä aepikurïɛ̈n la asotoyisïɛ̈n+ sə̂ lakə̂ to pö la tchë. Angânə̈ tö rə̂ päkëdə̂: «Ɛ̈mawû âtə nyîndə̂ kə̂
         to rə̂ atöko?» Angânə̈ tô rə̂ päkëdə̂: «Tche wä batə̂ akrə ndə̂ tche mu pö
         ndə̂ andjapä ndə̂ angâ agö ngbî.» Bëte Pôlo mü Tchôtchô Pö ndə̂ Jezü lakə̂ jo ndə̂ azü lə̂ kuzü. 19 Andjë zâ Pôlo potə̂ andjê kə̈ ê la tchë lə̂ kpûlû ndə̂ azü ndə̂ Ärëöpâje+ kə̈ tô rə̂ sə̈ tchë päkëdə̂: «Köbo wâbo pä ârâ wunsə̂ pö pâ täfo kə̂
         nyisə̂ rə ndə̂ mo mu rə̂ âtə? 20 Mo tö angâ atäfo pö ngbî, käko ârâ nyïndə̂ kə̂ dje tchə̂lə̂ apö lâme ânyë.»
         21 Dëkë azü gö ndə̂ Ätêne gbɛ̂ la azü ndə̂ angâ agö ngbî ndə̂ andjë lô lə̂
         gûtə̂ andjê, andjë zätə̂ andjê gbɛ̂ lakə̂ to tchêngbâ apö nə̈ ndjë lakə̂
         dje atäfo apö nə̈.22 Pôlo krʉ̂ lə̂ gûtə̂ azü ndə̂ Ärëöpâje nə̈, kə̈ zâ pö ânyë kə̈ tô rə̂ päkëdə̂:
         «Nyënyê azü gö ndə̂ Ätêne, më wün nyê batə̂ azü ndə̂ andjë nyîndə̂ pö
         ndə̂ andjapä ndə̂ tchêbêche tə̂ gbölösə̂nə̈. 23 Ndə̂ më âsə̈ ro pâ aköbo ndə̂ nyê, më wün arə ndə̂ âlû lə̂ la nyê, ndə̂
         nyë nyîkrə rə̂ ânyë kə̂ voga rə̂. Më wün ndjë ngâ gbalâka-ngela ndə̂ a mbô mbëtï ëtâ päkëdə̂: ‹Rə âtə wätə̂ andə̂ ngâ ndjapä ndə̂ ârâ
         wûn-âbo sə̂ yê-a.› Rə ndə̂ nyë wûn-âbô sə̂nə̈ wûn ânyë kə̂ voga rə̂ lâme
         kä ndə̂ më nə̂ ndə̂kə̂ nyisə̂ nə̈ sə̈ nyê âtə. 24 Ndjapä ndə̂ tche mbô tchîsûwu la arə gbɛ̂ ndə̂ âwâ lə̂nə̈, tchetchë ndə̂ tche
         də̂ Gbölö Gbïɛ̈ ndə̂ tchêlafô la andə̂ tchêbêche mbôâbo gö lə̂ anda ndə̂
         azü mbô rə̂ la könô andjê-a. 25 Âdə̂âbo azü kä ndə̂ âza könô sə̈ tchë lə̂ kua ndə̂ yê-a, âwûntî pä tche
         yukû ngâ rə tchânə̂ andjê. Bëte tchetchë kä ndə̂ âza tchîsûwu, kə̈ zâ yi
         tchə̂lə̂ yê, kə̈ kʉ̂ adɨ̂ arə gbɛ̂ sə̈ azü. 26 Lə̂ köbosə̂ akrə balë, tche mbö azü gbɛ̂ ndə̂kə̂ pa andjë mbo gö pâ cho gbɛ̂.
         Tche srö kʉ̂bâ lə̂ gbâtə̂ agö ndə̂ azü, kə̈ nyîkrə alö zʉ̈ngʉ̈ la ngbɨ̂gɨ̂.
         27 Tche mbö tâ käko ndə̂kə̂ pa azü pu tchë. Âdəndjë rə̂ ndə̂ andjë sə̂ lakə̂
         pu tchë tə̂ zäzäbü nə̈, ndə̂kə̂ gbo tchë. Tə̂ lëge nə̈, Ndjapä sə̂âbo ngrɨ̈
         tə̂ ngâ akrə lə̂ gûtə̂ azə̂-a. 28 Bëte: ‹Lə̂ köbosə̂ yê kä ndə̂ azə̈ wâ la tchîsûwu, kə̈ sə̂ lakə̂ nə, ânyë
         kə̈ sə̂ ndjë la tʉ̈rʉ̂ la azə̂.› Angâ azü ndə̂ nyê ndə̂ andjë rɨ tchə̂lə̂ andjê
         ânyë kə̂ mbo ambëtï pâ arə tchîsûwu tö rə̂ päkëdə̂: ‹Bëte azə̈ də̈ ndjë
         abechë ndə̂ yê.›29 «Batə̂ rə̂ ndə̂ azə̈ də̂ abechë ndə̂ Ndjapä, âwâbo pä azə̈ wun rə̂ pä Ndjapä
         wä batə̂ ngakʉ̈lä ndə̂ a nyîkrə rə̂ la lôlo-a, âdəndjë wɛ̂n ndə̂ a mbo rə̂ la
         makətche-a, âdəndjë täme-a, âdəndjë lə̂ köbosə̂ kə̂ wunsə̂ rə ndə̂ ânə lə̂
         küma akrə-a. 30 Praâbalë sə̂nə̈ ndə̂ akrə wûn-âbô sə̂ rə wûn-î, Ndjapä zâbo su yê pânə̈-a.
         Angaâtə, tche ë azü gbɛ̂ kupâ cho gbɛ̂ ndə̂kə̂ gbotə̂ bəndɨ kə̂ mbo rə ndə̂ andjê.
         31 Tche nyîkrə ngâ lö nə̂ ndə̂ tchê wadje ngbanga ndə̂ azü gbɛ̂ djîrə̂ lə̂ köbosə̂
         akrə ndə̂ tche nyîsə̂ yê. Tche nyïsə̂ nə̈ sə̈ azü lə̂ köbosə̂ nə̈ ndə̂ tche jô
         tchë lə̂ kuzü.»32 Ndə̂ azü nə̈ djê pö ndə̂ Pôlo tô rə̂ pâ kə̂ jo ndə̂ azü lə̂ kuzü lâme, angânə̈
         sə̂ lakə̂ mo tchë ânyë angânə̈ tô rə̂ päkëdə̂: «Ârâ djeadje mö pâ pö lâme
         tə̂ngâlo.» 33 Käko Pôlo gbôtə̂ andjê kə̈ rô etə̂. 34 Angânə̈ balë balë zâ tchêngbâ yê ânyë kə̈ zâ su andjê sə̈ Jezü. Lə̂ gûtə̂
         azü nə̈ lâme, a gbö Denï, ngâ akrə ndə̂ Ärëöpâje, la ngâ ɛ̈chë ndə̂ rə̈
         yê wû pä Dämärîse la angâ azü.
         
            
               	Ädə̈ azü ndə̂ andjë nə tchê ngbo ngbo ngbo pâ köbo lakə̂ djingɨli tchə̂lə̂ küma
                     azü lakə̂ mbo ngbongbo rə.

               	Epikurïɛ̈n də̈ akrə ndə̂ tche zâ tchêngbâ ngâ gbölö earə̂ kə̂ wunsə̂ rə ndə̂
                     rə̈ yê wû pä Ëpïkûre. Ëpïkûre nə̈ də̈ gerêke, tche tchü lə̂ ngû 270 dokʉ̈tchê
                     ndə̂kə̂ pa a zɨ Jezü. Lə̂kə̂ nyisə̂ rə ndə̂ yê tche tö rə̂ päkëdə̂: «Kə̂ sə la
                     mômô la tchôtchô kə̂ sə rö arə gbɛ̂. Sotoyisïɛ̈n də̈ akrə ndə̂ tche zâ tchêngbâ
                     ngâ gbölö earə̂ kə̂ wunsə̂ rə tə̂ gerêke ndə̂ rə̈ yê wû pä Zenön, tche tchü
                     lə̂ ngû 265 dokʉ̈tchê ndə̂kə̂ pa a zɨ Jezü. Andjë pü köbo ndə̂kə̂ wunsə̂ andïɛ̈
                     ndə̂ tchîsûwu, ânyë kə̂ mbo rə gundə̂sə̂ nə̈.»

               	Ädə̈ ngâ kpîɛ̂kpîɛ̂ aga ndə̂ âwâ lə̂ gö ndə̂ Ätêne, ndə̂ azü tə̂ küma gö
                     nə̈ pala tchê tə̂ andjê tâ ndə̂kə̂ za küma andjê pâ apö gö. Âdəndjë rə̂
                     ndə̂ andjë kä mbôâbô kpülü nə̈ mbô bhâlə̂ küma aga lâme, gbô rə̈ Ärëöpâje
                     nə̈ kä pâ kpülü nə̈.

Pôlo wütu bhâ Körɛ̂nte181 La tchêngbâ nə̈ Pôlo tô bhâ Ätêne kə̈ ê atə̂ Körɛ̂nte. 2 Tche gbô ngâ juîfu bhâye ndə̂ rə̈ ê wû pä Äkïlâse, a zɨ̈ tchë bhâlə̂ gö
         ndə̂ Pôn-on. Tchetchë la ɛ̈chë ndə̂ yê Prïsîye, andjë tö bhâ Italï ânyë
         kə̈ wûtu anganga-ë. Bëte gbïɛ̈ Kölôde zâma ndə̂kə̂ pa ajuîfu gbɛ̂ wutu lə̂
         gö ndə̂ Rômo. Pôlo ê kə̈ wûn Äkïlâse la ɛ̈chë ndə̂ yê. 3 Tche sə̂ po bhândə̂ andjê bëte kua ndə̂ tche mbo rə̂ la andə̂ Äkïlâse nə̈ wä
         balë: Andjë də̈ azü ndə̂ andjë mbo kua ndə̂ andokʉ̈ ndə̂ a mbo rə̂ la lə̂ba. 4 Lə̂ alö sabäa balë balë gbɛ̂, tche mü pö lə̂ nda kə̂ voga Ndjapä ndə̂ ajuîfu, kə̈ pû köbo gbɛ̂ ndə̂kə̂ pa ajuîfu la agerêke gamba pö ndə̂ yê.5 Ndə̂ Sïlâse la Timotë tô bhâ Mäsëdöâne âkə̈ wûtu, Pôlo zâtə̂ yê gbɛ̂
         ndə̂kə̂ mu pö Ndjapä. Tche sə̈ lakə̂ nyisə̂ nə̈ kraâ sə̈ ajuîfu pä Jezü də̈
         Krîsiti. 6 Praâbalë andjë kôsə̂ pö nə̈, kə̈ drô tchë. Tche nyôânyoa lə̂ba tə̂ yê+ sə̈ andjê kə̈ tô rə̂ päkëdə̂: «Äwäpä jï nyê wa lə̂ küma nyê la tə̂ nyê,
         më wâbo la pö lə̂ küma mê-a. Angaâtə, më âe pu azü ndə̂ andjë wâbô wâtə̂
         ajuîfu.» 7 Tche gbôtə̂ andjê tchâme kə̈ ê bhândə̂ ngâ akrə ndə̂ rə̈ yê wû pä Tïtïûse
         Jüsütûse. Tche də̈ akrə ndə̂ tchê voga Ndjapä, nda ndə̂ yê wä ndrotə̂ nda kə̂
         voga Ndjapä ndə̂ ajuîfu. 8 Krïpûse ndə̂ tche də̂ makündji tə̂ küma nda kə̂ voga Ndjapä ndə̂ ajuîfu zâ
         su yê sə̈ Gbölö Gbïɛ̈, tchetchë la azü lə̂ bûngrɨ̂ ndə̂ yê gbɛ̂. Angâ azü
         ndə̂ Körɛ̂nte tə̂ gbölösə̂nə̈ djê pö ndə̂ Pôlo mû rə̂ kə̈ zâ su andjê sə̈
         Gbölö Gbïɛ̈ ânyë kə̈ gbô batɛ̂me.9 Lə̂ ngâ tchə̂lə̂ bütchî, Gbölö Gbïɛ̈ nə̂ pu Pôlo lə̂ lü, kə̈ tô rə̂ sə̈ tchë
         päkëdə̂: «Mboabô wa mbô-ê, amö sə kpôtə̂ kə̂ mu pö nə̈, ngboabô ma zə̈ ngbô
         tâ-ê. 10 Bëte më kä la mö, ngâ akrə balë ndə̂ tche grʉ mö âdəndjë ndə̂kə̂ mbo ngâ
         ngbongbo rə tə̂ zə̈ sə̂âbo-a, angbängbä azü lə̂ gö âtə də̈ azü ndə̂ mê.» 11 Pôlo sə̂ lə̂ gö lâme ngû balë la nyîpï mïndûu manə̈ balë, kə̈ sə̂ lakə̂
         nyisə̂ pö Ndjapä sə̈ azü.12 Lo nə̈ ndə̂ Galiyön wâtə̂ gbïɛ̈ lə̂ gö ndə̂ Akayï, su ajuîfu gbɛ̂ âlafô tə̂
         Pôlo, andjë ê la tchë atə̂lə̂ ngbanga. 13 Andjë tö rə̂ päkëdə̂: «Köchë âtə sə̈ lakə̂ pu köbo ndə̂kə̂ nyisə̂ ngâ täfo
         köbo ndə̂kə̂ voga Ndjapä, ndə̂ ndïɛ̈ ndə̂ azə̂ kôsə̂ nə̈.» 14 Pôlo nyîndə̂ kə̂ on ma yê ndə̂kə̂ to pö, praâbalë Galiyön tô rə̂ ndə̂nə̈ sə̈
         ajuîfu päkëdə̂: «Âdə pö nə̈ âwa âme tə̂ pö ndə̂ mbə̈lï, âdəndjë ngâ gbölö
         ngbongbo rə, dëkë pö ndə̂ nyënyê ndə̂ ajuîfu yî rə̂ lə̂ küma yê lâme, më
         âgamba pö ndə̂nə̈. 15 Praâbalë pö nə̈ wä pâ pö ndə̂kə̂ gama lə̂ gbâtə̂ nyê pâ rə̈ azü, la pö
         ndə̂ ndïɛ̈ ndə̂ nyê la tə̂ nyê. Käko pö nə̈ wün kütû nyê la tə̂ nyê! Më
         nyîâbo ndə̂kə̂ wa tchə̂lə̂ ngoa ngbanga käko-a.» 16 La tchêngbâ nə̈, tche grô andjê lə̂ nda ngbanga nə̈. 17 Pânə̈ andjë gbɛ̂ zâ Sösötêne, makündji tə̂ küma nda kə̂ voga Ndjapä ndə̂
         ajuîfu, kə̈ bhî tchë kpô tchâtchu nda ngbanga nə̈, praâbalë Galiyön mbôâbo
         ngâ rə balë-a.Pôlo kä atə̂ Äntïyôche lə̂ gö ndə̂ Sirï18 Pôlo kâ sə̂ po lə̂ gö ndə̂ Körɛ̂nte ndə̂nə̈ gû. La tchêngbâ nə̈ tche gbôtə̂
         arə̂mâ ndə̂ Krîsiti kə̈ â lə̂ batöo ndə̂kə̂ e atə̂ Sirï, tchetchë la Äkïlâse
         la Prïsîye. Dokʉ̈tchê ndə̂kə̂ pa tche ro, tche tchô su küma yê+ lə̂ gö ndə̂ Sankerë bëte tche dëba alême lə̂ la Ndjapä. 19 Andjë wûtu bhâ Ëfêze, Pôlo gbôtə̂ Äkïlâse la Prïsîye tchâme. Tche ê
         atə̂lə̂ nda kə̂ voga Ndjapä ndə̂ ajuîfu kə̈ sə̂ lakə̂ to pö sə̈ ajuîfu. 20 Azü nə̈ yûkû nə̈ sə̈ tchë ndə̂kə̂ pa tche sə la andjê ndə̂nə̈ gu, praâbalë
         tche kôsə̂ nə̈-ê. 21 Ndə̂ tche gbôtə̂ andjê ndə̂kə̂ ro, tche tô rə̂ sə̈ andjê päkëdə̂: «Âdə Ndjapä
         ânyində̂ nə̈, mê kadje tə̂ngâlo ndə̂kə̂ wun nyê.» Tche â lə̂ batöo bhâ Ëfêze
         kə̈ rô etə̂. 22 Ndə̂ Pôlo wûtu bhâ Sezarë, tche ê dokʉ̈tchê bhâ Jerûzalêmo ndə̂kə̂ po ndə̂
         azü ndə̂ Egilîze nə̈. La tchêngbâ nə̈, tche ê atə̂ Äntïyôche lə̂ gö ndə̂ Sirï. 23 Tche sə̂ tchâme lə̂ angâ alö, ânyë kə̈ ê kə̈ rô lə̂ agö ndə̂ Gälâte la andə̂
         Firijï, lakə̂ za wängö ndə̂ âza gbôgbô tə̂ su adjisîpili gbɛ̂.Äpölôse wütu bhâ Ëfêze ndjë la Körɛ̂nte24 Ngâ juîfu ndə̂ a zɨ̂ tchë bhâlə̂ gö ndə̂ Alegezandirï, ndə̂ rə̈ yê wû pä
         Äpölôse, wûtu bhâ Ëfêze. Tche tö pö la köbo nə̈ kə̈ wûnsə̂ apö lə̂ Mbëtï
         Ndjapä tə̂ gbölösə̂nə̈. 25 Dëkë, a nyîsə̂ pö pâ köbo Gbölö Gbïɛ̈ sə̈ tchë dokʉ̈tchê nə̂. Tche sə̂
         lakə̂ mu Tchôtchô Pö lakə̂ nyisə̂ arə pâ Jezü Krîsiti lə̂ köbo nə̈ la gbölö
         mômô. Praâbalë tche wün kütû sə̂ pö pâ batɛ̂me ndə̂ Jâan. 26 Tche ê bhâlə̂ nda kə̂ voga Ndjapä ndə̂ ajuîfu kə̈ sə̂ lakə̂ mu pö la gbôgbô.
         Ndə̂ Äkïlâse la Prïsîye djê tchë, andjë zâ tchë kə̈ kâ la tchë bhândə̂
         andjê, ânyë kə̈ kâ sə̂ lakə̂ nyisə̂ apö pâ köbo Ndjapä sə̈ tchë la köbo
         nə̈. 27 Ndə̂ Äpölôse nyîndə̂ kə̂ e atə̂lə̂ gö ndə̂ Akayï, arə̂mâ lə̂ Krîsiti ndə̂
         Ëfêze nyîndə̂ nə̈. Andjë mbô mbëtï sə̈ adjisîpili nə̈ bhâye ndə̂kə̂ pa andjë
         za Äpölôse bhândə̂ andjë la köbo nə̈. Ndə̂ tche wûtu bhâye, tche wätə̂ akrə
         ndə̂ tche zâ könô sə̈ azü ndə̂ Krîsiti tə̂ gbölösə̂nə̈ bëte tchôtchô su
         ndə̂ Ndjapä kä la tchë. 28 Tche tö pö la köbo nə̈ lə̂ la azü gbɛ̂, âmbô rə̂ pä ajuîfu kä wâbo la ngâ
         pö ndə̂kə̂ to rə̂-a. Lə̂ köbosə̂ Mbëtï Ndjapä, tche nyïsə̂ nə̈ sə̈ azü pä
         Jezü də̈ Krîsiti.
         
            
               	Tche mbö tâ käko ndə̂kə̂ nyisə̂ nə̈ pä ngbanga ndə̂ anyê kä wâbo lə̂ andjê-a.

               	Lə̂ alö gbɛ̂ ndə̂ akrə deba ma yê sə̈ Ndjapä, tche tchôâbo su küma yê-a: Nyë
                     dɨ̈ 21.24; Nomb 6.5-18.

Pôlo wütu bhâ Ëfêze191 Tə̂ lo nə̈ ndə̂ Äpölôse ndə̂po bhâ Körɛ̂nte, Pôlo rô lə̂ köbo ndə̂ aga wâ
         tâ, kə̈ wûtu bhâ Ëfêze, tche gbô angâ adjisîpili bhâye. 2 Tche yû andjê päkëdə̂: «Ndə̂ nyë zâ su nyê sə̈ Krîsiti alême, nyë gbô Kpɨ̂ki Yingö nə̂?» Andjë tô rə̂ ndə̂nə̈ sə̈ tchë päkëdə̂: «Ârâ djêâbo ngâ pö pâ Kpɨ̂ki
         Yingö lo balë-a.» 3 Pôlo yû andjê päkëdə̂: «Batɛ̂me nə̈bâ kä ndə̂ nyë gbô rə̂?» Andjë tô rə̂ ndə̂nə̈ sə̈ tchë päkëdə̂: «Batɛ̂me
         ndə̂ Jâan.» 4 Pôlo tô rə̂ sə̈ andjê päkëdə̂: «Azü ndə̂ andjë gbô batɛ̂me ndə̂ Jâan də̈
         azü ndə̂ andjë nyîndə̂ kə̂ gbotə̂ bəndɨ kə̂ mbo rə ndə̂ andjê, praâbalë tche
         tö rə̂ sə̈ azü ndə̂kə̂ pa andjë za su andjê sə̈ ngâ akrə ndə̂ tchê nəadje pânə̈
         ngbâ anyê, ndə̂ ânyîndə̂ kə̂ to rə̂ pä Jezü.» 5 Azü nə̈ âsə̈ dje pö lâme käko, kə̈ gbô batɛ̂me la rə̈ Gbölö Gbïɛ̈ Jezü.
         6 Pôlo tô könô yê pâ küma andjê ânyë Kpɨ̂ki Yingö jrê pâ andjê, andjë
         jêtə̂ kə̂ to pö la ama gö ndə̂ a wûn-âbô sə̂nə̈ wûn-î, lakə̂ to ndə̂ma Ndjapä.
         7 Kə̂ ngba ndə̂ azü nə̈ gbɛ̂ wä lə̂ könô gbɛ̂ tchêpâ nə̈ bïchuû.8 Pôlo ë tchê atə̂lə̂ nda kə̂ voga Ndjapä ânyë, lə̂ nyîpï vötaâ tche mû pö Ndjapä la gbôgbô. Tche mü pö pâ Gbölö gö-gbïɛ̈ ndə̂ Ndjapä, kə̈ mbô rə̂ gbɛ̂ ndə̂kə̂ pa azü nə̈ gamba rə̂. 9 Praâbalë su angânə̈ kpô ânyë andjë kôsə̂ kə̂ dje rə̂. Andjë sə̂ lakə̂ dɨ
         angbongbo apö lə̂ la azü gbɛ̂ pâ pö ndə̂ köbo Gbölö Gbïɛ̈. Pôlo gbôtə̂ andjê
         kə̈ kʉ̂ adjisîpili potə̂ yê ânyë andjë wûtu. Tche sə̂ lakə̂ to pö sə̈ andjê
         logbɛ̂ lə̂ nda-mbëtï ndə̂ Tïränôse. 10 Rə nə̈ lâme mbô ngû bïchuû, âmbô rə̂ pä azü pâ cho ndə̂ Azï gbɛ̂, ajuîfu
         la agerêke gbô köbo ndə̂kə̂ dje pö ndə̂ Gbölö Gbïɛ̈.Amodô ndə̂ Sevä11 Lə̂ köbosə̂ Pôlo, Ndjapä mbö akpɨ̈ngbɨ̈ rə ndə̂ ârôpâ küma azü. 12 Âmbô rə̂ pä azü kʉ̂ alə̂ba âdəndjë andöma lə̂ba ndə̂ andjë grʉ̂ kʉ̂tê Pôlo
         la rə̂, kə̈ kâ la rə̂ kə̈ mbô rə̂ tə̂ a-earə̂ tə̂kömbô, tə̂kömbô ndə̂ andjê
         kâ-ê, ndjë angbongbo atchozö wûtu lə̂ andjê-ê. 13 Angâ ajuîfu ndə̂ andjë wrʉ lə̂ atchô ngbî ngbî, lakə̂ gro angbongbo atchozö
         tə̂ a-earə̂ tə̂kömbô, andjë zâ ndjë rə̈ Gbölö Gbïɛ̈ Jezü. Andjë sə̈ lakə̂
         to rə̂ päkëdə̂: «La rə̈ Jezü ndə̂ Pôlo mu pö ndə̂ yê, më yükû nə̈ sə̈ nyê
         la gbôgbô, nyë wütu-ê!» 14 Ngâ juîfu ndə̂ tche wâtə̂ gbölö earə̂ kə̂ wa ngela sə̈ Ndjapä ndə̂ rə̈ yê wû
         pä Sevä wä la amodô mïndûu manə̈ bïchuû, andjë kä ndə̂ âmbo rə nə̈ lâme.
         15 Praâbalë tə̂ngâlo, ngbongbo tchozö nə̈ tô rə̂ sə̈ andjê päkëdə̂: «Më wünsə̂
         Jezü, kə̈ wûnsə̂ pö pâ Pôlo, praâbalë nyënyê, nyë də̈ andjanə̈bâ?» 16 Köchë ndə̂ tche wâ la ngbongbo tchozö lâme tê tə̂ amodô ndə̂ Sevä lâme kə̈
         rôpâ andjê la gbôgbô. Tche mbô andjê tə̂ chocho, ânyë andjë wûtu lə̂ nda
         ndə̂ yê. Lə̂ba zû tə̂ andjê gbɛ̂ ânyë kʉ̂tê andjê gbɛ̂ wâ kütû la ku. 17 Azü lə̂ gö ndə̂ Ëfêze gbɛ̂ la ajuîfu la agerêke âsə̈ dje pö lâme, wawa mbô
         andjê gbɛ̂ ânyë a vôga rə̈ Gbölö Gbïɛ̈ Jezü. 18 Angbängbä azü lə̂ gbâtə̂ azü ndə̂ andjë zâ su andjê sə̈ Jezü nə̂, kə̈ nyîsə̂
         ngbongbo rə ndə̂ andjë mbô rə̂ lə̂ la azü gbɛ̂. 19 Angâ azü ndə̂ andjë mbo yëwä pâla ambëtï yëwä nə̈ gbɛ̂ kə̈ nə̂ la rə̂ ânyë
         kə̈ chô rə̂ lə̂ la azü gbɛ̂. Kə̂ yo ambëtï lâme gbɛ̂ wä ngbâ mîɛ̈-makətche
         sâke tə̂ azü bïchuû la lə̂ könô gbɛ̂. 20 Ädə̈ käko ânyë lə̂ köbosə̂ gbôgbô ndə̂ Gbölö Gbïɛ̈, pö Ndjapä zâ tchô
         gbɛ̂ ânyë gbôgbô ndə̂nə̈ sə̂ lakə̂ êë atə̂ lafô.Ngâ gbölö pö älafô lə̂ gö ndə̂ Ëfêze21 La tchêngbâ arə lâme, Pôlo nyîkrə rə̂ la su yê gbɛ̂ ndə̂kə̂ rôrö lə̂ gö ndə̂
         Mäsëdöâne la andə̂ Akayï ânyë kə̂ e atə̂ Jerûzalêmo. Tche tö rə̂ päkëdə̂: «Âdə më âwutu bhâye, äwäpä më e ndjë atə̂ Rômo.» 22 Tche wân Timotë la Ërâsete, angâ azü bïchuû lə̂ gbâtə̂ azü ndə̂ andjë zâ
         könô sə̈ tchë atə̂ Mäsëdöâne, praâbalë tche sə̂ andə̂ yê nə̈ po bhâlə̂
         gö ndə̂ Azï lə̂ ngâ kpîɛ̂kpîɛ̂ lö. 23 Tə̂ lö nə̈ lâme, gbölö pö âlafô bhâ Ëfêze tə̂ pö ndə̂ köbo Gbölö Gbïɛ̈.
         24 Ngâ earə̂ ndawo ndə̂ rə̈ yê wû pä Dëmëtrïyûse nyîkrə ayɛ̈yɛ̈ andokʉ̈+ ndə̂ ndjapä-ɛ̈chë Ärtëmîse. Tche nyïkrə rə̂ la wɛ̂n ndə̂ a mbo rə̂ la makətche.
         Käko a-earə̂ kua nə̈ gbö makətche tə̂ gbölösə̂nə̈ ngbâ kua nə̈ lâme. 25 Tche pâla azü kua nə̈ la angâ azü ndə̂ andjë mbo ndjë angâ akua nə̈ lâme ânyë
         kə̈ tô rə̂ sə̈ andjê päkëdə̂: «Araagü mê, nyë wûnsə̂ nə̈ nə̂ pä lə̂ köbosə̂
         kua lâme kä ndə̂ azə̈ sə la sə̂nə̈. 26 Praâbalë rə ndə̂ âwûtu âtə, nyë djê rə̂ nə̂, âdəndjë rə̂ ndə̂ nyë wûn rə̂:
         Köchë ndə̂ rə̈ yê wû pä Pôlo lâme, tche tö rə̂ pä andjapä ndə̂ azü mbo
         andjê mbö la könô andjê lâme də̂âbo andjapä-a. Käko tche mbö rə̂ pä angbängbä
         azü gamba pö nə̈ lə̂ gö ndə̂ Ëfêze, ndjë la agö pâ cho ndə̂ Azï. 27 Pö ndə̂ tche tô rə̂ lâme wä ndə̂kə̂ ndɨ köbo kua ndə̂ azə̂, kə̈ wâ ndjë ndə̂kə̂
         mbo rə̂ pä nda ndə̂ Ärtëmîse gbölö ndjapä-ɛ̈chë ka luabô lû lə̂ la azü-î.
         Kə̂ wa gbölö ndə̂ yê yu-î, tchetchë ndə̂ azü lə̂ gö ndə̂ Azï la azü lə̂ gö
         gbɛ̂ voga tchë lâme.» 28 Ndə̂ azü nə̈ âsə̈ dje pö lâme käko, su andjê kʉ̂ andjê tə̂ gbölösə̂nə̈, ânyë
         andjë sə̂ lakə̂ ta wârə̂ päkëdə̂: «Ärtëmîse ndə̂ Ëfêze wä gbölö!» 29 Pö âlafô lə̂ gö nə̈ gbɛ̂. Azü gbɛ̂ wöto tə̂ andjê ndə̂kə̂ e atə̂ sə̂nə̈ ndə̂
         azü pala tchê tə̂ andjê tâ ndə̂kə̂ wun ngɨ̈. Andjë zâ Gäyïwûse la Ärïstâreke,
         azü ndə̂ Mäsëdöâne bïchuû lâme, ndə̂ andjë zâ tchêngbâ Pôlo lə̂ wrʉ̂
         ndə̂ yê, kə̈ ê la andjê bhâsə̂ gbölö tchô nə̈ lâme. 30 Pôlo nyîndə̂ kə̂ e atə̂lə̂ kpûlû azü nə̈, praâbalë adjisîpili kôsə̂ nə̈ sə̈
         tchë. 31 Angâ agbölö a-earə̂ kua ndə̂ ngâ gö ndə̂ Azï, ndə̂ andjë wâtə̂ araagü Pôlo
         wân tchô sə̈ tchë ndə̂kə̂ dɨ tchə̂lə̂ ma andjê sə̈ tchë pä tche eabô ê atə̂sə̂
         tchô ndə̂ a vu ngɨ̈ tâ lâme-ê. 32 Tchə̂lə̂ küma azü nə̈ gbɛ̂ djîngɨli, apö nə̈ ndə̂ andjë sə̂ lakə̂ ta wârə̂ la
         rə̂ wä ngbî ngbî tə̂ andə̂ angâ andjê. Angbängbä azü lə̂ gbâtə̂ andjê wûn-âbo
         sə̂ pö nə̈ ndə̂ andjë pâlatə̂ andjê bëte rə̂-a. 33 Angâ azü lə̂ kpûlû azü nə̈ nyîsə̂ dju pö nə̈ sə̈ Alegezândere, ndə̂ ajuîfu
         nyîsə̂ yê lə̂ la azü gbɛ̂ ndə̂kə̂ to pö lə̂ kpâlâ andjê. Tche mbô könô yê
         sə̈ azü nə̈ ndə̂kə̂ pa andjë sə gii ânyë tche nyisə̂ dju pö nə̈ sə̈ andjê. 34 Praâbalë ndə̂ azü nə̈ âsə̈ wunsə̂ nə̈ pä tche də̈ Juîfu, andjë gbɛ̂ sə̂ lakə̂
         ta wârə̂ batə̂ akrə balë zoo ndola dalo bïchuû lakə̂ to rə̂ päkëdə̂: «Ärtëmîse
         ndə̂ Ëfêze wä gbölö!»35 Earə̂ kə̂ mbo mbëtï ndə̂ gö nə̈ mbô rə̂ pä angbängbä azü nə̈ lâme ngbo ma
         andjê tâ, ânyë tche tô rə̂ päkëdə̂: «Azü ndə̂ Ëfêze, azü gbɛ̂ wûnsə̂ nə̈
         nə̂ pä Ëfêze də̈ gö ndə̂ Ärtëmîse gbölö ndjapä-ɛ̈chë, kə̈ wâ ndjë tə̂
         gö ndə̂ täme ndə̂ âwâ batə̂ ngakʉ̈lä ndə̂ yê, ndə̂ âtô bhâ lafô ânyë kə̈
         tê atə̂ bêche! 36 Ngâ akrə balë ndə̂ tche kôsə̂ pö âtə sə̂âbo-a. Äwäpä nyë sə gii-ï, kə̂
         mboabô rə mbô pâ küma nyê. 37 Nyë nə̈ la aköchë âtə tchâtə ämbämbänə̈, andjë mbôâbo ngâ ngbongbo rə
         tə̂ ndjapä-ɛ̈chë ndə̂ azə̂-a, kə̈ drôâbo ndjë tchë-a. 38 Âdə Dëmëtrïyûse la azü ndə̂ tche mbo kua balë la andjê âwa la pö la ngâ
         akrə, äwäpä andjë e la tchë sə̈ a-earə̂ kə̂ wa ngbanga, bëte nda ngbanga nə̈
         kä tâ, äwäpä andjë e la pö nə̈ atə̂lə̂ ngbanga. 39 Âdə nyë âwa la ngâ pö ngbî ndə̂kə̂ wutu la rə̂, a nyikrəadje rə̂ lə̂ kpûlû
         azü ndə̂ ndïɛ̈. 40 Bëte rə ndə̂ âwûtu angêta lâme, wä ndə̂kə̂ yi pö lə̂ küma azə̂ pä azəzə̂
         kä ndə̂ ââlafô la pö. Dju kə̂ palatə̂ azə̂ âtə wâbo tâ balë-a, ngâ pö ndə̂kə̂
         to ndjë rə̂ pâ pö lâme wâbo-a.» 41 La tchêngbâ pö lâme, earə̂ kə̂ mbo mbëtï nə̈ zâma sə̈ azü nə̈ ndə̂kə̂ gu atə̂ndə̂
         andjê.
         
            
               	Azü gö ndə̂ Ëfêze vöga Ärtëmîse alême, ndə̂ tche wâtə̂ ndjapä-ɛ̈chë lâme
                     batə̂ ngakʉ̈lä ndə̂ andjê, käko ayɛ̈yɛ̈ andokʉ̈ lâme, âdə akrə âkʉ rə̂ bhâ
                     tchâalê ndə̂ yê, tche âwuntî pä ârə̂ âza köbo sə̈ anyê ndə̂kə̂ za köbo
                     sə̈ azü ndə̂kə̂ zɨ abechë tə̂ gbölösə̂nə̈. 

Pôlo ë atə̂ Mäsëdöâne la Gerêse201 La tchêngbâ nə̈ ndə̂ pö nə̈ kâ, Pôlo ê adjisîpili ânyë kə̈ zâ wängö ndə̂kə̂ za gbôgbô tə̂ su andjê. Pânə̈ ndə̂ tche wâ ndə̂kə̂
         gbotə̂ andjê, tche pô ndə̂ andjê ânyë kə̈ zâ köbo ndə̂kə̂ e atə̂lə̂ agö ndə̂
         Mäsëdöâne. 2 Tche âsə̈ ro lə̂ agö lâme, kə̈ zâ wängö ndə̂kə̂ za gbôgbô tə̂ su azü ndə̂
         Krîsiti tə̂ gbölösə̂nə̈. Pânə̈ tche ê atə̂ Gerêse. 3 Tche mbö nyîpï vötaâ bhâye. La tchêngbâ nə̈ tche wâ ësə̂ kə̂ za batöo ndə̂kə̂
         e atə̂ Sirï, praâbalë tche djê rə̂ pä ajuîfu nyïkrə rə̂ ndə̂kə̂ mbo ngbongbo
         rə tə̂ yê. Tche nyikrə rə̂ ndə̂kə̂ ka kə̂ ro lə̂ gö ndə̂ Mäsëdöâne. 4 Azü ndə̂ tche ê la andjê də̈: Söpätêre, modô ndə̂ Pïrûse akrə gö ndə̂ Berë;
         Ärïstâreke la Sëkündûse, azü gö ndə̂ Tësälönîke; Gäyïwûse akrə gö
         ndə̂ Dêrebe; Tïchîke la Tröfîme, azü lə̂ gö ndə̂ Azï, ndjë la Timotë. 5 Azü lâme ë dokʉ̈tchê ânyë kə̈ krʉ̂ bëte ârâ bhâlə̂ gö ndə̂ Tröwâse. 6 La tchêngbâ kpülü ndə̂ mâpa ndə̂ djëvö wâbô wâ lə̂nə̈, ârâ zâ batöo lə̂ gö ndə̂ Fïlîpe, ânyë la tchêngbâ lö mïndûu, ârâ
         gbô andjê bhâ Tröwâse. Ârâ mbô dɨmâche balë tchâme.Ətîke jö lə̂ kuzü bhâ Tröwâse7 La tchêngbâ lö mïndûu manə̈ balë la tchêndə̂gölo, ârâ pâlatə̂ ârâ ndə̂kə̂
         zɨ mâpa+ bëte âdə tchô âkra, Pôlo âro me rö etə̂. Tche tô pö zoo âwûtu lə̂ agrʉ̂mi.
         8 Angbängbä alâmba kä tâ lakə̂ tcho lə̂ darə də lafô kpôsə̂nə̈ ndə̂ ârâ pâlatə̂
         ârâ tâ. 9 Ngâ bechë-ɛ̈köchë ndə̂ rə̈ yê wû pä Ətîke sə̂ âmaɛ kpôtə̂ ma fenêtere,
         lö rôpâ yê. Sə̂nə̈ ndə̂ gbô Pôlo ndə̂po lakə̂ to pö, tche tô lə̂ vötaâ nda
         də lafô la lö lə̂ la yê kə̈ tê atə̂ bêche. A âsə̈ kenga tchë dëkë tche tchû
         nə̂. 10 Pôlo jrê atə̂ bêche kə̈ ndrâ pâ yê, kə̈ zâ tchë ëtchânə̂ yê ânyë kə̈
         tô rə̂ päkëdə̂: «Su nyê dɨ̈äbô nyë dɨ̂-î, tche kä la tʉ̈rʉ̂ la yê.» 11 Pôlo kä kênga atə̂ lafô, kə̈ zâ mâpa kə̈ tchô tchə̂lə̂ nə̈ ânyë kə̈ zɨ̂ rə̂.
         Tche kâ tô pö kpâkpâkpâ ëtə̂ ma tchôkösô. Pânə̈ tche rô etə̂. 12 A zâ modô nə̈ lâme kə̈ âsə̈ ka la tchë dëkë tche kä la tʉ̈rʉ̂ la yê, ânyë
         su andjê zɨ̂-î.Pôlo tö bhâ Tröwâse kə̈ ê atə̂ Milë13 Ârâ zâ batöo bhâ Tröwâse ndə̂kə̂ e dokʉ̈tchê atə̂ Äsôse, tchô ndə̂ ârâ
         ê ndə̂kə̂ gbo Pôlo tâ. Pôlo nyïkrə rə̂ alême ndə̂kə̂ e atêe la da yê. 14 Ndə̂ tche gbô ârâ bhâ Äsôse, ârâ zâ tchë lə̂ batöo ndə̂kə̂ e atə̂ Mïtïlêne.
         15 Ârâ âlafô tchâme ânyë lö balë la tchêngbâ nə̈, ârâ wûtu bhâsə̂ ngâ
         tchô ndə̂ âwâ ndola dälä ndə̂ Kiyö. Lö balë pânə̈, ârâ wûtu lə̂ dälä
         ndə̂ Sämôse, ânyë lö balë pânə̈, ârâ wûtu bhâlə̂ gö ndə̂ Milë. 16 Pôlo nyîkrəabô rə̂ ndə̂kə̂ krʉ bhâ Ëfêze-a, ânyë dalo ro tə̂ yê bhâ Azï-a.
         Tche nyîndə̂ kə̂ e gasa kə̂ wutu bhâ Jerûzalêmo dokʉ̈tchê ânyë lö kpülü ndə̂ Päntëkôte wutu, ndə̂ köbo wâ tâ.Pôlo mü pö sə̈ akpôkpô azü ndə̂ Egilîze ndə̂ Ëfêze17 Bhâ Milë, Pôlo wân tchô sə̈ akpôkpô azü ndə̂ Egilîze ndə̂ Ëfêze ndə̂kə̂ nə. 18 Ndə̂ andjë nə̂ kə̈ gbô tchë, tche tô rə̂ sə̈ andjê päkëdə̂: «Nyë wûnsə̂ kə̂
         sə ndə̂ mê lə̂ gbâtə̂ nyê lə̂ alö gbɛ̂ ndə̂ më mbô rə̂ lâme nə̂, ätö tə̂
         dokʉ̈ lö ndə̂ më wûtu la rə̂ lə̂ gö ndə̂ Azï. 19 Më mbö kua ndə̂ Gbölö Gbïɛ̈ la su ndə̂ âmô, la ngûla, lə̂ yûkü gbɛ̂ ndə̂
         më wûn rə̂, bëte ajuîfu nyikrə rə̂ ndə̂kə̂ mbo ngbongbo rə tə̂ mê. 20 Arə ndə̂ âwâ ndə̂kə̂ mbo dâkâ tə̂ nyê, nyë wûnsə̂ nə̈ nə̂ pä më vûâbo sə̂nə̈
         tə̂ nyê lo balë-a. Më tö pö gbɛ̂, kə̈ nyîsə̂ rə sə̈ nyê lə̂ la azü, ndjë
         kulə̂ anda. 21 Më ë ajuîfu la agerêke ndə̂kə̂ pa andjë gbotə̂ bəndɨ kə̂ mbo rə ndə̂ andjê,
         kə̂ ka pu Ndjapä ânyë kə̂ za su andjê gbɛ̂ sə̈ Gbölö Gbïɛ̈ ndə̂ azə̂ Jezü.
         22 Ndə̂ azə̈ sə̂ âtə, më âe atə̂ Jerûzalêmo, bëte Kpɨ̂ki Yingö kä ndə̂ âzâ
         mê la gbôgbô ndə̂kə̂ mbo rə̂. Më wûn-âbo sə̂ rə ndə̂ âgbo mê bhâye-a. 23 Rə balë ndə̂ më wûnsə̂ nə̈ də̈ rə̂ ndə̂: Lə̂ agö balë balë Kpɨ̂ki Yingö nyïsə̂ nə̈ dokʉ̈tchê sə̈ mê pä kânga la nyonyo kä lakə̂ krʉ bëte mê. 24 Praâbalë më wün tchîsûwu ndə̂ mê batə̂ ngâ mbämbä rə lə̂ la mê. Rə ndə̂
         mê pu köbo nə̈ wä ndə̂kə̂ pa më ka kua ndə̂ mê, kə̂ mbo rə gbɛ̂ ndə̂ Gbölö
         Gbïɛ̈ Jezü zâ rə̂ sə̈ mê ndə̂kə̂ mbo rə̂. Äwä ndə̂kə̂ mu Tchôtchô Pö ndə̂ ânə̂ lə̂ köbosə̂ tchôtchô su Ndjapä sə̈ azü.25 «Më nə̈ lə̂ gbâtə̂ nyê lakə̂ mu pö ndə̂ Gbölö gö-gbïɛ̈ ndə̂ Ndjapä. Angaâtə, më wûnsə̂ nə̈ nə̂ pä nyê kä wun-abô la mê balë tee-a. 26 Bëte rə̂ kä ndə̂ më tô rə̂ sə̈ nyê la gbôgbô angêta päkëdə̂: Âdə ngâ akrə
         lə̂ gbâtə̂ nyê âtcha köbo, ngbanga ndə̂ jï yê wâbo lə̂ küma mê-a. 27 Tə̂ lëge nə̈, arə ndə̂ Ndjapä nyikrə rə̂ dokʉ̈tchê, më nyîsə̂ nə̈ nə̂ gbɛ̂ sə̈
         nyê, kə̈ vûâbo sə̂ ngâ rə balë-a. 28 La nyê gbö tə̂ kə̂ sə ndə̂ nyê, aɛ̈bro-ngbaga ndə̂ Kpɨ̂ki Yingö gbôtə̂ andjê
         tchânə̂ nyê lâme, nyë bäta andjê djîrə̂. Nyë bäta azü ndə̂ Egilîze ndə̂
         Ndjapä yô andjê lə̂ köbosə̂ jï yê la tə̂ yê lâme. 29 Më wûnsə̂ nə̈ nə̂ pä pânə̈ ngbâ mê angâ agbongô ânəadje lə̂ gbâtə̂ nyê
         ndə̂kə̂ won aɛ̈bro-ngbaga nə̈. 30 Ndjë lə̂ gbâtə̂ nyê la tə̂ nyê, angânə̈ adjelafô la pö yepa ndə̂kə̂ bolo adjisîpili
         ndə̂kə̂ pa andjë za tchêngbâ andjê. 31 La nyê gbö-ê, lə̂ ngû vötaâ më gbôâbo tə̂kə̂ za wängö sə̈ nyê tchêdalo
         la tchə̂lə̂ bütchî la ngûla lə̂ la mê-a, sə̂nə̈ têâbo lə̂ nyê?32 «Angaâtə, më gbötə̂ nyê ëtchânə̂ Ndjapä. Më gbö ndjë tə̂ nyê ndə̂kə̂ pa
         pö ndə̂ tchôtchô su ndə̂ Ndjapä bata nyê. Ndjapä kä la gbôgbô ndə̂kə̂ kpokpo
         nyê, ndə̂kə̂ kʉ atchôtchô arə gbɛ̂ ndə̂ tche bâta rə̂ pra azü ndə̂ tche kʉ̂ andjê
         ngbî bëte tchë. 33 Më mbôâbo gʉ makətche âdəndjë lôlo âdəndjë lə̂ba ndə̂ ngâ akrə balë-a. 34 Nyënyê la tə̂ nyê, nyë wûnsə̂ nə̈ nə̂ gbɛ̂ pä më mbö kua la könô mê ânyë
         mëmê la azü ndə̂ ârâ mbô kua balë la andjê gbo arə ngbânə̈. 35 Më nyïsə̂ nə̈ sə̈ nyê logbɛ̂ pä nyë mbö kua ânyë kə̂ za könô sə̈ a-earə̂
         yûkü. Nyë rɨ̈ tchə̂lə̂ nyê tə̂ apö ndə̂ Gbölö Gbïɛ̈ Jezü la tə̂ yê tô rə̂
         päkëdə̂: ‹Kə̂ za rə sə̈ akrə kä ndə̂ âfû kə̈ rô kə̂ gbo rə tchânə̂ akrə.›»36 La tchêngbâ apö lâme, Pôlo gʉ̂te ëbêche ânyë andjë gbɛ̂ tô pö sə̈ Ndjapä.
         37 Azü nə̈ gbɛ̂ sôâ tə̂ kɨ̈, kə̈ sə̂ lakə̂ za tchə̂lə̂ krʉ andjê la Pôlo lakə̂ a
         ma yê. 38 Nyonyo mbô andjê tə̂ gbölösə̂nə̈ bëte pö ndə̂ tche tô rə̂ pä andjê pä andjê
         kä wun bata la anyê tee-a. Pânə̈ andjë tô tchë lə̂ köbo zoo ëtə̂ ma batöo.

Pôlo ë atə̂ Jerûzalêmo211 Pânə̈ ndə̂ ârâ krʉ̂ tchə̂lə̂ tə̂ ârâ la andjê, ârâ zâ batöo kə̈ rô etə̂.
         Ârâ rö djîrə̂ atə̂lə̂ dälä ndə̂ Kôse. Lö balë la tchêngbâ nə̈ ârâ wûtu
         bhâlə̂ dälä ndə̂ Rôde. Pânə̈ ârâ tô bhâ Rôde kə̈ wûtu bhâlə̂ gö ndə̂
         Patarä. 2 Ârâ gbô ngâ batöo tchâme ndə̂ âe atə̂ Fenisï ânyë ârâ â lə̂nə̈ kə̈ rô
         etə̂. 3 Ndə̂ ârâ wûtu tchâtchu dälä ndə̂ Chîpre, ârâ chîɛ tâ də ginikî ndə̂kə̂
         e atə̂lə̂ agö ndə̂ Sirï. Ârâ ê kə̈ wûtu ëtə̂ maga ngû sə̂nə̈ ndə̂ batöo krʉ
         tâ bhâ Tîre, bëte batöo nə̈ nyïndə̂ kə̂ gbotə̂ ngâ kʉ̂ngbô tchâme. 4 Ârâ gbô adjisîpili tchâme ânyë kə̈ sə̂ la andjê lə̂ dɨmâche balë. Kpɨ̂ki Yingö zâ rə̂ lə̂ ma andjê ndə̂kə̂ to rə̂ sə̈ Pôlo pä tche eabô ê atə̂ Jerûzalêmo-ê. 5 Praâbalë lö ârâ tchâme âsə̈ ka, ârâ âlafô kə̈ rô etə̂. Ârâ gbɛ̂ âlafô,
         aɛ̈chë la abechë, andjë tô ârâ lə̂ köbo zoo ëtə̂ ma gö nə̈. Ârâ gʉ̂te ëbêche
         tə̂ maga ngû ngbro nə̈ ânyë kə̈ tô pö sə̈ Ndjapä. 6 La tchêngbâ nə̈ ndə̂ ârâ wâ ndə̂kə̂ gbotə̂ angâ ârâ, ârâ pô ndə̂ angâ
         ârâ, kə̈ â lə̂ batöo ânyë andjë gû atə̂ndə̂ andjê. 7 Wrʉ̂ ndə̂ ârâ la ngû nə̈ kä pânə̈ ndə̂ ârâ tô bhâ Tîre ânyë kə̈ ê atə̂lə̂
         gö ndə̂ Pötölëmäyîse. Ârâ pô ndə̂ arə̂mâ tchâme ânyë kə̈ mbô lö balë
         la andjê. 8 Lö balë la tchêngbâ nə̈, ârâ kâ rô etə̂, ârâ wûtu bhâlə̂ gö ndə̂ Sezarë.
         Ndə̂ ârâ wûtu bhâye, ârâ ê kə̈ sə̂ bhândə̂ Fïlîpe, earə̂ kə̂ mu Tchôtchô
         Pö ndə̂ Krîsiti. Tche də̈ ngâ akrə balë lə̂ gbâtə̂ azü mïndûu manə̈ bïchuû
         ndə̂ a dɨ̂ andjê bhâ Jerûzalêmo. 9 Tche wä la abechë-ɛ̈chë voanə̈ ndə̂ andjë wûn-âbô sə̂ aköchë wûn dämba-ê,
         andjë də̈ azü ndə̂ andjë to ndə̂ma Ndjapä.10 Ndə̂ ârâ mbô ngbängbä lö tchâme, ngâ earə̂ ndə̂ma Ndjapä ndə̂ rə̈ yê wû pä Ägäbûse, tche tô bhâlə̂ gö ndə̂ Judë kə̈ nə̂. 11 Tche nə̈ ndə̂kə̂ wun ârâ, tche zâ wû tchêpâ lə̂ba ndə̂ Pôlo, kə̈ î da yê
         la könô yê la tə̂ yê ânyë kə̈ tô rə̂ päkëdə̂: «Nyë djë pö ndə̂ Kpɨ̂ki
         Yingö ndə̂ tche tô rə̂: Ajuîfu iadje earə̂ wû âtə kâkë bhâ Jerûzalêmo, ânyë
         kə̂ gbotə̂ yê tchânə̂ azü ndə̂ andjë wâbô wâtə̂ ajuîfu.» 12 Ârâ âsə̈ dje pö lâme käko, ârâ la azü ndə̂ andjë zâ su andjê sə̈ Krîsiti
         bhâ Sezarë, ârâ yûkû nə̈ la nyonyo sə̈ Pôlo ndə̂kə̂ pa tche eabô ê atə̂ Jerûzalêmo-ê.
         13 Käko tche tô rə̂ ndə̂nə̈ päkëdə̂: «Bëte giamâ nyë sə̂ lakə̂ kɨ ânyë kə̈ zâ
         su mê ngbɨ̂ɨ̂ lafô? Âwâbo kütû ndə̂kə̂ pa a i mê-a, praâbalë më kä ndjë
         tchêtchêtchê ndə̂kə̂ tchu bhâ Jerûzalêmo bëte rə̈ Gbölö Gbïɛ̈ Jezü.» 14 Ndə̂ tche hrô kôkôkô, ârâ gbôtə̂ yê ânyë kə̈ tô rə̂ päkëdə̂: «Äwäpä
         Gbölö Gbïɛ̈ mbo rə ndə̂ su yê nyîndə̂ nə̈.»15 La tchêngbâ angâ alö, ârâ nyikrətə̂ ârâ ânyë kə̈ ê atə̂ Jerûzalêmo. 16 Angâ adjisîpili ndə̂ gö ndə̂ Sezarë tô ârâ lə̂ köbo. Andjë ê la ârâ bhândə̂
         ngâ akrə ndə̂ rə̈ yê wû pä Manasön, ndə̂kə̂ pa ârâ lo bhândə̂ yê. Tche də̈
         akrə gö ndə̂ Chîpre, tche wätə̂ ngâ bəndɨ djisîpili.Pôlo ë ndə̂kə̂ wun Jâke17 Ndə̂ ârâ wûtu bhâ Jerûzalêmo, arə̂mâ kʉ̂ ârâ bhândə̂ andjê la mômô. 18 Lö balë pânə̈, Pôlo ê la ârâ bhândə̂ Jâke. Akpôkpô azü gbɛ̂ päla ndjë tə̂ andjê bhâye. 19 Pôlo pô ndə̂ andjê ânyë kə̈ sə̂ lakə̂ nyisə̂ nə̈ tə̂ manə̈ balë balë sə̈ andjê,
         arə ndə̂ Ndjapä mbô rə̂ lə̂ köbosə̂ yê lə̂ gbâtə̂ azü ndə̂ andjë wâbô wâtə̂
         ajuîfu. 20 Ndə̂ andjë djê pö ndə̂ yê lâme, andjë vôga Ndjapä. Pânə̈ andjë tô rə̂ sə̈
         Pôlo päkëdə̂: «Ngâ ârâ lə̂ Krîsiti, wunsaâ; ajuîfu sâke sâke zä su andjê
         sə̈ Krîsiti, praâbalë lə̂ gbâtə̂ andjê, angânə̈ zä su andjê gbɛ̂ ndə̂kə̂ bata
         ndïɛ̈ ndə̂ Möyîze. 21 A tö rə̂ sə̈ andjê päkëdə̂: Mo sə̈ lakə̂ nyisə̂ nə̈ sə̈ ajuîfu ndə̂ andjë sə̂
         lə̂ gbâtə̂ azü ndə̂ andjë wâbô wâtə̂ ajuîfu ndə̂kə̂ pa andjë gbotə̂ köbo
         ndïɛ̈ ndə̂ Möyîze. Mo tö ndjë rə̂ sə̈ andjê pä andjë wabô abechë ndə̂ andjê wâ la gasa-ê,
         kə̂ gbotə̂ kə̂ mbo rə gundə̂sə̂ ndïɛ̈ ndə̂ araâta ajuîfu-î. 22 Azə̈ âmbo atöko? Andjë âdje rə̂ më djë tə̂ lëge nə̈ pä mo wûtu nə̂ ëtchâtə.
         23 Äwäpä mo mbo rə ndə̂ ârâ yukû nə̈ sə̈ mö âtə: Ârâ kä la aköchë voanə̈
         tchâtə ndə̂ andjë dêba sə̈ Ndjapä. 24 Amö kʉ andjê kə̂ e la andjê, a djutu kâkpö ndə̂ zə̈ la andə̂ andjë nə̈, mo kʉ
         makətche ndə̂ âwâ ndə̂kə̂ kʉ rə̂ lə̂ grʉ̈ andjê. Äwäpä andjë tcho su küma
         andjê+, käko ânyë azü gbɛ̂ wun-adje sə̂nə̈ pä, pö ndə̂ azü tô rə̂ la rə̈ zə̈ lâme
         wätə̂ yepa. Andjê wun-adje ndjë sə̂nə̈ pä mo kä lakə̂ bata ndïɛ̈ ndə̂ Möyîze.
         25 Âdə andə̂ azü ndə̂ andjë wâbô wâtə̂ ajuîfu ânyë kə̈ zâ su andjê sə̈ Krîsiti
         lâme, ârâ mbô mbëtï sə̈ andjê nə̂. Ârâ zäma lə̂nə̈ päkëdə̂: Gûsû ndə̂
         a wâ rə̂ la ngela sə̈ angakʉ̈lä, äwäpä andjë zɨabô rə̂ zɨ̂-î. Andjë wâbo
         ndjë ndə̂kə̂ zɨ jï-a, la gia ndə̂ tche tchû la jï lə̂ yê-a. Âwâbo pä andjë
         pu aɛ̈chë âdəndjë aköchë katchôgbɛ̂-a.»26 Pôlo kʉ̂ aköchë voanə̈ lâme ânyë kə̈ ê la andjê ânyë a jêtə̂ kə̂ djutu
         kâkpö tə̂ yê la andjê nyɛ̂ɛ̂ balë. Lö balë la tchêngbâ nə̈, tche ê atə̂lə̂
         gbölö nda Ndjapä ndə̂kə̂ nyisə̂ lö ndə̂ kə̂ djutu kâkpö nə̈ ka la rə̂, lö ndə̂ a wa ngela sə̈
         Ndjapä bëte akrə balë balë.A zä Pôlo bhâlə̂ gbölö nda Ndjapä27 Ndə̂ lö mïndûu manə̈ bïchuû ndô tə̂kə̂ ka, angâ ajuîfu pâ cho ndə̂ Azï wûn
         Pôlo bhâlə̂ gbölö nda Ndjapä. Andjë mbô rə̂ pä angbängbä azü alafô la
         pö, ânyë kə̈ zâ Pôlo. 28 Andjë sə̂ lakə̂ ta wârə̂ päkëdə̂: «Azü ndə̂ Isarayële, nyë nə̈ gasa kə̈ zâ
         könô sə̈ ârâ! Tche kä âtə! Köchë ndə̂ tche sə̂ lakə̂ mu pö katchôgbɛ̂, ânyë
         kə̂ mu pö ndə̂ yê nə̈ kôsə̂ azü ndə̂ Isarayële, kə̈ kôsə̂ ndïɛ̈ ndə̂ Möyîze,
         ndjë la gbölö nda Ndjapä âtə. Angaâtə, tche kʉ̈ agerêke, kə̈ lî la andjê
         lə̂ gbölö nda Ndjapä, kə̈ mbô rə̂ ndə̂kə̂ pa gbölö nda Ndjapä nə̈ wa la kâkpö.»
         29 Andjë tö pö lâme käko, bëte andjë wün Tröfîme, akrə gö ndə̂ Ëfêze ndrotə̂
         Pôlo lə̂ gö nə̈, andjë wûntî pä Pôlo lî la tchë bhâlə̂ gbölö nda Ndjapä
         nə̈ nə̂. 30 Pö âlafô lə̂ gö nə̈ gbɛ̂, kpûlû azü tô kusə̂ atchô ngbî ngbî kə̈ wûtu.
         Andjë zâ Pôlo, kə̈ wûtu la tchë ânyë kə̈ tchû manda gbölö nda Ndjapä nə̈
         gasa-ê. 31 Andjë sə̂ lakə̂ pu köbo ndə̂kə̂ won Pôlo, ânyë pö nə̈ zâ tchə̂lə̂ gö ndə̂
         Jerûzalêmo gbɛ̂, kə̈ tê lə̂ tü gbölö kömändâ ndə̂ aturûgu ndə̂ Rômo. 32 Tche kʉ̂ angâ akabïta ndə̂ aturûgu, la angâ aturûgu gasa-ê, ânyë andjë kpê
         kə̈ wûtu ëtə̂ azü nə̈. Ndə̂ andjë wûn gbölö kömändâ ndə̂ aturûgu la aturûgu
         lâme, andjë gbôtə̂ kə̂ bhi Pôlo-ê. 33 Gbölö kömändâ ndə̂ aturûgu lâme ê ndola Pôlo, kə̈ zâma ndə̂kə̂ pa a za tchë,
         kə̂ i tchë la djingîli bïchuû. Pânə̈ tche yû azü nə̈ päkëdə̂: «Tche də̈ tchabâ?
         Giamâ kä ndə̂ tche mbô rə̂?» 34 Praâbalë lə̂ gbâtə̂ azü nə̈, angânə̈ ôn lakə̂ to apö nə̈ ngbî ngbî. Gbölö
         kömändâ ndə̂ aturûgu lâme gbôâbo köbo ndə̂kə̂ dje dju pö nə̈ djîrə̂-a, bëte
         apö röpâ nə̈, tche zâma ndə̂kə̂ pa a e la tchë bhâlə̂ gbadja ndə̂ aturûgu.
         35 Sə̂nə̈ ndə̂ andjë âsə̈ wutu pâ ɛsekaliyë, aturûgu nə̈ zâ tchë də lafô, bëte
         angbängbä azü nə̈ mbö tchë tə̂ gêgêe nə̈. 36 Azü nə̈ gbɛ̂ zâ tchêngbâ yê lakə̂ ta wârə̂ päkëdə̂: «A wön tchë-ê!»Pôlo nyïsə̂ pö ndə̂ yê tchâtchu ajuîfu37 Ndə̂ andjë nyîndə̂ kə̂ li la Pôlo atə̂lə̂ gbadja nə̈, tche tô rə̂ sə̈ gbölö
         kömändâ ndə̂ aturûgu nə̈ päkëdə̂: «Köbo wâdje ndə̂kə̂ pa më to ngâ pö sə̈
         mö?» Gbölö kömändâ nə̈ yû tchë päkëdə̂: «Mo wûnsə̂ kə̂ to ma gerêke nə̂?
         38 Mo də̂âbo akrə gö ndə̂ Ejîpiti ndə̂ mo mbô rə̂ pä azü âlafô la pö lə̂ alö
         ndə̂ ârô âtə, ânyë kə̈ kʉ̂ a-earə̂ kə̂ won azü sâke voanə̈, kə̈ ê la andjê
         atə̂lə̂ kpaɛ̈gâ lâme?» 39 Pôlo tô rə̂ ndə̂nə̈ sə̈ tchë päkëdə̂: «Më də̈ juîfu, a zɨ̈ mê bhâ Târese,
         pâ cho ndə̂ Silisï. Më də̈ akrə ndə̂ ngâ gbölö gö. Më zä da zə̈, gbotə̂ köbo
         sə̈ mê më tô pö sə̈ azü nə̈.» 40 Gbölö kömändâ ndə̂ aturûgu nə̈ nyîndə̂ nə̈. Pôlo krʉ̂ pâ ɛsekaliyë ânyë
         kə̈ mbô könô yê tə̂ azü nə̈ andjë ngbô ma andjê tâ ânyë tchô yû tchô.
         Pôlo tô rə̂ sə̈ andjê la ma arameyɛ̈n päkëdə̂:

221 «Arə̂mâ, arabha, nyë djë pö ndə̂ më nyîndə̂ kə̂ to rə̂ sə̈ nyê pâ pö ndə̂
         nyë yî rə̂ lə̂ küma mê âtə.» 2 Andjë âsə̈ dje rə̂ ndə̂ tche sə̂ lakə̂ to pö la ma heborö, andjë sə̂ gbɛ̂ gii,
         tchô yû tchô. 3 Pôlo tô rə̂ päkëdə̂: «Më də̈ juîfu, a zɨ̈ mê bhâ Târese pâ cho ndə̂ Silisï.
         Praâbalë më kʉ̈che kpô Jerûzalêmo tchâtə, tchâtchâ earə̂ kə̂ nyisə̂ rə ndə̂
         rə̈ yê wû pä Gamaliyɛ̈le, ndə̂ tche nyîsə̂ köbosə̂ kə̂ bata ndïɛ̈ ndə̂ araâta
         djîrə̂ sə̈ mê, ânyë më wâ la gʉ ndə̂kə̂ mbo kua ndə̂ Ndjapä batə̂ rə̂ ndə̂
         nyënyê gbɛ̂ nyë wâ ndjë la rə̂ angêta âtə lâme. 4 Më mbö azü ndə̂ andjë zâ tchêngbâ Gbölö Gbïɛ̈ la yûkü, ânyë angânə̈
         tchû. Më kʉ̈ aɛ̈chë la aköchë kə̈ yî andjê atə̂lə̂ nda kânga. 5 Gbölö earə̂ kə̂ wa ngela sə̈ Ndjapä la akpôkpô azü wä ndə̂kə̂ gamba rə̂ pä pö ndə̂ më tô rə̂ âtə wätə̂ lëge nə̈. Andjendjê
         alême kä ndə̂ âzâ mbëtï ndə̂kə̂ zama sə̈ mê ndə̂kə̂ pa më e la rə̂ sə̈ arə̂mâ
         atə̂ Dämâse. Ädə̈ käko ânyë më ê atêe ndə̂kə̂ kʉ azü nə̈, kə̂ i andjê la
         djingîli, ânyë kə̂ ka la andjê atə̂ Jerûzalêmo ndə̂kə̂ pa a mbo andjê la yûkü.»Köbo ndə̂ Pôlo zâ su yê sə̈ Ndjapä6 «Ndə̂ gbô mê ndə̂po lə̂ köbo, kə̈ wûtu ndola Dämâse, dëkë dalo wä ndola gûgû
         tchə̂lə̂ɛtchô. Kpro kâkë, ngâ ngbänga tô bhâ lafô kə̈ tchô ndrotə̂ mê täkpa
         tâkpâ-ê. 7 Më tê bêche, kə̈ djê tchə̂lə̂ ngâ gɨ̈ ndə̂ âtô rə̂ sə̈ mê päkëdə̂: ‹Sôlo,
         Sôlo, mo sə̈ lakə̂ mbo gbôgbô tə̂ mê bëte giamâ?› 8 Më yû tchô päkëdə̂: ‹Mo də̈ tchabâ, Gbölö Gbïɛ̈?› Tchə̂lə̂ gɨ̈ nə̈ tô rə̂
         päkëdə̂: ‹Mëmê, Jezü ndə̂ Näzärête kä ndə̂ mo mbo gbôgbô tə̂ mê lâme.›
         9 Azü ndə̂ andjë sə̂ ndrotə̂ mê wûn ngbänga nə̈, praâbalë andjë djêâbo tchə̂lə̂
         gɨ̈ akrə ndə̂ âtô pö sə̈ mê lâme-a. 10 Më yû tchô päkëdə̂: ‹Gbölö Gbïɛ̈, më âmbo atöko?› Gbölö Gbïɛ̈ tô rə̂
         sə̈ mê päkëdə̂: ‹Amö alafô kə̈ ê atə̂ Dämâse, a nyiadje sə̂ rə ndə̂ Ndjapä
         zâma sə̈ mö ndə̂kə̂ pa mo mbo rə̂ bhâye.› 11 Praâbalë më wûn-âbo ngâ rə balë-a, bëte ngbänga nə̈ tchö tə̂ gbölösə̂nə̈.
         Âmbô rə̂ pä araagü mê zâ könô mê ânyë kə̈ gbɨ̂ mê atə̂ Dämâse.12 «Ngâ köchë kä bhâye, rə̈ yê wü pä Änänîâse. Tche də̈ akrə ndə̂ tche zâtə̂
         yê gbɛ̂ sə̈ Ndjapä ânyë kə̈ bâta ndjë ndïɛ̈ la köbo nə̈. Ajuîfu ndə̂ gö ndə̂ Dämâse gbɛ̂ tö tchôtchô pö ndə̂ yê tə̂
         gbölösə̂nə̈. 13 Tche nə̂ ndola mê ânyë kə̈ tô rə̂ sə̈ mê päkëdə̂: ‹Sôlo ngâ mê, amö ka
         wûn tchô.› Posə̂nə̈ la mê dâka-ê, më wûn Änänîâse djîrə̂. 14 Tche tô rə̂ sə̈ mê päkëdə̂: ‹Ndjapä ndə̂ araâta azə̂ zä mö ngbî ndə̂kə̂ pa
         mo wunsə̂ rə ndə̂ tche nyîndə̂ nə̈, mo wun Jezü, ndə̂ tche wâtə̂ gbokôngô djîrə̂
         akrə, ânyë kə̂ dje ndjë pö ndə̂ tche to rə̂ sə̈ mö la mama yê. 15 Mô toadje sə̂ arə ndə̂ mo wûnsə̂ nə̈ pâ yê sə̈ azü gbɛ̂, ndə̂kə̂ nyisə̂ rə ndə̂
         mo wun rə̂ la rə ndə̂ mo dje rə̂. 16 Giamâ kä ndə̂ mo kâ krʉ̂ bëte rə̂? Alafô kə̈ gbô batɛ̂me, ânyë a ko pö lə̂ küma zə̈, lə̂ köbosə̂ nə̈ ndə̂ mo ê rə̈ Jezü.›»Köbo ndə̂ a wân Pôlo sə̈ azü ndə̂ andjë wâbô wâtə̂ ajuîfu17 «Pânə̈ më kâ atə̂ Jerûzalêmo. Tə̂ngâlo ndə̂ më sə̂ lakə̂ to pö sə̈ Ndjapä
         lə̂ gbölö nda Ndjapä, më wûn ngâ rə batə̂ lü. 18 Më wûn Gbölö Gbïɛ̈ ânyë tche tô rə̂ sə̈ mê päkëdə̂: ‹Alafô kə̈ wûtu lə̂
         gö ndə̂ Jerûzalêmo gasa-ê, bëte pö ndə̂ mo wûnsə̂ nə̈ pâ mê ânyë kə̈ sə̂
         lakə̂ mu rə̂ sə̈ azü, andjê gambabô rə̂ tee-a.› 19 Më tô rə̂ ndə̂nə̈ päkëdə̂: ‹Gbölö Gbïɛ̈, andjë wûnsə̂ nə̈ nə̂ gbɛ̂ pä më
         ë tchê alême kulə̂ anda kə̂ voga Ndjapä, kə̂ mbo rə̂ pä a kʉ azü ndə̂ andjë zâ su andjê sə̈ mö, kə̂ yi andjê atə̂lə̂
         nda kânga ânyë kə̂ bhi andjê. 20 Sə̂nə̈ ndə̂ a wôn Etîêne, akrə ndə̂ tche tô pö ndə̂ arə ndə̂ tche wûnsə̂ nə̈
         pâ zə̈ sə̈ azü, më alême kä tâ. Më gämba pö ndə̂kə̂ won tchë, ânyë kə̈
         bâta lə̂ba ndə̂ azü ndə̂ andjë wôn tchë.› 21 Gbölö Gbïɛ̈ tô rə̂ sə̈ mê päkëdə̂: ‹Amö êë, bëte më wän ndjë mö ngrɨ̈
         kundə̂ azü ndə̂ angâ agö ngbî.›»Pôlo la aturûgu ndə̂ Rômo22 Azü nə̈ djê Pôlo zoo ësə̂nə̈ ndə̂ tche sə̂ lakə̂ to pö lâme. Praâbalë la tchêngbâ
         nə̈, andjë jêtə̂ kə̂ ta wârə̂ päkëdə̂: «Äwäpä a gi akrə käko pâ cho chï!
         Tche kʉ̂âbo sə̂kə̂ kä sə la tʉ̈rʉ̂ la yê-a!» 23 Andjë sə̂ lakə̂ ta wârə̂ lakə̂ yi lə̂ba ndə̂ andjê atə̂ lafô, lakə̂ gɨ woye atə̂
         lafô. 24 Gbölö kömändâ nə̈ zâma ndə̂kə̂ pa a za Pôlo kə̂ li la tchë atə̂lə̂ gbadja
         ndə̂ aturûgu, kə̂ bhi tchë ânyë tche nyisə̂ dju pö ndə̂ ajuîfu sə̂ lakə̂ ta
         wârə̂ lə̂ küma yê tə̂ pö ndə̂nə̈ lâme. 25 Praâbalë ndə̂ a î tchë ânyë kə̈ nyîndə̂ kə̂ bhi tchë, Pôlo tô rə̂ sə̈ kabïta
         ndə̂ aturûgu ndə̂ tche mbô kua tə̂ lo nə̈ lâme päkëdə̂: «Ngâ akrə ndə̂ Rômo ndə̂ a wâbô ngbanga wâ lə̂ küma yê, a zä köbo sə̈ nyê ndə̂kə̂ bhi tchë?»
         26 Ndə̂ kabïta ndə̂ aturûgu lâme âsə̈ dje pö lâme käko, tche ê kə̈ wûn gbölö
         kömändâ ndə̂ aturûgu kə̈ yû tchë päkëdə̂: «Giamâ kä ndə̂ âwâ pä mo mbo
         rə̂? Köchë lâme də̈ akrə pâ cho ndə̂ Rômo.» 27 Gbölö kömändâ nə̈ ê ndola Pôlo kə̈ yû tchë päkëdə̂: «To lëge pö sə̈ mê,
         mo də̈ akrə pâ cho ndə̂ Rômo?» Pôlo tô rə̂ ndə̂nə̈ sə̈ tchë päkëdə̂: «Ɛn-ɛn!»
         28 Gbölö kömändâ nə̈ tô rə̂ päkëdə̂: «Më kʉ̈ gbölö makətche ânyë âzâ köbo
         sə̈ mê ndə̂kə̂ watə̂ akrə pâ cho ndə̂ Rômo.» Pôlo tô rə̂ ndə̂nə̈ päkëdə̂: «Âdə
         andə̂ me nə̈, a zɨ̈ mê zɨ̈ tə̂ akrə gö ndə̂ Rômo.» 29 Po la tchêngbâ nə̈, azü ndə̂ andjë nyîndə̂ kə̂ bhi tchë âme, ndə̂kə̂ pa tche
         po lâme, andjë gbôtə̂ yê. Ndə̂ gbölö kömändâ nə̈ âsə̈ wunsə̂ nə̈ pä Pôlo
         də̈ akrə gö ndə̂ Rômo, ânyë tche î tchë la djingîli lâme, wawa mbô tchë.A ë la Pôlo tchâtchâ gbölö kpûlû ndə̂ ngbanga30 Gbölö kömändâ ndə̂ aturûgu nə̈ nyîndə̂ kə̂ wunsə̂ lëge dju pö ndə̂ ajuîfu
         yî rə̂ lə̂ küma Pôlo lâme. Lö balë pânə̈, tche zâma pä agbölö a-earə̂ kə̂
         wa ngela sə̈ Ndjapä la akpôkpô azü ndə̂ gbölö kpûlû ngbanga ndə̂ ajuîfu gbɛ̂
         pâlatə̂ andjê. Tche zû djingîli tə̂ Pôlo ânyë kə̈ zâ tchë ndə̂kə̂ krʉ tchâtchu
         andjê.
         
            

         
      

   
      
         23
231 Pôlo wûn tchə̂lə̂ la azü ndə̂ gbölö kpûlû ndə̂ a-earə̂ kə̂ wa ngbanga nə̈ ânyë
         kə̈ tô rə̂ sə̈ andjê päkëdə̂: «Arə̂mä, tə̂ lo nə̈ ndə̂ më zâ tchêngbâ Ndjapä
         zoo angêta, bhâlə̂ kə̂ rɨ tchə̂lə̂ su mê, ngâ pö balë wâbo lə̂ küma mê-a.»
         2 Praâbalë Änänîâse, gbölö earə̂ kə̂ wa ngela sə̈ Ndjapä zäma sə̈ azü ndə̂
         andjë mbo kua ndrotə̂ yê ndə̂kə̂ bhi ma Pôlo. 3 Pôlo tô rə̂ sə̈ tchë päkëdə̂: «Momö ndə̂ mo wâ batə̂ kʉ̂tê nda ndə̂ a mbô
         kpâke tâ âtə, Ndjapä kä ndə̂ âbhiadje mö! Mo sə̈ ndə̂kə̂ wa ngbanga lə̂ küma
         mê lə̂ köbosə̂ ndïɛ̈, praâbalë mo gbôtə̂ ndïɛ̈ nə̈ nə̂ ânyë kə̈ zâma ndə̂kə̂ pa a bhi mê.» 4 Azü ndə̂ andjë sə̂ tâ tə̂ lo ngbanga nə̈ tô rə̂ sə̈ Pôlo päkëdə̂: «Mo sə̈ lakə̂
         dro gbölö earə̂ kə̂ wa ngela sə̈ Ndjapä?» 5 Pôlo tô rə̂ sə̈ andjê päkëdə̂: «Arə̂mä, më wûn-âbo sə̂nə̈ âme pä tche də̈
         earə̂ kə̂ wa ngela sə̈ Ndjapä-a. Tə̂ lëge nə̈, a mbö rə̂ lə̂ Mbëtï Ndjapä päkëdə̂:
         ‹Âwâbo pä mo to ngbongbo pö tə̂ makündji ndə̂ mawo ndə̂ zə̈-a+.›»6 Ndə̂ Pôlo wûnsə̂ nə̈ pä angâ azü nə̈ də̈ asadusïɛ̈n ânyë angânə̈ də̂ afarizïɛ̈n, tche pô ngbôô sə̈ kpûlû ndə̂ a-earə̂ kə̂ wa ngbanga nə̈ päkëdə̂: «Arə̂mä,
         më də̈ farizïɛ̈n, më də̈ modô ndə̂ afarizïɛ̈n. Më wûnsə̂ nə̈ nə̂ pä, bëte
         rə̂ ndə̂ më zâ su mê pâ kə̂ jo ndə̂ akuzü kä ndə̂ a nə̂ la mê atə̂lə̂ ngbanga
         âtə.» 7 Ndə̂ gbô tchë ndə̂po lakə̂ to pö, kə̂ gama âlafô lə̂ gbâtə̂ afarizïɛ̈n la asadusïɛ̈n
         ânyë tchə̂lə̂ andjê krʉ̂ tchə̂lə̂ tə̂ yê. 8 Asadusïɛ̈n tö andə̂ andjë nə̈ pä akuzü joabô tee-a, ânje âdəndjë yingö wâbo-a. Praâbalë afarizïɛ̈n tö andə̂ andjë nə̈ pä arə lâme
         gbɛ̂ kä tâ. 9 Andjë gbɛ̂ sə̂ lakə̂ on, ânyë angâ a-earə̂ kə̂ nyisə̂ ndïɛ̈ ndə̂ andjë sə̂ dəndə̂ afarizïɛ̈n âlafô, kə̈ tô rə̂ la gbôgbô päkëdə̂: «Ârâ
         gbôâbo ngâ ngbongbo pö lə̂ küma köchë âtə balë-a. Ambêteko ngâ ânje âdəndjë
         ngâ yingö kä ndə̂ âtô pö lâme sə̈ tchë.» 10 Ndə̂ gbô andjê sə̂ lakə̂ gama andjê tə̂ gbölösə̂nə̈, wawa ndə̂kə̂ pa andjë soa
         tchə̂lə̂ Pôlo mbô gbölö kömändâ ndə̂ aturûgu nə̈. Käko tche zâma sə̈ aturûgu
         ndə̂kə̂ za Pôlo lə̂ gbâtə̂ azü nə̈ kə̂ wutu la tchë, kə̂ e la tchë atə̂lə̂ gbadja
         ndə̂ aturûgu. 11 Lə̂ bütchî la tchêngbânə̈, Gbölö Gbïɛ̈ krʉ̂ ndrotə̂ Pôlo ânyë kə̈ tô rə̂
         sə̈ tchë päkëdə̂: «Kpokpo tə̂ zə̈-ê, amö nyisə̂ arə ndə̂ mo wûnsə̂ nə̈ pâ mê
         bhâ Jerûzalêmo, äwäpä mo mbo ndjë tâ käko bhâ Rômo.»Ajuîfu nyikrə pö ndə̂kə̂ won Pôlo12 Ndə̂ tchô krâ, angâ ajuîfu pâlatə̂ andjê kə̈ nyikrə pö, andjë dëba pä anyê
         kä zɨ bata kɨ̈zɨ̂ tee-a, âdəndjë ndə̂kə̂ ndjo ngû-a, zoo kə̂ won Pôlo ânyë.
         13 Azü ndə̂ andjë dêba lâme ngbä kə̈ rô azü tə̂ azü bïchuû. 14 Andjë ê kə̈ wûn agbölö a-earə̂ kə̂ wa ngela sə̈ Ndjapä la akpôkpô azü, kə̈ tô rə̂ päkëdə̂: «Ârâ dëba lə̂ la Ndjapä pä ârâ zɨ bata kɨ̈zɨ̂ tee-a,
         âdəndjë ndə̂kə̂ ndjo ngû-a, zoo kə̂ won Pôlo ânyë. 15 Käko äwäpä nyënyê la kpûlû ndə̂ a-earə̂ kə̂ wa ngbanga ndə̂ ajuîfu, nyë
         wän tchô sə̈ gbölö kömändâ ndə̂ aturûgu ndə̂kə̂ pa a nə la Pôlo sə̈ nyê,
         âwûntî pä nyë nyïndə̂ kə̂ dje lëge pö pâ yê. Âdə andə̂ ârâ, ârâ nyîkrətə̂
         ârâ nə̂ ndə̂kə̂ won tchë dokʉ̈tchê ndə̂kə̂ pa tche wutu bhâtə.»16 Praâbalë modô ndə̂ nyînə̂ Pôlo djê pö ndə̂ arə ndə̂ andjë nyîkrə rə̂ lâme,
         kə̈ ê bhâlə̂ gbadja ndə̂ aturûgu ânyë kə̈ tô rə̂ sə̈ Pôlo. 17 Pôlo ê ngâ kabïta ndə̂ aturûgu balë, kə̈ tô rə̂ sə̈ tchë päkëdə̂: «Amö
         ka la modô âtə sə̈ gbölö kömändâ, tche kä la ngâ pö ndə̂kə̂ to rə̂ sə̈ tchë.»
         18 Kabïta ndə̂ aturûgu kâ la modô lâme sə̈ gbölö kömändâ, kə̈ tô rə̂ sə̈ tchë
         päkëdə̂: «Pôlo, earə̂ kânga lâme kä ndə̂ âyûkû nə̈ sə̈ mê ndə̂kə̂ pa më
         ka la modô âtə sə̈ mö, bëte tche kä la ngâ pö ndə̂kə̂ to rə̂ sə̈ mö.» 19 Gbölö kömändâ nə̈ zâ könô modô lâme, kə̈ gîtə̂ yê la tchë bhâchï, ânyë
         kə̈ yû tchë päkëdə̂: «Pö giamâ kä ndə̂ mo nyîndə̂ kə̂ to rə̂ sə̈ mê?» 20 Tche tô rə̂ ndə̂nə̈ päkëdə̂: «Amakündji ndə̂ ajuîfu djêtə̂ andjê nə̂ ndə̂kə̂
         pa andjë âyu mö lâmbo, mo za Pôlo kə̂ e la tchë tchâtchu kpûlû ndə̂ a-earə̂
         kə̂ wa ngbanga ndə̂ ajuîfu. Kpûlû ajuîfu nə̈ nyïndə̂ kə̂ bolo mö âwûntî pä
         andjë nyïndə̂ kə̂ wunsə̂ pö djîrə̂ pâ yê. 21 Praâbalë amö nyiabô nyîndə̂ nə̈-ê, bëte angâ aköchë ndə̂ andjë ngbâ kə̈
         rô tə̂ azü bïchuû nyîkrətə̂ andjê nə̂ ndə̂kə̂ vu tchë. Andjë dëba pä anyê
         kä zɨ bata kɨ̈zɨ̂ tee-a, âdəndjë ndə̂kə̂ ndjo ngû-a zoo kə̂ won tchë ânyë.
         Andjë nyîkrətə̂ andjê nə̂ gbɛ̂ ânyë kə̈ krʉ̂ kütû bëte ma zə̈.» 22 Gbölö kömändâ ndə̂ aturûgu nə̈ tô rə̂ päkëdə̂: «Pö ndə̂ mo tô rə̂ sə̈ mê
         âtə, amö toabô rə̂ tô sə̈ ngâ akrə balë-ê.» Pânə̈ tche gbôtə̂ modô nə̈ tchë
         gû etə̂.A wän Pôlo sə̈ goverenëre Fëlîkese23 Pânə̈, gbölö kömändâ ndə̂ aturûgu nə̈ ê akabïta ndə̂ aturûgu ndə̂ yê bïchuû,
         kə̈ tô rə̂ sə̈ andjê päkëdə̂: «Nyë nyïkrə aturûgu ngbangbo bïchuû, ndə̂kə̂
         e atə̂ Sezarë. Andjê la aturûgu ndə̂ andjë kpe la ambâlâtâ tə̂ azü vötaâ
         la lə̂ könô gbɛ̂, la aturûgu ngbangbo bïchuû ndə̂ andjë mbo kʉ̈ʉ̈ la dɨ̈. Nyë
         nyïkrətə̂ nyê ndə̂kə̂ alafô lə̂ dalo mïndûu manə̈ voanə̈ ndə̂ tchə̂lə̂ bütchî
         âtə. 24 Nyë nyïkrə ndjë ngâ mbâlâtâ ndə̂kə̂ za Pôlo kə̂ e la tchë la tchôtchô kpoto
         yê sə̈ goverenëre Fëlîkese+.» 25 Gbölö kömändâ ndə̂ aturûgu nə̈ mbô mbëtï kə̈ tô rə̂ lə̂nə̈ päkëdə̂:26 «Mëmê Kölôde Lïsïâse, më mbö mbëtï âtə sə̈ goverenëre Fëlîkese, më
         pô ndə̂ zə̈ nə̂ gbïɛ̈. 27 Köchë âtə ndə̂ më wân tchë sə̈ mö lâme, ajuîfu zä tchë ânyë kə̈ nyîndə̂
         kə̂ won tchë. Praâbalë më kʉ̈ aturûgu ndə̂ mê ânyë ârâ ê kə̈ krʉ̂a tchë
         tchânə̂ andjê, pânə̈ më djê rə̂ pä tche də̈ akrə gö ndə̂ Rômo. 28 Ndə̂ më nyîndə̂ kə̂ wunsə̂ pö ndə̂ andjë yî rə̂ lə̂ küma yê, më ê la tchë
         tchâtchu gbölö kpûlû ndə̂ a-earə̂ kə̂ wa ngbanga ndə̂ andjê. 29 Më wün rə̂ pä tche mbôâbo ndjë ngâ rə ndə̂ âkʉ̂sə̂ kuzü âdəndjë kânga-a.
         Pö ndə̂ andjë yî rə̂ lə̂ küma yê wä kütû pâ pö ndə̂ ndïɛ̈ ndə̂ andjê la
         tə̂ andjê. 30 Praâbalë ndə̂ më djê rə̂ pä angâ ajuîfu nyîkrətə̂ andjê nə̂ ndə̂kə̂ won tchë,
         ânyë më wân tchë sə̈ mö. Më yükû nə̈ sə̈ azü ndə̂ andjë yî pö lə̂ küma
         yê ndə̂kə̂ e la pö ndə̂ yê tchâtchu zə̈.»31 Aturûgu nə̈ mbô rə̂ gundə̂sə̂ pö ndə̂ a tô rə̂ sə̈ andjê. Andjë zâ Pôlo lə̂
         bütchî kə̈ ê la tchë zoo kə̈ wûtu la tchë bhâ Äntïpätrîse. 32 Tchô krâ, andjë gbôtə̂ aturûgu ndə̂ andjë kpe la ambâlâtâ, ndə̂kə̂ pa andjë
         e la tchë, ânyë adɨ̂ aturûgu nə̈ gû andə̂ andjë nə̈ gutə̂. 33 Ndə̂ andjë wûtu bhâ Sezarë, aturûgu ndə̂ andjë kpe la ambâlâtâ zâ mbëtï
         nə̈ sə̈ goverenëre ânyë kə̈ nyî ndjë sə̂ Pôlo sə̈ tchë. 34 Goverenëre dɨ̂ mbëtï nə̈ ânyë kə̈ yû Pôlo pä tche də̈ akrə gö nə̈bâ? Ndə̂
         tche wûnsə̂ nə̈ pä Pôlo də̈ akrə gö ndə̂ Silisï, 35 Tche tô rə̂ päkëdə̂: «Âdə azü ndə̂ andjë yî pö lə̂ küma zə̈ âwutu, mê djeadje
         pö ma zə̈.» Pânə̈ tche zâma ndə̂kə̂ pa a bata Pôlo bhâlə̂ gbadja ndə̂ gbïɛ̈
         Hërôde.

               	Tche wä gbïɛ̈ pâ cho ndə̂ Judë, ätö tə̂ ngû 52 ndə̂kə̂ wutu tə̂ ngû 59 pânə̈

Ajuîfu yï pö lə̂ küma Pôlo241 Lö mïndûu la tchêngbâ nə̈, Änänîâse, gbölö earə̂ kə̂ wa ngela sə̈ Ndjapä
         la angâ akpôkpô azü la Tërtülûse ndə̂ tche də̂ ngâ earə̂ kə̂ za kokô azü, wûtu bhâ Sezarë. Andjë
         mbô mbëtï ndə̂kə̂ yi pö lə̂ küma Pôlo tchâtchu goverenëre Fëlîkese. 2 A kâ la Pôlo ânyë Tërtülûse zâ pö ndə̂kə̂ yi pö lə̂ küma yê, tche tö
         rə̂ päkëdə̂: «Goverenëre Fëlîkese, tchôtchô köbo ndə̂kə̂ nyikrə gö ndə̂ zə̈
         mbö rə̂ pä azü lə̂ gö âtə gbɛ̂ sə̂ la zɨtɨ su. Atäfo kə̂ mbo rə ndə̂ mo wûtu
         la rə̂, nə̈ la tchôtchô kə̂ sə sə̈ azü gö âtə. 3 Ârâ sə̈ lakə̂ to pö ndə̂ arə ndə̂ mo mbo rə̂ lâme ânyë kə̈ zâ ayîabâ sə̈
         mö gbïɛ̈. 4 Më nyîâbo ndə̂kə̂ e la ngrɨ̈ngrɨ̈ pö-a, bëte rə̂ kä ndə̂ më yûkû nə̈ sə̈
         mö ndə̂kə̂ pa mo dje ndöndö pö ndə̂ ârâ wâ ndə̂kə̂ to rə̂ sə̈ mö âtə la tchôtchô
         su. 5 Ârâ wün rə̂ pä köchë âtə wätə̂ ngbongbo akrə tə̂ gbölösə̂nə̈; tche sə̈ lakə̂
         yi gbölö pö lə̂ gbâtə̂ ajuîfu pâ cho gbɛ̂. Tche də̈ makündji ndə̂ ngâ ngbongbo
         kpûlû ndə̂ rə̈ nə̈ wû pä Nazareyɛ̈n. 6 Tche pü ndjë köbo ndə̂kə̂ mbo rə̂ pä gbölö nda Ndjapä wa la kâkpö, ânyë ârâ zâ tchë. [Ârâ nyïndə̂ kə̂ wa ngbanga pâ yê gundə̂sə̂
         ndïɛ̈ ndə̂ ârâ, 7 praâbalë Lïzïâse, gbölö kömändâ ndə̂ aturûgu kä ndə̂ ânə̂ ânyë kə̈
         krʉ̂a tchë tchânə̂ ârâ la gbôgbô. 8 Pânə̈ Lïzïâse zâma sə̈ azü ndə̂ andjë yî pö lə̂ küma yê ndə̂kə̂ nə tchâtchu
         zə̈+.] Amö yu tchë la tə̂ zə̈, mô wun-adje rə̂ pä pö gbɛ̂ ndə̂ ârâ yî rə̂ lə̂
         küma yê lâme wätə̂ lëge nə̈.» 9 Ajuîfu gâmba tchêngbâ pö nə̈ lâme, ânyë kə̈ tô rə̂ pä pö lâme gbɛ̂ wätə̂
         lëge pö.Pôlo nyïsə̂ dju pö ndə̂ yê tchâtchu Fëlîkese10 Goverenëre mbô könô yê sə̈ Pôlo ndə̂kə̂ pa tche to pö, Pôlo tô rə̂ päkëdə̂:
         «Më wûnsə̂ nə̈ nə̂ pä mo wä ngbanga lə̂ gö âtə lə̂ angbängbä ngû. Käko më
         zä su mê pâ zə̈ ndə̂kə̂ pa mo dje pö ndə̂ mê to rə̂ sə̈ mö pâ pö ndə̂ a yî
         rə̂ lə̂ küma mê âtə. 11 Âdə mo ânyində̂ kə̂ pu dju pö nə̈, kə̂ pu rə̂ ämbänə̈. Ämbö kütû lö lə̂
         könô gbɛ̂ tchêpâ nə̈ bïchuû ndə̂ më wûtu bhâ Jerûzalêmo ndə̂kə̂ voga Ndjapä. 12 Lə̂ gbölö nda Ndjapä, âdəndjë lə̂ anda kə̂ voga Ndjapä, âdəndjë sə̂ ngâ tchô lə̂ gö nə̈, ngâ akrə balë wûn-âbo mê lakə̂ gama mê
         la ngâ akrə-a. Ngâ akrə balë wûn-âbo ndjë mê lakə̂ mbo azü pä andjë yi gbölö
         pö lə̂ gö-a. 13 Pö gbɛ̂ ndə̂ andjë yî rə̂ lə̂ küma mê lâme, andjë nyîâbo sə̂ rə ndə̂ ânyîsə̂
         nə̈ pä pö ndə̂ andjê nə̈ wätə̂ lëge nə̈-a. 14 Praâbalë rə ndə̂ më wûnsə̂ nə̈ tchâtchu zə̈ wä kâkë: Më sə̈ lakə̂ voga Ndjapä
         ndə̂ araâta azə̂, më mbö rə gundə̂sə̂ köbo ndə̂ Gbölö Gbïɛ̈ nyîsə̂ nə̈ sə̈
         azə̂, praâbalë andjë tô andə̂ andjë nə̈ pä ngbongbo köbo kä. Më gämba pö
         gbɛ̂ ndə̂ a mbô rə̂ lə̂ Mbëtï ndə̂ Möyîze, la mbëtï ndə̂ a-earə̂ ndə̂ma Ndjapä. 15 Më zä su mê ndə̂kə̂ krʉ bëte ngâ rə tchânə̂ Ndjapä. Azü ndə̂ andjë yî pö
         lə̂ küma mê lâme krʉ̈ ndjë bëte rə̂. Adjîrə̂ azü la angbongbo azü joadje lə̂
         kuzü. 16 Tə̂ pö ndə̂nə̈ kä ndə̂ mëmê ndjë gbɛ̂ më sə̂ lakə̂ mbo rə̂ gbɛ̂ ndə̂kə̂ pa,
         logbɛ̂ më wabô wâ la ngâ ngbongbo rə lə̂kə̂ rɨ tchə̂lə̂ su mê lə̂ la Ndjapä
         ndjë lə̂ la azü-î.17 «Pâ angbängbä angû ndə̂ më kâ wûtu bata wûtu bhâ Jerûzalêmo, më kângbâ
         mê la arə ndə̂kə̂ kʉ rə̂ sə̈ a-earə̂ yûkü pâ mawo ndə̂ mê. Më nə̈ ndjë ndə̂kə̂
         wa ngela sə̈ Ndjapä. 18 Lo nə̈ lâme kä ndə̂ andjë gbô mê bhâlə̂ gbölö nda Ndjapä, dëkë më djûtu
         kâkpö ndə̂ mê âkâ nə̂. Lo nə̈ lâme më pâlabô angâ azü ndrotə̂ mê-a, ngâ
         akrə balë âbolafô la gbölö pö-a. 19 Praâbalë angâ ajuîfu pâ cho ndə̂ Azï kä tâ alême tchâalê nə̈. Andjendjê
         âme kä ndə̂ ânə la mê tchâtchu zə̈ ânyë kə̂ yi pö lə̂ küma mê, ndə̂ andjë
         wâ la mê la ngâ pö. 20 Ndə̂ a ê la mê lə̂ kpûlû ndə̂ a-earə̂ kə̂ wa ngbanga, ajuîfu ndə̂ andjë sə̂
         bhâtə lâme, andjë gbôâdje ndjë ngâ pö lə̂ küma mê nə̂? 21 Sə̂nə̈ ndə̂ më krʉ̂ tchâtchu gbölö kpûlû ndə̂ ngbanga ndə̂ ajuîfu, më ôn
         päkëdə̂: ‹Nyë sə̈ lakə̂ wa ngbanga lə̂ küma mê angêta bëte rə̂ ndə̂ më gâmba
         pö ndə̂kə̂ jo ndə̂ akuzü.› Tə̂ pö ndə̂ pö balë lâme kä ndə̂ nyë wâ ngbanga
         lə̂ küma mê âtə?»22 Fëlîkese ndə̂ tche wûnsə̂ pö pâ köbo ndə̂ Jezü nyîsə̂ nə̈, tche gî pö nə̈
         lə̂ angâ alö atə̂ tchâtchu nə̈. Tche tô rə̂ päkëdə̂: «Âdə Lïzïâse ndə̂ tche
         də̂ gbölö kömändâ ndə̂ aturûgu ânə ânyë mê wa ngbanga nə̈.» 23 Tche zâma sə̈ makündji ndə̂ aturûgu ndə̂ tche bâta Pôlo, ndə̂kə̂ bata tchë bhâlə̂
         nda kânga, praâbalë äwäpä tche gbotə̂ köbo sə̈ tchë ndə̂kə̂ mbo angâ arə
         ndə̂ su yê nyîndə̂ nə̈. Âdə angâ yê ânə ndə̂kə̂ za könô sə̈ tchë, âwâbo
         pä a kitə̂ köbo tə̂ andjê-a.Pôlo wütu tchâtchu Fëlîkese la Dürüsîle24 Pâ angâ alö, Fëlîkese la ɛ̈chë ndə̂ yê Dürüsîle nə̂, ɛ̈chë nə̈ də̈ juîfu.
         Fëlîkese wân tchô sə̈ Pôlo ndə̂kə̂ pa anyë dje pö ndə̂ tche to rə̂ pâ kə̂
         za su sə̈ Jezü Krîsiti. 25 Praâbalë ndə̂ Pôlo sə̂ lakə̂ to pö pâ kə̂ mbo rə djîrə̂, lakə̂ kitə̂ gʉ su,
         la pö ndə̂kə̂ wa ngbanga ndə̂ Ndjapä ndə̂ ânəadje tə̂ngâlo, wawa mbô Fëlîkese
         ânyë tche tô rə̂ sə̈ Pôlo päkëdə̂: «Andə̂ tchô angêta wä käko, âdə mê
         âgbo ngâ lö ânyë kə̂ kä eadje mö.» 26 Tche wûntî pä Pôlo âza makətche sə̈ anyê ndə̂kə̂ pa anyë ji tchë lə̂ kânga,
         djusə̂nə̈ kä ndə̂ tche ê Pôlo töngê töngê ndə̂kə̂ pa andjë to tchêngbâ pö
         la tchë. 27 La tchêngbâ ngû bïchuû, Pörsïûse Fëstûse wâtə̂ goverenëre lə̂ kpâlâ
         Fëlîkese. Ndə̂ Fëlîkese nyîndə̂ kə̂ wa djîrə̂ lə̂ la ajuîfu, tche gbôtə̂ Pôlo
         po lə̂ nda kânga.
         
            
               	Lə̂ angâ angbängbä abəndɨ Mbëtï Ndjapä la ma gerêke, mawû pö ndə̂ âwâtə̂
                     ma yɛ̈yɛ̈ da 6 ëtə̂ küma yɛ̈yɛ̈ da 8 lâme wâbo lə̂nə̈-a.

Pôlo nyïndə̂ kə̂ wun gbölö gbïɛ̈ ndə̂ Rômo251 Lö vötaâ la tchêngbâ nə̈ ndə̂ Fëstûse wûtu lə̂ angâ agö ndə̂ tche wâ goverenëre
         pânə̈, tche tô bhâ Sezarë ânyë kə̈ ê atə̂ Jerûzalêmo. 2 Ndə̂ tche sə̂ bhâye, agbölö a-earə̂ kə̂ wa ngela sə̈ Ndjapä la amakündji ndə̂
         ajuîfu nə̂ ndə̂kə̂ wun tchë. Andjë nə̂ la mbëtï ndə̂kə̂ yi pö lə̂ küma Pôlo.
         Andjë hrô kôkôkô kə̈ yûkû nə̈ 3 pä tche mbo tchôtchô su sə̈ anyê, kə̂ ka la Pôlo bhâ Jerûzalêmo. Dëkë andjë
         nyïkrə rə̂ lə̂ küwû nə̈ ndə̂kə̂ pa a won Pôlo lə̂ köbo. 4 Fëstûse tô rə̂ ndə̂nə̈ sə̈ andjê päkëdə̂: «Pôlo sə̈ lə̂ nda kânga bhâ Sezarë,
         mëmê la tə̂ mê, më âka atêe angangaâtə. 5 Äwäpä agbölö azü ndə̂ nyê nə, ârâ la andjê gu atə̂ Sezarë ânyë andjë
         yi pö lə̂ küma köchë lâme, ndə̂ andjë wûn rə̂ pä tche mbö ngâ ngbongbo rə.»
         6 Fëstûse mbô kütû lö mïndûu manə̈ vötaâ, âdəndjë lö lə̂ könô gbɛ̂ bhândə̂
         andjê. Pânə̈ tche kâ atə̂ Sezarë. Lö balë la tchêngbâ nə̈, tche sə̂ lə̂ nda
         ngbanga ânyë kə̈ zâma ndə̂kə̂ pa a ka la Pôlo. 7 Ndə̂ Pôlo wûtu, ajuîfu ndə̂ andjë tô bhâ Jerûzalêmo ânyë kə̈ nə̂, andjë
         tâkpa ndə̂ yê gbɛ̂ ânyë kə̈ sə̂ lakə̂ yi agbölö pö lə̂ küma yê tə̂ gbölösə̂nə̈.
         Praâbalë ngâ rə ndə̂ ânyîsə̂ nə̈ pä apö ndə̂ andjë yî rə̂ lə̂ küma yê lâme
         wätə̂ lëge pö wâbo-a. 8 Pôlo zâ pö ndə̂kə̂ kosə̂ pö tə̂ yê ânyë kə̈ tô rə̂ päkëdə̂: «Më mbôâbo
         ngâ ngbongbo rə balë ndə̂ âkôsə̂ ndïɛ̈ ndə̂ ajuîfu-a, âdəndjë gbölö nda Ndjapä-a, âdəndjë gbölö gbïɛ̈ ndə̂ Rômo-a.»9 Fëstûse nyîndə̂ kə̂ daka lə̂ la ajuîfu, tche yû Pôlo päkëdə̂: «Mo nyïndə̂
         kə̂ e atə̂ Jerûzalêmo ânyë a wa ngbanga ndə̂ zə̈ tchâtchu mê bhâye?» 10 Pôlo tô rə̂ päkëdə̂: «Më krʉ̈ tchâtchu a-earə̂ kə̂ wa ngbanga ndə̂ gbölö gbïɛ̈
         ndə̂ Rômo ndə̂kə̂ pa a wa ngbanga ndə̂ mê tchâtə. Momö la tə̂ zə̈ mo wûnsə̂ nə̈ nə̂ pä
         më mbôâbo ngâ ngbongbo rə balë tə̂ ajuîfu-a. 11 Âdə mê âmbo ngâ rə ndə̂ ndïɛ̈ kôsə̂ nə̈, âdəndjë rə̂ ndə̂ më mbô ngâ rə
         ndə̂ âkʉ̂sə̂ kuzü, më wâbo ndə̂kə̂ kpe tə̂ kuzü nə̈-a. Praâbalë âdə lëge
         pö âwabô wâ lə̂ apö ndə̂ andjë tô rə̂ tə̂ mê lâme, ngâ akrə balë wâbo
         ndə̂kə̂ gbotə̂ mê sə̈ andjê-a. Më nyïndə̂ kə̂ e la ngbanga nə̈ atə̂ tchâtchu
         gbölö gbïɛ̈ ndə̂ Rômo.» 12 Fëstûse yû a-earə̂ kə̂ za wängö ndə̂ yê tə̂ pö tə̂ su andjê pâ pö lâme,
         la tchêngbâ nə̈ tche tô rə̂ päkëdə̂: «Âbatə̂ mo nyîndə̂ kə̂ e la ngbanga nə̈
         atə̂ tchâtchu gbölö gbïɛ̈ ndə̂ Rômo, mo âe me ë atə̂ tchâtchu gbölö gbïɛ̈
         ndə̂ Rômo.»Pôlo wütu tchâtchu Agripä la Bërënîse13 Lə̂ angâ alö la tchêngbâ nə̈, gbïɛ̈ Agripä la Bërënîse wûtu bhâ Sezarë
         ndə̂kə̂ po ndə̂ Fëstûse. 14 Ndə̂ gbô andjê sə̂ po bhâye lə̂ angbängbä lö, Fëstûse tô pö ndə̂ Pôlo sə̈
         gbïɛ̈ Agripä päkëdə̂: «Ngâ köchë kä tchâtə ndə̂ Fëlîkese gbôtə̂ yê lə̂
         nda kânga. 15 Ndə̂ më ê atə̂ Jerûzalêmo, agbölö a-earə̂ kə̂ wa ngela sə̈ Ndjapä la akpôkpô azü ndə̂ ajuîfu mbô mbëtï ndə̂kə̂ yi pö lə̂ küma Pôlo sə̈ mê, ânyë kə̈ yûkû
         nə̈ sə̈ mê ndə̂kə̂ pa më wa ngbanga lə̂ küma yê. 16 Praâbalë më tô rə̂ sə̈ andjê pä, dokʉ̈tchê ndə̂kə̂ pa a kanga ngâ akrə, lə̂
         ndïɛ̈ ndə̂ Rômo, äwäpä a za köbo sə̈ tchë ndə̂kə̂ to dju pö ndə̂ yê lə̂ la
         azü ndə̂ andjë yî pö lə̂ küma yê. 17 Ndə̂ mëmê la andjê ârâ wûtu bhâ Sezarë, âchîâbo-a ânyë lö balë la tchêngbâ
         nə̈ më ê kə̈ sə̂ lə̂ nda ngbanga, kə̈ zâma ndə̂kə̂ pa a ka la köchë lâme. 18 Azü ndə̂ andjë yî pö lə̂ küma yê wûtu. Më wûntî pä andjë âyi ngâ gbölö
         pö lə̂ küma yê, dëkë âdə̂âbo käko-a. 19 Andjë sə̂ lakə̂ gama andjê lə̂ gbâtə̂ andjê kütû pâ köbo kə̂ voga Ndjapä
         ndə̂ andjê la tə̂ andjê, ndjë pâ ngâ köchë ndə̂ rə̈ yê wû pä Jezü. Tche
         tchû nə̂, praâbalë Pôlo tô rə̂ pä tche kä la tʉ̈rʉ̂ la yê. 20 Më wûn-âbo sə̂ rə ndə̂ mê mbo rə̂ tə̂ pö lâme-a. Djusə̂nə̈ kä ndə̂ më yûkû
         nə̈ sə̈ Pôlo ndə̂kə̂ pa, âdə tche ânyində̂ nə̈, kə̂ e atə̂ Jerûzalêmo a wa ngbanga
         ndə̂ pö âtə bhâye. 21 Praâbalë Pôlo yûkû nə̈ ndə̂kə̂ pa a e la anyê atə̂ tchâtchu gbölö gbïɛ̈
         ndə̂ Rômo ânyë tche wa ngbanga ndə̂ anyê. Käko më zâma ndə̂kə̂ pa a bata tchë
         lə̂ nda kânga ndə̂kə̂ krʉ bëte lö ndə̂ mê wan tchë sə̈ gbölö gbïɛ̈ nə̈.» 22 Agripä tô rə̂ sə̈ Fëstûse päkëdə̂: «Mëmê ndjë gbɛ̂ më nyïndə̂ kə̂ dje köchë
         lâme.» Fëstûse tô rə̂ ndə̂nə̈ päkëdə̂: «Mô djeadje tchë lâmbo.»23 Tchô krâ, Agripä la Bërënîse nə̂, azü lüsə̂ andjê tə̂ gbölösə̂nə̈. Andjê
         la agbölö aturûgu tə̂ küma nə̈ la agbölö azü ndə̂ gö nə̈ lî lə̂ nda ngbanga
         nə̈. Fëstûse zâma ânyë a zâ Pôlo kə̈ kâ la tchë. 24 Fëstûse tô rə̂ päkëdə̂: «Gbïɛ̈ Agripä la nyënyê gbɛ̂ ndə̂ nyë sə̂ âtə,
         nyë wün köchë âtə; angbängbä ajuîfu nə̈ kə̈ wûn mê la pö ndə̂ yê, andjanə̈
         tchâtə la andjanə̈ bhâ Jerûzalêmo andjë sə̈ lakə̂ ta wârə̂ päkëdə̂: ‹Tche
         kʉ̂âbo sə̂kə̂ sə la tʉ̈rʉ̂ la yê-a.› 25 Bhândə̂ mê, më wûn-âbo ngâ rə ndə̂ tche mbô rə̂ ndə̂ âkʉ̂sə̂ kuzü-a. Praâbalë
         âbatə̂ tchetchë la tə̂ yê, tche nyîndə̂ kə̂ wun gbölö gbïɛ̈, më zâma ndə̂kə̂
         wan tchë sə̈ tchë. 26 Praâbalë më wûn-âbo sə̂ pö ndə̂ mê mbo rə̂ lə̂ mbëtï tə̂ pö ndə̂ yê ânyë
         kə̂ wan rə̂ sə̈ gbölö gbïɛ̈-a. Bëte rə̂ kä ndə̂ më nə̂ la tchë tchâtchu nyê,
         ndə̂kə̂ wun rə̂ djîrə̂, tchâtchu zə̈ gbïɛ̈ Agripä, ânyë la tchêngbâ kə̂ pu
         dju pö ndə̂ zə̈, mê gbo pö ndə̂ mê mbo rə̂ lə̂ mbëtï. 27 Bhândə̂ mê, âwâbo tə̂ tchôtchô nə̈ ndə̂kə̂ pa a wan ngâ akrə sə̈ gbölö gbïɛ̈
         ndə̂ Rômo dokʉ̈tchê ânyë kə̂ nyisə̂ dju pö ndə̂ a yî rə̂ lə̂ küma yê kraâ
         ësûwu-a.»

Pôlo kösə̂ pö tə̂ yê tchâtchu Agripä261 Agripä tô rə̂ sə̈ Pôlo päkëdə̂: «Më zä köbo sə̈ mö ndə̂kə̂ nyisə̂ dju pö
         ndə̂ zə̈.» Pôlo mbô könô yê ânyë kə̈ jêtə̂ kə̂ kosə̂ pö tə̂ yê päkëdə̂:
         2 «Gbïɛ̈ Agripä, më wä la mômô tə̂ gbölösə̂nə̈ angêta ndə̂kə̂ kosə̂ pö tə̂
         mê lə̂ la zə̈ lə̂ köbosə̂ apö gbɛ̂ ndə̂ ajuîfu yî rə̂ lə̂ küma mê. 3 Tə̂ lëge nə̈, mo wûnsə̂ kə̂ mbo rə ndə̂ ajuîfu nə̂ gbɛ̂, la apö ndə̂ âa tchê
         lafô lə̂ gbâtə̂ andjê. Käko më yükû nə̈ sə̈ mö ndə̂kə̂ pa mo rʉatə̂ su zə̈
         kə̂ dje mê.4 «Ajuîfu wûnsə̂ kə̂ sə ndə̂ mê po la bechë zoo âwûtu angêta. Andjë wünsə̂
         kə̂ sə ndə̂ mê pâ mawo ndə̂ mê ndjë bhâ Jerûzalêmo. 5 Ajuîfu wünsə̂ mê ndə̂nə̈ gû nə̂. Âdə andjê ânyində̂ nə̈, andjë wä ndə̂kə̂
         nyisə̂ nə̈ sə̈ mö pä më də̈ ngâ akrə lə̂ kpûlû ndə̂ afarizïɛ̈n, kpûlû ndə̂ a-earə̂ kə̂ voga Ndjapä, ndə̂kə̂ bata ndïɛ̈ ndə̂ andjê rô adɨ̂
         nə̈ gbɛ̂. 6 Angaâtə, më kä tchâtchâ a-earə̂ kə̂ wa ngbanga, bëte rə ndə̂ më zâ su mê
         ndə̂kə̂ krʉ bëte rə̂, ndə̂ Ndjapä zâ bâlâ nə̈ alême sə̈ araâta azə̂. 7 Azü pâ mawo lə̂ könô gbɛ̂ tchêpâ nə̈ bïchuû ndə̂ araâta azə̂ krʉ̈ ndə̂kə̂
         wun rə ndə̂ Ndjapä tô pö ndə̂nə̈. Ädə̈ käko ânyë andjë sə̂ lakə̂ mbo kua ndə̂
         Ndjapä dalobiî, kə̈ gbôâbo tâ-a. Gbïɛ̈, mëmê ndjë gbɛ̂ më krʉ̈ ndə̂kə̂ wun
         rə nə̈ lâme. Tə̂ pö ndə̂ rə lâme kä ndə̂ ajuîfu nə̂ la mê atə̂lə̂ ngbanga âtə.
         8 Bëte giamâ kä ndə̂ nyë gâmbabô rə̂ gâmba pä Ndjapä wä ndə̂kə̂ jo azü lə̂
         kuzü-î?9 «Bhândə̂ mê, më wüntî pä më âmbo rə̂ alême gbɛ̂ ndə̂kə̂ wrʉ rə̈ Jezü ndə̂
         Näzärête. 10 Rə ndə̂ më mbô rə̂ bhâ Jerûzalêmo kä lâme. Agbölö a-earə̂ kə̂ wa ngela sə̈
         Ndjapä zä köbo sə̈ mê alême ânyë la rə̈ andjê, më yî azü ndə̂ Krîsiti
         atə̂lə̂ nda kânga tə̂ gbölösə̂nə̈. Sə̂nə̈ ndə̂ a wâ ngbanga kuzü lə̂ küma andjê,
         mëmê ndjë gbɛ̂ më nyïndə̂ nə̈. 11 Më rö tchê kulə̂ anda kə̂ voga Ndjapä balë balë ânyë kə̂ mbo andjê la yûkü. Më kʉ̈ andjê la gbôgbô ndə̂kə̂ pa
         andjë dro Jezü. Su mê kʉ̈ mê ngbâ andjê tə̂ gbölösə̂nə̈ ânyë më sə̂ lakə̂
         gro andjê zoo kulə̂ agö ndə̂ angâ azü ngbî.»Pôlo nyïsə̂ köbo ndə̂ tche zâ su yê sə̈ Jezü12 «Tə̂ngâlo, agbölö a-earə̂ kə̂ wa ngela sə̈ Ndjapä zâ köbo sə̈ mê, andjë zâma
         sə̈ mê ndə̂kə̂ e atə̂ Dämâse la rə̈ andjê. 13 Gbïɛ̈, ndə̂ dalo âsə̈ wa ndola gûgû tchə̂lə̂ɛtchô, ndə̂ gbô mê ndə̂po lə̂ köbo,
         ngâ ngbänga ndə̂ âtchô tə̂ gbölösə̂nə̈ batə̂ lo, tô bhâ lafô kə̈ tâ pâ
         mê la araagü mê ndə̂ ârâ la andjê nə balë pâ köbo. 14 Ârâ tê gbɛ̂ bêche, më djê tchə̂lə̂ ngâ gɨ̈ ndə̂ âtô pö la ma heborö päkëdə̂:
         ‹Sôlo, Sôlo, mo sə̈ lakə̂ mbo gbôgbô tə̂ mê bëte giamâ? Mo mbö gbôgbô rə
         tə̂ zə̈ batə̂ ngâ bâgala ndə̂ tche tê la kïkï ma tchongbôlô ndə̂ earə̂ yê.›
         15 Më yû tchë päkëdə̂: ‹Mö də̈ tchabâ, Gbölö Gbïɛ̈?› Gbölö Gbïɛ̈ tô rə̂
         ndə̂nə̈ päkëdə̂: ‹Mëmê Jezü kä ndə̂ mo mbo gbôgbô tə̂ mê lâme. 16 Praâbalë amö alafô kə̈ krʉ̂ lafô. Djusə̂nə̈ ndə̂ më wûtu ëtə̂ zə̈ wä kâkë:
         Më zä mö lə̂ gûtə̂ azü ndə̂kə̂ pa mo watə̂ earə̂ kua ndə̂ mê. Mô wadje tə̂
         akrə ndə̂ mo mu pö ndə̂ arə ndə̂ mo wûnsə̂ nə̈ pâ mê, kə̂ to pö ndə̂ köbo ndə̂
         mo wûn mê angêta. Mô nyiadje sə̂ rə ndə̂ mê kä nyiadje sə̂nə̈ sə̈ mö tə̂ngâlo.
         17 Mê jiadje mö tchânə̂ ajuîfu la azü ndə̂ angâ agö ngbî, ndə̂ më wân mö lə̂
         gbâtə̂ andjê. 18 Më wän mö ndə̂kə̂ vro la andjê, ndə̂kə̂ kʉ andjê lə̂ bübü tchô, kə̂ wutu la
         andjê lə̂ ngbänga. Mo âji andjê tchâtchâ gbôgbô ndə̂ Satäa ndə̂kə̂ e la andjê sə̈ Ndjapä. Âdə andjê âza su andjê gbɛ̂ sə̈ mê, a koadje
         pö lə̂ küma andjê ânyë andjë gbo tchô lə̂ gûtə̂ azü ndə̂ andjë wâ ngbî
         bëte Ndjapä.›»Pôlo tö pö ndə̂ kua ndə̂ tche mbô rə̂19 «Gbïɛ̈ Agripä, bëte rə̂ kä, më kʉ̂âbo sə̂kə̂ kosə̂ tchêngbâ lü ndə̂ âtô
         bhâ lafô ânyë kə̈ nə̂ lâme-a. 20 Praâbalë më jëtə̂ kə̂ mu pö dokʉ̈tchê sə̈ azü ndə̂ Dämâse, ndjë la azü
         ndə̂ Jerûzalêmo. Pânə̈ më mû pö nə̈ sə̈ azü ndə̂ Judë gbɛ̂, ndjë la azü
         ndə̂ angâ agö ngbî. Më yükû nə̈ sə̈ andjê ndə̂kə̂ gbotə̂ bəndɨ kə̂ mbo rə ndə̂
         andjê, kə̂ ka pu Ndjapä, lakə̂ mbo rə ndə̂ ânyîsə̂ nə̈ pä andjë gbôtə̂ bəndɨ
         köbo andjê nə̂. 21 Djusə̂nə̈ kä ndə̂ ajuîfu zâ mê alême lə̂ gbölö nda Ndjapä, ânyë kə̈ pû köbo ndə̂kə̂ won mê. 22 Praâbalë Ndjapä kä ndə̂ âbâta mê zoo ânyë gbô mê ndə̂po lakə̂ nyisə̂ arə
         ndə̂ më wûnsə̂ nə̈ pâ yê sə̈ akpîɛ̂kpîɛ̂ azü la agbölö azü. Më tö kütû
         pö ndə̂ arə ndə̂ a-earə̂ ndə̂ma Ndjapä la Möyîze tô rə̂ alême, ndə̂ âwutuadje, ârə̂ kä âkə̈ wûtu âtə, andjë tö rə̂ päkëdə̂:
         23 ‹Krîsiti wun-adje yûkü, tchetchë kä ndə̂ âdə̂ dokʉ̈ akrə ndə̂ tche jô lə̂ gûtə̂ akuzü,
         tchê muadje pö ndə̂ ngbänga sə̈ azü pâ mawo ndə̂ azə̂, ndjë la azü ndə̂ andjë
         wâbô wâtə̂ ajuîfu+.›»Pôlo yükû nə̈ sə̈ Agripä ndə̂kə̂ za su yê sə̈ Jezü24 Ndə̂ gbô Pôlo ndə̂po lakə̂ nyîsə̂ dju pö ndə̂ yê zoo ëtchâme, Fëstûse tâ
         wârə̂ sə̈ tchë päkëdə̂: «Pôlo, nyî âmbo mö! Mo mända rə tə̂ gbölösə̂nə̈
         âmbô mö ndə̂kə̂ watə̂ earə̂ nyî!» 25 Pôlo tô rə̂ ndə̂nə̈ sə̈ tchë päkëdə̂: «Gbïɛ̈ Fëstûse, më də̂âbo earə̂ nyî-a.
         Apö ndə̂ më tô rə̂ lâme wätə̂ lëge pö, kə̈ wâtə̂ apö ndə̂ akrə ndə̂ küma
         yê wâ lanə̈. 26 Gbïɛ̈ Agripä wünsə̂ apö pâ arə lâme gbɛ̂. Bëte rə̂ kä ndə̂ mê toabô pö
         nə̈ sə̈ tchë la wa tee-a, bëte rə nə̈ wûtuabô alême lə̂ küwû nə̈-a. 27 Gbïɛ̈ Agripä, mo gämba pö ndə̂ a-earə̂ ndə̂ma Ndjapä tô rə̂ lâme? Më wünsə̂
         nə̈ pä mo gâmba rə̂ nə̂!» 28 Agripä tô rə̂ sə̈ tchë päkëdə̂: «Mo wüntî pä mo âmbo mê tə̂ akrə ndə̂ Krîsiti
         gasa käko-ë?» 29 Pôlo kâ tô rə̂ ndə̂nə̈ päkëdə̂: «Ârə̂ âmboabô mbô gasa âdəndjë rə̂ ndə̂
         âmbô tə̂ngâlo, praâbalë mê toadje pö sə̈ Ndjapä ndə̂kə̂ pa momö la azü gbɛ̂
         ndə̂ nyë djê mê angêta âtə, nyê wa batə̂ mê, praâbalë më nyîâbo ndə̂nə̈
         pä a i nyê la wû batə̂ mê-a.»30 Käko Gbïɛ̈ la goverenëre la Bërënîse ndjë la azü gbɛ̂ ndə̂ andjë sə̂ ndrotə̂
         andjê âlafô. 31 Ndə̂ andjë wûtu, andjë sə̂ lakə̂ to rə̂ lə̂ gbâtə̂ andjê päkëdə̂: «Köchë
         âtə mbôâbo ngâ rə ndə̂ âkʉ̂sə̂ kuzü âdəndjë kânga-a.» 32 Agripä tô rə̂ sə̈ Fëstûse päkëdə̂: «Äwä âme ndə̂kə̂ pa a ji köchë âtə
         lə̂ kânga-ê, kütû rə̂ ndə̂ tche nyîndə̂ kə̂ e atə̂ tchâtchu Sezäre lâme kä.»

A wän Pôlo atə̂ Rômo271 Ndə̂ a zâma ndə̂kə̂ pa ârâ za batöo ndə̂kə̂ e atə̂ Italï, a zâ Pôlo la angâ
         a-earə̂ kânga kə̈ gbôtə̂ andjê tchânə̂ ngâ kabïta ndə̂ aturûgu ndə̂ rə̈ yê
         wû pä Jülïwûse, kabïta ndə̂ kpûlû ndə̂ aturûgu ndə̂ a ê rə̂ tâ päkëdə̂:
         «Kpûlû ndə̂ aturûgu ndə̂ gbölö gbïɛ̈.» 2 Ârâ â lə̂ ngâ batöo ndə̂ gö ndə̂ Ädrämîte ndə̂ âsə̂ lakə̂ e atə̂pâ cho
         ndə̂ Azï. Ârâ ë la Ärïstâreke, akrə gö ndə̂ Tësälönîke ndə̂ âwâ pâ
         cho ndə̂ Mäsëdöâne. 3 Lö balë pânə̈, ârâ wûtu bhâ Sidön. Jülïwûse ndə̂ tche sə̂ lakə̂ mbo dâkâ
         tə̂ Pôlo, gbôtə̂ yê ndə̂kə̂ pa tche e kə̂ wun araagü nə̈, Ambêteko tche gbo ngâ
         rə tchânə̂ andjê. 4 Ârâ âlafô tchâme, kə̈ zâ tchêla ngû ndrotə̂ dälä ndə̂ Chîpre, ndə̂kə̂ kpe
         tə̂ yi ndə̂ âsə̂ lakə̂ nə pu ârâ. 5 Ârâ zû gbölö ngû ngbro, kə̈ rô kpô ndrotə̂ cho ndə̂ Silisï la Panfilï, ânyë
         kə̈ wûtu bhâlə̂ gö ndə̂ Mirä pâ cho ndə̂ Lisï. 6 Tchâme, kabïta ndə̂ aturûgu nə̈ gbô ngâ batöo ndə̂ Alegezandirï ndə̂ âe atə̂
         Italï ânyë kə̈ kʉ̂ ârâ lə̂nə̈. 7 Batö nə̈ êâbo gagasa-a, âmbô rə̂ pä ârâ mbô angbängbä lö ânyë kə̈ wûtu
         bhâ Kïnîde. Yi kîtə̂ köbo tə̂ ârâ tchâme ânyë ârâ chîɛ tə̂ dälä ndə̂
         Kërête, kə̈ rô ndrotə̂ gö ndə̂ Salamonë. 8 Ârâ rôâbo ndrotə̂ dälä nə̈ gagasa-a, ânyë kə̈ wûtu bhâsə̂ ngâ tchô ndə̂
         rə̈ nə̈ wû päkëdə̂: «Tchô-ndə̂-batöo-krʉ-tâ», ndə̂ batöo krʉ tchê tâ ndrotə̂
         gö ndə̂ Lasë.9 Lə̂ wrʉ̂ lâme, ârâ mbö angbängbä alö, âmbô rə̂ pä pö ndə̂ wrʉ̂ ndə̂ ârâ
         nə̈ wâ ngbo. Bëte lo kə̂ kosə̂ kɨ̈zɨ̂ ndə̂kə̂ to pö sə̈ Ndjapä, ndə̂ a mbo tchê
         rə̂ lə̂ alö nə̈ lâme rô nə̂. Ädə̈ käko ânyë Pôlo zâ wängö sə̈ andjê päkëdə̂:
         10 «Araagü mê, më wün rə̂ pä wrʉ̂ ndə̂ azə̂ nə̈ wâ nə̂ ngbo. Batöo nə̈ la akʉ̂ngbô
         lə̂nə̈ gbɛ̂ wä ndə̂kə̂ ndɨ. Pânə̈ gbɛ̂, azəzə̂ ndjë gbɛ̂ azə̈ wä ndə̂kə̂ tchu.»
         11 Praâbalë kabïta ndə̂ aturûgu nə̈ nyï kütû ndə̂kə̂ dje pö ndə̂ kabïta ndə̂
         batöo nə̈ ârô andə̂ Pôlo. 12 Pânə̈ gbɛ̂, sə̂ tchô ndə̂ abatöo nə̈ krʉ tchê tâ lâme, sə̂nə̈ ndə̂ zɨ mbo tə̂
         gbölösə̂nə̈, tchô nə̈ dâkabô-a. Ädə̈ käko ânyë angâ azü lə̂ batöo nə̈
         tə̂ gbölösə̂nə̈ nyîndə̂ nə̈ pä, köbo âwa, a alafô tchâme, kə̈ zâ tchêla
         ngû ndə̂kə̂ e atə̂ Fënîze. Fënîze nə̈ də̈ ngâ tchô ndə̂ abatöo krʉ tchê tâ
         ndə̂ âwâ bhâlə̂ dälä ndə̂ Kërête ndə̂ âwûntə̂ yê la tchô də ginikî dəsə̂nə̈
         ndə̂ lo li tâ, ndjë dəpâ aga dəsə̂nə̈ ndə̂ lo li tâ. Andjë nyïndə̂ kə̂ sə tchâme
         zoo, lo gbölö zɨ nə̈ ro ânyë.Gbölö yi älafô la gbölö ngû ngbro13 Ngâ kpîɛ̂kpîɛ̂ yi tô də ginikî kə̈ sə̂ lakə̂ mbo. Azü ndə̂ batöo nə̈ wûntî
         pä anyê eadje kə̂ wutu bhâ sə̂nə̈ ndə̂ anyë e tâ. Ädə̈ käko ânyë andjë jî
         gbölö wɛ̂n ndə̂ a yi tchê rə̂ lə̂ ngû ânyë batöo krʉ tâ lâme, kə̈ zâ tchê
         ndəkrʉ maga ngû ndə̂ dälä ndə̂ Kërête ndə̂kə̂ ro etə̂. 14 Praâbalë kpro kâkë, ngâ gbölö yi ndə̂ rə̈ nə̈ wû pä «yi dəpâ aga la sə̂nə̈
         ndə̂ lo wutu tâ», âtô bhâlə̂ dälä ânyë kə̈ sə̂ lakə̂ nə la gbôgbô. 15 Ndə̂ gbölö yi nə̈ zâ batöo nə̈ ndə̂kə̂ ro la rə̂, bëte batöo nə̈ wâbo la gbôgbô
         ndə̂kə̂ krʉ tchâtchu yi nə̈-a, käko ârâ gbôtə̂ batöo nə̈ ndə̂kə̂ pa yi nə̈ ro
         la rə̂ katchôgbɛ̂. 16 Ârâ rô də ginikî ndəkrʉ ngâ ɛ̈ dälä ndə̂ rə̈ nə̈ wû pä Kodä. Ârâ mbô
         rə̂ la gbôgbô gbɛ̂ ânyë kə̈ zâ ɛ̈ külû ndə̂ a tchô rə̂ ndrotə̂ batöo nə̈.
         17 A-earə̂ kə̂ kpe la batöo nə̈ zâ ɛ̈ külû nə̈, kə̈ zâ rə̂ ëlə̂ batöo nə̈, pânə̈
         andjë zâ ngâ gbölö wû kə̈ î rə̂ tə̂ batöo nə̈ täkpa tâkpâ-ê. Andjë mbö
         wa ndə̂kə̂ pa batöo nə̈ eabô ê kə̂ krʉ pâ mïndü tə̂ maga ngû ndə̂ gö ndə̂
         Libï-î. Ädə̈ käko ânyë andjë zâ ngâ gbölö yö ndə̂ âlû, kə̈ tchô rə̂
         tə̂ batöo nə̈, kə̈ yî rə̂ lə̂ ngû ndə̂kə̂ pa batöo nə̈ eabô ê katchôgbɛ̂. Praâbalë
         gbô yi ndə̂po lakə̂ za batöo nə̈ lakə̂ ro la rə̂. 18 Lo balë la tchêngbâ nə̈, gbô yi nə̈ ndə̂po lakə̂ mbo ârâ tə̂ gêgêe nə̈. Ädə̈
         käko ânyë a-earə̂ kua lə̂ batöo nə̈ jêtə̂ kə̂ yi akʉ̂ngbô lə̂ batöo nə̈ atə̂lə̂
         ngû. 19 Lə̂ vötaâ lö nə̈, andjë kʉ̂ arə kua ndə̂ batöo nə̈ la könô andjê la tə̂ andjê,
         ânyë kə̈ yî rə̂ atə̂lə̂ ngû. 20 Lə̂ angbängbä alö, ârâ wûn-âbo lo âdəndjë akêkêrə̂-a. Gbô yi nə̈ ndə̂po
         lakə̂ mbo la gbôgbô gbɛ̂. Ârâ tô rə̂ tchâme pä köbo ndə̂kə̂ pa ârâ tcha
         wâbo-a.21 Lə̂ angbängbä alö, azü ndə̂ tchə̂lə̂ batöo nə̈ zɨ̂âbo rə-a. Pôlo krʉ̂ lafô
         tchâtchu andjê, ânyë kə̈ tô rə̂ sə̈ andjê päkëdə̂: «Araagü mê, âdə nyê
         âdje wängö ndə̂ mê âme, ânyë kə̈ sə̂ po bhâ Kërête, azə̈ wâbo âme ndə̂kə̂
         wun yûkü-a, ânyë akʉ̂ngbô ndɨ batə̂ rə̂ ndə̂ ândɨ̂ âtə-a. 22 Praâbalë ndə̂ azə̈ sə̂ âtə, më yükû nə̈ sə̈ nyê ndə̂kə̂ pa nyë mboabô wa
         mbô-ê! Ngâ akrə balë lə̂ gûtə̂ azə̂ tchuabô tee-a, praâbalë batöo nə̈ kä
         âkə̂ ndɨ. 23 Lə̂ bütchî âtə, ngâ ânje ndə̂ Ndjapä ndə̂ mê, ndə̂ mê mbo kua ndə̂ yê wütu ëtə̂ mê, 24 kə̈ tô rə̂ sə̈ mê päkëdə̂: ‹Pôlo, wa mböäbô mö mbô-ê! Äwäpä mo e kə̂
         wutu tchâtchu gbölö gbïɛ̈ ndə̂ Rômo tche wa ngbanga ndə̂ zə̈. Ndjapä âbatadje
         azü lə̂ batöo âtə gbɛ̂ tə̂ pö ndə̂ zə̈ balë.› 25 Käko araagü, nyë rʉ̈ätə̂ su nyê! Më zä su mê sə̈ Ndjapä, tə̂ lëge nə̈, rə
         nə̈ âwutuadje batə̂ rə̂ ndə̂ tche tô rə̂ sə̈ mê. 26 Batöo nə̈ â-eadje la azə̂ kə̂ voadje azə̂ lə̂ ngâ dälä.»27 Lə̂ lö lə̂ könô gbɛ̂ tchêpâ nə̈ voanə̈ lə̂ bütchî, gbô yi nə̈ ndə̂po lakə̂
         e la ârâ katchôgbɛ̂ la gbölö ngû ngbro ndə̂ Mediteranë. Ndola tchə̂lə̂ agrʉ̂mi,
         a-earə̂ kə̂ kpe la batöo nə̈ wûntî pä anyë ndô la tchêpâ ngâ cho nə̂. 28 Andjë zâ wû ndə̂ a î wɛ̂n tâ lâme kə̈ yî rə̂ atə̂lə̂ ngû. Andjë wûn rə̂
         tchâme pä tchə̂lə̂ dju ngû nə̈ lï kə̈ mbô mɛ̂tere tə̂ akrə gbɛ̂ la lə̂ könô
         gbɛ̂ tchêpâ nə̈ mïndûu manə̈ bïchuû (37). Andjë rô kpro kə̈ kä yî rə̂, tchə̂lə̂
         dju ngû nə̈ wâ mɛ̂tere tə̂ akrə gbɛ̂ tchêpâ nə̈ mïndûu manə̈ vötaâ (28). 29 Wawa ndə̂kə̂ pa batöo nə̈ e kə̂ tro ngâ täme mbô andjê, ädə̈ käko ânyë andjë
         yî wɛ̂n voanə̈ dəngbâ batöo nə̈ ndə̂kə̂ pa äkrʉ. Bhâtə̂ su andjê, andjë nyïndə̂
         nə̈ pä tchô kra gasa-ê. 30 Praâbalë a-earə̂ kə̂ kpe la batöo nə̈ kä lakə̂ pu köbo ndə̂kə̂ kpe, kə̂ gbotə̂
         batöo nə̈. Andjë yî akanyïɛ̈ külû la ngû ânyë kə̈ bôlo azü pä anyë âe
         ndə̂kə̂ yi angâ awɛ̂n nə̈ lə̂ ngû dəndə̂ küma batöo nə̈. 31 Praâbalë Pôlo tô rə̂ sə̈ kabïta ndə̂ aturûgu ndjë la aturûgu päkëdə̂: «Âdə
         gbô azü âtə âsəabô sə̂ lə̂ batöo âtə, dëkë nyënyê ndə̂ aturûgu âtə nyê
         tchabô kuzü tee-a.» 32 Aturûgu nə̈ wâ tchə̂lə̂ wû tə̂ ɛ̈ külû nə̈ ânyë kə̈ gbôtâ ndə̂kə̂ pa ätro
         etə̂.33 Ndə̂ tchô ndô tə̂kə̂ kra, Pôlo yûkû nə̈ sə̈ azü nə̈ gbɛ̂ ndə̂kə̂ zɨ kɨ̈zɨ̂,
         tche tö rə̂ päkëdə̂: «Âmbô rə̂ angêta nə̂ lö lə̂ könô gbɛ̂ tchêpâ nə̈ voanə̈
         ndə̂ nyë zɨ̂âbô ngâ rə zɨ̂ balë ânyë kə̈ krʉ̂ ndə̂kə̂ pa tchêla ngû nə̈ zɨ.
         34 Käko më yükû nə̈ sə̈ nyê ndə̂kə̂ pa nyë zɨ kɨ̈zɨ̂, nyë zɨ̈ rə ânyë kə̂ tcha
         lə̂ kuzü. Ngâ su küma akrə balë lə̂ gûtə̂ nyê teabô tee-a.» 35 Pâ pö lâme, Pôlo zâ mâpa, kə̈ zâ ayîabâ sə̈ Ndjapä tchâtchu andjê gbɛ̂,
         kə̈ tchô tchə̂lə̂ nə̈ ânyë kə̈ jêtə̂ kə̂ zɨ rə̂. 36 Su andjê gbɛ̂ zɨ̂ ânyë andjë zɨ̂ ndjë rə̂. 37 Kə̂ ngba ndə̂ ârâ lə̂ batöo nə̈ gbɛ̂ wä ngbangbo bïchuû la tə̂ azü vötaâ
         la lə̂ könô gbɛ̂ tchêpâ nə̈ mïndûu manə̈ balë (276). 38 Pânə̈ ndə̂ andjë zɨ̂ rə ânyë tchə̂lə̂ andjê sɨ̂, andjë kʉ̂ adɨ̂ ndjî blë nə̈
         kə̈ yî rə̂ atə̂lə̂ ngû ndə̂kə̂ pa batöo nə̈ tawu.Batö nə̈ lï ngû39 Ndə̂ tchô krâ, a-earə̂ kə̂ kpe la batöo nə̈ wûn ngâ cho ndə̂ âwâ lə̂ ngû,
         kə̈ wûn-âbo sə̂nə̈ pä cho kä me-a. Praâbalë andjë wûn ngâ tchô ndə̂ mïndü
         wâ tâ, kə̈ nyîndə̂ nə̈ pä köbo âwa anyë yi ma batöo nə̈ pânə̈. 40 Angâ awɛ̂n ndə̂ batöo nə̈ kä tâ, kə̈ lû tə̂ gbölösə̂nə̈. Andjë zû rə̂ kə̈
         yî rə̂ lə̂ gbölö ngû ngbro nə̈. Andjë zû awû ndə̂ guverenäye nə̈, pânə̈ andjë
         tchô ngâ gbölö kʉ̈kʉ̂-lə̂ba də lafô tchâtchu batöo nə̈ ndə̂kə̂ pa yi za batöo
         nə̈ kə̂ e la rə̂ atə̂pâ mïndü nə̈. 41 Praâbalë batöo nə̈ trô ngâ mïndü, ngû lî lə̂nə̈ dəkalâ dəkalâ. Küma batöo
         nə̈ lî lə̂ mïndü nə̈ ânyë köbo ndə̂kə̂ pa batöo nə̈ ro etə̂ wâbo-a. Pânə̈
         gbôgbô ndə̂ kpabe nə̈ kôâ dju batöo nə̈ gbɛ̂. 42 Aturûgu nyîndə̂ kə̂ won a-earə̂ kânga nə̈ gbɛ̂ ndə̂kə̂ pa ngânə̈ balë kpeabô
         kpê lakə̂ sa ngû-î. 43 Praâbalë Kabïta ndə̂ aturûgu nə̈ ndə̂ tche nyîndə̂ kə̂ tcha Pôlo, kôsə̂ nə̈
         sə̈ andjê la rə nə̈ ndə̂ andjë nyîndə̂ kə̂ mbo rə̂ lâme. Tche zâma sə̈ andjanə̈
         ndə̂ andjë wûnsə̂ kə̂ sa ngû, ndə̂kə̂ te lə̂ ngû dokʉ̈tchê ânyë kə̂ zu atə̂
         kalâ. 44 Adɨ̂ nə̈ zâ tchêngbâ andjê pâ andɨ̈gɨ̈ yö âdəndjë pâ andöma batöo nə̈.
         Ädə̈ käko ânyë andjë gbɛ̂ wûtu e sûwu la sə̂nə̈.

Pôlo wütu bhâlə̂ dälä ndə̂ Mâlete281 Pânə̈ ndə̂ ârâ tchâ lâme, ârâ djê rə̂ pä rə̈ dälä nə̈ wü pä Mâlete.
         2 Azü ndə̂ dälä nə̈ mbö la sə̂ ârâ tə̂ gbölösə̂nə̈. Andjë ngbô ngâ gbölö
         wo ânyë kə̈ ê ârâ gbɛ̂ ndə̂kə̂ takpa ndro nə̈. Bëte nyïvrö jëtə̂ kə̂ nyi
         ânyë zɨ sə̂ lakə̂ mbo. 3 Pôlo rʉ̂â ngâ kpûlû ɛ̈wo ndə̂kə̂ yi rə̂ atə̂lə̂ wo nə̈. Praâbalë ngâ kângê
         wûtu lə̂ kpûlû ɛ̈wo nə̈, bëte wo nə̈ chö tchë ânyë tche pî tə̂ könô Pôlo.
         4 Ndə̂ azü ndə̂ dälä nə̈ wûn kângê nə̈ ndə̂ tche pî tə̂ könô Pôlo lâme käko,
         andjë sə̂ lakə̂ to rə̂ lə̂ gbâtə̂ andjê päkëdə̂: «Köchë âtə də̈ lëge earə̂
         kə̂ won azü, tche tchä kuzü ndə̂ gbölö ngû ngbro, praâbalë Ndjapä ndə̂ tche
         wa ngbanga djîrə̂ nyîâbo ndə̂nə̈ pä tche sə la tʉ̈rʉ̂ la yê-a.» 5 Pôlo nyôânyoa ɛ̈krʉ̂ nə̈ atə̂lə̂ wo, Praâbalë ngâ rə balë ndə̂ âmbô Pôlo
         wâbo-a. 6 Azü nə̈ wûntî pä könô Pôlo âmeradje, âdəndjë rə̂ tche te gbô kə̂ tchu-î.
         Praâbalë ndə̂ andjë kʉ̂ la andjê tʉrʉ-ê, kə̈ wûn rə̂ pä ngâ rə balë mbôâbo
         tchë-a, pö ma andjê kä wâ ngbî ânyë andjë tô rə̂ päkëdə̂: «Tche də̈ ngâ
         ndjapä.»7 Ngâ tchô kä ndrotə̂ tchô ndə̂ ârâ sə̂ tâ lâme, tchô nə̈ də̈ andə̂ Püblïûse,
         tche də̈ makündji ndə̂ dälä nə̈. Tche kʉ̂ ârâ bhândə̂ yê tə̂ tchôtchô nə̈,
         ârâ lô bhândə̂ yê batə̂ araagü nə̈ lə̂ lö vötaâ. 8 Bha Püblïûse kä pâ kʉ̈ngrʉ, tə̂ yê gbɛ̂ wôwö, ânyë tchə̂lə̂ yê sə̂ lakə̂
         gɨ tchë la jï. Pôlo ê kə̈ wûn tchë, kə̈ tô pö sə̈ Ndjapä kə̈ tô könô yê
         lə̂ küma yê, ânyë kə̈ tchâ tchë lə̂ tə̂kömbô ndə̂ yê. 9 Pânə̈ adɨ̂ a-earə̂ tə̂kömbô ndə̂ andjë sə̂ lə̂ dälä nə̈, andjë nə̂ kə̈ gbô
         tchë ânyë tche tchâ ndjë andjê lə̂ tə̂kömbô ndə̂ andjê. 10 Azü nə̈ lüsə̂ ârâ batə̂ agbölö azü. Sə̂nə̈ ndə̂ ârâ zâ batöo ndə̂kə̂ ro,
         andjë kʉ̂ arə sə̈ ârâ ndə̂ âdâka bëte wrʉ̂ ndə̂ ârâ nə̈.Pôlo wütu bhâ Rômo11 Pâ nyîpï vötaâ kä ndə̂ ârâ zâ ngâ batöo ndə̂ Alegezandirï. Rə̈ nə̈ wü
         pä «a-Dïösükûre+.» Batöo nə̈ krʉ̈ lə̂ dälä nə̈ zoo ndə̂kə̂ pa alö ndə̂ zɨ ro ânyë. 12 Ârâ wûtu bhâlə̂ gö ndə̂ Sïräkûse kə̈ mbô lö vötaâ tchâme. 13 Ârâ âlafô tchâme kə̈ zâ kütû tchê maga ngû, kə̈ wûtu bhâ Rejiyö. Lö
         balë la tchêngbâ nə̈ yi ndə̂ ginikî sə̂ lakə̂ mbo. Lö bïchuû la tchêngbâ
         nə̈ ârâ wûtu bhâ Püzôle. 14 Lə̂ gö lâme, ârâ gbô angâ azü ndə̂ Krîsiti ndə̂ andjë yûkû nə̈ sə̈ ârâ
         ndə̂kə̂ sə la andjê lə̂ dɨmâche balë ânyë. Ädə̈ käko ânyë ârâ ê atə̂ Rômo. 15 Ndə̂ arə̂mä, azü ndə̂ Krîsiti bhâ Rômo âsə̈ dje pö ndə̂ ârâ, andjë nə̂ lə̂
         köbo ârâ zoo bhâlə̂ Kâpä ndə̂ Äpïûse, ndjë bhâ ndrotə̂ Anda-vötaâ-ndə̂-ayirə.
         Ndə̂ Pôlo âsə̈ wun andjê käko, tche zâ ayîabâ sə̈ Ndjapä, ânyë kə̈ gbô
         gbôgbô tə̂ su yê. 16 Ndə̂ ârâ wûtu bhâ Rômo, a zâ köbo sə̈ Pôlo ndə̂kə̂ lo lə̂ ngâ mbämbä nda
         ndə̂ yê la tə̂ yê ngbî, a zâ ngâ turûgu balë sə̈ tchë ndə̂kə̂ bata tchë.Pôlo mü pö bhâ Rômo17 Lö vötaâ la tchêngbâ nə̈, Pôlo ê amakündji ndə̂ ajuîfu ndə̂ Rômo bhândə̂
         yê. Ndə̂ andjë pâlatə̂ andjê, tche tô rə̂ sə̈ andjê päkëdə̂: «Arə̂mä, mëmê
         ndə̂ me nə̈, më mbôâbo ngâ ngbongbo rə tə̂ azü gö ndə̂ azə̂, âdəndjë tə̂ köbo
         kə̂ sə ndə̂ araâta azə̂-a, më wätə̂ earə̂ kânga ndə̂ a zâ mê bhâ Jerûzalêmo ânyë kə̈ gbôtə̂ mê tchânə̂ azü ndə̂ Rômo. 18 Ndə̂ azü ndə̂ Rômo djê pö ma mê, andjë nyîndə̂ kə̂ ji mê bëte andjë gbôâbo
         ngâ pö balë lə̂ pö ndə̂ mê ndə̂ âkʉ̂sə̂ nə̈ pä a wa ngbanga kuzü pâ mê-a.
         19 Praâbalë ajuîfu kôsə̂ nə̈-ê, më wûn rə̂ tʉ̂rʉ-ê, ânyë kə̈ yûkû nə̈ ndə̂kə̂
         wun gbölö gbïɛ̈ ndə̂ Rômo. Më wâbo la ngâ su ndə̂kə̂ yi pö lə̂ küma azü
         pâ mawo ndə̂ mê-a. 20 Bëte rə̂ kä ndə̂ më yûkû nə̈ ndə̂kə̂ wun nyê, ânyë azə̈ to pö la nyê. Tə̂
         lëge nə̈, a ï mê la djingîli âtə bëte rə ndə̂ azü ndə̂ Isarayële zâ su andjê
         ndə̂kə̂ krʉ bëte rə̂.» 21 Andjë tô rə̂ ndə̂nə̈ sə̈ tchë päkëdə̂: «Ârâ gbôâbo ngâ mbëtï balë ndə̂
         âtô bhâ Judë, ânyë kə̈ tô ngâ pö pâ zə̈-a. Ngâ akrə ndə̂ Krîsiti balë
         ndə̂ tche tô ndjë bhâye ânyë kə̈ tô pö pâ zə̈, âdəndjë ndə̂kə̂ to ngâ ngbongbo
         pö pâ zə̈ sə̈ ârâ sə̂âbo-a. 22 Praâbalë ârâ nyïndə̂ nə̈ pä momö la tə̂ zə̈, mo to rə̂ sə̈ ârâ rə ndə̂ âwâ
         bhâlə̂ su zə̈. Bëte ârâ wûnsə̂ nə̈ nə̂ pä kusə̂ tchô gbɛ̂ azü kösə̂ ngbongbo
         kpûlû ndə̂ zə̈ lâme.»23 Andjë djêtə̂ andjê la tchë pâ ngâ lö ndə̂kə̂ pa andjë ka gbotə̂ andjê. Andjë
         nə̂ bhândə̂ yê tə̂ lö nə̈ lâme kə̈ ngbâ tə̂ gbölösə̂nə̈. Pôlo vrô tchə̂lə̂
         apö sə̈ andjê, âtô la mbatchâ ndjoa ëtə̂ tchêndə̂gölo. Tche nyîsə̂ rə ndə̂
         tche wûnsə̂ nə̈ pâ Gbölö gö-gbïɛ̈ ndə̂ Ndjapä. Tche pü köbo gbɛ̂ ndə̂kə̂ pa andjë gamba pö ndə̂ Jezü, lə̂ köbosə̂ ndïɛ̈ ndə̂ Möyîze la mbëtï ndə̂ a-earə̂ ndə̂ma Ndjapä ndə̂ tche nyîsə̂ pö nə̈ lə̂nə̈ sə̈ andjê. 24 Angânə̈ gâmba pö nə̈ ndə̂ tche tô rə̂, ânyë adɨ̂ nə̈ kôsə̂ kə̂ za su andjê
         sə̈ Krîsiti. 25 Ndə̂ azü nə̈ âlafô ndə̂kə̂ gu, andjë djêâbo tə̂ andjê pâ pö nə̈ lâme-a.
         Pôlo tô kütû ngâ pö balë sə̈ andjê päkëdə̂: «Pö ndə̂ Kpɨ̂ki Yingö tô rə̂ alême lə̂ ma earə̂ ndə̂ma Ndjapä Ezayï sə̈ arabha nyê wätə̂ lëge pö!
         Kpɨ̂ki Yingö tö rə̂ päkëdə̂:26 ‹Amö e pu azü lâme kə̂ to rə̂ sə̈ andjê päkëdə̂:Nyê djeadje pö la köbo nə̈,praâbalë nyê djeabô tchə̂lə̂ nə̈ tee-a,nyê wun-adje tchô djîrə̂,praâbalë nyê wun-abô ngâ rə balë tee-a.27 Bëte su azü lâme kpö,andjë bë tü andjê,andjë gʉ̈ä la andjê,kə̈ nyîâbo ndə̂kə̂ wun tchô la la andjê-a,andjë djêâbo pö la tü andjê-a.Andjë djêâbo tchə̂lə̂ pö bhâlə̂ su andjê-a,kə̈ nyîâbo ndə̂kə̂ ka pu mê-a,ânyë mê ji andjê lə̂ ngbongbo rə ndə̂ andjê-a+.›»28 Pôlo tô rə̂ sə̈ andjê päkëdə̂: «Äwäpä nyë wunsə̂ nə̈ pä Ndjapä wän pö
         ndə̂kə̂ tcha lə̂ kuzü sə̈ azü ndə̂ andjë wâbô wâtə̂ ajuîfu. Andjê ndə̂ andjë
         nə̈, andjê djeadje rə̂!»[29 Pâ pö nə̈ ndə̂ Pôlo tô rə̂ käko, ajuîfu gâma andjê lə̂ gbâtə̂ andjê tə̂
         gbölösə̂nə̈, ânyë kə̈ gû etə̂+.]30 Pôlo mbô ngû bïchuû lə̂ nda lâme. Tchetchë la tə̂ yê kä ndə̂ âkʉ̂ makətche
         ndə̂ nda nə̈ sə̈ earə̂ nə̈. Tche mbö la sə̂ azü gbɛ̂ ndə̂ andjë nə ndə̂kə̂ wun
         tchë. 31 Tche mü pö ndə̂ Gbölö gö-gbïɛ̈ ndə̂ Ndjapä, kə̈ nyîsə̂ rə pâ Gbölö Gbïɛ̈
         Jezü Krîsiti la gbôgbô, ngâ akrə kîâbo tə̂ köbo tə̂ yê-a.
         
            
               	Rə̈ lâme nyïndə̂ kə̂ to pö ndə̂ andjapä ndə̂ a zɨ̂ andjê tə̂ amîɛ̈. Lə̂ ndoka
                     ndə̂ azü gö ndə̂ gerêke, azü ndə̂ andjë kpe la batöo wün amîɛ̈ lâme alême
                     batə̂ andjapä ndə̂ andjë bata azü la ngû. 

               	Ndə̂kə̂ to tə̂ yɛ̈yɛ̈ da 26 ëtə̂ 27, nyë dɨ̈ Eza 6.9-10, ndə̂ âwâ lə̂ bəndɨ Mbëtï Ndjapä la ma gerêke.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 29 lâme wâbo
                     lə̂nə̈-a.

Kə̂ po ndə̂ azü11 Mëmê Pôlo, ndə̂ më wâtə̂ earə̂ kua ndə̂ Jezü Krîsiti, më mbö mbëtï âtə sə̈ nyê. Ndjapä ë mê ndə̂kə̂ pa më watə̂ badjângele ndə̂ yê. Tche zä mê ngbî ndə̂kə̂ pa më mu Tchôtchô Pö ndə̂ yê sə̈ azü gbɛ̂.2 Tchôtchô Pö lâme, Ndjapä tö pö ndə̂kə̂ wan rə̂ lə̂ köbosə̂ a-earə̂ ndə̂ma yê alême ânyë andjë mbô mbëtï pânə̈ lə̂ Mbëtï ndə̂ yê. 3 Tchôtchô Pö nə̈ tö pö pâ Modô ndə̂ yê batə̂ akrə, a zɨ̈ tchë pâ mawo ndə̂
         gbïɛ̈ Davîdi. 4 Lə̂ köbosə̂ Kpɨ̂ki Yingö, kə̂ jo ndə̂ yê lə̂ kuzü nyïsə̂ nə̈ la gbôgbô lə̂ la azü pä tche də̈ Modô
         ndə̂ Ndjapä, Jezü Krîsiti Gbölö Gbïɛ̈ ndə̂ azə̂. 5 Lə̂ köbosə̂ yê, Ndjapä mbö tchôtchô su tə̂ mê ndə̂kə̂ watə̂ badjângele ndə̂kə̂
         mbo rə̂ ânyë azü gbɛ̂ ndə̂ andjë wâbô wâtə̂ ajuîfu za su andjê sə̈ Jezü
         Krîsiti ndə̂kə̂ mbo rə gundə̂sə̂ pö ndə̂ yê. Më mbö rə̂ bëte rə̈ Krîsiti. 6 Nyënyê ndjë gbɛ̂, nyë wä lə̂ gbâtə̂ azü nə̈ lâme bëte Jezü Krîsiti kä
         ndə̂ âê nyê.7 Më wän mbëtï âtə sə azü gbɛ̂ ndə̂ andjë sə̂ bhâ Rômo, nyënyê ndə̂ Ndjapä nyîndə̂ nyê tə̂ gbölösə̂nə̈ ânyë kə̈ ê nyê ndə̂kə̂
         watə̂ azü ndə̂ yê. Äfü pä Ndjapä Bha azə̂ la Gbölö Gbïɛ̈ Jezü Krîsiti mbo
         tchôtchô su tə̂ nyê, kə̂ za zɨtɨ su sə̈ nyê.Pôlo nyïndə̂ kə̂ e ndə̂kə̂ wun azü ndə̂ Krîsiti bhâ Rômo8 Dokʉ̈tchê, më zä ayîabâ sə̈ Ndjapä ndə̂ mê lə̂ köbosə̂ Jezü Krîsiti bëte
         nyê gbɛ̂, bëte rə̂ ndə̂ azü tchêbêche gbɛ̂ kä lakə̂ to pö ndə̂kə̂ za su nyê
         ndə̂ nyë zâ rə̂ sə̈ Jezü Krîsiti. 9 Ndjapä ndə̂ më zâ su mê gbɛ̂ ndə̂kə̂ mbo kua ndə̂ yê lə̂ köbosə̂ nə̈ ndə̂ mê
         mu Tchôtchô Pö ndə̂ Modô ndə̂ yê, tche wûnsə̂ nə̈ nə̂ pä më tö lëge pö.
         Më tö pö ndə̂ nyê logbɛ̂, 10 ndə̂ më sə̂ lakə̂ to pö sə̈ Ndjapä, më yü tchë logbɛ̂ ndə̂kə̂ pa âdə su yê
         ânyində̂ nə̈, tche ji köbo sə̈ mê ndə̂kə̂ pa më e kə̂ wun nyê. 11 Tə̂ lëge nə̈, gʉ ndə̂kə̂ wun nyê nyü mê tə̂ gbölösə̂nə̈. Më nyïndə̂ kə̂ wutu
         bhândə̂ nyê ânyë lə̂ köbosə̂ mê, nyê gbo arə ndə̂ Kpɨ̂ki Yingö kʉ rə̂ sə̈
         nyê ânyë nyê kpokpo tə̂ nyê. 12 Rə ndə̂ më nyîndə̂ kə̂ to rə̂ wä kâkë: Më nyïndə̂ kə̂ wutu bhândə̂ nyê ânyë
         azə̂ la nyê gbɛ̂ gbo gbôgbô lə̂ su azə̂. Nyê gbo gbôgbô lə̂ su nyê lə̂ köbosə̂
         su mê ndə̂ më zâ rə̂ sə̈ Krîsiti. Mê gbo ndjë gbôgbô lə̂ su mê lə̂ köbosə̂
         su nyê ndə̂ nyë zâ rə̂ sə̈ Krîsiti.13 Arə̂mä, më nyïndə̂ nə̈ pä nyë wunsə̂ nə̈ pä më nyïkrə rə̂ tə̂ su mê tə̂ngâlo
         ndə̂kə̂ e atə̂ndə̂ nyê. Praâbalë köbo mîɛ tə̂ mê zoo angêta. Më nyïndə̂ kə̂
         wutu bhâye ndə̂kə̂ pa më mbo kua ndə̂kə̂ gbo azü bëte Krîsiti lə̂ gö ndə̂ nyê
         ndjë batə̂ rə̂ ndə̂ më gbô andjê lə̂ angâ agö ngbî. 14 Äwäpä më zatə̂ mê ndə̂kə̂ mbo kua la azü gbɛ̂: Azü ndə̂ küma andjê wâ lanə̈
         la azü ndə̂ küma andjê wâbô wâ lanə̈, azü ndə̂ andjë wûnsə̂ rə tə̂ gbölösə̂nə̈
         la azü ndə̂ andjë wûnsə̂ rə kpîɛ̂kpîɛ̂ rə̂. 15 Bëte rə̂ kä ndə̂ më nyîndə̂ nə̈ la su mê gbɛ̂ ndə̂kə̂ mu Tchôtchô Pö sə̈ nyê,
         azü gö ndə̂ Rômo.Tchôtchô Pö wä la gbôgbô ndə̂kə̂ tcha azü lə̂ kuzü16 Më wâbo la ganô ndə̂kə̂ mu Tchôtchô Pö ndə̂ Ndjapä-a. Tchôtchô Pö nə̈ wätə̂
         gbôgbô ndə̂ Ndjapä ndə̂ tche zâ rə̂ ndə̂kə̂ tcha azü gbɛ̂ ndə̂ andjë zâ su
         andjê sə̈ Jezü Krîsiti. Tche tchä ajuîfu dokʉ̈tchê, la tchêngbâ nə̈, tche
         tchâ azü ndə̂ andjë wâbô wâtə̂ ajuîfu. 17 Tchôtchô Pö nə̈ nyïsə̂ rə ndə̂ Ndjapä mbô rə̂ ânyë azü wa djîrə̂ tchâtchu
         yê. Äwäpä azü za kütû su andjê sə̈ Jezü. Ngâ köbo dəkêlê nə̈ wâbo-a.
         Äwä batə̂ rə̂ ndə̂ a mbô rə̂ lə̂ Mbëtï Ndjapä päkëdə̂: «Djîrə̂ akrə wadje
         la tchîsûwu lə̂ köbosə̂ kə̂ za su yê sə̈ Gbölö Gbïɛ̈+.»Azü gbɛ̂ mbô ngbongbo rə nə̂18 Bhâ lafô, Ndjapä nyïsə̂ mêrâ ndə̂ yê bëte rə̂ ndə̂ azü kôsə̂ yê, ndjë
         bëte ambə̈lï gbɛ̂ ndə̂ andjë mbô rə̂. Lə̂ köbosə̂ arə ndə̂ andjê, andjë mîɛ
         köbo tə̂ lëge pö. 19 Arə ndə̂ azü wâ ndə̂kə̂ wunsə̂ Ndjapä tâ, andjë wün rə̂ gbɛ̂ la lala andjê.
         Ndjapä la tə̂ yê nyïsə̂ nə̈ kraâ sə̈ andjê. 20 Angâ arə ndə̂ Ndjapä kä tâ ndə̂ la akrə wâbo ndə̂kə̂ wun rə̂-a: Gbôgbô ndə̂
         tche wâ la rə̂ pïï etə̂ lakə̂ sə ndə̂ yê ndə̂ Ndjapä. Ätö tə̂ lo nə̈ ndə̂ Ndjapä
         mbô tchîsûwu, azü ndə̂ andjë za küma andjê wün rə̂ gbɛ̂ lə̂ köbo arə ndə̂
         Ndjapä mbô rə̂. Ârə̂ kä, âdə azü âto rə̂ pä anyë wûn-âbo sə̂ yê-a, andjê
         wabô tee la ngâ pö balë ndə̂kə̂ to rə̂-a. 21 Ndə̂ andjë wûnsə̂ Ndjapä, andjë kösə̂ kə̂ lusə̂ yê ndjë ndə̂kə̂ za ayîabâ
         sə̈ tchë batə̂ rə̂ ndə̂ akrə wâ ndə̂kə̂ mbo rə̂ sə̈ Ndjapä. Praâbalë andjë rɨ
         tchə̂lə̂ andjê kütû pâ ambämbä rə. Kə̂ za küma andjê wätə̂ ngbongbo nə̈ ânyë
         kə̈ ê la andjê atə̂lə̂ bübü tchô. 22 Andjë wüntî pä anyë wätə̂ azü ndə̂ küma andjê wâ lanə̈, dëkë andjë wätə̂
         a-earə̂ nyî. 23 Ndə̂kə̂ pa andjë voga gbölö ndə̂ Ndjapä ndə̂ tche wâ la tchîsûwu ndə̂ logbɛ̂
         logbɛ̂, andjë gbôtâ kə̂ voga kütû anyîsɨ̂ arə ndə̂ âkʉ̂ akrə ndə̂ tche wâ
         ndə̂kə̂ tchu, rə ndə̂ âkʉ̂ nyïɛ̈nə̈ la agia ndə̂ da andjê gû voanə̈ la agia ndə̂
         andjë hro bêche.24 Bëte rə̂ kä, Ndjapä gbôtə̂ andjê ndə̂kə̂ pa andjë mbo ngbongbo rə ndə̂ su andjê
         wâ la gʉ ndə̂kə̂ mbo rə̂. Käko andjë kä lakə̂ mbo rə ganô tə̂ andjê lə̂ gbâtə̂
         andjê. 25 Andjë zä yepa ëlə̂ kpâlâ lëge pö ndə̂ Ndjapä. Andjë vöga arə ndə̂ Ndjapä
         mbô rə̂, kə̂ mbo kua tchâtchâ arə nə̈ lâme. Andjë kösə̂ kə̂ voga Ndjapä ndə̂
         tche mbô tchîsûwu. Tchetchë kä ndə̂ âwâ ndə̂kə̂ pa azü voga tchë logbɛ̂ logbɛ̂.
         Amin!26 Bëte rə̂ kä ndə̂, Ndjapä gbôtə̂ andjê ndə̂kə̂ pa andjë mbo arə ganô ndə̂ gʉ
         kə̂ mbo rə̂ nyû andjê tə̂ gbölösə̂nə̈. Aɛ̈chë ndə̂ andjë gbotə̂ köbo kə̂ sə
         la aköchë ânyë kə̂ sə la angâ andjê aɛ̈chë lə̂ gbâtə̂ andjê batə̂ köchë
         la ɛ̈chë. 27 Aköchë ndjë gbɛ̂ gbôtə̂ köbo kə̂ sə la aɛ̈chë ânyë gʉ kə̂ lo la angâ andjê
         aköchë rôpâ andjê tə̂ gbölösə̂nə̈. Aköchë la aköchë mbö rə ganô lə̂ gbâtə̂
         andjê lakə̂ lo la angâ andjê batə̂ köchë la ɛ̈chë. Käko andjê gboadje rə ngbânə̈
         gundə̂sə̂ ngbongbo köbo ndə̂ andjë zâ rə̂ lâme.28 Batə̂ rə̂ ndə̂ andjë kôsə̂ kə̂ wunsə̂ Ndjapä, Ndjapä gbôtə̂ andjê ndə̂kə̂ pa
         andjë za tchêngbâ kə̂ wunsə̂ rə ndə̂ andjê ndə̂ âwâbô wâ lə̂ köbo nə̈-ê.
         Käko andjë mbö rə ndə̂ âwâbô wâ ndə̂kə̂ pa akrə mbo rə̂-ê. 29 Arə mbə̈lï sɨ̂sɨ̈ lə̂ su andjê: Andjë mbö ngbongbo rə, andjë wä la gʉ kə̂ gbo
         rə tə̂ gbölösə̂nə̈, andjë wätə̂ azü ndə̂ ngbongbo su. Gbölö su rôpâ andjê,
         andjë wätə̂ a-earə̂ kə̂ won azü, a-earə̂ kə̂ po la angâ andjê, a-earə̂ kə̂ bolo
         azü, andjë tö angbongbo apö tə̂ angâ andjê lə̂ gbâtə̂ andjê, a-earə̂ kə̂ mo
         yepa lə̂ küma angâ andjê, 30 andjë tö angbongbo apö la rə̈ angâ andjê, andjë kösə̂ Ndjapä, andjë wätə̂
         a-earə̂ kə̂ dro tchô, andjë wüntə̂ andjê gbölö kə̈ rô azü gbɛ̂, andjë bhï
         gogo andjê tə̂ gbölösə̂nə̈, andjë pü köbo gbɛ̂ ndə̂kə̂ mbo kütû angbongbo
         rə, andjë djêâbo pö ma arabha la araanyï andjê-a. 31 Andjë wûn-âbo sə̂ rə-a, andjë mbôâbo rə gundə̂sə̂ pö ma andjê ndə̂ andjë
         tô rə̂-a, andjë wûn-âbo sə̂kə̂ nyində̂ azü-a, andjë wûn-âbo nyonyo angâ andjê-a.
         32 Azü lâme wûnsə̂ nə̈ nə̂ pä ndïɛ̈ ndə̂ Ndjapä tö rə̂ päkëdə̂ azü ndə̂ andjë
         mbo angbongbo rə käko wä ndə̂kə̂ tchu. Ndə̂ andjë wûnsə̂ nə̈ käko, andjë gbôâbo
         tə̂ köbo kə̂ mbo angbongbo rə nə̈-a. Ndə̂ andjë sə̂ lakə̂ mbo angbongbo rə nə̈ käko,
         andjë gämba ndjë azü ndə̂ andjë mbo rə̂.

Kə̂ wa ngbanga ndə̂ Ndjapä wä lə̂ köbo nə̈21 Bëte rə̂ kä ndə̂, momö ndə̂ mo wa ngbanga lə̂ küma angâ zə̈ âtə, mo âdəndjë
         tchabâ gbɛ̂, mo wâbo la ngâ pö balë ndə̂kə̂ to rə̂-a. Mo âsə̈ wa ngbanga lə̂
         küma angâ zə̈ ânyë kə̂ mbo ndjë rə batə̂ andjê dëkë mo kä lakə̂ wa ngbanga
         lə̂ küma zə̈ la tə̂ zə̈. 2 Azə̈ wûnsə̂ nə̂ nə̈ pä Ndjapä wä ngbanga lə̂ köbosə̂ lëge pö lə̂ küma azü
         ndə̂ andjë mbo arə käko-ë. 3 Momö ndə̂ mo wa ngbanga lə̂ küma azü bëte ngbongbo rə ndə̂ andjë mbô rə̂ ânyë
         momö ndjë gbɛ̂ mo mbo ndjë arə nə̈ lâme, mo tö rə̂ pä ngbanga ndə̂ Ndjapä teabô
         tee lə̂ küma zə̈? 4 Ndjapä mbö tchôtchô rə tə̂ zə̈ tə̂ gbölösə̂nə̈, tche wâbo ngbanga lə̂ küma
         zə̈ gasa-a, tche rʉ̈ätə̂ su yê ndə̂kə̂ krʉ bëte mö; mo wün rə̂ lə̂ la zə̈ ämbänə̈?
         Tche mbö tchôtchô rə tə̂ zə̈ ndə̂kə̂ pa mo gbotə̂ bəndɨ kə̂ mbo rə ndə̂ zə̈; 5 lə̂ köbosə̂ gbôgbô su zə̈, mo nyîâbo ndə̂kə̂ gbotə̂ bəndɨ kə̂ mbo rə ndə̂ zə̈-a.
         Käko mo kpülu mêrâ ndə̂ Ndjapä pâ zə̈ ndə̂kə̂ krʉ bëte lö mêrâ ndə̂ yê
         lo nə̈ ndə̂ tche nyisə̂ nə̈ pä kə̂ wa ngbanga ndə̂ anyê wä djîrə̂. 6 Ndjapä âzadje rə sə̈ akrə balë balë gundə̂sə̂ rə ndə̂ tche mbô rə̂. 7 Angâ azü rʉ̈ätə̂ su andjê lə̂ agbôgbô arə ndə̂kə̂ mbo tchôtchô rə ndə̂kə̂
         pa Ndjapä voga andjê ânyë kə̂ lusə̂ andjê. Andjë pü tchîsûwu ndə̂ ândɨ̂âbô
         ndɨ̂-î. Ndjapä âzadje tchîsûwu ndə̂ logbɛ̂ logbɛ̂ sə̈ andjê. 8 Praâbalë angâ azü kösə̂ kə̂ dje ma Ndjapä, kə̈ kôsə̂ lëge pö, kə̂ mbo kütû
         mbə̈lï. Andə̂ andjë nə̈, su Ndjapä âkʉadje tchë tə̂ andjê ânyë tchê wadje
         ngbanga lə̂ küma andjê. 9 Azü gbɛ̂ ndə̂ andjë mbo angbongbo rə, agbôgbô arə la arə nyonyo kä ndə̂ âgbo
         andjê. Ajuîfu dokʉ̈tchê, la tchêngbâ nə̈ azü ndə̂ andjë wâbô wâtə̂ ajuîfu.
         10 Andə̂ azü gbɛ̂ ndə̂ andjë mbo tchôtchô rə, Ndjapä âvogadje andjê, kə̂ luadje
         sə̂ andjê ânyë kə̂ za zɨtɨ su sə̈ andjê. Ajuîfu dokʉ̈tchê, la tchêngbâ nə̈,
         azü ndə̂ andjë wâbô wâtə̂ ajuîfu. 11 Tə̂ lëge nə̈, lə̂ la Ndjapä azü gbɛ̂ wä balë.12 Azü ndə̂ andjë wûn-âbô sə̂ ndïɛ̈ ndə̂ Möyîze wûn ânyë kə̂ mbo angbongbo rə, andjê âtchu me tchü âdəndjë
         rə̂ ndə̂ andjë wûn-âbô sə̂ ndïɛ̈ nə̈ wûn. Andə̂ ajuîfu ndə̂ andjë wûnsə̂
         ndïɛ̈ ndə̂ Möyîze ânyë kə̂ mbo angbongbo rə, Ndjapä âwadje ngbanga ndə̂ andjê
         lə̂ köbosə̂ ndïɛ̈ nə̈ lâme. 13 Tə̂ lëge nə̈, azü ndə̂ andjë dje kütû ndïɛ̈ nə̈ djë la tü andjê, andjë wâbo
         djîrə̂ lə̂ la Ndjapä-a. Azü ndə̂ andjë mbo rə gundə̂sə̂ ndïɛ̈ nə̈ kä ndə̂ âwâtə̂
         adjîrə̂ azü lə̂ la Ndjapä. 14 Azü ndə̂ andjë wâbô wâtə̂ ajuîfu wûn-âbo sə̂ ndïɛ̈ ndə̂ Möyîze-a. Batə̂
         rə̂ ndə̂ su andjê nyisə̂ nə̈ sə̈ andjê, andjë mbö rə gundə̂sə̂ ndïɛ̈ nə̈. Rə
         lâme nyïndə̂ kə̂ nyisə̂ nə̈ pä ndïɛ̈ ndə̂ andjê wä bhâlə̂ su andjê la tə̂
         andjê, ndə̂kə̂ wun rə̂ djîrə̂ andjë wâbo la ndïɛ̈ nə̈-a. 15 Kə̂ mbo rə ndə̂ andjê nyïsə̂ nə̈ pä arə ndə̂ ndïɛ̈ ndə̂ Möyîze yûkû nə̈ wä
         bhâlə̂ su andjê. Kə̂ rɨ tchə̂lə̂ su andjê nyïsə̂ nə̈ pä rə nə̈ wä käko-ë.
         Köbo kə̂ za küma andjê nyïsə̂ nə̈ pä rə nə̈ wä ndjë käko-ë. Köbo kə̂ za
         küma andjê nə̈ nyïsə̂ nə̈ sə̈ andjê pä andjë mbö ngbongbo rə, ndjë a kä lakə̂
         za kokô andjê pâ rə ndə̂ andjë mbô rə̂. 16 Rə ndə̂ âwutu kraâ lə̂ la azü lo ngbanga nə̈ kä. Äwä gundə̂sə̂ Tchôtchô Pö ndə̂ mê mu rə̂ ndə̂ âtô rə̂ pä Ndjapä âwa ngbanga lə̂ köbosə̂ Jezü Krîsiti pâ arə gbɛ̂ ndə̂ azü mbo rə̂ lə̂ küwû nə̈.Ajuîfu la ndïɛ̈ ndə̂ andjê17 Praâbalë momö ndə̂ mo tô rə̂ pä mo wätə̂ juîfu âtə, mo zä su zə̈ pâ ndïɛ̈
         ânyë kə̂ bhi gogo zə̈ sə̈ Ndjapä ndə̂ zə̈. 18 Mo wünsə̂ rə ndə̂ su Ndjapä nyîndə̂ nə̈ ânyë ndïɛ̈ nyîsə̂ köbo kə̂ wunsə̂
         rə ndə̂ âwâtə̂ tchôtchô nə̈ sə̈ mö. 19 Mo tö rə̂ bhâtə̂ su zə̈ pä mo wätə̂ earə̂ kə̂ nyisə̂ köbo sə̂ a-earə̂ föla ânyë
         lə̂ köbosə̂ zə̈, azü ndə̂ andjë sə̂ lə̂ bübü tchô wun tchô ngrôô. 20 Mo tö rə̂ bhâtə̂ su zə̈ pä mo wätə̂ earə̂ kə̂ nyisə̂ rə sə̈ azü ndə̂ andjë wûn-âbô
         sə̂ rə wûn-î, earə̂ kə̂ nyisə̂ rə sə̈ abechë. Mo wûnsə̂ nə̈ nə̂ pä kə̂ wunsə̂
         rə la lëge pö kä lə̂ ndïɛ̈. 21 Ndə̂ âdə̂ käko, momö ndə̂ mo nyisə̂ rə sə̈ azü, bëte giamâ kä ndə̂ mo nyîâbô
         sə̂ rə nyî sə̈ mö la tə̂ zə̈-ê? Momö ndə̂ mo mu pö sə̈ azü pä andjë zɨabô
         ngbä zɨ̂-î, bëte giamâ kä ndə̂ mo zɨ ngbä? 22 Mo kösə̂ nə̈ sə̈ azü ndə̂kə̂ pa akrə puabô ɛ̈chë âdəndjë köchë ndə̂ ngâ yê
         pû-î, bëte giamâ kä ndə̂ mo pu ɛ̈chë âdəndjë köchë ndə̂ angâ zə̈? Mo kösə̂
         kə̂ voga angakʉ̈lä, bëte giamâ kä ndə̂ mo zɨ ngbä arə ndə̂ âwa lə̂ anda ndə̂
         angakʉ̈lä nə̈ lâme? 23 Mo bhï gogo zə̈ pâ ndïɛ̈, bëte giamâ kä ndə̂ kə̂ mbo rə ndə̂ zə̈ wabô wâ gundə̂sə̂
         pö ndə̂ ndïɛ̈ nə̈-ê? Bëte giamâ kä ndə̂ mo lûâbô sə̂ Ndjapä lû-î? 24 Bëte rə̂ kä ndə̂, a mbô rə̂ lə̂ Mbëtï Ndjapä päkëdə̂: «Bëte nyënyê ajuîfu,
         azü ndə̂ andjë wâbô wâtə̂ ajuîfu drö rə̈ Ndjapä+.»25 Âdə mo âmbo rə ndə̂ ndïɛ̈ yûkû nə̈, gasa ndə̂ mo wâ rə̂ âmbo tchôtchô rə tə̂ zə̈. Praâbalë âdə mo âkosə̂ kə̂ mbo rə
         ndə̂ ndïɛ̈ yûkû nə̈, mo wä batə̂ akrə ndə̂ tche wâbô gasa wâ-ê. 26 Akrə ndə̂ tche wâbô gasa wâ, ânyë kə̂ mbo rə ndə̂ ndïɛ̈ yukû nə̈, lə̂ la Ndjapä
         tche wâ nə̂ batə̂ akrə ndə̂ tche wâ gasa. 27 Akrə ndə̂ tche wâbô wâtə̂ juîfu, ânyë kə̈ wâbô gasa wâ, ânyë kə̂ mbo rə
         ndə̂ ndïɛ̈ yûkû nə̈, tchê wadje ngbanga lə̂ küma zə̈ ndə̂ mo wâtə̂ juîfu, kə̂
         wa la ndïɛ̈ ânyë kə̂ wa gasa bëte kə̂ mbo rə ndə̂ zə̈ wâbo gundə̂sə̂ rə ndə̂
         ndïɛ̈ yûkû nə̈-a. 28 Tə̂ lëge nə̈, âdə̂âbo rə ndə̂ azü wun rə̂ kä ndə̂ âmbo rə̂ pä akrə watə̂ juîfu-a,
         âdə̂âbo ndjë ku gasa ndə̂ âwatə̂ akrə kä ndə̂ âmbo rə̂ pä akrə watə̂ juîfu-a.
         29 Praâbalë rə ndə̂ azü wûn-âbô rə̂ wûn-î, mbö rə̂ pä akrə watə̂ lëge juîfu.
         Lëge kə̂ wa gasa wätə̂ kua ndə̂ Ndjapä mbo rə̂ lə̂ köbosə̂ Yingö ndə̂ yê lə̂
         su akrə, âdə̂âbo lə̂ köbosə̂ ndïɛ̈-a. Âdə̂âbo azü kä ndə̂ âvoga lëge juîfu-a,
         Ndjapä kä ndə̂ a voga tchë.

31 Käko rə giamâ kä ndə̂ ajuîfu rô adɨ̂ azü la rə̂? Tchôtchô rə giamâ kä ndə̂
         ajuîfu gbo rə̂ lə̂ köbosə̂ kə̂ wa gasa? 2 Tchôtchô rə nə̈ wä gbölö lə̂ angbängbä rə. Dokʉ̈ rə nə̈ də̈ rə̂ ndə̂ Ndjapä
         zâ apö ndə̂ yê sə̈ ajuîfu. 3 Giamâ kä? Ndə̂ angâ ajuîfu kôsə̂ kə̂ mbo rə gundə̂sə̂ pö ma Ndjapä lâme, ârə̂
         kä âkə̈ kîtə̂ köbo tə̂ Ndjapä ndə̂kə̂ pa tche mboabô rə mbô gundə̂sə̂ pö ma
         yê? 4 Âdə̂âbo käko-a! Äwäpä azü wunsə̂ nə̈ pä Ndjapä mbö rə gundə̂sə̂ lëge pö,
         ânyë azü gbɛ̂ wätə̂ a-earə̂ yepa. Ädə̈ käko ânyë Mbëtï Ndjapä tô rə̂ päkëdə̂:«Äwäpä azü wunsə̂ nə̈ pä mo wä djîrə̂,lə̂ köbosə̂ kə̂ to pö ndə̂ zə̈ânyë âdə azü âza pö lə̂ küma zə̈,mo wutu lə̂nə̈-ê+.»5 Praâbalë âdə kə̂ mbo ngbongbo rə ndə̂ azə̂ ânyisə̂ kə̂ wa djîrə̂ ndə̂ Ndjapä
         lə̂ la azü gbɛ̂ ësûwu, azə̂ âto rə̂ atöko? Azə̈ âtoadje rə̂ pä, Ndjapä wâbo
         djîrə̂ bëte mêrâ ndə̂ yê ndə̂ âtê pâ azə̂ lâme? (Më tö pö lâme batə̂
         rə̂ ndə̂ azü to rə̂.) 6 Âdə̂âbo käko-a! Âdə rə nə̈ âwa käko, atöko kä ndə̂ Ndjapä wa ngbanga lə̂
         küma azü?7 Praâbalë âdə më âmo yepa ndə̂kə̂ pa lëge pö ndə̂ Ndjapä wutu kraâ, ânyë
         azü voga tchë, bëte giamâ kä ndə̂ a wâ ngbanga lə̂ küma mê batə̂ earə̂ ngbongbo
         rə? 8 Käko bëte giamâ azə̈ toabô rə̂ tô päkëdə̂: «Äwäpä azə̈ mbo ngbongbo rə ânyë
         tchôtchô rə wutu lə̂nə̈?» Angâ azü ndə̂ andjë drô mê tö rə̂ pä, mëmê kä
         ndə̂ âtô apö nə̈ lâme. Azü nə̈ lâme, ngbanga ndə̂ Ndjapä wadje rə̂ lə̂ küma
         andjê lâme wä lə̂ köbo nə̈.Ngâ djîrə̂ akrə tchâtchu Ndjapä wâbo-a9 Giamâ kä? Ârâ ndə̂ ajuîfu, ârâ rö adɨ̂ azü gbɛ̂? Âdə̂âbo käko balë-a!
         Më tô pö lâme dokʉ̈tchê alême nə̂ pä, ajuîfu la azü ndə̂ andjê wâbô wâtə̂
         ajuîfu wä gbɛ̂ tchâtchâ kümändëmä ndə̂ ngbongbo rə. 10 Batə̂ rə̂ ndə̂ Mbëtï Ndjapä tô rə̂ päkëdə̂:«Ngâ akrə ndə̂ tche wâ djîrə̂ lə̂ la Ndjapä wâbo-a,balë wâbo ndjë-a.11 Akrə ndə̂ tche wûnsə̂ rə wâbo-a.Akrə ndə̂ tche pû köbo Ndjapä wâbo-a.12 Azü gbɛ̂ gbôtə̂ tchôtchô köbo nə̈ nə̂,köbo andjê yû nə̂ gbɛ̂.Akrə ndə̂ tche mbô tchôtchô rə wâbo-a,balë wâbo ndjë-a+.13 Pö ma andjê wä batə̂ cho akuzü ndə̂ manə̈ wa hue-ë.Pö ma andjê wä kütû ndə̂kə̂ bolo azü.Pö ma andjê mbö ngbongbo rə batə̂ ndôngâ ɛ̈krʉ̂+.14 Apö ma andjê sɨ̂sɨ̈ la apö ndə̂kə̂ dra ndə̂ azü,ndjë la apö ndə̂ âkʉ azü+.15 Da andjê rɨ̈ ndə̂kə̂ e ndə̂kə̂ won azü.16 Tchô gbɛ̂ ndə̂ andjê ro tâ,andjë ndɨ̈ arə ndə̂ azü,andjë gbötə̂ azü lə̂ nyonyo.17 Andjë wûn-âbo sə̂ kə̂ sə la zɨtɨ su la azü-a+.18 Andjë kpêâbo wa Ndjapä balë-a+.»19 Azə̈ wûnsə̂ nə̈ nə̂ pä rə gbɛ̂ ndə̂ ndïɛ̈ tô pö ndə̂nə̈, tche tö rə̂ bëte azü ndə̂ andjë wâ tchâtchâ ndïɛ̈ nə̈. Ânyë
         akrə balë wabô tee la ngâ pö balë ndə̂kə̂ to rə̂ ndə̂nə̈-a, ânyë azü gbɛ̂
         wunsə̂ nə̈ pä lə̂ la Ndjapä pö kä lə̂ küma anyê. 20 Bëte rə̂ kä ndə̂, akrə balë wâbo djîrə̂ lə̂ la Ndjapä lə̂ köbosə̂ kə̂ mbo rə
         gundə̂sə̂ ndïɛ̈-a. Bëte ndïɛ̈ zä kütû köbo sə̈ akrə ndə̂kə̂ wunsə̂ nə̈ pä
         tche mbô ngbongbo rə nə̂.Köbo kə̂ wa djîrə̂ lə̂ la Ndjapä21 Angaâtə, Ndjapä nyîsə̂ köbo sə̂ azü nə̂ ndə̂kə̂ pa andjë watə̂ adjîrə̂ azü
         lə̂ la yê. Köbo nə̈ lâme wâbo lə̂ köbosə̂ kə̂ mbo rə gundə̂sə̂ ndïɛ̈-a. Ndïɛ̈
         ndə̂ Möyîze la pö ndə̂ a-earə̂ ndə̂ma Ndjapä tô rə̂ alême wätə̂ lëge nə̈. 22 Ndjapä mbö rə̂ ndə̂kə̂ pa azü wa djîrə̂ lə̂ la yê lə̂ köbosə̂ nə̈ ndə̂ andjë
         zâ su andjê sə̈ Jezü Krîsiti. Tche mbö rə nə̈ lâme sə̈ azü gbɛ̂ ndə̂ andjë zâ su andjê sə̈ Krîsiti, bëte
         tche krʉ̂âbo tchə̂lə̂ azü-a. 23 Azü gbɛ̂ mbô ngbongbo rə nə̂, andjë wâbo ndə̂kə̂ wun golowäre ndə̂ Ndjapä-a. 24 Praâbalë Ndjapä mbö tchôtchô su tə̂ andjê ämbänə̈, tche mbö rə̂ ânyë andjë
         wâtə̂ adjîrə̂ azü lə̂ la yê. Tche mbö rə̂ käko lə̂ köbosə̂ Jezü Krîsiti ndə̂
         tche jî andjê lə̂ ngbongbo rə. 25 Ndjapä zä Jezü Krîsiti batə̂ ngela ânyë lə̂ köbosə̂ jï yê, Krîsiti jî ngbongbo
         rə ndə̂ azü ndə̂ andjë zâ su andjê sə̈ tchë. Ndjapä mbö rə̂ käko ndə̂kə̂ nyisə̂
         nə̈ pä tche wä djîrə̂: Angbongbo rə ndə̂ azü mbo rə̂ alême, tche gʉ̈ä la yê
         pânə̈, 26 lo nə̈ lâme tche rʉ̈ätə̂ su yê ndə̂kə̂ sə bëte andjê. Angêta âtə, tche nyïsə̂
         nə̈ pä tche wä djîrə̂ bëte tche nyïndə̂ kə̂ wa djîrə̂ kə̈ nyî ndjë ndə̂nə̈
         pä azü ndə̂ andjë zâ su andjê sə̈ Jezü wa djîrə̂ lə̂ la yê.27 Ngâ rə ndə̂kə̂ pa azə̈ bhi gogo azə̈ pânə̈ kä tâ? Âdə̂âbo käko balë-a! Azə̈
         bhï gogo azə̈ bëte giamâ? Bëte rə̂ ndə̂ azə̈ mbo rə gundə̂sə̂ ndïɛ̈? Âdə̂âbo
         käko-a! Praâbalë bëte rə̂ ndə̂ azə̈ zâ su azə̂ sə̈ Jezü. 28 Käko pö ndə̂ azə̈ to rə̂ wä kâkë: Akrə wä djîrə̂ lə̂ la Ndjapä bëte rə̂ ndə̂
         tche zâ su yê sə̈ Jezü, âdə̂âbo kə̂ mbo rə gundə̂sə̂ ndïɛ̈-a. 29 Âdəndjë rə̂, Ndjapä wä kütû tə̂ Ndjapä ndə̂ ajuîfu? Tche wâbo ndjë tə̂ Ndjapä
         ndə̂ azü ndə̂ andjë wâbô wâtə̂ ajuîfu? Tə̂ lëge nə̈, tche wä ndjë tə̂ Ndjapä
         ndə̂ azü ndə̂ andjë wâbô wâtə̂ ajuîfu, 30 bëte Ndjapä wä kütû balë. Tchetchë kä ndə̂ âmbo rə̂ pä ajuîfu la azü ndə̂
         andjê wâbô wâtə̂ ajuîfu wa djîrə̂ lə̂ la yê lə̂ köbosə̂ kə̂ za su andjê sə̈
         Jezü Krîsiti. 31 Käko azə̈ wün ndïɛ̈ batə̂ mbämbä rə? Ndə̂ azə̈ zâ su azə̂ sə̈ Jezü Krîsiti
         âtə? Âdə̂âbo käko-a! Azə̈ mbö rə̂ ndə̂kə̂ pa ndïɛ̈ nə̈ lu lə̂ la azü.
         
            
               	Nyë dɨ̈ Aps 51.6, ndə̂ âwâ lə̂ bəndɨ Mbëtï Ndjapä la ma gerêke.

               	Ndə̂kə̂ to tə̂ yɛ̈yɛ̈ da 10 ëtə̂ 12, nyë dɨ̈ Aps 14.1-3; 53.2-4

               	Nyë dɨ̈ Aps 5.10; 140.4.

               	Nyë dɨ̈ Aps 10.7.

               	Ndə̂kə̂ to tə̂ yɛ̈yɛ̈ da 15 ëtə̂ 17, nyë dɨ̈ Eza 59.7-8.

               	Nyë dɨ̈ Aps 36.2.

Köbo ndə̂ Abrahâmo wâtə̂ djîrə̂ akrə41 Käko azə̈ âto rə̂ atöko pâ Abrahâmo ndə̂ tche wâtə̂ âta azə̂? Giamâ kä ndə̂ tche gbô rə̂ lə̂ köbosə̂ kə̂ sə ndə̂
         yê ndə̂ akrə? 2 Âdə Abrahâmo âwa alême djîrə̂ lə̂ la Ndjapä bëte atchôtchô rə ndə̂ tche mbô
         rə̂, tche wä ndə̂kə̂ bhi gogo yê pânə̈. Praâbalë tche wâbo ndə̂kə̂ bhi gogo
         yê lə̂ la Ndjapä-a. 3 Tə̂ lëge nə̈, pö giamâ kä ndə̂ Mbëtï Ndjapä tô rə̂? Mbëtï nə̈ tö rə̂ päkëdə̂:
         «Abrahâmo zä su yê sə̈ Ndjapä ânyë Ndjapä wûn tchë batə̂ djîrə̂ akrə lə̂
         köbosə̂ nə̈ ndə̂ tche zâ su yê sə̈ Ndjapä+.» 4 Akrə ndə̂ tche mbô kua, tche gbö makətche ngbânə̈. Makətche ndə̂ tche gbô rə̂
         lâme, a zâbo rə̂ sə̈ tchë ämbänə̈-a. Äwätə̂ arə ndə̂ a wâ ndə̂kə̂ za rə̂ sə̈
         tchë. 5 Praâbalë âdə ngâ akrə âmboabô ngâ rə mbô, ânyë kə̈ zâ su yê sə̈ Ndjapä
         ndə̂ tche mbo rə̂ ânyë a-earə̂ kə̂ mbo ngbongbo rə wa djîrə̂, kə̂ za su yê nə̈
         âmbo rə̂ ânyë Ndjapä wun tchë batə̂ djîrə̂ akrə. 6 Bëte rə̂ kä ndə̂ Davîdi tô pö pâ tchôtchô kə̂ sə ndə̂ akrə ndə̂ Ndjapä wûn tchë batə̂ djîrə̂ akrə
         dëkë akrə nə̈ mbôâbo ndjë tchôtchô rə-a. Davîdi tö rə̂ päkëdə̂:7 «Nyê wä la mômônyënyê ndə̂ kə̂ mbo rə ndə̂ nyê wâbô wâ lə̂ köbo nə̈,ânyë Ndjapä jî rə̂ lə̂ küma nyê,ânyë kə̈ gʉ̂â tchêpâ ngbongbo rə ndə̂ nyê!8 Mômô wätə̂ akrə ndə̂ Gbölö Gbïɛ̈ gʉ̂â la yê pâ kə̂ mbo ngbongbo rə ndə̂ yê+.»9 Pö ndə̂ tchôtchô kə̂ sə nə̈ lâme wä kütû bëte ajuîfu? Azü ndə̂ andjë wâbô
         wâtə̂ ajuîfu lâme, tchôtchô kə̂ sə nə̈ wâbo ndjë bëte andjê? Tə̂ lëge nə̈,
         azə̈ tö rə̂ päkëdə̂: «Abrahâmo zä su yê sə̈ Ndjapä ânyë Ndjapä wûn tchë
         batə̂ djîrə̂ akrə bëte kə̂ za su yê sə̈ Ndjapä.» 10 Dalatchêbâ kä ndə̂ Ndjapä wûn tchë batə̂ djîrə̂ akrə? Ndjapä wün tchë batə̂
         djîrə̂ akrə dokʉ̈tchê ânyë a wâ tchë la gasa, âdəndjë la tchêngbâ kə̂ wa gasa ndə̂ yê nə̈? Tche wâbo tə̂ djîrə̂ akrə la
         tchêngbâ kə̂ wa gasa ndə̂ yê-a, tche wä djîrə̂ dokʉ̈tchê. 11 Dokʉ̈tchê ndə̂kə̂ pa tche wa gasa, Abrahâmo wä alême tə̂ djîrə̂ akrə bëte rə̂
         ndə̂ tche zâ su yê sə̈ Ndjapä. Pânə̈ tche gbô ngâ nyîsɨ̂ rə ndə̂ âdə̂ gasa.
         Rə nə̈ lâme nyïsə̂ nə̈ pä Ndjapä wün tchë batə̂ djîrə̂ akrə bëte kə̂ za su
         yê sə̈ Ndjapä. Käko Abrahâmo wâ nə̂ tə̂ bha azü gbɛ̂ ndə̂ andjë zâ su andjê
         sə̈ Ndjapä âdəndjë rə̂ ndə̂ andjë wâbô gasa wâ-ê. Andjanə̈ lâme, Ndjapä
         wün andjê batə̂ adjîrə̂ azü+. 12 Tche wä ndjë tə̂ bha azü gbɛ̂ ndə̂ andjë wâ gasa, änyïndə̂ kə̂ to rə̂ pä andjë
         zâbo su andjê kütû pâ kə̂ wa gasa nə̈-a. Andjë mbö rə̂ lə̂ köbosə̂ kə̂ za
         su andjê sə̈ Ndjapä batə̂ bha azə̂ Abrahâmo: Tchetchë, tche zä su yê sə̈ Ndjapä
         dokʉ̈tchê ndə̂kə̂ pa tche wa gasa.Abrahâmo zä su yê sə̈ Ndjapä13 Ndjapä zä bâlâ alême tə̂ Abrahâmo ndjë la azü pâ mawo ndə̂ yê pä tchêbêche
         wadje tə̂ andə̂ andjë nə̈. Ndjapä mbôâbo rə̂ tə̂ pö ndə̂nə̈ ndə̂ Abrahâmo mbô
         rə gundə̂sə̂ ndïɛ̈-a. Tche mbö rə̂ bëte tche wün Abrahâmo batə̂ djîrə̂ akrə lə̂ köbosə̂ kə̂ za su
         yê sə̈ Ndjapä. 14 Âdə kütû azü ndə̂ andjë mbo rə gundə̂sə̂ ndïɛ̈ kä ndə̂ âgboadje arə ndə̂ Ndjapä
         zâ bâlâ nə̈ alême, dëkë kə̂ za su sə̈ Ndjapä wä ämbänə̈, ânyë rə ndə̂
         Ndjapä zâ bâlâ tə̂ pö ndə̂nə̈ alême wadje ndjë tə̂ mbämbä rə. 15 Bëte kə̂ kosə̂ ndïɛ̈ mbö rə̂ pä su yê kʉ̈ tchë. Praâbalë âdə ndïɛ̈ âwabô
         wâ, kə̂ kosə̂ kə̂ dje ndïɛ̈ wâbo-a.16 Bëte Ndjapä zä bâlâ alême ndə̂kə̂ kʉ rə sə̈ azü kütû lə̂ köbosə̂ kə̂ za
         su andjê sə̈ tchë. Tche kʉ̈ arə nə̈ sə̈ azü pâ mawo ndə̂ Abrahâmo kütû ämbämbänə̈.
         Käko bâlâ ndə̂ Ndjapä nə̈ lâme wä bëte azü gbɛ̂ pâ mawo ndə̂ Abrahâmo. Âwâbo
         kütû bëte andjanə̈ ndə̂ andjë zâ su andjê pâ ndïɛ̈-a, praâbalë äwä ndjë
         bëte azü gbɛ̂ ndə̂ andjë zâ su andjê sə̈ Ndjapä batə̂ rə̂ ndə̂ tche zâ su yê
         sə̈ Ndjapä. Abrahâmo nə̈ wätə̂ bha azü gbɛ̂. 17 Tə̂ lëge nə̈, Mbëtï Ndjapä tö rə̂ päkëdə̂: «Më zä mö ndə̂kə̂ pa mo watə̂
         bha angbängbä azü+.» Abrahâmo zä su yê sə̈ Ndjapä ndə̂ tche za tʉ̈rʉ̂ la sə̈ azü ndə̂ andjë tchû
         ânyë kütû lə̂ köbosə̂ pö ma yê, rə ndə̂ âwâbô wâ, tche mbö rə̂ ânyë
         rə nə̈ wâ. Lə̂ la yê, Abrahâmo wätə̂ bha azə̈. 18 Abrahâmo zä su yê gbɛ̂ ndə̂kə̂ krʉ bëte rə̂. Ndə̂ ngâ rə ndə̂kə̂ pa tche za su
         yê ndə̂kə̂ sə bëte rə̂ wâbô wâ, tche zä su yê sə̈ Ndjapä ânyë kə̈ wätə̂
         «bha angbängbä azü gö.» Rə nə̈ mbö gundə̂sə̂ pö ndə̂ Mbëtï Ndjapä tô rə̂
         päkëdə̂: «Azü pâ mawo ndə̂ zə̈ ângbadje tə̂ gbölösə̂nə̈+.» 19 Ngû ndə̂ Abrahâmo ndö la ngû ngbangbo balë, tche wûn rə̂ ndə̂ tche ndô tə̂kə̂
         tchu nə̂, ânyë Sarä wâbô ndjë wâ ndə̂kə̂ zɨ bechë-ê. Lə̂ rə lâme gbɛ̂, su yê ndə̂ tche zâ rə̂
         sə̈ Ndjapä lâme zôgoabô-a. 20 Tche zä su yê pâ bâlâ ndə̂ Ndjapä zâ rə̂ tə̂ yê alême. Tche tôâbo rə̂ bhâtə̂
         su yê pä yepa kä me-a, tche kpokpo tə̂ yê lə̂ köbosə̂ kə̂ za su yê sə̈ Ndjapä
         ânyë kə̂ voga Ndjapä. 21 Tche wûnsə̂ nə̈ nə̂ tə̂ lëge nə̈ bhâtə̂ su yê pä rə ndə̂ Ndjapä zâ bâlâ nə̈,
         tche kä la gbôgbô ndə̂kə̂ mbo rə̂. 22 Bëte rə̂ kä ndə̂ Ndjapä wûn tchë batə̂ djîrə̂ akrə. 23 Ndə̂ Mbëtï Ndjapä tô rə̂ päkëdə̂: «Ndjapä wün Abrahâmo batə̂ djîrə̂ akrə»,
         apö nə̈ lâme wâbo kütû bëte tchetchë balë-a, 24 äwä ndjë bëte azə̂ ndə̂ Ndjapä wûn azə̂ batə̂ adjîrə̂ azü lə̂ köbosə̂ kə̂
         za su azə̂ sə̈ tchë. Tə̂ lëge nə̈, azə̈ zä su azə̂ sə̈ tchetchë ndə̂ tche jô
         Jezü, Gbölö Gbïɛ̈ ndə̂ azə̂ lə̂ kuzü. 25 Bëte ngbongbo rə ndə̂ azə̂ kä ndə̂ Ndjapä gbôtə̂ yê tchânə̂ azü ânyë andjë
         wôn tchë. Tche jö lə̂ kuzü ndə̂kə̂ mbo rə̂ ânyë azə̈ watə̂ adjîrə̂ azü lə̂
         la Ndjapä.
         
            
               	Nyë dɨ̈ Jen 15.6.

               	Nyë dɨ̈ Aps 32.1-2, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Jen 17.9-14; Gal 3.7-9.

               	Nyë dɨ̈ Jen 17.5.

               	Nyë dɨ̈ Jen 15.5.

Azə̈ wä la zɨtɨ su la Ndjapä51 Käko-ë, ndə̂ azə̈ wâtə̂ adjîrə̂ azü lə̂ köbosə̂ kə̂ za su azə̂ sə̈ Ndjapä,
         azə̈ wä la zɨtɨ su lə̂ gbâtə̂ azə̂ la Ndjapä lə̂ köbosə̂ Gbölö Gbïɛ̈ ndə̂ azə̂
         Jezü Krîsiti. 2 Lə̂ köbosə̂ Jezü lâme kä ndə̂ azə̈ zâ su azə̂ sə̈ Ndjapä ânyë Ndjapä mbô
         tchôtchô su tə̂ azə̂. Gbô azə̂ kä lə̂ köbosə̂ tchôtchô su ndə̂ yê angêta.
         Bëte rə̂ kä ndə̂ su azə̂ wâ la mômô bëte kə̂ wa gbölö ndə̂ Ndjapä ndə̂ azə̈
         zâ su azə̂ ndə̂kə̂ krʉ bëte rə̂. 3 Âdə̂âbo kütû bëte rə lâme-a, azə̈ wä ndjë la mômô lə̂ arə nyonyo ndə̂ âgbo
         azə̂ bëte azə̈ wûnsə̂ nə̈ nə̂ pä nyonyo mbö rə̂ ânyë akrə rʉatə̂ su yê. 4 Kə̂ rʉatə̂ su mbö rə̂ ânyë azə̈ kpokpo tə̂ azə̂ lə̂ arə nyonyo. Kə̂ kpokpo tə̂
         azə̂ lə̂ arə nyonyo lâme mbö rə̂ ânyë su azə̂ krʉ bëte arə ndə̂ Ndjapä nyïndə̂
         kə̂ kʉ rə̂ sə̈ azə̂. 5 Rə ndə̂ su azə̂ krʉ̂ bëte rə̂ lâme, azə̂ krʉabô bëte rə̂ tʉrʉ tee-a, bëte Ndjapä
         nyisə̂ nə̈ lə̂ su azə̂ pä tche nyïndə̂ azə̂ tə̂ gbölösə̂nə̈. Tche nyïsə̂ nə̈
         lə̂ köbosə̂ Kpɨ̂ki Yingö ndə̂ tche zâ tchë sə̈ azə̂.6 Bëte, ndə̂ azə̂ wâbô wâ alême la gbôgbô, Krîsiti tchû bëte a-earə̂ ngbongbo
         rə, gundə̂sə̂ lo nə̈ ndə̂ Ndjapä nyïkrə rə̂. 7 Sə̂nə̈ kâkä ndə̂kə̂ pa ngâ akrə gamba rə̂ ndə̂kə̂ tchu bëte akrə ndə̂ tche wâ
         djîrə̂. Ngâ akrə gambadje rə̂ ndə̂kə̂ tchu bëte akrə ndə̂ tche mbô tchôtchô
         rə tə̂ azü? Më wûn-âbo sə̂nə̈-a. 8 Praâbalë Ndjapä nyïsə̂ köbo ndə̂ tche nyîndə̂ azə̂ kâkë: Ndə̂ gbô azə̂ ndə̂po
         tə̂ a-earə̂ ngbongbo rə, Jezü Krîsiti tchû bëte azə̂. 9 Angaâtə azə̈ wâ nə̂ djîrə̂ lə̂ la Ndjapä lə̂ köbosə̂ jï Krîsiti. Käko ngâ
         rə balë ndə̂ âwâ ndə̂kə̂ kitə̂ köbo tə̂ yê ndə̂kə̂ tcha azə̂ lə̂ mêrâ ndə̂
         Ndjapä wâbo-a. 10 Ndə̂ azə̈ kôsə̂ Ndjapä alême, tche mbö rə̂ pä tchôtchô kə̂ sə kângbâ yê
         lə̂ gbâtə̂ azə̂ la Ndjapä lə̂ köbosə̂ kuzü Modô ndə̂ yê. Ndə̂ tchôtchô kə̂
         sə kângbâ yê lə̂ gbâtə̂ azə̂ la tchë lâme, lə̂ köbosə̂ Modô ndə̂ yê ndə̂
         tche wâ la tchîsûwu, ngâ rə balë wâbo ndə̂kə̂ kitə̂ köbo tə̂ yê ndə̂kə̂ tcha
         azə̂ lə̂ kuzü-a. 11 Âdə̂âbo kütû bëte rə lâme-a, su azə̂ wä la mômô bëte Ndjapä lə̂ köbosə̂
         Gbölö Gbïɛ̈ ndə̂ azə̂ Jezü Krîsiti, ndə̂ tche mbô rə̂ pä angaâtə kə̂ sə azə̂
         la Ndjapä wâ lə̂ köbo nə̈.Pö pâ Adâme la Krîsiti12 Kə̂ mbo ngbongbo rə nə̈ atə̂pâ cho âtə bëte akrə balë ndə̂ tche də̂ Adâme, ânyë
         lə̂ köbosə̂ kə̂ mbo ngbongbo rə kä ndə̂ kuzü wâ. Bëte rə̂ kä ndə̂ kuzü kʉ̂
         azü pâ cho âtə gbɛ̂ bëte azü gbɛ̂ mbô ngbongbo rə nə̂. 13 Dokʉ̈tchê ndə̂kə̂ pa Ndjapä za ndïɛ̈ sə̈ Möyîze, ngbongbo rə kä alême tâ pâ cho âtə. Praâbalë ndə̂ ndïɛ̈ wâbô
         wâ, Ndjapä zâbo su yê pâ kə̂ mbo ngbongbo rə ndə̂ azü-a. 14 Ndə̂ âtô tə̂ Adâme ndjoa ëtə̂ Möyîze, kuzü wä la kümändëmä pâ azü gbɛ̂ ndjë pâ andjanə̈ ndə̂ andjë mbôâbô
         ngbongbo rə mbô batə̂ Adâme ndə̂ tche kôsə̂ ndïɛ̈ ndə̂ Ndjapä.Adâme də̈ nyîsɨ̂ akrə ndə̂ tchê nəadje. 15 Praâbalë rə ndə̂ Ndjapä za rə̂ sə̈ akrə ämbämbänə̈ wä ngbî tə̂ ngbongbo rə
         ndə̂ Adâme mbô rə̂. Tə̂ lëge nə̈, angbängbä azü tchü bëte kə̂ mbo ngbongbo
         rə ndə̂ akrə balë. Praâbalë rə ndə̂ âwâ gbölö ânyë kə̈ rô sə̂nə̈ də̈ anə̈
         ndə̂ Ndjapä mbô tchôtchô su tə̂ gbölösə̂nə̈ tə̂ angbängbä azü. Tche zä rə̂
         sə̈ andjê ämbänə̈ lə̂ köbosə̂ akrə balë, Jezü Krîsiti. 16 Rə ndə̂ Ndjapä zâ rə̂ sə̈ azü ämbänə̈ wä ndjë ngbî tə̂ rə ndə̂ âwutu la tchêngbâ
         kə̂ mbo ngbongbo rə ndə̂ akrə balë. La tchêngbâ kə̂ mbo ngbongbo rə ndə̂ akrə balë,
         Ndjapä wä ngbanga ânyë ngbanga nə̈ tê lə̂ küma azü gbɛ̂. Praâbalë la tchêngbâ
         kə̂ mbo angbongbo rə tə̂ gbölösə̂nə̈ ndə̂ azü, Ndjapä mbô tchôtchô su ânyë
         kə̈ zâ köbo sə̈ azü ndə̂kə̂ wa djîrə̂ lə̂ la yê. 17 Tə̂ lëge nə̈, lə̂ köbosə̂ akrə balë, bëte kə̂ mbo ngbongbo rə ndə̂ akrə balë,
         kuzü wâ la kümändëmä pâ azü gbɛ̂. Praâbalë lə̂ köbosə̂ akrə balë ndə̂
         tche də̂ Jezü Krîsiti, azü gbö arə tə̂ gbölösə̂nə̈. Käko ndjë, ngâ rə balë
         wâbo ndə̂ âkitə̂ köbo tə̂ andjanə̈ ndə̂ andjë gbô arə lə̂ köbosə̂ tchôtchô
         su ndə̂ Ndjapä, la andjanə̈ ndə̂ andjë wâ djîrə̂ lə̂ la yê ndə̂kə̂ wa la tchîsûwu-a,
         ndjë ndə̂kə̂ mbo kümändëmä la tchë-a.18 Käko lə̂ köbosə̂ ngbongbo rə ndə̂ akrə balë, ngbanga tê lə̂ küma azü gbɛ̂. Käko
         ndjë, kə̂ mbo tchôtchô rə ndə̂ akrə balë mbö rə̂ ânyë azü gbɛ̂ wâ djîrə̂
         lə̂ la Ndjapä, kə̈ wâ la tchîsûwu. 19 Lə̂ köbosə̂ kə̂ kosə̂ pö ndə̂ akrə balë kä ndə̂ angbängbä azü wâtə̂ a-earə̂
         ngbongbo rə. Ndjë, lə̂ köbosə̂ kə̂ dje pö ndə̂ akrə balë kä ndə̂ angbängbä
         azü wâ djîrə̂ lə̂ la Ndjapä.20 Ndïɛ̈ nə̈ ndə̂kə̂ mbo rə̂ pä ngbongbo rə ndə̂ azü ro masə̂nə̈. Praâbalë sə̂ tchô
         ndə̂ ngbongbo rə ro masə̂nə̈, tchôtchô su ndə̂ Ndjapä rö masə̂nə̈ tə̂ gbölösə̂nə̈.
         21 Dokʉ̈tchê alême, ngbongbo rə wä la kümändëmä ndə̂kə̂ won azü. Käko ndjë,
         tchôtchô su ndə̂ Ndjapä wä angaâtə la kümändëmä ndə̂kə̂ mbo rə̂ ânyë azü
         wa djîrə̂. Käko azə̈ wä la tchîsûwu ndə̂ logbɛ̂ logbɛ̂ lə̂ köbosə̂ Jezü Krîsiti, Gbölö Gbïɛ̈ ndə̂ azə̂.

Azə̈ wä la tʉ̈rʉ̂ la lə̂ köbosə̂ Krîsiti61 Käko-ë, pö giamâ kä ndə̂ azə̈ to rə̂? Äwäpä azə̈ sə lə̂ ngbongbo rə etə̂ ânyë
         tchôtchô su ndə̂ Ndjapä ro masə̂nə̈? 2 Âdə̂âbo käko-a! Ndə̂ azə̈ tchû, ânyë tchə̂lə̂ tə̂ azə̂ krʉ̂ la ngbongbo rə lâme,
         atöko kä ndə̂ azə̈ ndəpo lakə̂ mbo ngbongbo rə etə̂? 3 Nyë wûn-âbo sə̂nə̈? Azə̈ gbö batɛ̂me ndə̂kə̂ wa balë la Jezü Krîsiti bëte azə̈ gbö batɛ̂me nə̈ ndə̂kə̂ wa balë la tchë lə̂ köbosə̂ kuzü ndə̂ tche
         tchû rə̂. 4 Käko, lə̂ köbosə̂ batɛ̂me, a chï azə̂ balë la Krîsiti, ânyë azə̈ wâ balë
         la tchë lə̂ köbosə̂ kuzü ndə̂ tche tchû rə̂. Praâbalë Krîsiti jö lə̂ kuzü
         lə̂ köbosə̂ gbôgbô ndə̂ Bha ndə̂kə̂ pa azəzə̂ ndjë gbɛ̂, azə̈ sə la täfo tchîsûwu.5 Ndə̂ azə̈ wâ balë tə̂ lëge nə̈ la Krîsiti lə̂ köbosə̂ kuzü ndə̂ azə̈ tchû rə̂
         batə̂ tchë, azə̈ âwa ndjë balë la tchë lə̂ köbosə̂ kə̂ jo lə̂ kuzü batə̂ tchë.
         6 Azə̈ wûnsə̂ nə̈ nə̂ pä dokʉ̈ kə̂ sə ndə̂ azə̂ tchû nə̂ balë la Krîsiti pâ yö
         ndə̂ gba. Käko angbongbo gʉ tə̂ su azə̂ tchû ndjë nə̂, ânyë azə̈ kä wâ bata
         tə̂ angbâa ndə̂ ngbongbo rə-a. 7 Bëte akrə ndə̂ tche tchû nə̂, tche wûtu tchâtchâ ngbâa ndə̂ ngbongbo rə nə̂.
         8 Praâbalë ndə̂ azə̂ la Krîsiti tchû lâme, azə̈ gâmba rə̂ nə̂ pä azə̂ la tchë
         wadje la tchîsûwu. 9 Azə̈ wûn ndjë sə̂nə̈ nə̂ pä Krîsiti jô lə̂ kuzü nə̂. Tchê kä tchu bata tee-a,
         kuzü kä wâbo la gbôgbô pâ yê-a. 10 Kuzü ndə̂ Krîsiti tchû rə̂ lâme, tche tchü kütû sûsunə̈ balë bëte ngbongbo
         rə ndə̂ azü. Angaâtə tche kä la tʉ̈rʉ̂ la yê ânyë tchîsûwu ndə̂ yê wä bëte
         Ndjapä. 11 Käko nyënyê ndjë gbɛ̂, äwäpä nyë wuntə̂ nyê batə̂ azü ndə̂ andjë tchû
         nə̂ ndə̂kə̂ sə tʉ̂rʉ tə̂ ngbongbo rə, ânyë lə̂ köbosə̂ kə̂ wa balë ndə̂ nyê la
         Jezü Krîsiti, nyê wa la tchîsûwu bëte Ndjapä.12 Bëte rə̂ kä ndə̂, äwäpä ngbongbo rə ka wâbô wâ la gbôgbô pâ tə̂ nyê ndə̂
         âtchuadje lâme-ê. Käko ânyë nyê mboabô rə mbô gundə̂sə̂ angbongbo gʉ su nyê.
         13 Nyë zäbô ngâ tchâme-tə̂ nyê zâ ndə̂kə̂ mbo ngbongbo rə batə̂ ngâ rə kʉ̈ʉ̈
         ndə̂ ngbongbo rə-ê. Praâbalë äwäpä nyë zatə̂ nyê la tə̂ nyê bëte kua ndə̂
         Ndjapä, batə̂ azü ndə̂ andjë jô lə̂ kuzü. Nyë zätə̂ nyê gbɛ̂ bëte kua ndə̂
         Ndjapä, batə̂ ngâ rə kʉ̈ʉ̈ ndə̂kə̂ mbo rə ndə̂ âwâ djîrə̂. 14 Tə̂ lëge nə̈, ngbongbo rə ka wabô la kümändëmä pâ nyê tee-a, bëte rə̂ ndə̂
         nyë kä wâbo tchâtchâ ndïɛ̈-a, praâbalë nyë wä tchâtchâ tchôtchô su ndə̂ Ndjapä.Azü ndə̂ andjë mbo djîrə̂ rə15 Pö lâme nyïndə̂ kə̂ to rə̂ atöko? Ndə̂ azə̈ wûtu tchâtchâ ndïɛ̈ ânyë kə̈
         wâ tchâtchâ tchôtchô su ndə̂ Ndjapä lâme, ârə̂ kä ndə̂ âzâ köbo sə̈ azə̂
         ndə̂kə̂ mbo ngbongbo rə? Âdə̂âbo käko-a! 16 Nyë wûn-âbo sə̂nə̈? Âdə nyê âzatə̂ nyê la ngbâa tchâtchâ ngâ akrə ndə̂kə̂
         dje pö ma yê, dëkë nyë wâ nə̂ tə̂ ngbâa ndə̂ akrə nə̈ lâme. Änyïndə̂ kə̂
         to rə̂ päkëdə̂, âdə nyê âzatə̂ nyê sə̈ ngbongbo rə, nyë wâ nə̂ tə̂ angbâa
         ndə̂ ngbongbo rə ânyë ngbongbo rə nə̈ âe la nyê pu kuzü. Âdə nyê âzatə̂ nyê
         batə̂ angbâa ndə̂kə̂ dje pö ma Ndjapä, Ndjapä nə̈ âmbo rə̂ pä nyê watə̂ adjîrə̂
         azü lə̂ la yê. 17 Azə̈ zä ayîabâ sə̈ Ndjapä bëte dokʉ̈tchê alême, nyë wätə̂ angbâa ndə̂ ngbongbo
         rə. Angaâtə, nyë gâmba rə̂ nə̂ la su nyê gbɛ̂ la lëge pö ndə̂ a nyîsə̂ nə̈
         sə̈ azü gbɛ̂ ânyë nyë djê rə̂ lâme. 18 Ndjapä jî nyê tchâtchâ ngbongbo rə nə̂ ânyë nyë wätə̂ angbâa ndə̂ yê ndə̂kə̂
         mbo djîrə̂ rə. 19 Pö ndə̂ mê to rə̂ âtə, më tö rə̂ batə̂ rə̂ ndə̂ azü to rə̂ bëte kə̂ dje tchə̂lə̂
         pö ndə̂ nyê kâkä. Dokʉ̈tchê alême, nyë zätə̂ nyê la ngbâa ndə̂kə̂ mbo arə
         ganô la arə ndə̂ âwâbô wâ lə̂ köbo nə̈-ê. Arə nə̈ lâme mbö rə̂ pä nyë kôsə̂
         pö ma Ndjapä. Angaâtə, äwäpä nyë za ndjë tə̂ nyê la ngbâa ndə̂kə̂ mbo adjîrə̂
         rə ndə̂ âmbo rə̂ pä kə̂ sə ndə̂ nyê wa ngbî bëte Ndjapä.20 Ndə̂ nyë wâ alême tə̂ angbâa ndə̂ ngbongbo rə, kə̂ mbo adjîrə̂ rə fûâbo tə̂
         nyê-a. 21 Arə ganô ndə̂ nyê mbo rə̂ alême, tchôtchô rə giamâ kä ndə̂ nyë gbô rə̂ ngbânə̈?
         Rə ndə̂ nyë gbô rə̂ ngbânə̈ wä kütû tə̂ kuzü. 22 Praâbalë angaâtə, Ndjapä jî nyê tchâtchâ ngbâa ndə̂ ngbongbo rə nə̂ ânyë
         nyë wätə̂ a-earə̂ kua ndə̂ yê. Käko ndə̂ nyê mbo rə ndə̂ âdâka lə̂ la Ndjapä
         lâme, rə ndə̂ nyê gbo rə̂ ngbânə̈ wätə̂ tchîsûwu ndə̂ logbɛ̂ logbɛ̂. 23 Tə̂ lëge nə̈, rə ndə̂ akrə gbo rə̂ ngbâ ngbongbo rə ndə̂ tchê mbo rə̂ wätə̂ kuzü.
         Praâbalë rə ndə̂ Ndjapä za rə̂ sə̈ azü ämbänə̈ də̈ tchîsûwu ndə̂ logbɛ̂ logbɛ̂,
         lə̂ köbosə̂ nə̈ ndə̂ azə̈ wâ balë la Jezü Krîsiti, Gbölö Gbïɛ̈ ndə̂ azə̈.

Ndïɛ̈ kä wâbo la gbôgbô pâ azə̂-a71 Arə̂mä, më tö pö sə̈ nyê ndə̂ nyë wûnsə̂ ndïɛ̈. Ndïɛ̈ wä la gbôgbô pâ akrə kütû lo nə̈ ndə̂ akrə nə̈ ndə̂po la tʉ̈rʉ̂ la
         yê. Nyë wûnsə̂ rə lâme nə̂ gbɛ̂. 2 Lə̂ köbosə̂ kə̂ totə̂ ndə̂ köchë la ɛ̈chë, ndïɛ̈ ï ɛ̈chë la köchë ndə̂ yê
         lo nə̈ ndə̂ köchë nə̈ ndə̂po la tʉ̈rʉ̂ la yê. Praâbalë âdə köchë nə̈ âtchu,
         ɛ̈chë nə̈ wûtu tchâtchâ ndïɛ̈ ndə̂ âî tchë la köchë ndə̂ yê alême nə̂.
         3 Âdə ɛ̈chë nə̈ âto ngâ köchë ngbî tə̂ lo nə̈ ndə̂ köchë ndə̂ yê ndə̂po la
         tʉ̈rʉ̂ la yê, azü â-eadje rə̂ tə̂ yê pä ɛ̈chë ndə̂ tche pû köchë ndə̂ ngâ
         akrə. Praâbalë âdə köchë nə̈ âtchu, ɛ̈chë nə̈ wûtu tchâtchâ ndïɛ̈ nə̈ nə̂.
         Tche wä ndə̂kə̂ to ngâ köchë ngbî ämbänə̈. Azü â-eabô rə̂ tə̂ yê pä ɛ̈chë
         ndə̂ tche pû köchë ndə̂ ngâ akrə tee-a. 4 Arə̂mâ ndə̂ mê, rə nə̈ wä ndjë käko tə̂ pö ndə̂ nyê. Lə̂ köbosə̂ kuzü ndə̂
         Krîsiti tchû rə̂, nyë tchû ndjë nə̂, kə̈ wûtu tchâtchâ ndïɛ̈ nə̂, ânyë kə̈ wâ
         bëte ngâ akrə ngbî. Angaâtə, nyë wätə̂ azü ndə̂ Krîsiti ndə̂ tche jô lə̂
         kuzü lâme. Nyë wätə̂ azü ndə̂ yê ndə̂kə̂ pa azə̈ mbo atchôtchô arə bëte Ndjapä.
         5 Bëte ndə̂ azə̈ mbô arə ndə̂ su azə̂ nyîndə̂ nə̈ alême, angbongbo gʉ arə tə̂ su
         azə̂ gbö gbôgbô lə̂ köbosə̂ ndïɛ̈ ânyë andjê mbo kua lə̂ tə̂ azə̂. Rə ndə̂
         azə̈ gbo rə̂ ngbânə̈ də̈ kuzü. 6 Praâbalë angaâtə, azə̈ wûtu tchâtchâ ndïɛ̈ nə̂. Azə̈ wätə̂ azü ndə̂ andjë
         tchû nə̂ ndə̂kə̂ wutu lə̂ kânga ndə̂ ndïɛ̈ ânyë azə̈ mbo rə̂ la Ndjapä lə̂ täfo
         köbo ndə̂ Yingö zâ rə̂ sə̈ azə̂. Azə̈ kä mbôâbô rə̂ mbô la Ndjapä batə̂ rə̂ ndə̂ azə̈ mbo
         rə̂ alême gundə̂sə̂ ndïɛ̈ ndə̂ Möyîze-ê.Ndïɛ̈ la ngbongbo rə7 Käko pö giamâ kä ndə̂ azə̈ to rə̂? Ndïɛ̈ wätə̂ ngbongbo rə? Âdə̂âbo käko-a!
         Praâbalë ndïɛ̈ kä ndə̂ ânyisə̂ kə̂ wunsə̂ ngbongbo rə sə̈ mê. Ndïɛ̈ tö rə̂
         päkëdə̂: «Mboabô gʉ rə ndə̂ akrə mbô-ê!» Âdə ndïɛ̈ âtoabô pö tô pâ kə̂
         mbo gʉ rə ndə̂ akrə-ê, mê wun-abô ndjë sə̂nə̈ tee-a. 8 Ngbongbo kə̂ mbo rə gbö köbo ndə̂kə̂ za gʉ angbongbo rə ngbî ngbî lə̂ su mê lə̂
         köbosə̂ ndïɛ̈ lâme. Bëte rə̂ kä, âdə ndïɛ̈ âwabô wâ, ngbongbo rə wâbo la
         gbôgbô-a. 9 Dokʉ̈tchê alême ndə̂ më wûn-âbô sə̂ ndïɛ̈ wûn, më sə̈ la tʉ̈rʉ̂ la mê. Praâbalë
         ndə̂ më wûnsə̂ ndïɛ̈, ngbongbo rə gbö köbo ndə̂kə̂ wa la tʉ̈rʉ̂ la 10 ânyë më tchû andə̂ me nə̈ nə̂. Ndïɛ̈ ndə̂ âwâtə̂ rə ndə̂ âza tchîsûwu sə̈
         akrə, äkä wâtə̂ rə ndə̂ âe la mê pu kuzü. 11 Bëte lə̂ köbosə̂ ndïɛ̈ kä ndə̂ ngbongbo rə gbô köbo ndə̂kə̂ bolo mê ânyë
         kə̈ wôn mê. 12 Käko ndïɛ̈ däka gbɛ̂, apö balë balë ndə̂ ndïɛ̈ däka gbɛ̂, äwä djîrə̂ ânyë
         kə̈ wâ ndjë tə̂ tchôtchô rə. 13 Rə ndə̂ âwâtə̂ tchôtchô rə kä âkə̂ watə̂ rə ndə̂ âwon mê? Âdə̂âbo käko-a!
         Praâbalë ngbongbo rə kä ndə̂ âwon mê: Ngbongbo rə zä rə ndə̂ âwâtə̂ tchôtchô
         nə̈ ndə̂kə̂ won mê la rə̂, ndə̂kə̂ nyisə̂ nə̈ pä tche wätə̂ ngbongbo rə tə̂ lëge
         nə̈. Bëte rə̂ kä lə̂ köbosə̂ ndïɛ̈, ngbongbo rə nyïsə̂ nə̈ pä anyë wätə̂ ngbongbo
         rə tə̂ lëge nə̈.Ngbongbo kə̂ mbo rə röpâ akrə14 Azə̈ wûnsə̂ nə̈ nə̂ pä ndïɛ̈ wätə̂ rə ndə̂ Yingö. Andə̂ me nə̈, më wätə̂ mbämbä
         akrə. A yösə̂ mê sə̈ ngbongbo rə ânyë më wâtə̂ ngbâa ndə̂ ngbongbo rə nə̈.
         15 Tə̂ lëge nə̈, më wûn-âbo sə̂ küma mê la rə ndə̂ mê mbo rə̂ âtə-a. Rə ndə̂
         më nyîndə̂ nə̈ më mbôâbo rə̂-a, ânyë rə ndə̂ më kôsə̂ nə̈ kä ndə̂ mê mbo
         rə̂. 16 Âdə më âmbo rə ndə̂ më nyîâbô ndə̂nə̈ nyî, dëkë më nyïndə̂ pö ndə̂ ndïɛ̈
         ânyë kə̂ nyï ndjë ndə̂ ndïɛ̈ batə̂ tchôtchô rə. 17 Käko âdə̂âbo mê kä ndə̂ âmbo rə nə̈-a, praâbalë ngbongbo rə ndə̂ âwâ lə̂
         mê kä ndə̂ âmbo rə nə̈ lâme. 18 Më wûnsə̂ nə̈ nə̂ pä ngâ tchôtchô rə wâbo lə̂ mê-a. Më nyïndə̂ kə̂ to pö
         ndə̂ mê ndə̂ më wâtə̂ mbämbä akrə. Andə̂ me nə̈, më nyïndə̂ kə̂ mbo tchôtchô
         rə, praâbalë më wâbo la gbôgbô ndə̂kə̂ mbo rə̂-a. 19 Tchôtchô rə ndə̂ më nyîndə̂ nə̈, më mbôâbo rə̂-a, ânyë ngbongbo rə ndə̂ më
         kôsə̂ nə̈, ârə̂ kä ndə̂ mê mbo rə̂. 20 Âdə mê âmbo rə ndə̂ më nyîâbô nyîndə̂ nə̈, änyïndə̂ kə̂ tö rə̂ pä ngbongbo
         rə ndə̂ âwâ lə̂ mê kä ndə̂ âmbo rə nə̈, âdə̂âbo mê kä me-a.21 Käko rə ndə̂ më wûn rə̂ tə̂ mê logbɛ̂ wä kâkë: Tchôtchô rə ndə̂ më nyîndə̂
         kə̂ mbo rə̂, ngbongbo rə kä ndə̂ âsə̂ bëte mê ndə̂kə̂ pa më mbo rə̂. 22 Bëte rə̂ kä, bhâlə̂ su mê, ndïɛ̈ ndə̂ Ndjapä fü tə̂ mê. 23 Praâbalë më wün rə̂ lə̂ tə̂ mê, ngâ ndïɛ̈ ngbî kä ndə̂ âwâ tâ: Ndïɛ̈
         nə̈ lâme kä lakə̂ mbo kʉ̈ʉ̈ la ngâ ndïɛ̈ ndə̂kə̂ wunsə̂ rə ndə̂ më nyîndə̂ nə̈.
         Ndïɛ̈ nə̈ mbö rə̂ pä më watə̂ ngbâa ndə̂ ngbongbo rə ndə̂ âwâ lə̂ tə̂ mê.
         24 Më wätə̂ earə̂ nyonyo! Tchabâ kä ndə̂ âjî mê lə̂ tə̂ mê ndə̂ âe la mê pu
         kuzü âtə? 25 Më zä ayîabâ sə̈ Ndjapä lə̂ köbosə̂ Jezü Krîsiti, Gbölö Gbïɛ̈ ndə̂ azə̂!Käko köbo kə̂ sə ndə̂ mê wä kâkë: Lə̂ köbosə̂ kə̂ wunsə̂ rə ndə̂ mê, më wätə̂
         ngbâa ndə̂ ndïɛ̈ ndə̂ Ndjapä, ânyë lə̂ köbo kə̂ sə ndə̂ mê ndə̂ akrə, më wätə̂
         ngbâa ndə̂ ndïɛ̈ ndə̂ ngbongbo rə.

Kə̂ sə ndə̂ akrə ndə̂ tche wâ la Kpɨ̂ki Yingö81 Angaâtə, azü ndə̂ andjë wâ balë la Jezü Krîsiti, ngâ pö balë kä wâ bata lə̂ küma andjê-a. 2 Bëte ndïɛ̈ ndə̂ Yingö zä tchîsûwu sə̈ akrə lə̂ köbosə̂ nə̈ ndə̂ akrə wâ balë la Jezü Krîsiti. Ndïɛ̈
         ndə̂ Yingö nə̈ jî mê tchâtchâ ndïɛ̈ ndə̂ ngbongbo rə la andə̂ kuzü nə̂. 3 Ndïɛ̈ ndə̂ Möyîze wâbo ndə̂kə̂ mbo rə̂ alême-a, bëte gbôgbô ndə̂ azü wâbô wâ
         la rə̂ kä ndə̂ âkîtə̂ köbo tə̂ ndïɛ̈ ndə̂kə̂ mbo rə̂. Rə ndə̂ ndïɛ̈ wâbô wâ
         ndə̂kə̂ mbo rə̂, Ndjapä mbö rə̂: Tche mbö rə̂ käko kə̈ wân Modô ndə̂ yê la
         tə̂ yê ânyë tche zâ tə̂ akrə ndə̂ âwâ batə̂ tə̂ a-earə̂ ngbongbo rə. Tche jï
         azə̂ tchâtchâ ngbongbo rə. Käko Ndjapä wä ngbanga pâ ngbongbo rə ndə̂ âmbo
         rə lə̂ tə̂ azü. 4 Ndjapä mbö rə̂ käko ndə̂kə̂ pa azə̈ wa la gbôgbô ndə̂kə̂ mbo rə batə̂ rə̂ ndə̂
         ndïɛ̈ yûkû nə̈ sə̈ azə̂. Käko azə̈ mbôâbo rə gundə̂sə̂ angbongbo gʉ su azə̂-a,
         praâbalë azə̈ mbö rə gundə̂sə̂ rə ndə̂ Yingö nyîndə̂ nə̈. 5 Azü ndə̂ andjë mbo rə gundə̂sə̂ angbongbo gʉ su andjê, su andjê gbɛ̂ wä kütû
         pânə̈. Praâbalë azü ndə̂ andjë mbo rə gundə̂sə̂ rə ndə̂ Yingö nyîndə̂ nə̈,
         su andjê gbɛ̂ wä kütû pâ arə ndə̂ Yingö. 6 Angbongbo gʉ su akrə ë la tchë pu kuzü. Akrə ndə̂ su yê wâ kütû pâ arə ndə̂
         Yingö nyîndə̂ nə̈, tchê wadje la tchîsûwu ndjë la zɨtɨ su. 7 Azü ndə̂ su andjê wâ kütû pâ angbongbo gʉ su andjê, andjë kösə̂ Ndjapä.
         Andjë kösə̂ kə̂ mbo rə gundə̂sə̂ ndïɛ̈ ndə̂ Ndjapä. Andjë wâbo ndjë ndə̂kə̂
         mbo rə̂-a. 8 Azü ndə̂ andjë mbo rə gundə̂sə̂ angbongbo gʉ su andjê, su Ndjapä wâbo ndə̂kə̂
         fu la andjê-a.9 Praâbalë âdə andə̂ nye nə̈, nyë kä mbôâbo rə gundə̂sə̂ angbongbo gʉ su nyê-a,
         ânyë kə̂ mbo rə gundə̂sə̂ rə ndə̂ Yingö nyîndə̂ nə̈, bëte Yingö ndə̂ Ndjapä
         sə̈ lə̂ su nyê. Âdə akrə âwabô wâ la Yingö ndə̂ Krîsiti-î, dëkë tche wâbo
         tə̂ akrə ndə̂ Krîsiti-a. 10 Âdə Krîsiti âwa lə̂ su nyê, Yingö ndə̂ yê âmbo rə̂ ânyë nyê wa la tchîsûwu,
         ndə̂ tə̂ nyê sə̂ kütû bëte kuzü bëte ngbongbo rə lâme, bëte lə̂ la Ndjapä,
         nyë wâtə̂ adjîrə̂ azü nə̂. 11 Âdə Kpɨ̂ki Yingö ndə̂ tche jô Jezü lə̂ kuzü âsə lə̂ su nyê, käko Ndjapä ndə̂
         tche jô Krîsiti lə̂ kuzü lâme, tchê zadje ndjë tchîsûwu sə̈ tə̂ nyê ndə̂
         âwâ ndə̂kə̂ tchûtchü lâme, lə̂ köbosə̂ Yingö ndə̂ yê ndə̂ âsə̂ lə̂ su nyê.12 Bëte rə̂ kä arə̂mä, angâ arə kä tâ ndə̂ azə̈ wâ ndə̂kə̂ mbo rə̂, praâbalë
         angbongbo gʉ su azə̂ wâbo ndə̂kə̂ kʉ azə̂ la gbôgbô ndə̂kə̂ mbo rə gundə̂sə̂ nə̈-a.
         13 Âdə nyê âmbo rə gundə̂sə̂ angbongbo gʉ su nyê, nyê tchuadje. Praâbalë lə̂ köbosə̂
         Yingö, âdə nyê âji angbongbo kə̂ mbotə̂ nyê, nyê wadje la tchîsûwu. 14 Tə̂ lëge nə̈, azü ndə̂ Kpɨ̂ki Yingö nyisə̂ köbo sə̈ andjê, andjë wätə̂ abechë
         ndə̂ Ndjapä. 15 Yingö ndə̂ nyë gbô rə̂, wâbo tə̂ Yingö ndə̂kə̂ mbo nyê la ngbâa-a. Tche zâbo
         wa lə̂ nyê-a. Praâbalë tche wätə̂ Yingö ndə̂ âmbo rə̂ ânyë nyê watə̂ abechë
         ndə̂ Ndjapä. Lə̂ köbosə̂ yê, azə̈ tä wârə̂ sə̈ Ndjapä päkëdə̂: «Aba!» Ndə̂ ânyîndə̂ kə̂ tö rə̂ päkëdə̂: «Bha!» 16 Kpɨ̂ki Yingö la tə̂ yê tö rə̂ sə̈ yingö ndə̂ azə̂ pä azə̈ wätə̂ abechë ndə̂
         Ndjapä. 17 Ndə̂ azə̈ wâtə̂ abechë ndə̂ Ndjapä, azə̂ gboadje ndjë atchôtchô rə ndə̂ yê
         ndə̂ tche nyîkrə rə̂ bëte azü ndə̂ yê. Azə̂ la Krîsiti kä ndə̂ âgbo atchôtchô
         rə nə̈. Ndə̂ azə̈ la Krîsiti wûn yûkü balë âtə, azə̈ la tchë âgboadje ndjë
         kə̂ lusə̂tə̂ ndə̂ yê.Kə̂ wa gbölö ndə̂ Ndjapä ndə̂ ânəadje18 Më wünsə̂ nə̈ pä yûkü ndə̂ azə̈ wun rə̂ angêta âtə, äwä batə̂ ngâ kpîɛ̂kpîɛ̂
         rə. Âwâbo ndjë batə̂ kə̂ wa gbölö ndə̂ Ndjapä ndə̂ tchê nyiadje sə̂nə̈ sə̈
         azə̂ tə̂ngâlo lâme-a. 19 Arə pâ cho âtə gbɛ̂ ndə̂ Ndjapä mbô rə̂ wä la gbölö gʉ ndə̂kə̂ sə bëte lo
         nə̈ ndə̂ Ndjapä nyiadje sə̂ abechë ndə̂ yê kraâ ësûwu. 20 Arə pâ cho âtə wä tchâtchâ gbôgbô ndə̂ âwâbô wâtə̂ ngâ rə-ê. Âdə̂âbo
         arə nə̈ lâme kä ndə̂ ânyîndə̂ nə̈-a, Ndjapä kä ndə̂ âkʉ̂ rə̂ tchâtchâ gbôgbô
         nə̈ lâme. Praâbalë arə nə̈ gbɛ̂, gbô su andjê kä lakə̂ krʉ bëte ngâ rə, 21 bëte rə̂ ndə̂ a jiadje andjê tchâtchâ rə ndə̂ âmbo andjê tə̂ ngbâa ânyë kə̂
         ndɨ andjê lâme. Andjê liadje lə̂kə̂ wa gbölö ndə̂ abechë ndə̂ Ndjapä, ndə̂
         andjë wûtu tchâtchâ ngbâa. 22 Tə̂ lëge nə̈, azə̈ wûnsə̂ nə̈ nə̂ pä arə gbɛ̂ ndə̂ Ndjapä mbô rə̂ wün yûkü
         ânyë kə̂ dɨ tchə̂lə̂ ma andjê angaâtə batə̂ ɛ̈chë ndə̂ tche sə̂ lakə̂ zɨ bechë.
         23 Âdə̂âbo kütû arə pâ cho âtə balë kä ndə̂ âdɨ tchə̂lə̂ ma andjê-a. Azəzə̂
         ndə̂ azə̈ gbô Yingö batə̂ dokʉ̈ tchôtchô rə ndə̂ Ndjapä zâ rə̂ sə̈ azə̂, azə̈
         dɨ̈ ndjë tchə̂lə̂ ma azə̂ lə̂ su azə̂. Azə̈ sə̈ bëte Ndjapä ndə̂kə̂ pa tche kʉ
         azə̈ ndə̂kə̂ watə̂ abechë ndə̂ yê ânyë kə̂ ji azə̂ tchâtchâ ngbâa, azə̂ la
         tə̂ azə̂ gbɛ̂. 24 Ndjapä tchâ azə̂ lə̂ kuzü nə̂. Praâbalë tche tchä azə̂ kütû lə̂ köbosə̂ nə̈
         ndə̂ azə̈ zâ su azə̂ ndə̂kə̂ krʉ bëte rə ndə̂ tche wâ ndə̂kə̂ kʉ rə̂ sə̈ azə̂.
         Rə ndə̂ akrə wun rə̂, tche zâbo su yê ndə̂kə̂ krʉ bëte rə̂-a. Âdə akrə âwun rə
         nə̈, tchê kä zadje su yê ndə̂kə̂ krʉ bëte rə̂? 25 Âdə azə̂ âza su azə̂ ndə̂kə̂ sə bëte rə ndə̂ la azə̂ wûn-âbô rə̂ wûn, azə̂
         rʉadje tə̂ su azə̂ ndə̂kə̂ krʉ bëte rə̂.26 Äwä ndjë käko, Kpɨ̂ki Yingö mbö ndjë rə̂ la azə̂, azə̂ ndə̂ azə̈ wâbô wâ
         la gbôgbô. Yingö la tə̂ yê kä ndə̂ âto pö sə̈ Ndjapä bëte azə̂, bëte rə̂
         ndə̂ azə̈ wûn-âbo wûnsə̂ kə̂ to pö sə̈ Ndjapä lə̂ köbo nə̈-ê. Lə̂kə̂ to pö
         ndə̂ Yingö sə̈ Ndjapä, tche kä lakə̂ dɨ tchə̂lə̂ ma yê. Apö kə̂ dɨ tchə̂lə̂ ma
         nə̈ lâme, akrə wâbo ndə̂kə̂ to rə̂-a. 27 Ndjapä ndə̂ tche wun tchə̂lə̂ su akrə, tche wünsə̂ rə ndə̂ Yingö nyîndə̂ nə̈.
         Yingö tö pö sə̈ Ndjapä bëte azü ndə̂ Ndjapä, lə̂ köbosə̂ nə̈ ndə̂ Ndjapä
         nyîndə̂ nə̈.28 Azə̈ wûnsə̂ nə̈ nə̂ pä, rə gbɛ̂ pälatə̂ yê ndə̂kə̂ mbo dâkâ tə̂ azü ndə̂ andjë
         nyîndə̂ Ndjapä. Azü ndə̂ tche ê andjê lə̂ köbosə̂ nə̈ ndə̂ su yê nyîndə̂ nə̈.
         29 Bëte azü ndə̂ Ndjapä ê andjê dokʉ̈tchê ndə̂kə̂ watə̂ azü ndə̂ yê, tche nyïkrə
         rə̂ tə̂ su yê dokʉ̈tchê ndə̂kə̂ mbo rə̂ ânyë andjë wa batə̂ nyîsɨ̂ Modô ndə̂
         yê. Ndjapä mbö rə̂ käko ndə̂kə̂ pa Modô ndə̂ yê watə̂ âyä angbängbä azü.
         30 Azü ndə̂ Ndjapä nyîkrə rə̂ käko lə̂ su yê dokʉ̈tchê bëte andjê, tche ê ndjë
         andjê. Andjanə̈ ndə̂ tche ê andjê, tche mbô rə̂ ânyë andjë wâ ndjë adjîrə̂
         azü lə̂ la yê. Ndə̂ andjë wâtə̂ adjîrə̂ azü lə̂ la yê, tche lüsə̂ andjê.Ndjapä nyïndə̂ azə̂ tə̂ gbölösə̂nə̈31 Azə̈ âka to rə̂ atöko? Âdə Ndjapä âwa la azə̂, tchabâ kä ndə̂ âkosə̂ azə̂?
         32 Ndjapä kîâbo tə̂ Modô ndə̂ yê bëte tchetchë la tə̂ yê-a, praâbalë tche zä
         tchë sə̈ kuzü bëte azə̂ gbɛ̂. Ndə̂ tche zâ Modô ndə̂ yê sə̈ azə̂ lâme, atöko
         kä ndə̂ tchê kʉabô arə gbɛ̂ kʉ̂ sə̈ azə̂ la Modô ndə̂ yê? 33 Azü ndə̂ Ndjapä dɨ̂ andjê lâme, tchabâ kä ndə̂ âwâ ndə̂kə̂ za pö lə̂ küma
         andjê? Akrə balë sə̂âbo-a, bëte rə̂ ndə̂ Ndjapä mbô rə̂ ânyë andjë wâtə̂
         adjîrə̂ azü lə̂ la yê. 34 Tchabâ kä ndə̂ âwâ ndə̂kə̂ wa ngbanga lə̂ küma andjê? Akrə balë sə̂âbo-a,
         bëte rə̂ ndə̂ Jezü Krîsiti tchû ânyë kə̈ jô lə̂ kuzü. Tche sə̈ ndrotə̂ Ndjapä
         də ndôkö könô yê ânyë kə̂ to pö sə̈ Ndjapä bëte azə̂. 35 Tchabâ kä ndə̂ âwâ ndə̂kə̂ krʉ tchə̂lə̂ azə̂ lakə̂ nyində̂ azə̂ ndə̂ Krîsiti
         nyîndə̂ azə̂ lâme? Arə batə̂: Yûkü, wawa, agbôgbô arə ndə̂ azü mbo rə̂ tə̂
         azə̂, gʉ, kə̂ wabô wâ la rə, angbongbo rə ndə̂ âgbo azə̂ âdəndjë kuzü? 36 Batə̂ rə̂ ndə̂ Mbëtï Ndjapä tô rə̂ päkëdə̂:«Logbɛ̂, la mbatchâ ndjoa ëtə̂ tchêndə̂gölo,azü kä lakə̂ pu azə̂ ndə̂kə̂ won azə̂ bëte mö.Azü wün azə̂ batə̂ aɛ̈bro-ngbaga ndə̂ a e la andjê ndə̂kə̂ wa gɨ̈ andjê+.»37 Praâbalë lə̂ arə lâme gbɛ̂, azə̈ wätə̂ azü ndə̂ andjë rô la gbôgbô lə̂ köbosə̂
         gbôgbô ndə̂ Jezü ndə̂ tche nyîndə̂ azə̂. 38 Tə̂ lëge nə̈, më wûnsə̂ nə̈ nə̂ pä ngâ rə ndə̂kə̂ krʉ tchə̂lə̂ azə̂ la Krîsiti
         wâbo-a: Âdə̂âbo kuzü-a, âdə̂âbo rə̂ ndə̂ azə̈ wâ la tʉ̈rʉ̂ la azə̂-a, âdə̂âbo
         aânje-a, âdə̂âbo agbôgbô yingö ndə̂ andjë wâ la gbôgbô lə̂ yi-a, âdə̂âbo arə ndə̂
         tchô angêta âdəndjë arə ndə̂ tchô lâmbo-a, 39 âdə̂âbo agbôgbô ndə̂ tchêlafô âdəndjë agbôgbô ndə̂ âwâ lə̂ dju cho-a,
         âdə̂âbo ngâ rə ndə̂ Ndjapä mbô rə̂-a. Ngâ rə balë ndə̂ âwâ ndə̂kə̂ krʉ tchə̂lə̂
         azə̂ lakə̂ nyində̂ ngâ ndə̂ Ndjapä wâbo-a. Tche nyïsə̂ köbo ndə̂ tche nyîndə̂
         azə̂ lâme lə̂ köbosə̂ Jezü Krîsiti, Gbölö Gbïɛ̈ ndə̂ azə̂.

Ndjapä dɨ̈ azü ndə̂ Isarayële91 Pö ndə̂ më nyîndə̂ kə̂ to rə̂ âtə, më tö lëge pö, më môâbo yepa-a, bëte
         më wä balë la Krîsiti. Kpɨ̂ki Yingö nyïsə̂ köbosə̂ kə̂ rɨ tchə̂lə̂ su mê, ânyë su mê nyîsə̂ nə̈ päkëdə̂, rə
         nə̈ wätə̂ lëge pö. 2 Su mê wä la nyonyo tə̂ gbölösə̂nə̈, ânyë su mê kä mê logbɛ̂. 3 Bhâtə̂ su mê, më nyïndə̂ nə̈ pä Ndjapä dra ndə̂ mê, ânyë tchə̂lə̂ mê la
         Krîsiti krʉ bëte arə̂mâ ndə̂ mê ndə̂ ârâ wâ la andjê pâ mawo balë. 4 Arə̂mâ ndə̂ mê nə̈ də̈ azü ndə̂ Isarayële. Andjë wätə̂ azü ndə̂ Ndjapä kʉ̂
         andjê ndə̂kə̂ pa andjë watə̂ abechë ndə̂ yê. Tche mätə̂ yê sə̈ andjê. Tche
         drö amadɨ̈ la andjê, tche zä ndïɛ̈ sə̈ andjê, tche nyïsə̂ köbo kə̂ voga Ndjapä sə̈ andjê,
         tche zä bâlâ tə̂ andjê. 5 Arə̂mâ ndə̂ mê nə̈ lâme wütu lə̂ araâta mê ndə̂ rə̈ andjê kɨ̂ tə̂ gbölösə̂nə̈.
         Pâ mawo ndə̂ andjê kä ndə̂ a zɨ̂ Krîsiti batə̂ azü gbɛ̂, tchetchë ndə̂ tche
         wâ pâ arə gbɛ̂. Äwäpä a voga Ndjapä tə̂ logbɛ̂ logbɛ̂! Amin.6 Änyïndə̂ kə̂ to rə̂ päkëdə̂ tchêngbâ pö ma Ndjapä wä ämbänə̈? Âdə̂âbo
         käko-a. Azü gbɛ̂ ndə̂ andjë wâ pâ mawo ndə̂ Isarayële, âdə̂âbo andjê kä
         ndə̂ âwâtə̂ alëge azü ndə̂ Isarayële nə̈-a. 7 Azü gbɛ̂ ndə̂ andjë wâ pâ mawo ndə̂ Abrahâmo, âdə̂âbo andjê gbɛ̂ kä ndə̂ âwâtə̂ abechë ndə̂ yê-a. Praâbalë Ndjapä tö
         rə̂ sə̈ Abrahâmo päkëdə̂: «Lə̂ köbosə̂ Izâke kä ndə̂ mo gbo azü pâ mawo ndə̂ zə̈ ndə̂ më zâ bâlâ ndə̂kə̂ kʉ andjê sə̈
         mö+.» 8 Änyïndə̂ kə̂ tö rə̂ päkëdə̂ âdə̂âbo abechë ndə̂ Abrahâmo zɨ̂ andjê batə̂
         rə̂ ndə̂ azü gbɛ̂ zɨ̂ andjê kä ndə̂ âwâtə̂ abechë ndə̂ Ndjapä-a. Kütû andjanə̈
         ndə̂ a zɨ̂ andjê gundə̂sə̂ bâlâ ndə̂ Ndjapä kä ndə̂ âwâtə̂ alëge abechë ndə̂
         yê. 9 Ndjapä zä bâlâ alême päkëdə̂: «Lə̂ ngû ngbânə̈ batə̂ anə̈ âtə, mê kadje
         ngbâ mê ânyë Sarä zɨadje bechë tə̂ köchë+.»10 Âdə̂âbo kütû rə lâme balë-a, pö ndə̂ Rebekä kä ndjë tâ: Tche zɨ̈ abechë
         tə̂ aköchë bïchuû sə̈ Izâke agü azə̂. 11-12 Dëkë Ndjapä la tə̂ yê kä ndə̂ ânyikrə rə̂ tə̂ su yê ndə̂kə̂ dɨ azü. Tche dɨ̂âbo
         azü bëte kə̂ mbo rə ndə̂ andjê-a, praâbalë tche dɨ̈ azü nə̈ batə̂ rə̂ ndə̂ su
         yê nyîndə̂ nə̈. Tchetchë kä ndə̂ âdɨ azü. Ndə̂kə̂ nyisə̂ nə̈ pä Ndjapä mbö
         rə gundə̂sə̂ pö ma yê, tche tö rə̂ sə̈ Rebekä päkëdə̂: «Dokʉ̈ bechë ndə̂ zə̈
         mboadje kua tchâtchâ angɨ nə̈.» Ndjapä tö pö nə̈ dokʉ̈tchê ndə̂kə̂ pa Rebekä
         zɨ abechë nə̈+. Dëkë abechë nə̈ lâme wûn-abo sə̂kə̂ mbo tchôtchô rə âdəndjë ngbongbo rə-a.
         13 Ârə̂ kä ndə̂ Mbëtï Ndjapä tô rə̂ päkëdə̂: «Më nyïndə̂ Jakôbo ânyë su mê kôsə̂ Ezawü+.»14 Änyïndə̂ kə̂ tö rə̂ atöko? Ndjapä wâbo tə̂ djîrə̂ akrə? Âdə̂âbo käko balë-a!
         15 Käko tche tö rə̂ sə̈ Möyîze päkëdə̂: «Më wün nyonyo akrə ndə̂ më nyïndə̂ kə̂ wun nyonyo yê, ânyë kə̂
         mbo dâkâ tə̂ akrə ndə̂ më nyîndə̂ kə̂ mbo dâkâ tə̂ yê+.» 16 Bëte rə ndə̂ akrə nyîndə̂ nə̈ âdəndjë bëte gbôgbô ndə̂ tche mbô rə̂ ânyë
         Ndjapä mbô dâkâ tə̂ yê? Âdə̂âbo käko balë-a. Ndjapä mbö dâkâ tə̂ yê
         bëte rə̂ ndə̂ tche wûn nyonyo yê. 17 Ädə̈ käko ânyë lə̂ Mbëtï Ndjapä, Ndjapä tö ndjë rə̂ sə̈ Faraön päkëdə̂:
         «Më zä mö Gbïɛ̈ ndə̂kə̂ pa lə̂ köbosə̂ zə̈, mê nyisə̂ gbôgbô ndə̂ mê lakə̂
         mbo rə̂ ânyë rə̈ mê za tchô gbɛ̂ pâ cho âtə+.» 18 Käko Ndjapä wün nyonyo akrə ndə̂ tche nyîndə̂ kə̂ wun nyonyo yê, ânyë akrə
         ndə̂ Ndjapä nyïndə̂ kə̂ mbo rə̂ pä su yê kpo, tche âmbo rə̂ pä su yê kpo.Mêrâ lakə̂ wun nyonyo ndə̂ Ndjapä19 Mô yuadje mê päkëdə̂: «Ndə̂ rə nə̈ wâ käko-ë, bëte giamâ ânyë Ndjapä ka
         yi pö lə̂ küma azü? Tchabâ âwâ ndə̂kə̂ kosə̂ rə ndə̂ Ndjapä nyîndə̂ nə̈?»
         20 Momö ndə̂ akrə, mo də̈ andə̂ zə̈ nə̈ tchabâ ânyë kə̂ gama zə̈ la Ndjapä? Lüsû
         ndə̂ akrə sôâ rə̂ la könô yê wä ndə̂kə̂ yu akrə ndə̂ tche sôâ rə̂ päkëdə̂:
         «Bëte giamâ ka ndə̂ mo sôâ mê kâkë?+» 21 Earə̂ kə̂ soa lüsû wä ndə̂kə̂ soa lüsû batə̂ rə̂ ndə̂ su yê nyïndə̂ nə̈. Kütû
         la tô nə̈ lâme balë, tche söä alüsû bïchuû: Ngânə̈ wätə̂ lüsû ndə̂ kpülü,
         ngânə̈ wâtə̂ anə̈ ndə̂ a mbo rə lə̂nə̈ logbɛ̂ logbɛ̂+.22 Ndjapä nyïndə̂ kə̂ nyisə̂ mêrâ ndə̂ yê sə̈ azü, ânyë kə̈ nyîndə̂ kə̂ mbo
         rə̂ pä andjë wunsə̂ gbôgbô ndə̂ yê. Tche rʉ̈ätə̂ su yê tə̂ gbölösə̂nə̈ la
         azü ndə̂ andjë wâ ndə̂kə̂ gbo mêrâ ndə̂ yê, ânyë kə̈ wâ ndə̂kə̂ gbo kə̂ wa
         ngbanga ndə̂ yê. 23 Tche mbö rə̂ bëte tche nyïndə̂ kə̂ nyisə̂ kə̂ wa gbölö ndə̂ yê sə̈ azü ndə̂
         tche wûn nyonyo andjê. Azü nə̈ wätə̂ azü ndə̂ tche nyikrə andjê dokʉ̈tchê ndə̂kə̂
         sə lə̂ golowäre ndə̂ yê. 24 Azü nə̈ lâme də̈ azə̂. Âdə̂âbô kütû lə̂ gbâtə̂ ajuîfu kä ndə̂ tche ê azə̂-a,
         praâbalë tche ë ndjë azə̂ lə̂ gbâtə̂ andjanə̈ ndə̂ andjë wâbô wâtə̂ ajuîfu-î.
         25 Ndjapä tö pö nə̈ lâme lə̂ mbëtï ndə̂ earə̂ ndə̂ma Ndjapä Ozë päkëdə̂:«Azü ndə̂ andjë wâbô wâ alême tə̂ azü ndə̂ mê,mê eadje andjê batə̂ azü ndə̂ mê.Azü gö ndə̂ më nyîâbô nyîndə̂ andjê,mê eadje rə̂ tə̂ andjê pä azü gö ndə̂ më nyîndə̂ andjê tə̂ gbölösə̂nə̈.26 Sə̂ tchô ndə̂ a tô rə̂ sə̈ andjê päkëdə̂:Nyë wâbo tə̂ azü ndə̂ mê,kütû tchâme kä ndə̂ azü eadje rə̂ tə̂ nyê pä abechë ndə̂ Ndjapä,tchetchë ndə̂ tche za tchîsûwu sə̈ azü+.»27 Âdə andə̂ azü gö ndə̂ Isarayële, Ezayï mü pö pâ andjê alême päkëdə̂: «Âdə
         rə̂ ndə̂ azü ndə̂ Isarayële ângba ndjë batə̂ mïndü tə̂ maga gbölö ngû ngbro,
         kütû angânə̈ lə̂ gbâtə̂ andjê kä ndə̂ âtcha lə̂ kuzü. 28 Tə̂ lëge nə̈, pö ndə̂ Gbölö Gbïɛ̈ tô rə̂, tchê mboadje rə nə̈ gbɛ̂, wândâ
         wändä pâ cho âtə+.» 29 Ezayï tö ndjë rə̂ alême päkëdə̂:«Âdə Gbölö Gbïɛ̈ ndə̂ tche sə̂ pâ arə gbɛ̂ âtə,tche âkʉabô abechë kʉ̂ sə̈ azə̂ nyɛ̂-ɛn, dëkë andə̂ azə̈ nə̈ kâ nə̂,batə̂ andə̂ azü gö ndə̂ Sodômo la Gomôro+.»Ajuîfu wûn-âbo sə̂ Tchôtchô Pö-a30 Käko azə̈ âto rə̂ atöko? Angaâtə, azü ndə̂ andjë wâbô wâtə̂ ajuîfu wâ djîrə̂
         lə̂ la Ndjapä nə̂, bëte rə̂ ndə̂ andjë zâ su andjê sə̈ Ndjapä. Dëkë andjë
         pûâbo köbo nə̈ alême ndə̂kə̂ wa djîrə̂ lə̂ la Ndjapä-a. 31 Azü gö ndə̂ Isarayële pü köbo alême ndə̂kə̂ wa djîrə̂ lə̂ la Ndjapä lə̂ köbosə̂
         ndïɛ̈, praâbalë köbo ndə̂ ndïɛ̈ nə̈ nyîsə̂ nə̈ sə̈ andjê lâme, âyû tə̂ andjê
         nə̂. 32 Sə̂ köbo nə̈ yü tə̂ andjê bëte giamâ? Bëte rə̂ ndə̂ andjë nyîndə̂ kə̂ wa djîrə̂
         lə̂ la Ndjapä lə̂ köbosə̂ atchôtchô rə ndə̂ andjë mbo rə̂. Andjë pûâbo köbo
         ndə̂kə̂ wa djîrə̂ lə̂ la Ndjapä lə̂ köbosə̂ su andjê ndə̂ andjë zâ rə̂ sə̈ Ndjapä-a.
         Andjë gʉ̈te da andjê tə̂ täme ndə̂ âmbo rə̂ pä azü te tâ, 33 ndə̂ Mbëtï Ndjapä tô pö ndə̂nə̈ alême päkëdə̂:«Nyë wünsa rə̂, më nyikrə ngâ täme lə̂ gö ndə̂ Siyön ndə̂ âmbo rə̂ pä akrə te tâ.Gbölö täme lâme göä azü göä+.Praâbalë akrə ndə̂ tche zâ su yê sə̈ tchë,ganô mboabô ndjë tchë tee-a.»
         
            
               	Nyë dɨ̈ Jen 21.12.

               	Nyë dɨ̈ Jen 18.10,14.

               	Nyë dɨ̈ Jen 25.23.

               	Nyë dɨ̈ Mal 1.2-3.

               	Nyë dɨ̈ Eki 33.19.

               	Nyë dɨ̈ Eki 9.16, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Eza 29.16; 45.9.

               	Nyë dɨ̈ Jer 18.6.

               	Nyë dɨ̈ Oze 2.25; 2.1.

               	Nyë dɨ̈ Eza 10.22-23.

               	Nyë dɨ̈ Eza 1.9, ndə̂ âwâ lə̂ bəndɨ Mbëtï Ndjapä la ma gerêke. Âdə andə̂ Sodômo la Gomôro,
                  nyë dɨ̈ Jen 19.23-28.

               	Nyë dɨ̈ Eza 28.16, ndə̂ âwâ lə̂ bəndɨ Mbëtï Ndjapä la ma gerêke.

101 Arə̂mä, rə ndə̂ më nyîndə̂ nə̈ la su mê gbɛ̂ ânyë kə̂ to pö sə̈ Ndjapä tə̂
         pö ndə̂nə̈, wä ndə̂kə̂ pa ajuîfu tcha lə̂ kuzü. 2 Bëte rə ndə̂ më wûnsə̂ nə̈ ânyë kə̂ to pö ndə̂nə̈ də̈ anə̈ ndə̂ ajuîfu wä
         la gʉ ndə̂kə̂ mbo kua Ndjapä tə̂ gbölösə̂nə̈. Praâbalë andjë wûn-âbo sə̂ lëge
         köbo ndə̂kə̂ mbo rə̂ sə̈ tchë-a. 3 Köbo ndə̂ Ndjapä nyîkrə rə̂ ndə̂kə̂ pa akrə za rə̂ ânyë kə̂ wa djîrə̂ lə̂ la
         yê, ajuîfu wûn-âbo sə̂nə̈-a. Andjë nyïkrə andə̂ andjê köbo nə̈, ânyë kə̈
         kôsə̂ köbo ndə̂ Ndjapä nyîkrə rə̂ ndə̂kə̂ pa akrə za rə̂ ânyë kə̂ wa djîrə̂.
         4 Krîsiti mbö rə̂ ânyë ndïɛ̈ ndə̂ Möyîze wûtu tə̂ manə̈. Käko azü gbɛ̂ ndə̂ andjë zâ su andjê sə̈ Ndjapä
         wä djîrə̂ lə̂ la yê.Ndjapä nyïndə̂ kə̂ tcha azü gbɛ̂ lə̂ kuzü5 Möyîze la tə̂ yê mbö mbëtï pâ köbo ndə̂kə̂ wa djîrə̂ lə̂ la Ndjapä päkëdə̂: «Akrə
         ndə̂ tche mbô rə gundə̂sə̂ ndïɛ̈, tchê wadje la tchîsûwu lə̂ köbosə̂ nə̈+.» 6 Praâbalë köbo ndə̂kə̂ wa djîrə̂ lə̂ köbosə̂ kə̂ za su sə̈ Ndjapä wä kâkë:
         «Amö toabô rə̂ tô bhâtə̂ su zə̈ päkëdə̂: Tchabâ kä ndə̂ âkengadje atə̂ lafô?»
         Âdə mo âtö rə̂ käko, dëkë mo nyïndə̂ kə̂ jre la Krîsiti atə̂ bêche. 7 Amö toabô ndjë rə̂ tô päkëdə̂: «Tchabâ kä ndə̂ âli atə̂lə̂ dju cho?» Âdə
         mo âto rə̂ käko, dëkë mo nyïndə̂ kə̂ za Krîsiti lə̂ gbâtə̂ akuzü ndə̂kə̂ wutu
         la tchë ësûwu. 8 Pö nə̈ tö rə̂ päkëdə̂: «Pö nə̈ wä ndola mö, kə̈ wâ lə̂ ma zə̈ ânyë kə̈ wâ
         lə̂ su zə̈+.» Pö nə̈ lâme wätə̂ pö ndə̂kə̂ za su sə̈ Ndjapä, ârə̂ kä ndə̂ ârâ mu rə̂.
         9 Âdə mo âto rə̂ la ma zə̈ päkëdə̂: «Jezü wätə̂ Gbölö Gbïɛ̈», ânyë kə̂ gâmba
         rə̂ la su zə̈ ndə̂ Ndjapä jô tchë lə̂ kuzü, mô tchadje lə̂ kuzü. 10 Âdə akrə âza su yê gbɛ̂ sə̈ Jezü, tche wâ nə̂ tə̂ djîrə̂ akrə lə̂ la Ndjapä.
         Âdə tche âto pö ndə̂ ngbongbo rə ndə̂ yê la ma yê, tchê tchadje lə̂ kuzü. 11 Mbëtï Ndjapä tö rə̂ päkëdə̂: «Akrə balë balë ndə̂ tche zâ su yê sə̈ tchë,
         ganô mboabô tchë tee-a+.» 12 Käko ajuîfu la azü ndə̂ andjë wâbô wâtə̂ ajuîfu wä balë. Gbölö Gbïɛ̈
         ndə̂ andjê wä balë. Tche kʉ̈ atchôtchô arə sə̈ azü ndə̂ andjë e tchë. 13 Bëte Mbëtï Ndjapä tö rə̂ päkëdə̂: «Azü gbɛ̂ ndə̂ andjê eadje rə̈ Gbölö
         Gbïɛ̈, andjê tchadje lə̂ kuzü+.»14 Atöko kä ânyë azü e Gbölö Gbïɛ̈ ndə̂ andjë zâbô su andjê zâ sə̈ tchë?
         Atöko kä ânyë andjë za su andjê sə̈ Gbölö Gbïɛ̈ ndə̂ andjë djêâbô pö
         ndə̂ yê djê? Atöko kä ânyë andjë dje pö ndə̂ yê ndə̂ akrə ndə̂kə̂ mu pö
         nə̈ wâbô wâ? 15 Atöko kä ânyë azü mu pö nə̈ ndə̂ a wân-âbô andjê wân? Mbëtï Ndjapä tö
         rə̂ päkëdə̂: «Äwätə̂ tchôtchô rə ndə̂kə̂ wun kə̂ nə ndə̂ a-earə̂ kə̂ mu Tchôtchô Pö+.» 16 Praâbalë âdə̂âbô azü gbɛ̂ kä ndə̂ âgamba Tchôtchô Pö nə̈-a. Bëte rə̂ kä
         Ezayï tô rə̂ päkëdə̂: «Gbölö Gbïɛ̈, tchabâ kä ndə̂ âgâmba pö ndə̂ ârâ
         mû rə̂+?» 17 Käko lə̂ köbosə̂ kə̂ mu pö kä ndə̂ azü za su andjê sə̈ Ndjapä. Kə̂ mu pö nə̈
         wätə̂ kə̂ mu pö ndə̂ Krîsiti sə̈ azü.18 Käko më yü tchô päkëdə̂: Azü ndə̂ Isarayële djêâbo pö ndə̂ a mû rə̂ lâme?
         Tə̂ lëge nə̈, andjë djê rə̂ nə̂ gbɛ̂. Mbëtï Ndjapä tö rə̂ päkëdə̂:«Azü djë tchə̂lə̂ gɨ̈ azü kə̂ mu pö pâ cho âtə gbɛ̂.Azü ndə̂ andjë sə̂ bhâtə̂ ma tchêpâ cho djë ndjë pö ndə̂ a mû rə̂+.»19 Më kä yû tchô päkëdə̂: Azü ndə̂ Isarayële djêâbo tchə̂lə̂ pö âtə dämba
         nə̂? Ndjapä tô rə̂ alême nə̂ lə̂ ma Möyîze päkëdə̂:«Mê mboadje rə̂ ânyë nyê wa la gbölö su tə̂ azü ndə̂ andjë wâbô wâtə̂ alëge
         azü pâ mawo ndə̂ andjê.Mê mboadje rə̂ pä su nyê kʉ nyê tə̂ azü pâ mawo ndə̂ andjë wûn-âbô sə̂ rə
         wûn-î+.»20 Ezayï wâbo la wa-a, kə̈ tô rə̂ päkëdə̂:«Azü ndə̂ andjë pûâbô köbo mê pû-î,andjë kä ndə̂ âgbô mê.Azü ndə̂ andjë yûâbo kû pö ndə̂ mê yû-î,andjë kä ndə̂ mê nyisə̂ tə̂ mê sə̈ andjê.»21 Praâbalë pâ pö ndə̂ azü gö ndə̂ Isarayële, Ndjapä tö rə̂ päkëdə̂:«Logbɛ̂, më yï könô mê sə̈ azü gö ndə̂kə̂ pa andjë nə,praâbalë azü nə̈ wätə̂ a-earə̂ kə̂ kosə̂ pö,kə̈ wâ ndjë tə̂ azü ndə̂ küma andjê kpô+.»
         
            
               	Nyë dɨ̈ Lev 18.15.

               	Nyë dɨ̈ Det 9.4; 30.12-14.

               	Nyë dɨ̈ Eza 28.16, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Jow 3.5.

               	Nyë dɨ̈ Eza 52.7.

               	Nyë dɨ̈ Eza 53.1, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Aps 19.5.

               	Nyë dɨ̈ Det 32.21.

               	Nyë dɨ̈ Eza 65.1-2.

Ndjapä gbôâbo tə̂ azü ndə̂ Isarayële-a111 Käko më yü tchô päkëdə̂: Ndjapä gbôtə̂ azü gö ndə̂ yê nə̂? Âdə̂âbo käko-a!
         Bëte mëmê la tə̂ mê, më wätə̂ akrə ndə̂ Isarayële lə̂ bûngrɨ̂ ndə̂ Abrahâmo, pâ mawo ndə̂ Bejamɛ̈n. 2 Ndjapä gbôâbo tə̂ azü ndə̂ yê ndə̂ tche dɨ̂ andjê dokʉ̈tchê alême-a. Nyë
         wûn-âbo sə̂ pö ndə̂ Mbëtï Ndjapä tô rə̂ päkëdə̂: Elïe sə̈ lakə̂ dɨ tchə̂lə̂ ma yê sə̈ Ndjapä, tə̂ pö ndə̂ kə̂ mbo rə ndə̂ azü ndə̂
         Isarayële? 3 «Gbölö Gbïɛ̈, andjë wön a-earə̂ ndə̂ma zə̈, kə̈ ndɨ̂ndrɨ ndjë tchə̂lə̂ agbalâka ndə̂ zə̈ nə̂. Mëmê balë kä ndə̂ âsə̂ ngbânə̈ ânyë andjë nyîndə̂ kə̂ won
         mê+.» 4 Praâbalë Ndjapä tö rə̂ ndə̂nə̈ sə̈ tchë atöko? Tche tö rə̂ päkëdə̂: «Më
         bäta azü sâke mïndûu manə̈ bïchuû (7 000) bëte mê la tə̂ mê, andjanə̈ ndə̂
         andjë gʉ̂teabô gʉ̂te tchâtchâ ndjapä ndə̂ Bââl+.» 5 Angêta âtə, rə nə̈ wä ndjë käko-ë. Adɨ̂ angâ azü ndə̂ Isarayële kä tâ ndə̂
         Ndjapä dɨ̂ andjê lə̂ köbosə̂ tchôtchô su yê. 6 Ndjapä dɨ̈ andjê lə̂ köbosə̂ tchôtchô su yê, âdə̂âbo bëte arə ndə̂ andjë
         mbô rə̂-a. Âdə rə nə̈ âwabô wâ käko-ë, dëkë tchôtchô su ndə̂ Ndjapä nə̈
         wâbo tə̂ tchôtchô su-a.7 Pö âtə nyïndə̂ kə̂ to rə̂ atöko? Rə ndə̂ azü ndə̂ Isarayële pû rə̂, andjë
         gbôâbo rə̂-a. Kütû andjanə̈ ndə̂ Ndjapä dɨ̂ andjê kä ndə̂ âgbô rə̂. Andə̂
         adɨ̂ nə̈, andjë wâbo la gbôgbô ndə̂kə̂ dje tchə̂lə̂ pö nə̈-a. 8 Batə̂ rə̂ ndə̂ Mbëtï Ndjapä tô rə̂ päkëdə̂: «Ndjapä kïtə̂ köbo tə̂ kə̂ wunsə̂
         rə ndə̂ andjê. La andjê wâbo ndə̂kə̂ wun tchô la rə̂-a. Tü andjê wâbo ndə̂kə̂
         dje pö la rə̂-a. Ndjapä gbötə̂ andjê käko zoo angêta âtə+.» 9 Davîdi tö ndjë rə̂ päkëdə̂:«Äwäpä kɨ̈zɨ̂ ndə̂ andjê watə̂ kû ndə̂kə̂ kʉ andjê,âdəndjë gbânda ndə̂kə̂ kʉ andjê,âdəndjë ngâ rə ndə̂ âmbo rə̂ pä andjë te,rə ndə̂ andjë gbo rə̂ ngbâ ngbongbo rə ndə̂ andjê kä lâme.10 Äwäpä andjë watə̂ a-earə̂ föla,andjë ka wun bata tchô wûn balë-ê;amö mbo rə̂ ndə̂kə̂ pa vro andjê dro tchê drö logbɛ̂+.»11 Më yû tchô päkëdə̂: Ndə̂ ajuîfu gʉ̂te da andjê ânyë kə̈ tê lâme, andjë
         tê nə̂ tratralë? Âdə̂âbo käko-a! Praâbalë lə̂ köbosə̂ kə̂ mbo ngbongbo rə
         ndə̂ ajuîfu, azü ndə̂ andjë wâbô wâtə̂ ajuîfu tchâ lə̂ kuzü. Ndjapä mbö
         rə̂ käko ndə̂kə̂ pa ajuîfu mbo gbölö su tə̂ andjê. 12 Bëte rə̂ ndə̂ ajuîfu kôsə̂ kə̂ dje pö ma Ndjapä, azü pâ cho âtə gbö atchôtchô
         rə tə̂ gbölösə̂nə̈. Lə̂ köbosə̂ kə̂ te ndə̂ andjê, azü ndə̂ andjë wâbô wâtə̂
         ajuîfu gbö ndjë atchôtchô arə tə̂ gbölösə̂nə̈. Âdə rə nə̈ âwa käko, lo nə̈
         ndə̂ ajuîfu ka gbɛ̂ pu Ndjapä, atchôtchô arə nə̈ kä roabô masə̂nə̈ tee?Azü ndə̂ andjë wâbô wâtə̂ ajuîfu tchä lə̂ kuzü13 Angaâtə, nyënyê ndə̂ nyë wâbô wâtə̂ ajuîfu, nyënyê kä ndə̂ mê to pö sə̈
         nyê âtə. Më wätə̂ badjângele ndə̂ andjanə̈ ndə̂ andjë wâbô wâtə̂ ajuîfu. Bëte rə̂ kä ndə̂ mê lusə̂ kua
         ndə̂ mê, 14 ndə̂kə̂ mbo rə̂ pä azü pâ mawo ndə̂ mê ajuîfu wa la gbölö su ânyë mê tcha
         angânə̈ lə̂ gbâtə̂ andjê lə̂ kuzü. 15 Ndə̂ Ndjapä gî ajuîfu bhâchï lâme, ârə̂ kä ndə̂ âmbô rə̂ pä tchôtchô
         kə̂ sə kangbâ yê lə̂ gbâtə̂ azü pâ cho âtə la Ndjapä. Âdə Ndjapä âka la
         ajuîfu ndrotə̂ yê, rə nə̈ âwa atöko? Rə nə̈ âwa batə̂ andə̂ azü ndə̂ andjë
         tchû ânyë kə̈ jô!16 Âdə a âkʉ adokʉ̈ mâpa ngbî bëte Ndjapä, adɨ̂ mâpa nə̈ gbɛ̂ watə̂ andə̂ ye nə̈.
         Âdə akrə âza chëchë da yö sə̈ Ndjapä, amatö yö nə̈ gbɛ̂ wä ndjë tə̂ andə̂
         ye nə̈. 17 Azü ndə̂ Isarayële wä batə̂ yö ndə̂ olivï lə̂ kɨ̈ndɨ̈, ndə̂ a kû angâ amatö
         yö nə̈. Praâbalë momö, mö wä batə̂ matö yö ndə̂ olivï ndə̂ güsü, a zä
         mö ânyë kə̈ pî mö lə̂ gbâtə̂ adɨ̂ amatö yö ndə̂ âwâtə̂ yö lə̂ kɨ̈ndɨ̈ nə̈.
         Angaâtə, mo wä ndjë ndə̂kə̂ gbo tchôtchô rə batə̂ amatö yö lə̂ kɨ̈ndɨ̈ nə̈,
         bëte ngû ndə̂ âtô ânyë kə̈ kênga lə̂ chëchë da yö nə̈. 18 Bëte rə̂ kä ndə̂, momö ndə̂ mo wâbô wâtə̂ juîfu, amö bhiabô gogo zə̈ bhî
         päkëdə̂ momö kä ndə̂ ârô amatö yö ndə̂ a wâ rə̂ lâme-ê. Mo nyïndə̂ kə̂
         bhi gogo zə̈? Äwäpä mo wunsə̂ nə̈ pä mo wä kütû tə̂ mbämbä matö yö. Âdə̂âbo
         momö kä ndə̂ âzâ chëchë da yö nə̈-a, praâbalë chëchë da yö nə̈ kä âkə̈
         zâ mö.19 Mô toadje rə̂ sə̈ mê päkëdə̂: «A wä amatö yö nə̈ ndə̂kə̂ pa a pi mê lə̂ kpâlâ
         nə̈.» 20 Äwätə̂ lëge nə̈. A wä amatö yö nə̈ bëte rə̂ ndə̂ andjë zâbô su andjê zâ
         sə̈ Ndjapä-ê. Andə̂ zə nə̈, gbô mö kä po tə̂ yö nə̈ bëte mo zâ su zə̈ sə̈
         Ndjapä nə̂. Käko âwâbo pä mo bhi gogo zə̈-a, praâbalë äwäpä la zə̈ gbo-ê.
         21 Tə̂ lëge nə̈, ndə̂ Ndjapä wâ alëge matö yö nə̈ lâme, momö ndə̂ zə nə̈ kä
         ndə̂ Ndjapä batadje mö? 22 Wunsaâ, Ndjapä nyïsə̂ dâkâ ndə̂ yê, kə̈ wâ ndjë tə̂ Ndjapä ndə̂ tche wa ngbanga.
         Tche wä ndjë ngbanga pâ azü ndə̂ andjë tê, praâbalë tche mbö dâkâ bëte
         mö ndə̂ gbô mö ndə̂po lə̂ dâkâ nə̈. Ârə̂ âdəabô də̂ käko, momö ndjë, a
         âwa mö batə̂ ngâ matö yö. 23 Andə̂ ajuîfu, âdə andjê âgbotə̂ gbôgbô su andjê, tchê piadje andjê pâ yö
         nə̈ bëte Ndjapä wä la gbôgbô ndə̂kə̂ kä pi andjê ëngbânə̈. 24 Momö ndə̂ mo wâbô wâtə̂ juîfu lâme, mo wä batə̂ matö yö ndə̂ olivï ndə̂
         güsü, ndə̂ Ndjapä wâ rə̂ ânyë kə̈ pî rə̂ ëtə̂ yö ndə̂ olivï ndə̂ kɨ̈ndɨ̈,
         dëkë köbo ndə̂kə̂ mbo rə̂ də̂âbo rə̂ lâme-a. Ajuîfu wä batə̂ lëge matö yö
         ndə̂ olivï ndə̂ kɨ̈ndɨ̈. Ndə̂ Ndjapä wâ ndə̂kə̂ za matö yö ndə̂ kɨ̈ndɨ̈ ndə̂kə̂
         pi rə̂ pâ yö ndə̂ yê la tə̂ yê, âwâbo tə̂ mömö rə bhândə̂ yê?Azü ndə̂ Isarayële kadje pu Ndjapä25 Arə̂mä, më nyïndə̂ nə̈ pä nyë wunsə̂ apö ndə̂ Ndjapä ndə̂ âwâ lə̂ küwû
         nə̈, ânyë kə̂ wun-abô tə̂ nyê wûn batə̂ a-earə̂ kə̂ wunsə̂ rə-ê. Angâ azü
         ndə̂ Isarayële âkoadje sə̂kə̂ dje tchə̂lə̂ pö zoo lo nə̈ ndə̂ adɨ̂ azü ndə̂ andjë
         wâbô wâtə̂ ajuîfu ka pu Ndjapä. 26 Käko ânyë azü ndə̂ Isarayële gbɛ̂ tcha lə̂ kuzü, batə̂ rə̂ ndə̂ Mbëtï Ndjapä
         tô rə̂ päkëdə̂:«Earə̂ kə̂ ji azü lə̂ yûkü toadje bhâ Siyön ânyë kə̂ nə,tchê jiadje angbongbo rə gbɛ̂ lə̂ gbâtə̂ azü pâ mawo ndə̂ Jakôbo.27 Wunsa madɨ̈ ndə̂ ârâ drô rə̂ la andjê kä âtə,âdə mê âji angbongbo rə ndə̂ andjê+.»28 Ajuîfu kösə̂ Tchôtchô Pö nə̈ ânyë kə̈ wâtə̂ azü ndə̂ su andjê kôsə̂ Ndjapä. Rə nə̈ wä käko ndə̂kə̂
         pa Ndjapä mbo dâkâ tə̂ nyê ndə̂ nyë wâbô wâtə̂ ajuîfu. Praâbalë Ndjapä
         dɨ̈ ajuîfu ndə̂kə̂ pa andjë watə̂ azü ndə̂ yê, ânyë kə̈ nyîndə̂ andjê bëte
         araâta andjê. 29 Tə̂ lëge nə̈, âdə Ndjapä âza ngâ rə sə̈ akrə nə̂, tchê kä ka bata ndə̂kə̂ za
         rə nə̈ tchânə̂ akrə nə̈ tee-a. Âdə Ndjapä âe ngâ akrə nə̂, tchê kä ka bata
         ndə̂kə̂ kosə̂ akrə nə̈ tee-a. 30 Dokʉ̈tchê alême, azü ndə̂ andjë wâbô wâtə̂ ajuîfu djêâbo pö ma Ndjapä-a.
         Angaâtə, Ndjapä wün nyonyo nyê bëte ajuîfu djêâbo pö ma yê-a. 31 Andə̂ ajuîfu, rə nə̈ âwadje ndjë käko-ë. Angaâtə, andjë djêâbo pö ma Ndjapä-a,
         käko kä ndə̂ Ndjapä wûn nyonyo nyê. Käko andə̂ tchô angêta, Ndjapä wä ndjë
         ndə̂kə̂ wun nyonyo andjê. 32 Tə̂ lëge nə̈, Ndjapä mbö rə̂ ânyë azü gbɛ̂ wâ batə̂ a-earə̂ kânga bëte rə̂
         ndə̂ andjë kôsə̂ kə̂ dje pö ma yê. Tche mbö rə̂ käko ndə̂kə̂ wun nyonyo azü
         gbɛ̂.Ndjapä wä gbölö33 Tə̂ lëge nə̈ Ndjapä wä gbölö! Küma yê kä lanə̈, ânyë tche wunsə̂ rə tə̂
         gbölösə̂nə̈. Tchabâ âwâ ndə̂kə̂ wunsə̂ köbo kə̂ wa ngbanga ndə̂ yê? Tchabâ
         âwâ ndə̂kə̂ wunsə̂ pö bhâtə̂ su yê? 34 Mbëtï Ndjapä tö rə̂ päkëdə̂:«Tchabâ kä ndə̂ âwûnsə̂ pö bhâtə̂ su Gbölö Gbïɛ̈?Tchabâ âwâ ndə̂kə̂ za wängö sə̈ tchë+?35 Tchabâ âzâ rə dokʉ̈tchê sə̈ Ndjapä ndə̂kə̂ pa tche ka la rə̂ sə̈ tchë ngbânə̈+?»36 Rə gbɛ̂ tö bhândə̂ Ndjapä, rə gbɛ̂ wä lə̂ köbosə̂ yê, rə gbɛ̂ wä bëte tchë.
         Azə̈ vöga tchë logbɛ̂ logbɛ̂! Amin.
         
            
               	Nyë dɨ̈ 1 Agbi 19.10,14.

               	Nyë dɨ̈ 1 Agbi 19.18.

               	Nyë dɨ̈ Det 29.3; Eza 6.10.

               	Nyë dɨ̈ Aps 69.23-24, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Eza 59.20-21; 27.9.

               	Nyë dɨ̈ Eza 40.13.

               	Nyë dɨ̈ Job 41.3.

Täfo kə̂ sə la Krîsiti121 Arə̂mä ndə̂ mê, batə̂ rə̂ ndə̂ Ndjapä wûn nyonyo azə̂ lâme, më yükû nə̈ sə̈
         nyê ndə̂kə̂ pa nyë zatə̂ nyê gbɛ̂ sə̈ Ndjapä batə̂ ngela ndə̂ a wâ rə̂ sə̈ Ndjapä, ngela ndə̂ âwâ ngbî, kə̈ wâtə̂ tchôtchô nə̈ ânyë
         kə̈ fû tə̂ yê. Lëge köbo ndə̂kə̂ pa nyë voga Ndjapä la rə̂ kä lâme. 2 Äwäpä kə̂ sə ndə̂ nyê wabô wâ batə̂ andə̂ azü pâ cho âtə-ê. Praâbalë nyë
         gbötə̂ köbo sə̈ Ndjapä, tche mbo täfo rə lə̂kə̂ sə ndə̂ nyê, kə̂ za täfo kə̂
         wunsə̂ rə sə̈ nyê. Käko nyê wun-adje sə̂ rə ndə̂ tche nyîndə̂ nə̈: Rə ndə̂ âwatə̂
         tchôtchô nə̈, rə ndə̂ âfû tə̂ yê, rə ndə̂ âdâka gbɛ̂.3 Ndjapä mbö tchôtchô su tə̂ mê. Bëte rə̂ kä ndə̂, më nyîndə̂ kə̂ to rə̂ sə̈
         nyê balë balë gbɛ̂, äwäpä nyë wun-abô tə̂ nyê wûn batə̂ agbölö azü-î.
         Praâbalë nyë wüntə̂ nyê batə̂ ambämbä azü, gundə̂sə̂ rə ndə̂ Kpɨ̂ki Yingö
         za rə̂ sə̈ akrə balë balë. 4 Tə̂ lëge nə̈, tə̂ akrə wä kütû balë, praâbalë atchâme-tə̂ yê ngbângbä.
         Atchâme-tə̂ akrə nə̈ mbôâbo kua gbɛ̂ lə̂ köbo nə̈ balë-a. 5 Azəzə̂ ndjë gbɛ̂, azə̈ wä ndjë käko. Ndə̂ azə̈ ngbângbä lâme, azə̈ wä batə̂
         tə̂ akrə balë lə̂ köbosə̂ nə̈ ndə̂ azə̈ wâ balë la Krîsiti. Azə̈ wä balë la angâ azə̂ lə̂ gbâtə̂ azə̂, ânyë akrə balë balë lə̂ kpâlâ
         yê, tche wä batə̂ atchâme-tə̂ akrə. 6 Ndjapä kʉ̈ arə ndə̂ Yingö ngbî ngbî sə̈ azə̈ lə̂ köbosə̂ tchôtchô su yê. Âdə
         ngâ akrə âwa la rə ndə̂ Yingö ndə̂kə̂ to pö batə̂ earə̂ ndə̂ma Ndjapä, äwäpä
         tche tö pö nə̈ gundə̂sə̂ kə̂ za su yê sə̈ Ndjapä. 7 Âdə ngâ akrə âwa la rə ndə̂ Yingö ndə̂kə̂ mbo kua, äwäpä tche mbo kua nə̈.
         Akrə ndə̂ tche wâ la rə ndə̂ Yingö ndə̂kə̂ nyisə̂ rə, äwäpä tche nyisə̂ rə. 8 Akrə ndə̂ tche wâ la rə ndə̂ Yingö ndə̂kə̂ za gbôgbô tə̂ su azü, äwäpä tche
         za wängö. Akrə ndə̂ tche kʉ arə sə̈ azü, äwäpä tche kʉ arə nə̈ la tchôtchô
         su yê. Akrə ndə̂ tche sə̂ tə̂ küma azü, äwäpä tche zä su yê gbɛ̂ tə̂ kua nə̈.
         Akrə ndə̂ tche wun nyonyo a-earə̂ yûkü, äwäpä tche mbo rə̂ la mômô tə̂ ma yê.9 Äwäpä azə̈ nyində̂ angâ azə̂ la su azə̂ balë. Nyë kpë tə̂ ngbongbo rə, kə̂
         zatə̂ nyê lə̂ rə ndə̂ âwâtə̂ tchôtchô nə̈. 10 Nyë nyïndə̂ angâ nyê lə̂ gbâtə̂ nyê la su nyê gbɛ̂. Äwäpä akrə balë balë
         pu köbo ndə̂kə̂ lusə̂ ngâ yê. 11 Nyë mböäbô gbɨgbɨ mbô, nyë zä gbôgbô ndə̂ nyê gbɛ̂ ndə̂kə̂ mbo rə̂ la kua
         ndə̂ Gbölö Gbïɛ̈, nyë mbö kua nə̈ la su nyê gbɛ̂. 12 Nyë wä la mômô bëte rə ndə̂ nyë zâ su nyê ndə̂kə̂ krʉ bëte rə̂. Nyë rʉ̈ätə̂
         su nyê lə̂ arə nyonyo. Nyë gböäbô gbôtə̂ kə̂ to pö sə̈ Ndjapä logbɛ̂. 13 Nyë mbö rə̂ la azü ndə̂ Ndjapä ndə̂ andjë wâbô wâ la rə-ê. Äwäpä gbô
         nyê ndəpo lakə̂ mbo rə̂ la azü ndə̂ andjë nə pu nyê.14 Nyë yü Ndjapä ndə̂kə̂ pa tche e tchôtchô pö pâ azü ndə̂ andjë mbo nyê la
         yûkü, nyë yükû nə̈ sə̈ Ndjapä pä tche e tchôtchô pö pâ andjê âdə̂âbo
         pä tche dra ndə̂ andjê-a. 15 Nyë wä la mômô la azü ndə̂ andjë wâ la mômô, nyë kɨ̈ la azü ndə̂ andjê
         kɨ. 16 Nyê djëtə̂ nyê lə̂ gbâtə̂ nyê la angâ nyê. Nyë wäbô wâ la gʉ agbölö rə-ê,
         praâbalë nyë zä su nyê pâ arə ndə̂ azü luabô sə̂nə̈ lû-î. Nyë wün-äbô
         tə̂ nyê wün batə̂ azü ndə̂ küma andjê wâ lanə̈-ê.17 Nyë mböäbô ngbongbo rə mbô tə̂ ngâ akrə bëte rə̂ ndə̂ tche mbô ngbongbo rə
         tə̂ nyê-ê. Nyë zä su nyê ndə̂kə̂ mbo tchôtchô rə tchâtchu azü gbɛ̂. 18 Âdə köbo âwa tâ, lə̂ köbosə̂ gbôgbô ndə̂ nyë wâ la rə̂, äwäpä nyë wa
         la zɨtɨ su la azü gbɛ̂. 19 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, âdə ngâ akrə âmbo ngbongbo
         rə tə̂ nyê, nyënyê la tə̂ nyê nyë gïäbô tchêngbâ ngbongbo rə nə̈ gî sə̈
         tchë-ê. Praâbalë nyë gbötə̂ köbo tə̂ mêrâ ndə̂ Ndjapä ndə̂kə̂ mbo rə tə̂
         azü nə̈, bëte lə̂ Mbëtï Ndjapä, Gbölö Gbïɛ̈ tö rə̂ päkëdə̂: «Mëmê kä
         ndə̂ âsə lə̂ kpâlâ akrə ndə̂ a mbô ngbongbo rə tə̂ yê, ânyë kə̂ gi ndjë ngbongbo
         rə sə̈ akrə nə̈ lâme, mëmê kä ndə̂ âmbo ngbongbo rə tə̂ akrə, gundə̂sə̂ ngbongbo
         rə ndə̂ yê.» 20 Mbëtï nə̈ kä tö rə̂ päkëdə̂: «Âdə gʉ ânyu earə̂ kə̂ kosə̂ zə̈, amö za kɨ̈zɨ̂
         sə̈ tchë, tche zɨ̂ rə̂. Âdə gʉ ngû ânyu tchë, tu ngû sə̈ tchë, tche ndjô rə̂.
         Âdə mo âmbo tâ käko, rə nə̈ âwa batə̂ jïwo kä ndə̂ mo hra rə̂ atə̂pâ küma
         yê+.» 21 Âwâbo pä ngbongbo rə ropâ zə̈-a, praâbalë amö watə̂ akrə ndə̂ tche rôpâ ngbongbo
         rə lə̂ köbosə̂ tchôtchô rə ndə̂ mo mbo rə̂.
         
            
               	Nyë dɨ̈ Det 32.35; Apv 25.21-22.

Nyë djë ma agbölö azü gö131 Äwäpä akrə balë balë dje ma agbölö azü gö, bëte kümändëmä gbɛ̂ tö bhândə̂
         Ndjapä. Agbölö azü gö, Ndjapä kä ndə̂ âkʉ̂ andjê pâ ngendë kümändëmä
         nə̈. 2 Käko akrə ndə̂ tche kôsə̂ kə̂ dje ma agbölö azü gö, dëkë tche kôsə̂ rə ndə̂
         Ndjapä nyîkrə rə̂ nə̂. Azü ndə̂ andjë kôsə̂ kə̂ dje ma agbölö azü gö, andjë
         la tə̂ andjê âmbo rə̂ ânyë ngbanga te lə̂ küma andjê. 3 Akrə ndə̂ tche mbô tchôtchô rə, wawa azü kümändëmä mboabô tchë tee-a. Praâbalë
         akrə ndə̂ tche mbô ngbongbo rə, tchetchë kä ndə̂ wawa azü kümändëmä mbo tchë.
         Âdə mo ânyində̂ nə̈ pä wawa agbölö azü gö mboabô mö mbô-ê, äwäpä mo
         mbo tchôtchô rə ânyë andjë to tchôtchô pö ndə̂ zə̈. 4 Ndjapä kʉ̈ agbölö azü gö nə̈ batə̂ a-earə̂ kua ndə̂ yê ndə̂kə̂ mbo rə̂ ânyë
         mo mbo tchôtchô rə. Praâbalë âdə mo âmbo ngbongbo rə, äwäpä mo mbo wa andjê,
         bëte gbôgbô ndə̂ andjë wâ la rə̂ ndə̂kə̂ wa ngbanga lə̂ küma azü lâme, âwâbo
         ämbänə̈-a. Âdə andjê âsə lakə̂ wa ngbanga, andjë kä lakə̂ mbö kua ndə̂ Ndjapä
         ndə̂kə̂ mbo rə̂ ânyë mêrâ ndə̂ Ndjapä te pâ a-earə̂ ngbongbo rə. 5 Bëte rə̂ kä, äwäpä nyë dje ma agbölö azü gö. Nyë mböäbô rə̂ mbô kütû
         ndə̂kə̂ kpe tə̂ mêrâ ndə̂ Ndjapä lâme-ê, praâbalë nyë mbö ndjë rə̂ bëte
         rə̂ ndə̂ nyë wûnsə̂ nə̈ bhâlə̂ kə̂ rɨ tchə̂lə̂ su nyê pä rə nə̈ wä lə̂ köbo
         nə̈.6 Djusə̂nə̈ ndə̂ nyê yo ndjë lapöo bëte rə̂ kä. Bëte a-earə̂ kə̂ pala makətche-lapöo,
         Ndjapä kä ndə̂ âkʉ̂ andjê ndə̂kə̂ pa andjë mbo kua nə̈ lə̂ köbo nə̈. 7 Äwäpä rə ndə̂ akrə balë balë wâ ndə̂kə̂ gbo rə̂, nyë zä rə̂ sə̈ tchë. Nyë
         yö lapöo tchânə̂ a-earə̂ kə̂ pala makətche-lapöo. Nyë yö ndjë lapöo ndə̂ arə
         ndə̂ nyê tchânə̂ azü ndə̂ âwâ ndə̂kə̂ pa nyë yo rə̂ tchânə̂ andjê. Nyë lüsə̂
         azü ndə̂ âwâ ndə̂kə̂ pa nyë lusə̂ andjê.Kə̂ nyində̂ angâ andjê lə̂ gbâtə̂ andjê8 Âwâbo pä ngâ geda ndə̂ akrə balë wa lə̂ küma nyê-a. Praâbalë kütû geda
         ndə̂kə̂ nyində̂ angâ nyê lə̂ gbâtə̂ nyê. Akrə ndə̂ tche nyîndə̂ angâ yê, tche
         mbö arə gbɛ̂ ndə̂ ndïɛ̈ yûkû nə̈. 9 Andïɛ̈ ndə̂ Ndjapä tö rə̂ päkëdə̂: «Amö puabô ɛ̈chë âdəndjë köchë ndə̂
         akrə pû-î, amö won-abô akrə wôn-ê, amö zɨabô ngbä zɨ̂-î, amö mboabô gʉ
         rə ndə̂ akrə mbô-ê.» Andïɛ̈ lâme la adɨ̂ andïɛ̈ nə̈ gbɛ̂ wä balë lə̂ ndïɛ̈
         ndə̂ âtô rə̂ päkëdə̂: «Amö nyində̂ ngâ zə̈ batə̂ rə̂ ndə̂ mo nyîndə̂ tə̂ zə̈
         la tə̂ zə̈.» 10 Âdə ngâ akrə ânyində̂ ngâ yê, tchê mboabô ngbongbo rə tə̂ ngâ yê nə̈ tee-a.
         Bëte rə̂ kä, akrə ndə̂ tche nyîndə̂ ngâ yê, dëkë tche mbö arə gbɛ̂ ndə̂ ndïɛ̈
         yûkû nə̈.Nyë sə̈ tchêtchêtchê bëte kə̂ ka ndə̂ Krîsiti11 Nyë wûnsə̂ lo nə̈ ndə̂ azə̈ sə̂ la rə̂ âtə nə̂. Lo ndə̂kə̂ pa nyë jo lə̂ lô kä.
         Lo nə̈ ndə̂kə̂ pa Ndjapä tcha azə̂ lə̂ kuzü ndô nə̂, lo nə̈ ndô nə̂ kə̈ rô anə̈
         ndə̂ azə̈ zâ su azə̂ alême sə̈ Krîsiti. 12 Tchô bü alême gasa-ë, tchô ndô tə̂kə̂ kra nə̂. Käko azə̈ gbötə̂ köbo kə̂
         mbo ngbongbo rə ndə̂ tchə̂lə̂ bütchî. Azə̈ kʉ̈ arə kʉ̈ʉ̈ ndə̂ a mbo rə̂ la kua la
         tchêdalo. 13 Äwäpä kə̂ mbo rə ndə̂ azə̂ wa lə̂ köbo nə̈ djîrə̂ batə̂ andə̂ azü ndə̂ andjë
         mbo rə la tchêdalo. Azə̈ zɨ̈äbô rə zɨ̂ kə̂ ndjoabô rə ndjô âro masə̂nə̈-ê.
         Azə̈ mböäbô ngbongbo rə mbô-ê, kə̂ puabô ɛ̈chë âdəndjë köchë ndə̂ akrə
         pû-î. Azə̈ pöäbô pô-ê, kə̂ wabô wâ la gbölö su-ê. 14 Praâbalë nyë zä kütû Gbölö Gbïɛ̈ Jezü Krîsiti ëtə̂ nyê batə̂ rə kʉ̈ʉ̈ ndə̂ nyê. Nyë gbö bata gbô tə̂ köbo sə̈ angbongbo
         gʉ su nyê ndə̂ âmbo rə̂ pä nyë mbo angbongbo rə gundə̂sə̂ nə̈ lâme-ê.

Nyë jëndeabô angâ nyê jênde-ê141 Akrə ndə̂ tche zâ su yê sə̈ Ndjapä ânyë kə̈ kpôkpoabô tə̂ yê kpôkpo-ê, äwäpä
         nyë za tchë. Nyë jëndeabô tchë jênde-ê, bëte apö ndə̂ tche rɨ sə̂nə̈ bhâtə̂
         su yê ânyë kə̈ wûn andə̂ ye pä äkä lə̂ köbo nə̈ lâme. 2 Ngâ akrə ndə̂ tche zâ su yê sə̈ Ndjapä wün andə̂ ye nə̈ päkëdə̂ anyë wä ndə̂kə̂
         zɨ arə gbɛ̂. Praâbalë ngâ akrə ndə̂ tche zâ su yê sə̈ Ndjapä ânyë kə̈ kpôkpoabô
         tə̂ yê kpôkpo zɨ̈ andə̂ ye nə̈ kütû akʉ̈kʉ̂-gûsû. 3 Akrə ndə̂ tche zɨ arə gbɛ̂, âwâbo pä tche wun akrə ndə̂ tche zɨ kütû angâ rə
         batə̂ ngâ akrə ndə̂ tche wâbô wâtə̂ ngâ rə-a. Akrə ndə̂ tche zɨ kütû angâ
         rə, âwâbo pä tche jende akrə ndə̂ tche zɨ arə gbɛ̂-a, bëte Ndjapä zä ndjë akrə
         ndə̂ tche zɨ arə gbɛ̂ batə̂ akrə ndə̂ yê. 4 Mo də̈ andə̂ zə̈ nə̈ tchabâ ânyë kə̂ jende earə̂ kua ndə̂ ngâ akrə ngbî? Âdə
         gbô tche âwa lafô âdəndjë rə̂ ndə̂ tche tê, äwün kütû gbölö akrə ndə̂
         yê. Gbô tchë səadje lakə̂ krʉ lafô bëte Gbölö Gbïɛ̈ wä la gbôgbô ndə̂kə̂
         mbo rə̂ pä tche krʉ po lafô.5 Ngâ akrə wün ngâ lö batə̂ gbölö lö ndə̂ ârô adɨ̂ nə̈. Ngânə̈ wün andə̂
         ye nə̈ alö nə̈ gbɛ̂ kütû balë lə̂ köbo nə̈. Äwäpä akrə balë balë wunsə̂
         nə̈ tə̂ lëge nə̈ pä pö bhâtə̂ su yê lâme wä lə̂ köbo nə̈. 6 Akrə ndə̂ tche wûn ngâ lö batə̂ gbölö lö ndə̂ ârô adɨ̂ nə̈, tche mbö rə̂
         käko ndə̂kə̂ lusə̂ Gbölö Gbïɛ̈. Akrə ndə̂ tche zɨ arə gbɛ̂, tche zɨ̈ rə̂ ndə̂kə̂
         lusə̂ Gbölö Gbïɛ̈, bëte tche zä ayîabâ sə̈ Ndjapä. Akrə ndə̂ tche zɨ angâ
         rə, tche mbö rə̂ käko ndə̂kə̂ lusə̂ Gbölö Gbïɛ̈, bëte tchetchë ndjë gbɛ̂ tche
         zä ayîabâ sə̈ Ndjapä. 7 Bëte ngâ akrə balë lə̂ gûtə̂ azə̂ sə̂âbo la tʉ̈rʉ̂ la bëte tə̂ yê la tə̂ yê-a,
         ânyë ngâ akrə balë tchûâbo bëte tə̂ yê la tə̂ yê-a. 8 Bëte âdə azə̂ ândəpo la tʉ̈rʉ̂ la azə̂, azə̈ sə̈ bëte Gbölö Gbïɛ̈. Âdə azə̈
         âtchu, azə̈ tchü bëte Gbölö Gbïɛ̈. Bëte rə̂ kä, âdə azə̈ sə̈ pâ cho âtə
         âdəndjë rə̂ ndə̂ azə̈ tchû, azə̈ wätə̂ azü ndə̂ Gbölö Gbïɛ̈. 9 Krîsiti tchü, la tchêngbâ nə̈ tche jô ndə̂kə̂ watə̂ Gbölö Gbïɛ̈ ndə̂ azü ndə̂ andjë
         tchû la azü ndə̂ andjë sə̂ la tʉ̈rʉ̂ la andjê. 10 Praâbalë momö, bëte giamâ kä ndə̂ mo jende ngâ zə̈? Bëte giamâ kä ndə̂ mo
         wun angâ zə̈ batə̂ azü ndə̂ andjë wâbô wâtə̂ ngâ rə-ê? Azəzə̂ balë balë
         gbɛ̂, azə̂ krʉadje tchâtchu Ndjapä ndə̂kə̂ pa tche wa ngbanga ndə̂ azə̂. 11 Mbëtï Ndjapä tö rə̂ päkëdə̂:«Mëmê, Gbölö Gbïɛ̈ ndə̂ më wâ la tʉ̈rʉ̂ la, më dëba päkëdə̂:Azü tchêbêche gbɛ̂ gʉteadje tchâtchâ mê,ânyë azü gbɛ̂ vogadje mëmê Ndjapä+.»12 Käko akrə balë balë âtoadje rə̂ la ma yê sə̈ Ndjapä pö ndə̂ arə gbɛ̂ ndə̂ tche
         mbô rə̂.Amö mboabô rə̂ mbô pä ngâ zə̈ te-ê13 Azə̈ gbötə̂ kə̂ jende tə̂ azə̂ lə̂ gbâtə̂ azə̂-ê. Praâbalë rə ndə̂ nyë wâ ndə̂kə̂
         nyïkrə rə̂ tə̂ su nyê kä âtə: Nyë kösə̂ kə̂ za täme lə̂ köbo ngâ nyê âdəndjë
         rə̂ ndə̂kə̂ mbo rə̂ pä tche te lə̂ ngbongbo rə-ê. 14 Lə̂ köbo ndə̂kə̂ wa balë la Gbölö Gbïɛ̈, ndə̂ më wâ balë la tchë lâme, më
         wûnsə̂ nə̈ nə̂ tə̂ lëge nə̈ pä ngâ rə balë ndə̂ âwâ la tə̂ yê tə̂ rə kâkpö
         balë wâbo-a. Praâbalë âdə ngâ akrə âwun ngâ rə batə̂ ngbongbo rə, rə nə̈ lâme
         wätə̂ ngbongbo rə kütû lə̂ la akrə nə̈ lâme. 15 Âdə ngâ kɨ̈zɨ̂ ndə̂ mo zɨ̂ rə̂ lə̂ la ngâ zə̈ ânyë âzâ nyonyo tə̂ su yê, änyïsə̂
         nə̈ pä mo mbôâbo rə lə̂ köbosə̂ kə̂ nyində̂ ngâ-a. Akrə ndə̂ Krîsiti tchû bëte
         tchë, âwâbo pä mo ndɨ köbo yê bëte pö ndə̂ kɨ̈zɨ̂-a. 16 Rə ndə̂ nyë wûn rə̂ batə̂ tchôtchô rə lə̂ la nyê, âwâbo pä nyë mbo rə̂ pä
         rə nə̈ lâme za köbo sə̂ angâ azü ndə̂kə̂ wun rə̂ tə̂ ngbongbo rə-a. 17 Gbölö gö-gbïɛ̈ ndə̂ Ndjapä wâbo ndə̂kə̂ zɨ kɨ̈zɨ̂ âdəndjë ndə̂kə̂ ndjo rə-a, praâbalë äwä ndə̂kə̂ mbo
         rə djîrə̂, ndə̂kə̂ sə la zɨtɨ su la mômô ndə̂ Kpɨ̂ki Yingö za rə̂ sə̈ akrə. 18 Akrə ndə̂ tche mbô kua la Krîsiti käko, tche däka tchâtchu Ndjapä ânyë azü
         nyïndə̂ pö ndə̂ yê.19 Käko äwäpä azə̈ pü köbo rə ndə̂ ânə la zɨtɨ su la rə ndə̂ âmbo rə̂ pä azə̈
         kpokpo tə̂ azə̂ lə̂ gbâtə̂ azə̂ lə̂ köbosə̂ kə̂ za su azə̂ sə̈ Ndjapä. 20 Amö ndɨabô kua Ndjapä ndɨ̂ bëte pö ndə̂kə̂ zɨ rə-ê. Tə̂ lëge nə̈, akɨ̈zɨ̂ gbɛ̂
         wätə̂ tchôtchô nə̈. Praâbalë âdə köbo âyu tə̂ ngâ akrə bëte kɨ̈zɨ̂ ndə̂
         mo zɨ rə̂, dëkë kə̂ zɨ kɨ̈zɨ̂ ndə̂ zə̈ nə̈ wâtə̂ ngbongbo rə nə̂. 21 Rə ndə̂ âfû wä pä mo zɨabô gûsû zɨ̂-ê, kə̂ ndjoabô pî ndjô-ê, kə̂ gbotə̂
         köbo ndə̂kə̂ mbo angâ arə gbɛ̂ ndə̂ âmbo rə̂ pä köbo yu tə̂ ngâ zə̈. 22 Rə ndə̂ mo wûnsə̂ nə̈ tə̂ lëge nə̈ bhâtə̂ su zə̈ pâ arə nə̈ lâme, äwäpä pö
         nə̈ wä lə̂ gbâtə̂ zə̈ la Ndjapä. Mômô kä tə̂ akrə ndə̂ tche nyîndə̂ kə̂ mbo
         ngâ rə ânyë su yê wâ la zɨtɨ su. 23 Praâbalë akrə ndə̂ tche zɨ̂ ngâ rə ânyë kə̈ wâ la su bïbïchuû pâ kə̂ zɨ
         rə nə̈ lâme, akrə lâme Ndjapä wâ ngbanga lə̂ küma yê nə̂. Tə̂ lëge nə̈, tche
         mbôâbo rə gundə̂sə̂ kə̂ za su yê sə̈ Ndjapä-a. Rə gbɛ̂ ndə̂ akrə mbô rə̂ ânyë
         su yê wâ bïbïchuû pânə̈, äwätə̂ ngbongbo rə.
         
            
               	Nyë dɨ̈ Eza 45.23.

Amö za mômô tə̂ su ngâ zə̈151 Azə̂ ndə̂ azə̈ wâ la gbôgbô lə̂kə̂ za su azə̂ sə̈ Ndjapä, äwäpä pö ndə̂ azü
         ndə̂ andjë kpôkpoabô tə̂ andjê kpôkpo-ê za su azə̂ ânyë azə̈ za könô sə̈
         andjê pâ rə ndə̂ andjë rɨ su andjê tâ; azə̈ püäbô rə pû kütû bëte rə ndə̂
         âfû tə̂ azə̂-ê. 2 Äwäpä akrə balë balë lə̂ gbâtə̂ azə̂ pu köbo ndə̂kə̂ mbo rə ndə̂ âfû tə̂
         angâ yê, tə̂ pö ndə̂ dâkâ ndə̂ andjê, käko ânyë andjë kpokpo tə̂ andjê
         lə̂ su andjê ndə̂ andjë zâ rə̂ sə̈ Jezü. 3 Tə̂ lëge nə̈, andə̂ Krîsiti rə ndə̂ âfû tə̂ yê la tə̂ yê də̂âbo rə ndə̂ tche pu rə̂-a, praâbalë batə̂
         rə̂ ndə̂ Mbëtï Ndjapä tô rə̂ päkëdə̂: «Kə̂ dro tchô ndə̂ azü drô mö la rə̂
         lâme gbɛ̂ tê pâ mê nə̂+.» 4 Apö gbɛ̂ ndə̂ a mbô rə̂ alême lə̂ Mbëtï Ndjapä, a mbö rə̂ ndə̂kə̂ pa azə̈ wunsə̂
         rə lə̂ köbo nə̈. Käko kä ndə̂ Mbëtï Ndjapä zâ köbo sə̈ azə̂ ndə̂kə̂ rʉatə̂
         su azə̂, ânyë azə̈ gbo gbôgbô tə̂ su azə̂ ndə̂kə̂ krʉ bëte rə ndə̂ Ndjapä tô
         pö ndə̂nə̈ lâme. 5 Äfü pä Ndjapä ndə̂ tche mbo rə̂ pä akrə rʉatə̂ su yê, kə̂ gbo gbôgbô tə̂ su
         yê, mbo rə̂ pä nyë djetə̂ nyê lə̂ gbâtə̂ nyê batə̂ rə̂ ndə̂ Krîsiti nyîsə̂
         köbo nə̈ sə̈ nyê lâme. 6 Käko kä ndə̂ nyê voga Ndjapä ndə̂ tche də̂ Bha Jezü Krîsiti, Gbölö Gbïɛ̈
         ndə̂ azə̂ la su nyê balë, ndjë la pö ma nyê balë.Tchôtchô Pö wä bëte azü gbɛ̂7 Äwäpä nyë kʉ angâ nyê lə̂ gbâtə̂ nyê bhândə̂ nyê batə̂ rə̂ ndə̂ Krîsiti
         kʉ̂ ndjë nyê ndə̂kə̂ pa azü voga Ndjapä. 8 Më tö rə̂ päkëdə̂: Ndə̂ gbô Ndjapä ndə̂po pâ pö ndə̂ tche tô rə̂; bëte rə̂
         kä ndə̂ Krîsiti mbôtə̂ yê tə̂ earə̂ kua ndə̂ ajuîfu. Tche mbö tâ käko ânyë
         lə̂ köbosə̂ nə̈ ndə̂ tche zâ bâlâ tə̂ araâta azə̂ alême, rə nə̈ mbô gundə̂sə̂
         nə̈. 9 Krîsiti mbö ndjë tâ käko ndə̂kə̂ za köbo sə̂ angâ azü ndə̂ andjë wâbô wâtə̂
         ajuîfu, ndə̂kə̂ pa andjë voga Ndjapä bëte dâkâ ndə̂ tche mbô rə̂ tə̂ andjê,
         batə̂ rə̂ ndə̂ Mbëtï Ndjapä tô rə̂ päkëdə̂:«Bëte rə̂ kä ndə̂ mê vogadje mölə̂ gbâtə̂ azü ndə̂ andjë wâbô wâtə̂ ajuîfu.Mê vogadje rə̈ zə̈ lə̂ düwü ndə̂ mê+.»10 Mbëtï Ndjapä kä tô ndjë rə̂ päkëdə̂:«Nyënyê ndə̂ azü ndə̂ nyë wâbô wâtə̂ ajuîfu,nyënyê la azü ndə̂ Ndjapä ê andjê ësûwuäwäpä nyë vu ngɨ̈+.»11 Mbëtï Ndjapä kä tô ndjë rə̂ päkëdə̂:«Nyënyê ndə̂ azü ndə̂ nyë wâbô wâtə̂ ajuîfu âtə,nyë vöga Gbölö Gbïɛ̈.Nyënyê ndə̂ azü pâ cho gbɛ̂,nyë vöga tchë+.»12 Ezayï tö ndjë rə̂ päkëdə̂:«Ngâ akrə pâ mawo ndə̂ Jesë ânəadje,tchê adjelafô ndə̂kə̂ sə batə̂ ngâ gbïɛ̈pâ azü ndə̂ andjë wâbô wâtə̂ ajuîfu.Tchetchë kä ndə̂ andjê zadje su andjê ndə̂kə̂ sə bëte tchë+.»13 Ndjapä mbö rə̂ tə̂ su andjê ndə̂kə̂ krʉ bëte rə ndə̂ tche tô pö ndə̂nə̈; äwäpä
         tche mbo rə̂ ânyë su nyê sɨ̂sɨ̈ la mômô ndjë la zɨtɨ su lə̂ köbosə̂ su nyê
         ndə̂ nyë zâ rə̂ sə̈ Jezü. Käko lə̂ köbosə̂ gbôgbô ndə̂ Kpɨ̂ki Yingö, nyê ndəpo lakə̂ za su nyê pâ yê logbɛ̂.Kua ndə̂ Pôlo mbô rə̂14 Arə̂mâ ndə̂ mê, më wünsə̂ nə̈ tə̂ lëge nə̈ bhâtə̂ su mê pä gʉgʉ kə̂ mbo tchôtchô
         rə sɨ̂sɨ̈ lə̂ su nyê; më wünsə̂ nə̈ pä nyë wünsə̂ rə lə̂ köbo nə̈ ânyë kə̈
         wâ ndjë ndə̂kə̂ za wängö lə̂ gbâtə̂ nyê la angâ nyê. 15 Praâbalë lə̂ mbëtï âtə, angâ apö kä lə̂nə̈ ndə̂ më wâbo ndə̂kə̂ to rə̂ sə̈
         nyê la ganô-a; më tö pö lâme pä nyë rɨ su nyê tə̂ arə ndə̂ a nyîsə̂ nə̈
         sə̈ nyê dokʉ̈tchê. Më mbö tâ käko bëte Ndjapä mbö tchôtchô su tə̂ mê,
         16 ânyë kə̈ zâ mê ndə̂kə̂ mbo kua ndə̂ Jezü Krîsiti lə̂ gbâtə̂ azü ndə̂ andjë
         wâbô wâtə̂ ajuîfu. Tche zä mê ngbî bëte kə̂ mu Tchôtchô Pö ndə̂ Ndjapä sə̈ azü, käko ânyë azü ndə̂ andjë wâbô wâtə̂ ajuîfu wa ndjë
         tə̂ tchôtchô ngela lə̂ la yê lə̂ köbosə̂ Kpɨ̂ki Yingö, tchetchë kä ndə̂ âmbo
         rə̂ ânyë andjë wa lə̂ köbo nə̈. 17 Më wä ndə̂kə̂ bhi gogo mê bëte rə̂ ndə̂ më wâ balë la Jezü Krîsiti, më wä
         ndə̂kə̂ bhi gogo mê bëte kua ndə̂ Ndjapä. 18 Më wâbo ndə̂kə̂ to ngâ pö ngbî-a, kütû pö ndə̂ arə ndə̂ Krîsiti mbô rə̂
         lə̂ köbosə̂ mê, ânyë angâ azü ndə̂ andjë wâbô wâtə̂ ajuîfu djê pö ma
         Ndjapä. Krîsiti mbö rə nə̈ lâme lə̂ köbosə̂ kə̂ mu pö Ndjapä ndjë lə̂ köbosə̂
         kua ndə̂ mê, 19 ndjë lə̂ köbo gbôgbô ndə̂ akpɨ̈ngbɨ̈ rə la arə ndə̂ âropâ küma azü ndə̂ Yingö ndə̂ Ndjapä mbô rə̂. Käko ndə̂kə̂ to bhâ Jerûzalêmo ndjoa lə̂ gö ndə̂ Ilirï, më rö lakə̂ mu Tchôtchô Pö ndə̂ Krîsiti sə̈ azü.
         20 Rə ndə̂ su mê wâ pânə̈ tə̂ gbölösə̂nə̈ wä kütû ndə̂kə̂ mu Tchôtchô Pö sə̂
         tchô ndə̂ angâ azü mûâbô pö ndə̂ Krîsiti mû tâ-ê; änyïndə̂ kə̂ to rə̂
         pä sə̂ tchô ndə̂ ngâ akrə chî da nda tâ dokʉ̈tchê, më wâbo ndə̂kə̂ mbo nda
         pâ da nda nə̈ lâme-a. 21 Më mbö rə lâme gundə̂sə̂ pö ndə̂ Mbëtï Ndjapä tô rə̂ päkëdə̂:«Azü ndə̂ ngâ akrə mûâbô pö Ndjapä mû sə̈ andjê-ê,andjê wun-adje tchë.Azü ndə̂ andjë djêâbô pö ndə̂ yê djê-ê,andjê djeadje tchə̂lə̂ pö nə̈+.»Pôlo nyïndə̂ kə̂ e atə̂ Rômo22 Më nyïndə̂ gbɛ̂ ndə̂kə̂ e bhândə̂ nyê, praâbalë rə lâme kä âkə̈ kîtə̂ köbo
         tə̂ mê. 23 Praâbalë angaâtə, më kâ kua lə̂ agö lâme nə̂. Lə̂ angû ndə̂ ârô, më wä
         alême la gʉ ndə̂kə̂ wutu bhândə̂ nyê. 24 Âdə më âsə̈ ro atə̂pâ cho ndə̂ Ɛ̈sëpânye, më nyïndə̂ kə̂ wun nyê kə̂ sə ndrotə̂
         nyê kpîɛ̂kpîɛ̂ rə̂ ânyë tə̂ mê kra. Më nyï ndjë ndə̂nə̈ pä nyë za könô
         sə̈ mê bëte wrʉ̂ nə̈. 25 Praâbalë angaâtə më âe atə̂ Jerûzalêmo ndə̂kə̂ mbo rə̂ la azü ndə̂ Ndjapä
         bhâye. 26 Bëte azü ndə̂ Mäsëdöâne la andjanə̈ ndə̂ Akayï nyîkrə rə̂ tə̂ su andjê ndə̂kə̂
         pala makətche ndə̂kə̂ wan rə̂ sə̈ azü ndə̂ Ndjapä bhâ Jerûzalêmo ndə̂ andjë
         sə̂ lə̂ nyonyo. 27 Tə̂ lëge nə̈, andjendjê la tə̂ andjê kä ndə̂ ânyîkrə rə̂ tə̂ su andjê käko-ë,
         rə ndə̂ âwâ pä andjë mbo rə̂ kä, bëte azü ndə̂ Ndjapä ndə̂ andjë wâtə̂ ajuîfu
         krʉ̈ tchə̂lə̂ rə ndə̂ Yingö ndə̂ andjê la azü ndə̂ andjë wâbô wâtə̂ ajuîfu,
         käko äwä ndjë ndə̂kə̂ pa azü ndə̂ andjë wâbô wâtə̂ ajuîfu kʉ arə sə̈ ajuîfu
         ndə̂ andjë sə̂ lə̂ nyonyo. 28 Âdə më âmbo rə lâme nə̂ gbɛ̂, ânyë lə̂ la azü gbɛ̂ më kʉ̂ makətche ndə̂ azü
         pâla rə̂ lâme sə̈ andjê, mê eadje atə̂ Ɛ̈sëpânye. Kə̂ ro ndə̂ mê, mê wutuadje
         bhândə̂ nyê. 29 Më wûnsə̂ nə̈ nə̂ pä, ndə̂ mê âsə̈ wutu bhândə̂ nyê, Krîsiti mboadje tchôtchô
         rə tə̂ nyê tə̂ gbölösə̂nə̈ lə̂ köbosə̂ mê.30 Arə̂mâ ndə̂ mê, la rə̈ Gbölö Gbïɛ̈ ndə̂ azə̂ Jezü Krîsiti, ndjë lə̂ köbosə̂
         kə̂ nyində̂ ngâ ndə̂ Yingö ndə̂ âwâtə̂ su nyê, më yükû nə̈ sə̈ nyê tə̂ gbölösə̂nə̈
         pä azə̈ la nyê gbɛ̂ palatə̂ azə̂ ndə̂kə̂ mbo kʉ̈ʉ̈ lə̂ köbosə̂ kə̂ to pö sə̈ Ndjapä
         bëte mê. 31 Nyë tö pö sə̈ Ndjapä ndə̂kə̂ pa ajuîfu ndə̂ andjë sə̂ bhâ Judë, ndə̂ andjë
         kôsə̂ Ndjapä, andjë mboabô ngbongbo rə mbô tə̂ mê. Käko ânyë rə ndə̂ mê
         ro la rə̂ atə̂ Jerûzalêmo, azü ndə̂ Ndjapä ndə̂ andjë sə̂ bhâye gbo rə̂ la mômô.
         32 Käko âdə Ndjapä ânyində̂ nə̈, mê wutuadje bhândə̂ nyê la mômô, ânyë kə̂
         sə ndrotə̂ nyê kpîɛ̂kpîɛ̂ rə̂. 33 Äwäpä Ndjapä ndə̂ tche za zɨtɨ su sə̈ akrə sə la nyê gbɛ̂! Amin.
         
            
               	Nyë dɨ̈ Aps 69.10.

               	Nyë dɨ̈ Eza 11.10, ndə̂ âwâ lə̂ bəndɨ Mbëtï Ndjapä la ma gerêke.

Pôlo pö ndə̂ azü gö ndə̂ Rômo161 Më yükû nə̈ sə̈ nyê pä nyë za Febë, nyînə̂ azə̂ bhândə̂ nyê. Tche wätə̂
         earə̂ kua ndə̂ Ndjapä lə̂ Egilîze ndə̂ Sankerë. 2 Äwäpä nyë za tchë la rə̈ Gbölö Gbïɛ̈, batə̂ rə̂ ndə̂ azü ndə̂ Ndjapä mbo
         tchê rə̂ logbɛ̂. Âdə tche âyu nyê tə̂ ngâ rə ndə̂ tche wabô wâ la rə̂-ê, äwäpä
         nyë za könô sə̈ tchë, bëte tche zä könô sə̈ azü tə̂ gbölösə̂nə̈. Mëmê
         ndjë gbɛ̂, tche zâ könô sə̈ mê nə̂.3 Nyë pö ndə̂ +Prïsîye la Äkïlâse sə̈ mê, angâ mê ndə̂ ârâ mbô kua ndə̂ Jezü Krîsiti la andjê. 4 Atchâklêtchâ, andjë tchû bëte mê lo nə̈ ndə̂ andjë nyîndə̂ kə̂ tcha mê lə̂
         kuzü. Âdə̂âbo kütû mê kä ndə̂ âzâ ayîabâ sə̈ andjê-a. Praâbalë a-Egilîze
         gbɛ̂ ndə̂ azü nə̈ wâbô wâtə̂ ajuîfu. 5 Nyë pö ndə̂ azü ndə̂ Egilîze ndə̂ andjë pâlatə̂ andjê lə̂ nda ndə̂ Prïsîye
         la Äkïlâse sə̈ mê. Nyë pö ndə̂ Ëpäyïnête ndə̂ më nyîndə̂ yê tə̂ gbölösə̂nə̈
         sə̈ mê. Tche wätə̂ dokʉ̈ akrə gö ndə̂ Azï ndə̂ tche zâ su yê sə̈ Krîsiti. 6 Nyë pö ndə̂ Malê sə̈ mê, ndə̂ tche mbô kua tə̂ gbölösə̂nə̈ bëte nyê. 7 Nyë pö ndə̂ Andörönïkûsu la Jünïâse sə̈ mê. Andjë wätə̂ azü bhândə̂
         mê ndə̂ ârâ la andjê sə̂ alême lə̂ nda kânga. Andjë wätə̂ abadjângele ndə̂ Krîsiti ndə̂ azü wûnsə̂ andjê tə̂ gbölösə̂nə̈. Andjë wätə̂ azü ndə̂
         andjë zâtə̂ andjê sə̈ Krîsiti dokʉ̈tchê tə̂ mê.8 Nyë pö ndə̂ Äpïlïätûse sə̈ mê ndə̂ më nyîndə̂ yê tə̂ gbölösə̂nə̈ lə̂
         köbosə̂ kə̂ wa balë ndə̂ ârâ wâ balë la tchë la Gbölö Gbïɛ̈. 9 Nyë pö ndə̂ Urubɛ̈n sə̈ mê, ngâ azə̂ ndə̂ azə̈ la tchë mbô kua ndə̂ Krîsiti,
         la Sätäkîse ngâ mê ndə̂ më nyîndə̂ yê tə̂ gbölösə̂nə̈. 10 Nyë pö ndə̂ Äpëlêse sə̈ mê ndə̂ tche nyîsə̂ nə̈ tə̂ lëge nə̈ pä anyë wätə̂
         lëge akrə ndə̂ tche wâ balë la Krîsiti. Nyë pö ndə̂ azü nda ndə̂ Ärïsötöbûle
         sə̈ mê. 11 Nyë pö ndə̂ Herodiön sə̈ mê, ndə̂ tche də̂ akrə bhândə̂ mê. Nyë pö ndə̂ azü
         nda ndə̂ Näräsîsi sə̈ mê, andjê ndə̂ andjë wâ balë la Gbölö Gbïɛ̈. 12 Nyë pö ndə̂ Tïrïfêne la Tïrïfôso sə̈ mê, ndə̂ andjë zâ su andjê gbɛ̂ ndə̂kə̂
         mbo kua bëte Gbölö Gbïɛ̈. Nyë pö ndə̂ Peresidï sə̈ mê, ndə̂ më nyîndə̂ yê
         tə̂ gbölösə̂nə̈. Tche zä su yê gbɛ̂ ndə̂kə̂ mbo kua bëte Gbölö Gbïɛ̈. 13 Nyë pö ndə̂ Rüfûse sə̈ mê, ndə̂ Gbölö Gbïɛ̈ dɨ̂ tchë. Nyë pö ndjë ndə̂
         anyï nə̈ sə̈ mê, ndə̂ tche wâ ndjë batə̂ anyï mê. 14 Nyë pö ndə̂ Äsɛ̈nkrîte la Felegön la Hërëmêse la Pätröbâse la Hërëmâse
         la arə̂mâ gbɛ̂ ndə̂ andjë sə̂ la andjê sə̈ mê. 15 Nyë pö ndə̂ Fïlölôge la Julï la Nerë la nyînə̂ nə̈ sə̈ mê. Nyë pö ndjë
         ndə̂ Ölɛ̈npâse la azü ndə̂ Ndjapä gbɛ̂ ndə̂ andjë sə̂ la andjê.16 Nyë pö ndə̂ tə̂ nyê lə̂ gbâtə̂ nyê lə̂ köbosə̂ kə̂ a ma angâ nyê ndə̂ âdâka
         lə̂ la Ndjapä. A-Egilîze ndə̂ Krîsiti gbɛ̂ pô ndə̂ nyê nə̂.Adɨ̂ wängö ndə̂ Pôlo17 Arə̂mä, rə ndə̂ mê yûkû nə̈ sə̈ nyê kä âtə: La nyê gbö tə̂ azü ndə̂ andjë
         nə la apö ndə̂ âkrʉ tchə̂lə̂ azü la apö ndə̂ âmbo rə̂ pä azü te lə̂ ngbongbo
         rə. Azü nə̈ gbôtə̂ köbo pö ndə̂ ârâ nyîsə̂ nə̈ sə̈ andjê lâme nə̂. Nyë gïtə̂
         nyê tə̂ azü lâme bhâchï. 18 Bëte azü nə̈ lâme mbôâbo kua ndə̂ Krîsiti Gbölö Gbïɛ̈ ndə̂ azə̂-a. Praâbalë
         andjë pü kütû kɨ̈zɨ̂ tchə̂lə̂ andjê. Atchôtchô pö la apö ndə̂ âfû wütu
         lə̂ ma andjê ndə̂kə̂ bolo azü ndə̂ tchə̂lə̂ la andjê krâbô krâ-ê. 19 Arə̂mä, andə̂ nye nə̈, azü gbɛ̂ wûnsə̂ nə̈ nə̂ pä nyë wätə̂ azü ndə̂kə̂ dje
         pö. Bëte rə̂ kä ndə̂, su mê fû la nyê. Praâbalë më nyïndə̂ nə̈ pä nyë
         watə̂ azü ndə̂ küma andjê wâ lanə̈ ndə̂kə̂ mbo tchôtchô rə batə̂ rə̂ ndə̂ su
         nyê grô lakə̂ kosə̂ ngbongbo rə. 20 Ndjapä ndə̂ tche za zɨtɨ su sə̈ akrə, tche ndô tə̂kə̂ nunu Satäa tchâtchâ da nyê nə̂. Äfü pä Gbölö Gbïɛ̈ ndə̂ azə̂ Jezü mbo tchôtchô su
         tə̂ nyê!21 Timotë, ngâ mê ndə̂ ârâ mbo kua la tchë pô ndə̂ nyê nə̂. Lüsïûse la Jasön
         la Sösïpätêre ndə̂ andjë wâtə̂ azü bhândə̂ mê, andjë pô ndjë ndə̂ nyê
         nə̂.22 Mëmê, Tërëtïûse kä ndə̂ âmbô mbëtï âtə+. Më pö ndə̂ nyê la rə̈ Gbölö Gbïɛ̈ ndə̂ tche pâla azə̂.23 Gäyïwûse pô ndə̂ nyê nə̂. Më lö bhândə̂ yê ânyë azü ndə̂ Egilîze gbɛ̂
         pâlatə̂ andjê lə̂ nda ndə̂ yê. Ërâsete, earə̂ kə̂ bata makətche ndə̂ gö nə̈
         la Kärätûse ngâ azə̂ pô ndə̂ nyê nə̂.[24 Äwäpä Gbölö Gbïɛ̈ ndə̂ azə̂ Jezü mbo tchôtchô su tə̂ nyê gbɛ̂! Amin+.]Pôlo vöga Ndjapä25 Äwäpä azə̈ voga Ndjapä! Tche wä la gbôgbô ndə̂kə̂ mbo rə̂ pä nyë kpokpo lə̂
         köbosə̂ kə̂ za su nyê sə̈ Ndjapä, gundə̂sə̂ Tchôtchô Pö ndə̂ Jezü Krîsiti ndə̂ më mû rə̂. Tchôtchô Pö nə̈ wätə̂ rə ndə̂ tche nyîkrə
         rə̂ dokʉ̈tchê bhâlə̂ su yê, ndə̂ ândə̂po lə̂ küwû nə̈ logbɛ̂, ânyë tche nyîsə̂
         nə̈ sə̈ azə̂ angêta. 26 Angaâtə, a mü pö nə̈ kraâ lə̂ Mbëtï ndə̂ a-earə̂ ndə̂ma Ndjapä mbô rə̂. Ndjapä
         wä logbɛ̂ logbɛ̂, tche zäma ndə̂kə̂ pa a mu pö nə̈ lâme sə̈ azü pâ cho gbɛ̂
         ndə̂kə̂ pa andjë za su andjê sə̈ tchë ânyë kə̂ dje ma yê.27 Ndjapä balë kä ndə̂ küma yê wâ lanə̈. Äfü pä Ndjapä gbo voga tə̂ logbɛ̂
         logbɛ̂ lə̂ köbosə̂ Jezü Krîsiti! Amin.
         
            
               	A ë ndjë rə̂ tə̂ Prïsîye lâme pä Priskä.

               	Tërëtïûse wätə̂ earə̂ kə̂ mbo mbëtï ndə̂ Pôlo. Pôlo tö pö nə̈ ânyë tche
                     mbo rə̂ lə̂ mbëtï.

               	Lə̂ angâ angbängbä abəndɨ Mbëtï Ndjapä la ma gerêke, yɛ̈yɛ̈ da 24 lâme wâbo
                     lə̂nə̈-a.

Kə̂ po ndə̂ azü11 Mëmê Pôlo, Ndjapä ë mê ndə̂kə̂ watə̂ badjângele ndə̂ Jezü Krîsiti, batə̂ rə̂ ndə̂ su Ndjapä nyîndə̂ nə̈, mëmê la Sösötêne ngâ azə̂+, 2 ârâ mbö mbëtï âtə sə̈ Egilîze ndə̂ Ndjapä ndə̂ âwâ bhâ Körɛ̂nte, andjanə̈ ndə̂ Ndjapä kʉ̂ andjê ngbî lə̂
         köbosə̂ Jezü Krîsiti. Tche ë andjê kə̈ kʉ̂ andjê ngbî bëte tchë la andjanə̈
         gbɛ̂ ndə̂ andjë sə̂ lə̂ atchô ngbî ngbî ânyë kə̂ e rə̈ Gbölö Gbïɛ̈ Jezü
         Krîsiti, tche wätə̂ Gbölö Gbïɛ̈ ndə̂ andjê ânyë kə̈ wâ ndjë tə̂ Gbölö
         Gbïɛ̈ ndə̂ ârâ. 3 Äfü pä Ndjapä Bha azə̂ la Gbölö Gbïɛ̈ Jezü Krîsiti mbo tchôtchô su tə̂
         nyê, kə̂ za zɨtɨ su sə̈ nyê.Ndjapä kʉ̈ atchôtchô rə sə̈ azə̂ lə̂ köbosə̂ Krîsiti4 Logbɛ̂ më sə̈ lakə̂ za ayîabâ sə̈ Ndjapä tə̂ pö ndə̂ nyê, bëte tchôtchô su
         ndə̂ tche mbô rə̂ tə̂ nyê lə̂ köbosə̂ Jezü Krîsiti. 5 Bëte lə̂ köbosə̂ Krîsiti, Ndjapä kʉ̈ atchôtchô arə sə̈ nyê tə̂ gbölösə̂nə̈,
         atchôtchô arə tə̂ pö ndə̂ kə̂ to pö la andə̂ kə̂ wunsə̂ rə. 6 Dëkë apö ndə̂ nyë djê rə̂ pâ Krîsiti gbô tchô bhâtə̂ su nyê nə̂. 7 Käko arə ndə̂ Kpɨ̂ki Yingö kʉ̂ rə̂ sə̈ azü, nyë kä la rə̂ gbɛ̂, nyënyê ndə̂
         nyë krʉ̂ bëte kə̂ ka ndə̂ Gbölö Gbïɛ̈ ndə̂ azə̂ Jezü Krîsiti lâme. 8 Tchetchë kä ndə̂ âmbo rə̂ pä nyë kpokpo tə̂ nyê ndjoa ësə̂nə̈ ndə̂ manə̈ krʉ
         tâ. Käko lo kə̂ ka ndə̂ Gbölö Gbïɛ̈ ndə̂ azə̂ Jezü Krîsiti, ngâ pö balë
         ndə̂ a gbo rə̂ lə̂ küma nyê wâbo-a. 9 Ndjapä mbö rə gundə̂sə̂ pö ma yê, tchetchë ndə̂ tche ê nyê ndə̂kə̂ pa nyë
         wa balë la Modô ndə̂ yê Jezü Krîsiti, Gbölö Gbïɛ̈ ndə̂ azə̂.Tchə̂lə̂ Egilîze ndə̂ Körɛ̂nte krʉ̈ tchə̂lə̂ tə̂ yê10 Arə̂mä, më yükû nə̈ sə̈ nyê la rə̈ Gbölö Gbïɛ̈ ndə̂ azə̂ Jezü Krîsiti, nyënyê
         gbɛ̂ nyë djëtə̂ nyê lə̂ gbâtə̂ nyê ânyë tchə̂lə̂ gbâtə̂ nyê krʉabô tchə̂lə̂
         tə̂ yê krʉ̂-ê. Nyë ngbötə̂ nyê kə̂ wa batə̂ akrə balë. Äwäpä yingö ndə̂
         nyê lakə̂ rɨ tchə̂lə̂ nyê gbɛ̂ wa balë. 11 Käko arə̂mä ndə̂ mê, më tö pö lâme käko bëte azü ndə̂ Kolowë tö rə̂ sə̈
         mê pä nyë kä lakə̂ po lə̂ gbâtə̂ nyê. 12 Pö ndə̂ më nyîndə̂ kə̂ to rə̂ wä kâkë: Akrə balë balë lə̂ gbâtə̂ nyê tö
         pö ngbî ngbî. Ngânə̈ tö rə̂ päkëdə̂: «Më də̈ akrə ndə̂ Pôlo.» Ngânə̈ tô
         rə̂ päkëdə̂: «Më də̈ tchandə̂ Äpölôse.» Ngânə̈ tô andə̂ ye nə̈ päkëdə̂:
         «Më də̈ tchandə̂ Pîêre.» Ânyë ngânə̈ tô ndjë rə̂ päkëdə̂: «Më də̈ tchandə̂
         Krîsiti.» 13 A krʉ̂ tchə̂lə̂ Krîsiti nə̂? Pôlo kä ndə̂ âtchû pâ yö ndə̂ gba bëte nyê?
         Nyë gbö batɛ̂me la rə̈ Pôlo?14 Më zä ayîabâ sə̈ Ndjapä bëte ngâ akrə balë lə̂ gbâtə̂ nyê gbôâbo batɛ̂me
         tchânə̂ mê-a, kütû Krïpûse la Gäyïwûse. 15 Käko ngâ akrə balë toabô rə̂ tee pä anyë gbö batɛ̂me alême la rə̈ mê-a. 16 Yêê! Tə̂ lëge nə̈! Më zä batɛ̂me alême sə̈ azü lə̂ bûngrɨ̂ ndə̂ Sëtëfänâse.
         Pâ anə̈ lâme, më wûn-âbo sə̂nə̈ pä më kä zâ batɛ̂me sə̈ ngâ akrə nə̂-a.
         17 Bëte Krîsiti wân-âbo mê ndə̂kə̂ pa më za batɛ̂me sə̈ azü-a, praâbalë tche
         wän mê ndə̂kə̂ mu Tchôtchô Pö. Âwâbo lə̂ köbosə̂ küma ndə̂ âwa lanə̈ kä ndə̂ mê mu pö nə̈ la rə̂-a, ânyë
         kuzü Krîsiti pâ yö ndə̂ gba wabô wâtə̂ mbämbä rə-a.Jezü Krîsiti wätə̂ gbôgbô la küma Ndjapä ndə̂ âwâ lanə̈18 Tə̂ lëge nə̈ pö ndə̂ yö ndə̂ gba wätə̂ pö nyî lə̂ la azü ndə̂ andjë wâ ndə̂kə̂
         tchu. Praâbalë andə̂ azə̂ ndə̂ azə̈ wâ lə̂ köbo ndə̂kə̂ tchâ lə̂ kuzü, pö nə̈
         wätə̂ gbôgbô ndə̂ Ndjapä. 19 Bëte a mbö rə̂ lə̂ Mbëtï Ndjapä päkëdə̂:«Mê ndɨadje küma ndə̂ âwa lanə̈ ndə̂ azü ndə̂ küma andjê wâ lanə̈,kə̂ koadje sə kə̂ wunsə̂ rə ndə̂ a-earə̂ kə̂ wunsə̂ rə+.»20 Akrə ndə̂ küma yê wâ lanə̈ sə̈ bhâ tchêbâ? Earə̂ kə̂ nyisə̂ ndïɛ̈ sə̈ bhâ tchêbâ? Earə̂ kə̂ to pö la köbo nə̈ ndə̂ tchô angêta sə̈ bhâ tchêbâ?
         Ndjapä mbôâbo rə̂ pä küma azü ndə̂ âwâ lanə̈ pâ cho âtə watə̂ nyî?21 Bëte azü pâ cho âtə, lə̂ köbosə̂ küma andjê ndə̂ âwâ lanə̈, andjë wûn-âbo
         sə̂ Ndjapä la küma yê ndə̂ âwâ lanə̈ lâme-a. Ädə̈ käko ânyë âdâka lə̂
         la Ndjapä ndə̂kə̂ tcha andjanə̈ ndə̂ andjë zâ su andjê sə̈ tchë kütû lə̂ köbosə̂
         pö ndə̂ ârâ mû rə̂, ndə̂ âwâ batə̂ pö nyî lâme. 22 Ajuîfu yükû nə̈ ndə̂kə̂ wun angâ akpɨ̈ngbɨ̈ rə, ânyë azü ndə̂ andjë wâbô wâtə̂ ajuîfu pü andə̂ andjë nə̈ ndə̂kə̂ pa küma
         andjê wa lanə̈. 23 Praâbalë andə̂ ârâ, ârâ sə̈ lakə̂ mu pö päkëdə̂: A wôn Krîsiti pâ yö
         ndə̂ gba nə̂. Andə̂ ajuîfu, pö lâme zä gbölö mêrâ tə̂ su andjê bëte äwätə̂
         pö ndə̂kə̂ dro Ndjapä, ânyë kə̈ wâtə̂ pö nyî lə̂ la azü ndə̂ andjë wâbô
         wâtə̂ ajuîfu-î. 24 Praâbalë andə̂ andjanə̈ ndə̂ Ndjapä ê andjê, ajuîfu la azü ndə̂ andjë wâbô
         wâtə̂ juîfu, Krîsiti wätə̂ gbôgbô ndə̂ Ndjapä, kə̈ wâtə̂ küma Ndjapä ndə̂
         âwâ lanə̈. 25 Bëte rə ndə̂ Ndjapä ndə̂ âwâ lə̂ la azü batə̂ rə nyî, rə nə̈ lâme zä küma
         ndə̂ âwa lanə̈ kə̈ rô andə̂ azü. Ânyë rə ndə̂ Ndjapä ndə̂ azü wûn rə̂ tə̂
         mömö rə, äwä la gbôgbô kə̈ rô gbôgbô ndə̂ azü.26 Arə̂mä, äwäpä nyë wuntə̂ nyê la tə̂ nyê lə̂ köbo ndə̂ nyë sə̂ la rə̂, nyënyê
         ndə̂ Ndjapä ê nyê: Lə̂kə̂ wun tchô ndə̂ nyê, azü ndə̂ küma andjê wâ lanə̈
         ngbâbo lə̂ gbâtə̂ nyê-a, a-earə̂ gbôgbô ngbâbo-a, azü lə̂ tchôtchô bûngrɨ̂
         ngbâbo-a. 27 Praâbalë rə ndə̂ azü pâ cho wûn rə̂ batə̂ rə nyî, Ndjapä dɨ̈ rə̂ ndə̂kə̂ yi
         ganô lə̂ la azü ndə̂ küma andjê wâ lanə̈. Rə ndə̂ azü pâ cho wûn rə̂ batə̂
         mömö rə, Ndjapä zä rə̂ ndə̂kə̂ yi ganô lə̂ la a-earə̂ gbôgbô. 28 Rə ndə̂ azü pâ cho âtə wûn rə̂ batə̂ kpîɛ̂kpîɛ̂ rə, batə̂ rə ndə̂ akrə kosə̂
         nə̈, batə̂ mbämbä rə, Ndjapä dɨ̈ rə̂ ndə̂kə̂ ndɨ tchə̂lə̂ rə ndə̂ azü wûn rə̂
         batə̂ ngâ gbölö rə lə̂ la andjê. 29 Käko ânyë ngâ akrə balë bhiabô gogo yê bhî tchâtchu Ndjapä-ê. 30 Praâbalë tchetchë kä ndə̂ âmbô rə̂ pä nyë wa balë la Jezü Krîsiti, ânyë
         Jezü Krîsiti nə̈ wätə̂ küma azə̂ ndə̂ âwâ lanə̈, ndə̂ âtô bhândə̂ Ndjapä.
         Lə̂ köbosə̂ Krîsiti, Ndjapä mbö rə̂ pä azə̈ watə̂ adjîrə̂ azü, kə̂ watə̂ azü
         ndə̂ tche dɨ̂ andjê bëte tchë, ânyë kə̈ jî azə̂ tchâtchâ ngbongbo rə. 31 Käko batə̂ rə̂ ndə̂ Mbëtï Ndjapä tô rə̂ päkëdə̂: «Âdə ngâ akrə ânyində̂
         kə̂ bhi gogo yê, äwäpä tche bhi gogo yê tə̂ pö ndə̂ rə ndə̂ Gbölö Gbïɛ̈ mbô
         rə̂+.»
         
            
               	Nyë dɨ̈ Abdj 18.17.

               	Nyë dɨ̈ Eza 29.14, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Jer 9.22-23.

Pôlo tö rə̂ pä a wôn Jezü pâ yö ndə̂ gba nə̂21 Arə̂mä, mëmê la tə̂ mê ndə̂ më ê atə̂ndə̂ nyê alême ndə̂kə̂ mu apö ndə̂ Ndjapä
         ndə̂ âwâ lə̂ küwû nə̈, më mûâbo pö nə̈ lə̂ köbosə̂ agbôgbô pö âdəndjë
         lə̂ köbosə̂ küma mê ndə̂ âwâ lanə̈-a. 2 Bëte, ndə̂ më sə̂ lə̂ gbâtə̂ nyê, më nyîâbo ndə̂kə̂ wunsə̂ ngâ rə ngbî-a,
         kütû Jezü Krîsiti, Jezü Krîsiti ndə̂ a wôn tchë pâ yö ndə̂ gba. 3 Ndə̂ më sə̂ lə̂ gbâtə̂ nyê alême, më wâbo la gbôgbô-a, wawa rôpâ mê ânyë
         më sə̂ lakə̂ gûgû gügu. 4 Pö ndə̂ mê lakə̂ nyisə̂ rə ndə̂ mê wâbo tə̂ atchôtchô pö lə̂ köbosə̂ küma
         akrə ndə̂ âwâ lanə̈-a. Praâbalë Kpɨ̂ki Yingö kä ndə̂ ânyîsə̂ nə̈ la gbôgbô pä pö nə̈ wätə̂ lëge nə̈. 5 Käko ânyë kə̂ za su nyê sə̈ Ndjapä krʉabô krʉ̂ pâ küma akrə ndə̂ âwa lanə̈-ê,
         praâbalë äkrʉ̈ pâ gbôgbô ndə̂ Ndjapä.Küma Ndjapä ndə̂ âwâ lanə̈6 Dëkë, ârâ nyïsə̂ köbo ndə̂ küma akrə wa lanə̈ sə̈ azü ndə̂ Krîsiti ndə̂ andjë
         dû lə̂kə̂ za su andjê sə̈ Ndjapä. Küma ndə̂ âwa lanə̈ lâme tôâbo pâ cho âtə-a,
         kə̈ tôâbo ndjë tə̂ a-earə̂ kümändëmä ndə̂ andjë wâ la gbôgbô pâ cho âtə-a.
         Arə lâme gbɛ̂ wä ndə̂kə̂ ndɨ̂ndɨ̈. 7 Ârâ nyïsə̂ köbo ndə̂ küma Ndjapä wâ lanə̈, ndə̂ âwâ lə̂ küwû nə̈, ndə̂
         tche vûsə̂ nə̈ tə̂ azü. Praâbalë dokʉ̈tchê ndə̂kə̂ pa Ndjapä mbo arə gbɛ̂, tche
         nyîkrə pö ndə̂ küma ndə̂ âwa lanə̈ lâme nə̂, ndə̂kə̂ pa azə̈ gbo kə̂ lusə̂tə̂
         lə̂ köbosə̂ nə̈. 8 Ngânə̈ balë lə̂ gbâtə̂ a-earə̂ kümändëmä ndə̂ andjë wâ la gbôgbô pâ cho
         âtə wûn-âbo sə̂ pö pâ küma ndə̂ âwa lanə̈ lâme-a. Âdə andjê âwunsə̂ nə̈
         alême, dëkë andjê won-abô Gbölö Gbïɛ̈ ndə̂ tche wâ la gbôgbô pâ yö ndə̂
         gba tee-a. 9 Praâbalë Mbëtï Ndjapä tö rə̂ päkëdə̂:«Rə ndə̂ la akrə wûn-âbô rə̂ wûn-î,rə ndə̂ tü akrə djêâbô rə̂ djê-ê,rə ndə̂ pö nə̈ wûtuabô wûtu tə̂ su akrə-ê,Ndjapä nyïkrə rə̂ gbɛ̂ bëte azü ndə̂ andjë nyîndə̂ yê+.»10 Bëte Ndjapä nyïsə̂ arə lâme sə̈ azə̂ lə̂ köbosə̂ Yingö ndə̂ yê. Bëte Yingö
         pü dju apö gbɛ̂, ndjë la arə ndə̂ Ndjapä nyîkrə rə̂ bhâlə̂ su yê ndə̂ gbô
         rə̂ wâ lə̂ küwû nə̈. 11 Tchabâ lə̂ gûtə̂ azü pâ cho âtə kä ndə̂ âwûnsə̂ apö ndə̂ akrə ndə̂ âwâ
         lə̂ küwû nə̈? Kütû yingö ndə̂ akrə ndə̂ âwâ lə̂ yê kä ndə̂ âwûnsə̂ nə̈.
         Käko ndjë, rə ndə̂ âwâ bhâlə̂ su Ndjapä, ngâ akrə balë wûn-âbo sə̂nə̈-a,
         kütû Kpɨ̂ki Yingö. 12 Âdə andə̂ azə̈ nə̈, azə̈ gbôâbo yingö ndə̂ tchêbêche âtə-a, praâbalë azə̈
         gbö Yingö ndə̂ âtô bhândə̂ Ndjapä, ndə̂ âmbô rə̂ pä azə̈ wunsə̂ atchôtchô
         arə ndə̂ Ndjapä kʉ rə̂ sə̈ azü lə̂ köbosə̂ tchôtchô su yê. 13 Käko ârâ tôâbo pö lə̂ köbosə̂ küma azü ndə̂ âwa lanə̈ pâ cho âtə-a, praâbalë
         ârâ tö rə̂ lə̂ köbosə̂ nə̈ ndə̂ Kpɨ̂ki Yingö nyîsə̂ nə̈ sə̈ ârâ. Ädə̈ käko
         ânyë ârâ nyisə̂ rə ndə̂ Kpɨ̂ki Yingö la apö ndə̂ âtô bhândə̂ Yingö lâme.14 Akrə ndə̂ tche wâbô wâ la Yingö ndə̂ Ndjapä, tche wâbo ndə̂kə̂ gamba arə ndə̂
         Kpɨ̂ki Yingö-a. Rə nə̈ wä batə̂ rə nyî lə̂ la yê, tche wâbo ndə̂kə̂ dje tchə̂lə̂
         nə̈-a, bëte lə̂ köbosə̂ Kpɨ̂ki Yingö balë kä ndə̂ akrə wünsə̂ kə̂ krʉ tchə̂lə̂
         tchôtchô rə la ngbongbo rə. 15 Akrə ndə̂ tche wâ la Kpɨ̂ki Yingö, tche wünsə̂ kə̂ krʉ tchə̂lə̂ tchôtchô rə la
         ngbongbo rə gbɛ̂, praâbalë ngâ akrə balë ndə̂ tche wâ ndə̂kə̂ to ngâ pö pâ
         yê wâbo-a. 16 Bëte Mbëtï Ndjapä tö rə̂ päkëdə̂:«Tchabâ kä ndə̂ âwûnsə̂ pö bhâlə̂ su Gbölö Gbïɛ̈?Tchabâ kä âwâ ndə̂kə̂ nyisə̂ rə sə̈ tchë?+»Dëkë andə̂ azə̈ nə̈, pö bhâlə̂ su Krîsiti kä bhâlə̂ su azə̂.
         
            
               	Nyë dɨ̈ Eza 64.3; 52.15.

               	Nyë dɨ̈ Eza 40.13, ndə̂ âwâ lə̂ bəndɨ Mbëtï Ndjapä la ma gerêke.

A-earə̂ kua ndə̂ Ndjapä31 Arə̂mä, andə̂ me nə̈ më gbôâbo köbo ndə̂kə̂ to pö sə̈ nyê batə̂ rə̂ ndə̂ a
         to pö sə̈ azü ndə̂ andjë wâ la Kpɨ̂ki Yingö-a, praâbalë më tö pö sə̈ nyê
         kütû batə̂ rə̂ ndə̂ a to rə̂ sə̈ azü ndə̂ andjë wûn-âbô sə̂ Ndjapä wûn-î,
         la azü ndə̂ Krîsiti ndə̂ gbô andjê wâtə̂ abechë lə̂kə̂ za su sə̈ Ndjapä. 2 Më zä ngû ngo sə̈ nyê ndə̂kə̂ pa nyë ndjo rə̂, më zâbo gbôgbô kɨ̈zɨ̂ sə̈
         nyê-a, bëte nyê zɨabô rə̂ tee-a. Praâbalë ndə̂ tchô angêta nyê kä gboabô
         ndjë köbo ndə̂kə̂ zɨ rə̂ tee-a. 3 Bëte gbô nyê kä lakə̂ mbo rə batə̂ azü ndə̂ tchêbêche âtə. Gbölö su lakə̂
         po kä lə̂ gbâtə̂ nyê. Ânyîâbo sə̂nə̈ pä nyë mbö rə batə̂ azü ndə̂ tchêbêche
         âtə? Kə̂ mbo rə ndə̂ nyê wâbo batə̂ andə̂ azü gbɛ̂? 4 Âdə ngânə̈ balë lə̂ gûtə̂ nyê âto rə̂ päkëdə̂: «Më də̈ akrə ndə̂ Pôlo»,
         ânyë ngânə̈ tô ndjë rə̂ päkëdə̂: «Më də̈ tchandə̂ Äpölôse», kə̂ mbo rə
         ndə̂ nyê wâbo batə̂ andə̂ azü gbɛ̂?A-earə̂ kua ndə̂ Ndjapä5 Äpölôse də̈ tchabâ? Ânyë Pôlo də̂ tchabâ? Ârâ də̈ kütû a-earə̂ kua ndə̂
         Ndjapä. Lə̂ köbosə̂ ârâ kä ndə̂ nyë zâ su nyê sə̈ Krîsiti. Akrə balë balë
         lə̂ gbâtə̂ ârâ mbö kua gundə̂sə̂ arə ndə̂ Gbölö Gbïɛ̈ zâ rə̂ sə̈ tchë. 6 Mëmê kä ndə̂ âchî rə nə̈, Äpölôse sû ngû tâ, praâbalë Ndjapä kä ndə̂
         âmbo rə̂ pä äkʉche. 7 Käko akrə ndə̂ tche chî rə̂ la akrə ndə̂ tche sû ngû tâ, andjë gbɛ̂ wâbo tə̂
         ngâ rə-a. Praâbalë gbölö rə nə̈ də̈ akrə ndə̂ tche mbô rə̂ pä äkʉche, tche
         də̈ Ndjapä balë. 8 Akrə ndə̂ tche lû rə̂ la akrə ndə̂ tche sû ngû tâ, andjë wä nyɛ̂ɛ̂ balë. Praâbalë
         Ndjapä zadje rə sə̈ akrə balë balë gundə̂sə̂ kua ndə̂ tche mbô rə̂. 9 Bëte ârâ mbö kua balë la Ndjapä, ânyë nyë də̂ andə̂ nye nə̈ kɨ̈ndɨ̈ ndə̂
         Ndjapä.Nyë wä ndjë tə̂ nda ndə̂ Ndjapä. 10 Lə̂ köbosə̂ tchôtchô su ndə̂ Ndjapä mbô rə̂ tə̂ mê, më mbö kua nə̈ batə̂ ngâ
         tchôtchô earə̂ kə̂ mbo nda, ânyë kə̈ mbô da nda nə̈. Ngâ akrə ngbî mbô nda
         ëpânə̈. Praâbalë äwäpä la akrə balë balë gbo lə̂ känyï ndə̂ tche mbo rə̂
         la nda nə̈ ëpânə̈. 11 Bëte ngâ akrə ndə̂ tche wâ ndə̂kə̂ mbo ngâ da nda ngbî tə̂ anə̈ ndə̂ a mbô rə̂
         dokʉ̈tchê lâme sə̂âbo-a, da nda nə̈ də̈ Jezü Krîsiti. 12 Akrə wä ndə̂kə̂ mbo nda pâ da nda nə̈ lâme la lôlo la wɛ̂n ndə̂ a mbo rə̂ la makətche
         la täme ndə̂ gbôgbô ngîrî la yö la angâ agbâkü bë ngbî ngbî. 13 Kua ndə̂ akrə balë balë wutuadje kraâ lə̂ la azü gbɛ̂ tə̂ lo kə̂ wa ngbanga. Bëte
         kua ndə̂ akrə balë balë roadje lə̂ wo, ânyë wo ânyiadje sə̂ tchôtchô kua âdəndjë
         ngbongbo kua ndə̂ akrə balë balë gbɛ̂ ësûwu. 14 Âdə akrə âmbo nda ânyë âjûâbô jû-î, tchê gboadje ngâ tchôtchô rə ngbânə̈.
         15 Praâbalë âdə nda ndə̂ yê âju, tchê gboabô ngâ rə balë tee-a. Tchetchë la
         tə̂ yê tchadje lə̂ kuzü, praâbalë äwä batə̂ rə̂ ndə̂ akrə rô lə̂ tïmï wo.16 Nyë wätə̂ gbölö nda ndə̂ Ndjapä, ndə̂ Yingö ndə̂ yê sə̂ lə̂ nyê. Nyë wûn-âbo sə̂nə̈ käko-ë? 17 Âdə ngâ akrə ândɨ gbölö nda Ndjapä, Ndjapä ândɨadje ndjë tchë. Tə̂ lëge
         nə̈, gbölö nda Ndjapä wä ngbî bëte Ndjapä, ânyë nyënyê kä ndə̂ âwâtə̂
         gbölö nda Ndjapä nə̈.Djîrə̂ küma akrə ndə̂ âwa lanə̈18 Âwâbo pä akrə bolotə̂ yê la tə̂ yê-a. Âdə ngâ akrə lə̂ gbâtə̂ nyê âwun rə̂
         pä küma anyê kä lanə̈ batə̂ azü ndə̂ tchêbêche âtə, äwäpä tche watə̂ earə̂
         nyî ânyë kə̂ watə̂ djîrə̂ akrə ndə̂ küma yê wâ lanə̈. 19 Bëte küma azü tchêbêche ndə̂ âwa lanə̈ wätə̂ rə nyî lə̂ la Ndjapä. Ädə̈
         käko ânyë Mbëtï Ndjapä tô rə̂ päkëdə̂: «Ndjapä gbö azü ndə̂ küma andjê
         wâ lanə̈ lâme lə̂ känyï ndə̂kə̂ bolo azü ndə̂ andjê la tə̂ andjê+.» 20 Mbëtï nə̈ kä tô rə̂ päkëdə̂: «Gbölö Gbïɛ̈ wünsə̂ pö bhâlə̂ su akrə ndə̂
         küma yê wâ lanə̈, kə̈ wûnsə̂ nə̈ nə̂ pä küma andjê ndə̂ âwâ lanə̈ lâme wä
         ämbämbänə̈+.» 21 Käko âwâbo pä ngâ akrə bhi gogo yê tə̂ pö ndə̂ azü-a, bëte rə nə̈ gbɛ̂ wätə̂
         andə̂ nye nə̈. 22 Pôlo âdəndjë Äpölôse âdəndjë Pîêre âdəndjë tchêpâ cho gbɛ̂ âdəndjë
         kə̂ sə la tʉ̈rʉ̂ la âdəndjë kuzü âdəndjë tchô angêta âdəndjë tchêlâmbo,
         rə lâme gbɛ̂ də̈ andə̂ nye nə̈. 23 Praâbalë nyënyê, nyë wätə̂ azü ndə̂ Krîsiti, ânyë Krîsiti wâtə̂ akrə ndə̂
         Ndjapä.
         
            
               	Nyë dɨ̈ Job 5.13.

               	Nyë dɨ̈ Aps 94.11.

Abadjângele ndə̂ Krîsiti41 Äwäpä nyë wun ârâ batə̂ a-earə̂ kua ndə̂ Krîsiti, ndə̂ andjë wâtə̂ azü ndə̂ andjë bata lëge pö ndə̂ Ndjapä ndə̂ âwâ lə̂ küwû
         nə̈ ndə̂kə̂ mbo rə̂ la kua gundə̂sə̂ nə̈. 2 Dëkë rə ndə̂ a yukû nə̈ sə̈ a-earə̂ kə̂ bata rə ndə̂ Ndjapä, ânyë kə̂ mbo rə̂
         la kua lâme wä ndə̂kə̂ pa andjë bata arə nə̈ kə̂ mbo rə̂ la kua la köbo nə̈. 3 Andə̂ me nə̈, âdə nyê ânyində̂ kə̂ wa ngbanga ndə̂ mê âdəndjë ngâ kpûlû ndə̂
         a-earə̂ kə̂ wa ngbanga kä ndə̂ ânyîndə̂ kə̂ wa ngbanga ndə̂ mê, ngbanga ndə̂ mê
         wâbo lə̂nə̈-a, praâbalë âdə̂âbo mëmê kä ndə̂ âwa ngbanga ndə̂ mê la tə̂
         mê-a. 4 Më mbôâbo ngâ ngbongbo rə ndə̂ su mê sə̂ lakə̂ hro la mê tə̂ pö ndə̂nə̈-a,
         praâbalë ânyîâbo ndə̂kə̂ to rə̂ pä më wâ djîrə̂ lə̂ la Ndjapä nə̂-a. Gbölö
         Gbïɛ̈ kä ndə̂ âwa ngbanga ndə̂ mê. 5 Käko âwâbo pä nyë wa ngbanga lə̂ küma akrə dokʉ̈tchê ndə̂kə̂ pa lo nə̈ wutu-a.
         Nyë krʉ̈ bëte Gbölö Gbïɛ̈, tche ka ânyë. Tchetchë kä ndə̂ âwutuadje la rə
         ndə̂ âwâ lə̂ küwû nə̈, lə̂ bübü tchô kə̂ za rə̂ ësûwu. Tchê nyiadje sə̂
         rə ndə̂ âwâ bhâlə̂ su azü kraâ lə̂ la azü gbɛ̂. Käko Ndjapä gambadje akrə
         balë balë gundə̂sə̂ kua ndə̂ tche mbô rə̂.6 Arə̂mä, tə̂ pö ndə̂ nyê kä ndə̂ më tô pö ndə̂ Äpölôse ndjë la andə̂ me
         nə̈ la tə̂ mê, ndə̂kə̂ nyisə̂ nə̈ sə̈ nyê lə̂ köbosə̂ kə̂ mbo rə ndə̂ ârâ. Nyë
         djë tchə̂lə̂ ndoka âtə: «Äwäpä akrə balë balë krʉ kütû pâ pö ndə̂ a mbô
         rə̂ lə̂ mbëtï.» Käko ânyë ngâ akrə balë bhiabô gogo yê bhî ndə̂kə̂ sə dəndə̂
         ngâ akrə ânyë kə̂ kosə̂ ngânə̈. 7 Tchabâ kä ndə̂ âtô rə̂ sə̈ mö pä momö kä ndə̂ âwâ gbölö pâ angâ zə̈
         gbɛ̂? Arə ndə̂ mo wâ la rə̂, Ndjapä də̂âbo tchë ndə̂ tche kʉ̂ rə̂ sə̈ mö? Âdə
         Ndjapä âdə tchë ndə̂ tche kʉ̂ rə̂ sə̈ mö, bëte giamâ kä ndə̂ mo bhi gogo zə̈
         âwûntî pä a kʉ̂âbo rə̂ kʉ̈ sə̈ mö?8 Nyë wüntî pä nyë gbô arə gbɛ̂ ndə̂ su nyê nyîndə̂ nə̈ nə̂! Nyë wüntî pä
         nyë wâ nə̂ tə̂ azü ndə̂ andjë wâ la rə! Nyë wâ sa nə̂ tə̂ agbïɛ̈, praâbalë
         âdə̂âbo ârâ-a! Tə̂ lëge nə̈ më nyïndə̂ nə̈ pä nyë watə̂ alëge agbïɛ̈ ânyë
         ârâ mbo ndjë gbïɛ̈ la nyê. 9 Bëte lə̂ la mê, Ndjapä kʉ̈ ârâ ndə̂ abadjângele kə̈ gbôtə̂ ârâ dəngbâ azü gbɛ̂, batə̂ azü ndə̂ a wâ ngbanga kuzü lə̂ küma
         andjê: Azü tchêbêche gbɛ̂ täkpa ndə̂ ârâ lakə̂ wun ârâ batə̂ rə ngɨ̈, aânje ndjë la azü gbɛ̂ wün ndjë ârâ. 10 Ârâ wätə̂ a-earə̂ nyî bëte Krîsiti, praâbalë nyënyê ndə̂ nye nə̈, nyë wätə̂
         azü ndə̂ küma andjê wâ lanə̈ lə̂ köbosə̂ nə̈ ndə̂ nyë wâ balë la Krîsiti.
         Ârâ wâbo la gbôgbô-a, praâbalë nyë kä la gbôgbô. A lüsə̂ nyê, praâbalë
         kə̈ tâlusə̂ ârâ. 11 Ndə̂ azə̈ kä sə̂ âtə, gʉ kä lakə̂ nyu ârâ, tchə̂lə̂ gɨ ârâ hrô nə̂, lə̂ba
         wâbo tə̂ ârâ-a, a mbö ngbongbo rə tə̂ ârâ, ârâ wâbo la ngâ tchô ndə̂kə̂
         sə kpiî ëtâ-a. 12 Ârâ wün yûkü lakə̂ mbo kua la könô ârâ ânyë kə̂ gbo kɨ̈zɨ̂+. A drö ârâ, praâbalë ârâ ë tchôtchô pö pâ andjê, a mbö ârâ la gbôgbô,
         praâbalë ârâ rʉ̈ätə̂ su ârâ. 13 A jënde ârâ, praâbalë ârâ tö kütû atchôtchô pö ndə̂nə̈. Ndə̂ tchô angaâtə,
         ârâ mbôtə̂ ârâ nə̂ batə̂ akrətcherə ndə̂ tchêbêche âtə, batə̂ aföfö arə
         ndə̂ azü yî rə̂ fiî.14 Më mbôâbo mbëtï âtə sə̈ nyê ndə̂kə̂ za ganô lə̂ la nyê-a, praâbalë më
         nyïndə̂ kə̂ kra tü nyê dokʉ̈tchê batə̂ abechë ndə̂ mê ndə̂ më nyîndə̂ andjê
         tə̂ gbölösə̂nə̈. 15 Bëte âdə azü sâke lə̂ könô gbɛ̂ kä ndə̂ ânyîsə̂ köbo ndə̂kə̂ wa balë la
         Krîsiti sə̈ nyê, arabha nyê ngbâbo ngbä-a: Mëmê kä ndə̂ âzɨ̂ nyê lə̂ köbosə̂
         nə̈ ndə̂ më mû Tchôtchô Pö sə̈ nyê ânyë nyë wâ balë la Jezü Krîsiti. 16 Käko më zä wängö sə̈ nyê ndə̂kə̂ mbo rə batə̂ mê. 17 Tə̂ pö ndə̂nə̈ kä ndə̂ më wân Timotë sə̈ nyê, modô ndə̂ mê ndə̂ më nyîndə̂
         yê tə̂ gbölösə̂nə̈, ndə̂ gbô tchë sə̂ lə̂ köbo Gbölö Gbïɛ̈. Tche kä ndə̂
         ânyiadje sə̂ köbo ndə̂ më sə̂ la rə̂ la tchêngbâ nə̈ ndə̂ më wâ balë la Krîsiti,
         batə̂ rə̂ ndə̂ më nyîsə̂ nə̈ katchôgbɛ̂, kulə̂ a-Egilîze.18 Angâ azü wüntî pä mê kä ka bata atə̂ndə̂ nyê tee-a, ânyë kə̈ sə̂ lakə̂ nyisə̂
         tə̂ andjê ârô masə̂nə̈. 19 Praâbalë âdə Gbölö Gbïɛ̈ ânyində̂ nə̈, mê kä kadje atə̂ndə̂ nyê angangaâtə.
         Âdə më âwutu, më nyîâbo ndə̂kə̂ dje kütû apö ndə̂ a-earə̂ kə̂ bhi gogo lâme-a,
         praâbalë më nyïndə̂ kə̂ wun gbôgbô ndə̂ andjê lakə̂ mbo rə. 20 Bëte Gbölö gö-gbïɛ̈ ndə̂ Ndjapä wâbo lə̂ köbosə̂ apö-a, praâbalë äwä lə̂ köbosə̂ kə̂ mbo rə la gbôgbô ndə̂
         Ndjapä. 21 Giamâ nyë nyîndə̂ nə̈? Nyë nyïndə̂ nə̈ pä më nə pu nyê la djapra? Âdəndjë
         rə̂ ndə̂ nyë nyîndə̂ nə̈ pä më nə la su ndə̂kə̂ nyində̂ ngâ ndjë la su ndə̂
         âmbo rə tə̂ nyima nə̈?
         
            
               	Nyë dɨ̈ Abdj 18.3.

Arə ganô lə̂ Egilîze ndə̂ Körɛ̂nte51 A djë rə̂ katchôgbɛ̂ pä bhândə̂ nyê, kə̂ pu aɛ̈chë âdəndjë aköchë katchôgbɛ̂
         rö masə̂nə̈. Achengana azü ndə̂ andjë wûn-âbô sə̂ Ndjapä wûn, a gbôâbo ndjë
         rə̂ bhândə̂ andjê-a! A tö rə̂ pä ngâ akrə balë lə̂ gûtə̂ nyê kä lakə̂ sə
         la ɛ̈chë ndə̂ bha nə̈+. 2 Nyë sə̈ lakə̂ bhi gogo nyê pâ arə käko! Äwä âme ndə̂kə̂ pa nyë sə la nyonyo,
         ânyë akrə ndə̂ tche mbo tə̂ rə käko, nyê ji tchë lə̂ gûtə̂ nyê-ê. 3 Andə̂ me nə̈, më sə̂âbo ndrotə̂ nyê-a, praâbalë më kä ndrotə̂ nyê lə̂ köbosə̂
         Yingö. Më wâ ngbanga pâ akrə ndə̂ tche mbô rə lâme nə̂, âwûntî pä më kä
         lə̂ gûtə̂ nyê. 4 Âdə nyê âpalatə̂ nyê la rə̈ Gbölö Gbïɛ̈ ndə̂ azə̂ Jezü, mê səadje lə̂ gûtə̂
         nyê lə̂ köbosə̂ Yingö la gbôgbô ndə̂ Gbölö Gbïɛ̈ ndə̂ azə̂ Jezü. 5 Äwäpä nyë gbotə̂ akrə käko tchânə̂ Satäa+ ânyë Satäa ndɨ tə̂ akrə nə̈. Käko ânyë yingö ndə̂ akrə nə̈ tcha lə̂ kuzü
         lo kə̂ ka ndə̂ Gbölö Gbïɛ̈.6 Rə ndə̂ nyê bhi gogo nyê tə̂ pö ndə̂nə̈ lâme dâkabô-a! Nyë wûn-âbo sə̂nə̈
         pä kütû kpîɛ̂kpîɛ̂ djëvö ndə̂ âwâ lə̂ zûwü farîni kä ndə̂ âmbo rə̂ pä farîni nə̈ suku?+7 Äwäpä nyë ji bəndɨ djëvö lə̂ gûtə̂ nyê ndə̂kə̂ pa nyë wa batə̂ täfo zûwü
         farîni ndə̂ djëvö wâbô wâ lə̂nə̈-ê. Ndə̂ Krîsiti wâtə̂ Ngbavö Ɛ̈bro-ngbaga ndə̂ Pâke ndə̂ azə̂, ndə̂ a zâ tchë la ngela lâme,
         nyë wâ nə̂ batə̂ täfo farîni ndə̂ djëvö wâbô wâ lə̂nə̈+. 8 Käko âwâbo pä azə̈ mbo kpülü ndə̂ Pâke nə̈ la bəndɨ djëvö-a, ndə̂ âwâtə̂
         djëvö ndə̂ ngbongbo rə, la andə̂ ngbongbo su lâme-a, praâbalë azə̈ mbö kpülü
         ndə̂ Pâke nə̈ la mâpa ndə̂ djëvö wâbô wâ lə̂nə̈-ê, ndə̂ ânyîndə̂ kə̂ to pö ndə̂kə̂ daka gbɛ̂ lakə̂ to lëge pö.9 Lə̂ ngâ mbëtï ndə̂ më wân rə̂ sə̈ nyê dokʉ̈tchê, më tö rə̂ lə̂nə̈ päkëdə̂:
         «Nyë ngböäbô tə̂ nyê ngbô la azü ndə̂ andjë pu aɛ̈chë âdəndjë aköchë
         katchôgbɛ̂ lâme-ê.» 10 Pö ndə̂ më tô rə̂ alême wûn-âbo azü gbɛ̂ pâ cho âtə ndə̂ andjë pu aköchë
         âdəndjë aɛ̈chë katchôgbɛ̂-a, azü ndə̂ andjë wâ la gʉ arə tchêbêche la a-earə̂
         ngbä, âdəndjë azü ndə̂ andjë voga angakʉ̈lä. Âdə pö ndə̂ mê nə̈ âwatə̂ pö
         ndə̂ azü käko lâme gbɛ̂, dëkë äwä ndə̂kə̂ pa nyë gbo pâ cho âtə-ê. 11 Praâbalë më mbö mbëtï lâme sə̈ nyê ndə̂kə̂ pa nyë ngboabô tə̂ nyê ngbô
         la ngâ akrə ndə̂ tche tô rə̂ pä ânyë də̈ akrə ndə̂ Krîsiti ngâ nyê, ânyë
         kə̂ pu aɛ̈chë âdəndjë aköchë katchôgbɛ̂, kə̂ wa la gbölö gʉ ndə̂kə̂ gbo arə
         gbɛ̂, kə̂ voga angakʉ̈lä, kə̂ to angbongbo pö tə̂ angâ yê, kə̂ watə̂ ngbâa ndə̂
         pî lakə̂ watə̂ earə̂ ngbä. Âwâbo ndjë ndə̂kə̂ pa nyë zɨ rə la akrə käko-a.12 Mëmê kä ndə̂ âwa ngbanga pâ azü də sûwu? Äwäpä nyë wä ngbanga ndə̂ azü
         dələ̂nə̈! 13 Andə̂ azü də sûwu, Ndjapä kä ndə̂ âwadje ngbanga ndə̂ andjê. Mbëtï Ndjapä
         tö rə̂ päkëdə̂: «Nyë jï Ngbongbo akrə lə̂ gûtə̂ nyê+.»
         
            
               	Ɛ̈chë nə̈ lâme də̂âbo anyï kə̂ zɨ tchë-a, praâbalë bha nə̈ tö ngâ täfo ɛ̈chë.
                     Nyë dɨ̈ Lev 18.8; Det 23.1.

               	Pôlo nyïndə̂ kə̂ to rə̂ pä a gro akrə nə̈ lâme lə̂ gûtə̂ adɨ̂ azü nə̈ lə̂ angâ
                     alö ânyë: Nyë dɨ̈ 1 Tim 1.20.

               	Nyë dɨ̈ Gal 5.9.

               	Nyë dɨ̈ Eki 13.7; 12.21.

               	Ndə̂kə̂ to tə̂ yɛ̈yɛ̈ da 12 ëtə̂ 13: Nyë dɨ̈ Det 17.7, ndə̂ âwâ lə̂ bəndɨ Mbëtï Ndjapä la ma gerêke.

            

         
      

   
      
         6
Ngbanga lə̂ gûtə̂ azü ndə̂ Krîsiti61 Âdə nyë âgbo pö la angâ nyê lə̂ gbâtə̂ nyê, kə̂ e la andjê atə̂ tchâtchu
         a-earə̂ kə̂ wa ngbanga də sûwu ndə̂ andjë wûn-âbô sə̂ Ndjapä wûn-î, ânyë
         kə̂ gbotə̂ kə̂ e la andjê atə̂ tchâtchu azü ndə̂ Ndjapä-ê. Atöko kä ndə̂ nyê
         alafô ndə̂kə̂ mbo tə̂ rə käko-ë? 2 Nyë wûn-âbo sə̂nə̈ pä azü ndə̂ Ndjapä kä ndə̂ âwadje ngbanga ndə̂ azü tchêbêche
         âtə? Âdə nyënyê kä ndə̂ âwadje ngbanga ndə̂ azü tchêbêche âtə, atöko ânyë
         nyë wâbô wâ la gbôgbô ndə̂kə̂ wa ngbanga ndə̂ ayɛ̈yɛ̈ pö-ê? 3 Nyë wûn-âbo sə̂nə̈ pä azə̈ kä ndə̂ âwadje ngbanga ndə̂ aânje? Âdə rə nə̈ âwa käko, atöko kä ndə̂ nyë wâbô ngbanga ndə̂ apö ndə̂ tchîsûwu
         âtə wâ-ê? 4 Âdə apö käko âwa lə̂ gbâtə̂ nyê, bëte giamâ kä ndə̂ nyê e la pö nə̈ atə̂
         tchâtchu a-earə̂ kə̂ wa ngbanga də sûwu, ndə̂ Egilîze wûn andjê batə̂ ngâ mbämbä rə? 5 Më tö pö lâme käko, bëte äwätə̂ ganô ndə̂ nyê. Käko lə̂ gbâtə̂ nyê, ngâ
         akrə balë ndə̂ küma yê wâ lanə̈, ndə̂ tche wâ la gbôgbô ndə̂kə̂ wa ngbanga
         ndə̂ pö lə̂ gûtə̂ arə̂mâ sə̂âbo? 6 Praâbalë âdə ngâ akrə ndə̂ Krîsiti ndə̂ tche wâ la pö la ngâ yê, tche e la
         tchë atə̂lə̂ ngbanga tchâtchu azü ndə̂ andjë zâbô su andjê zâ sə̈ Krîsiti,
         âdâka nə̂?7 Ndə̂ pö ndə̂kə̂ e la angâ nyê atə̂lə̂ ngbanga də̂ käko lâme, köbo nyê yû nə̂.
         Bëte giamâ kä ndə̂ nyë rʉ̂âbô rʉ̂âtə̂ su nyê la azü ndə̂ andjë mbô ngbongbo
         rə tə̂ nyê la azü ndə̂ andjë zɨ̂ ngbä rə ndə̂ nyê? 8 Praâbalë nyënyê kä ndə̂ âmbo ngbongbo rə, kə̂ zɨ ngbä rə ndə̂ azü! Dëkë
         nyë mbö rə nə̈ lâme tə̂ arə̂mâ ndə̂ nyê lə̂ Krîsiti. 9 Nyë wûn-âbo sə̂nə̈ pä azü ndə̂ andjë mbo ngbongbo rə gbôâbo tchô bhâlə̂
         Gbölö gö-gbïɛ̈ ndə̂ Ndjapä? Nyë böloabô tə̂ nyê bôlo-ê: A-earə̂ kə̂ pu aɛ̈chë âdəndjë aköchë katchôgbɛ̂,
         azü ndə̂ andjë voga angakʉ̈lä, azü ndə̂ andjë pu aɛ̈chë âdəndjë aköchë ndə̂
         angâ andjê, aköchë ndə̂ andjë lo la angâ andjê aköchë, 10 a-earə̂ ngbä, azü ndə̂ andjë wâ la gbölö gʉ ndə̂kə̂ gbo arə gbɛ̂, azü ndə̂
         andjë wâtə̂ angbâa ndə̂ pî, azü ndə̂ andjë to angbongbo pö tə̂ angâ andjê,
         azü ndə̂ andjë kʉ rə tə̂ angâ andjê la gbôgbô, azü käko gbɛ̂ gboabô tchô
         bhâlə̂ Gbölö gö-gbïɛ̈ ndə̂ Ndjapä tee-a. 11 Angâ azü lə̂ gbâtə̂ nyê wä alême käko. Praâbalë Ndjapä kô pö lə̂ küma
         nyê nə̂, kə̈ kʉ̂ nyê ngbî ânyë nyë dâka gbɛ̂ bëte tchë, kə̈ mbô rə̂ pä
         nyë wa djîrə̂ lə̂ la yê la rə̈ Gbölö Gbïɛ̈ Jezü Krîsiti ndjë la Kpɨ̂ki Yingö ndə̂ azə̂.Tə̂ akrə wätə̂ gbölö nda Ndjapä12 Angâ azü tö rə̂ päkëdə̂: «A zä köbo sə̈ anyë ndə̂kə̂ mbo arə gbɛ̂.» Tə̂ lëge
         nə̈, praâbalë rə gbɛ̂ də̂âbo rə̂ ndə̂ âdâka la nyê-a. Më tö ndjë rə̂ pä
         «A zä köbo sə̈ mê ndə̂kə̂ mbo arə gbɛ̂.» Praâbalë më nyîâbo ndə̂kə̂ watə̂
         ngbâa ndə̂ ngâ rə balë-a. 13 Angâ azü tö ndjë rə̂ päkëdə̂: «Kɨ̈zɨ̂ wä bëte tchə̂lə̂, ânyë tchə̂lə̂ wâ
         bëte kɨ̈zɨ̂.» Ɛn-ɛn, praâbalë Ndjapä ândɨadje kɨ̈zɨ̂ la tchə̂lə̂. Käko tə̂ akrə
         wâbo ndə̂kə̂ pa tche za rə̂ sə̈ ɛ̈chë âdəndjë köchë katchôgbɛ̂-a. Tə̂ akrə
         wä bëte Gbölö Gbïɛ̈, ânyë Gbölö Gbïɛ̈ wâ bëte tə̂ akrə. 14 Ndjapä ndə̂ tche jô Gbölö Gbïɛ̈ lə̂ kuzü lâme, tchê joadje ndjë azə̂ lə̂
         kuzü lə̂ köbosə̂ gbôgbô ndə̂ yê.15 Nyë wûn-âbo sə̂nə̈ pä atchâme-tə̂ nyê də̈ tchâkalâ atchâme-tə̂ Krîsiti?
         Ndə̂ âdə̂ käko, më âza tchâkalâ tə̂ Krîsiti nə̈ ndə̂kə̂ mbo rə̂ pä äwatə̂
         tchâkalâ ngâ ɛ̈chë ndə̂ kua ndə̂ yê wâ ndə̂kə̂ pu aköchë katchôgbɛ̂? Âdə̂âbo
         käko-a! 16 Nyë wûn-âbo sə̂nə̈ pä akrə ndə̂ tche pû ɛ̈chë ndə̂ kua ndə̂ yê wâ ndə̂kə̂
         pu aköchë katchôgbɛ̂ lâme, tchetchë la ɛ̈chë nə̈ andjë ngbôâbo kə̈ wâ batə̂
         akrə balë? Mbëtï Ndjapä tö rə̂ päkëdə̂: «Andjê bïchuû gbɛ̂ ngboadje kə̂
         wa batə̂ akrə balë+.» 17 Praâbalë akrə ndə̂ tche ngbôtə̂ yê balë la Gbölö Gbïɛ̈, andjë ngbö kə̈ wâ
         batə̂ akrə balë lə̂ köbosə̂ Yingö.18 Nyë kpë tə̂kə̂ pu aɛ̈chë âdəndjë aköchë katchôgbɛ̂! Adɨ̂ angbongbo rə gbɛ̂
         ndə̂ akrə mbo rə̂ grʉ̂âbo tə̂ yê-a. Praâbalë âdə akrə âpu aɛ̈chë âdəndjë
         aköchë katchôgbɛ̂, dëkë tche sə̈ lakə̂ mbo ngbongbo rə tə̂ tə̂ yê la tə̂ yê.
         19 Nyë wûn-âbo sə̂nə̈ pä tə̂ nyê wätə̂ gbölö nda ndə̂ Kpɨ̂ki Yingö ndə̂ tche
         sə̂ lə̂ nyê lâme? Kpɨ̂ki Yingö lâme, Ndjapä kä ndə̂ âzâ tchë sə̈ nyê, nyë
         sə̂âbo kütû bëte nyê la tə̂ nyê-a+. 20 Ndjapä yö nyê la gbölö ngîrî. Äwäpä nyë zatə̂ nyê ndə̂kə̂ voga tchë la
         rə̂.
         
            
               	Nyë dɨ̈ Jen 2.24.

               	Nyë dɨ̈ 3.16; 2 Kor 6.16.

Pö ndə̂kə̂ totə̂ ndə̂ köchë la ɛ̈chë71 Azə̈ kä ëpâ pö ndə̂ nyë yû mê la rə̂ lə̂ mbëtï ndə̂ nyê lâme. Ädäka ndə̂kə̂
         pa köchë grʉabô ɛ̈chë grʉ̂-ê. 2 Praâbalë ndə̂kə̂ pa akrə puabô ɛ̈chë âdəndjë köchë pû katchôgbɛ̂, äwäpä
         köchë wa la ɛ̈chë ndə̂ yê tâ, ânyë ɛ̈chë wa ndjë la köchë ndə̂ yê tâ.
         3 Äwäpä köchë za rə ndə̂ ɛ̈chë ndə̂ yê sə̈ tchë, ânyë ɛ̈chë za ndjë rə ndə̂
         köchë ndə̂ yê sə̈ tchë. 4 Ɛ̈chë wâbo la kümändëmä pâ tə̂ yê la tə̂ yê-a, bëte tə̂ yê də̈ andə̂ köchë
         ndə̂ yê. Köchë wâbo la kümändëmä pâ tə̂ yê la tə̂ yê-a, bëte tə̂ yê də̈
         andə̂ ɛ̈chë ndə̂ yê. 5 Nyë köäbô sə̂nə̈ kô ndə̂kə̂ sə köchë la ɛ̈chë lə̂ gbâtə̂ nyê-ê, praâbalë
         âdə nyê âdjetə̂ nyê lə̂ angâ alö ndə̂kə̂ to pö sə̈ Ndjapä ânyë kə̂ gbotâ.
         La tchêngbâ nə̈ nyê kä ka ndə̂nə̈, bëte nyë âmboabô me mbô tâ käko, Satäa gbo köbo ndə̂kə̂ vu nyê, ndə̂ nyë wâbô wâ la gbôgbô ndə̂kə̂ kitə̂ gʉ nə̈-ê.
         6 Pö ndə̂ më tô rə̂ sə̈ nyê lâme, më zâbo nyê la gbôgbô ndə̂nə̈-a, praâbalë
         ngâ köbo kä ndə̂ më nyîsə̂ nə̈ sə̈ nyê. 7 Më nyïndə̂ nə̈ pä azü gbɛ̂ wa batə̂ mê, praâbalë akrə balë balë gbö gbôgbô
         ndə̂ Yingö ndə̂ Ndjapä za rə̂ sə̈ tchë. Tche zä ngânə̈ sə̈ tchanə̈ âtə, kə̂
         za ngânə̈ ngbî sə̈ tchanə̈ təbhâ.8 Azü ndə̂ andjë tôâbô aɛ̈chë âdəndjë aköchë tô dämba-ê, la aɛ̈chë lə̂
         ndavrö, më tö pö âtə sə̈ nyê päkëdə̂: Ädäka ndə̂kə̂ pa nyë ndəpo ndə̂kə̂
         sə la kütû nyê batə̂ mê. 9 Praâbalë âdə nyê âwabô wâ la gbôgbô ndə̂kə̂ kitə̂ gʉ tə̂ nyê-ê, äwäpä
         nyë totə̂ nyê! Bëte ädäka ndə̂kə̂ totə̂ nyê kə̈ rô anə̈ ndə̂kə̂ pa gʉ tə̂ nyê
         ropâ nyê.10 Âdə andə̂ andjanə̈ ndə̂ andjë totə̂ andjê lâme, më zäma âtə sə̈ andjê, âdə̂âbo
         mëmê-a, praâbalë Gbölö Gbïɛ̈ kä ndə̂ âzâma nə̈: Âwâbo pä ɛ̈chë gbotə̂
         köchë ndə̂ yê-a. 11 Âdə tche âgbotə̂ köchë ndə̂ yê, âwâbo pä tche ka tô ngâ täfo köchë-a,
         âdəndjë rə̂ tche nyikrə pö la köchë ndə̂ yê. Andə̂ köchë ndjë, âwâbo pä
         tche gro ɛ̈chë ndə̂ yê-a+.12 Âdə andə̂ adɨ̂ azü nə̈, më tö pö âtə sə̈ andjê, pö nə̈ tôâbo bhândə̂ Gbölö
         Gbïɛ̈-a, mëmê kä ndə̂ âtô rə̂ päkëdə̂: Âdə ngâ ɛ̈chë ndə̂ tche zâbô su
         yê zâ sə̈ Ndjapä dämba-ê, ânyë kə̈ nyîndə̂ kə̂ sə la köchë ndə̂ yê ndə̂
         tche də̂ akrə ndə̂ Krîsiti, âwâbo pä köchë nə̈ gro tchë-a. 13 Käko ndjë, âdə ngâ ɛ̈chë âwa la ngâ köchë ndə̂ tche zâbô su yê zâ sə̈
         Ndjapä dämba-ê, ânyë köchë nə̈ nyîndə̂ kə̂ sə la tchë, âwâbo pä ɛ̈chë
         nə̈ kosə̂ yê-a. 14 Bëte köchë ndə̂ tche zâbô su yê zâ sə̈ Ndjapä lâme wä ngbî bëte Ndjapä
         tə̂ pö ndə̂ ɛ̈chë ndə̂ yê, ânyë ɛ̈chë ndə̂ tche zâbô ndjë su yê zâ sə̈
         Ndjapä lâme wä ngbî bëte Ndjapä tə̂ pö ndə̂ köchë ndə̂ yê. Ârə̂ âdəabô
         də̂ käko, abechë ndə̂ nyê wä ngbo lə̂ la Ndjapä. Dëkë abechë ndə̂ nyê wä
         ngbî bëte Ndjapä. 15 Praâbalë âdə tchanə̈ ndə̂ tche zâbô su yê zâ sə̈ Ndjapä lâme ânyində̂ kə̂
         kosə̂ ɛ̈chë âdəndjë köchë ndə̂ yê, äwäpä a gbotə̂ yê tche kosə̂ yê. Käko
         ɛ̈chë nə̈ âdəndjë köchë nə̈ ndə̂ tche zâ su yê sə̈ Ndjapä lâme, ngâ rə ndə̂
         âpala andjê wâbo-a, bëte Ndjapä ë nyê ndə̂kə̂ pa nyë sə la zɨtɨ su. 16 Momö ndə̂ ɛ̈chë ndə̂ mo zâ su zə̈ sə̈ Ndjapä lâme, mo wünsə̂ nə̈ pä mô tchadje
         köchë ndə̂ zə̈ lə̂ kuzü? Momö ndə̂ köchë ndə̂ mo zâ su zə̈ sə̈ Ndjapä lâme,
         mo wünsə̂ nə̈ pä mô tchadje ɛ̈chë ndə̂ zə̈ lə̂ kuzü?Kə̂ sə ndə̂ akrə ndə̂ Krîsiti17 Âdə andə̂ adɨ̂ azü nə̈, apö ndə̂ mê zama tə̂ pö ndə̂nə̈ kulə̂ a-Egilîze gbɛ̂ kä âtə: Äwäpä akrə balë balë ndəpo lə̂ köbo ndə̂ Gbölö Gbïɛ̈ zâ
         rə̂ sə̈ tchë. Äwäpä tche ndə̂po lə̂kə̂ sə ndə̂ yê dokʉ̈tchê tə̂ lo nə̈ ndə̂
         Ndjapä ê tchë. 18 A wä mö la gasa dokʉ̈tchê ndə̂kə̂ pa Ndjapä e mö? Âwâbo pä mo vusə̂ nə̈-a.
         Mo wâbo gasa dokʉ̈tchê ndə̂kə̂ pa Ndjapä e mö? Âwâbo pä a wa mö la gasa-a.
         19 Ndə̂kə̂ wa gasa âdəndjë ndə̂kə̂ wabô gasa wâ, äwä ämbänə̈: Gbölö rə nə̈ wä ndə̂kə̂ mbo
         rə gundə̂sə̂ ndïɛ̈ ndə̂ Ndjapä. 20 Äwäpä akrə balë balë ndə̂po lə̂kə̂ sə ndə̂ yê dokʉ̈tchê tə̂ lo nə̈ ndə̂ Ndjapä
         ê tchë. 21 Sə̂nə̈ ndə̂ Ndjapä ê mö, mo də̈ ngbâa? Amö dɨabô su zə̈ dɨ̂ tâ-ê. Praâbalë
         âdə ngâ köbo âwa tâ ndə̂kə̂ pa mo wutu tchâtchâ ngbâa nə̈, amö wutu tchâtchâ
         nə̈-ê. 22 Bëte ngâ ngbâa ndə̂ Gbölö Gbïɛ̈ ê tchë, tche wûtu tchâtchâ ngbâa nə̈ nə̂,
         kə̈ wâ nə̂ tə̂ akrə ndə̂ Gbölö Gbïɛ̈. Akrə ndə̂ tche wâbô wâtə̂ ngbâa ânyë
         Gbölö Gbïɛ̈ ê tchë, dëkë tche wâ nə̂ tə̂ ngbâa ndə̂ Krîsiti. 23 Ndjapä yö nyê la gbôgbô ngîrî, nyë kä wâbô wâtə̂ angbâa ndə̂ azü-î.
         24 Arə̂mä, äwäpä akrə balë balë ndəpo lə̂kə̂ sə ndə̂ yê dokʉ̈tchê tə̂ lo nə̈
         ndə̂ Ndjapä ê tchë.25 Âdə andə̂ andjanə̈ ndə̂ andjë tôâbô aɛ̈chë âdəndjë aköchë tô-ê, Gbölö
         Gbïɛ̈ zâbo ma sə̈ mê pâ andjê-a. Praâbalë më ânyisə̂ kə̂ wun tchô ndə̂ mê
         batə̂ akrə, ndə̂ nyë wâ ndə̂kə̂ za su nyê pâ pö ndə̂ yê, bëte Gbölö Gbïɛ̈
         wün nyonyo mê.26 Bhândə̂ mê, më wün rə̂ pä, ädäka ndə̂kə̂ pa akrə sə kütû käko lə̂ köbosə̂
         tchô ndə̂ âwâ ngbo angêta. Tə̂ lëge nə̈, më wün andə̂ me nə̈ pä akrə sə kütû
         käko. 27 Mo kä la ɛ̈chë? Amö puabô köbo pû ndə̂kə̂ gbotə̂ yê-ê. Mo wâbo la ɛ̈chë
         dämba? Amö puabô köbo pû ndə̂kə̂ to ɛ̈chë-ê. 28 Praâbalë âdə mo âto ɛ̈chë, mo mbôâbo ngbongbo rə-a. Âdə ngâ bechë-ɛ̈chë
         âto köchë, tche mbôâbo ngbongbo rə-a. Praâbalë azü ndə̂ andjë tôtə̂ andjê
         wun-adje yûkü tə̂ gbölösə̂nə̈ lə̂ tchîsûwu ndə̂ andjê, ârə̂ kä ndə̂ më nyîndə̂
         nə̈ pä ägboabô nyê gbô-ê.29 Arə̂mä, pö ndə̂ më nyîndə̂ kə̂ to rə̂ wä kâkë: Adɨ̂ alö ngbâbo-a, angaâtə
         azü ndə̂ andjë wâ la ɛ̈chë, äwäpä andjë sə̈ âwûntî pä andjë wâbo la
         ɛ̈chë-a. 30 Azü ndə̂ andjë kɨ, äwäpä andjë sə âwûntî pä andjë kɨ̂âbo-a. Azü ndə̂
         andjë wâ la mômô, äwäpä andjë sə âwûntî pä andjë wâbo la mômô-a. Azü
         ndə̂ andjë yo rə, äwäpä andjë sə âwûntî pä andjë wâbo la rə-a. 31 Azü ndə̂ andjë gbo arə tchêbêche âtə, äwäpä andjë sə âwûntî pä andjë
         gbôâbo rə-a, bëte arə tchêbêche âtə âro me rö.32 Më nyïndə̂ nə̈ pä nyë dɨ̈äbô su nyê dɨ̂-î. Akrə ndə̂ tche tôâbô ɛ̈chë
         tô-ê, tchê dɨadje su yê pâ arə ndə̂ Gbölö Gbïɛ̈, tche pü köbo ndə̂kə̂ pa
         su Gbölö Gbïɛ̈ fu la tchë. 33 Praâbalë köchë ndə̂ tche tô ɛ̈chë, kə̂ dɨ su yê wä pâ arə ndə̂ tchêbêche
         âtə, tche pü köbo ndə̂kə̂ pa su ɛ̈chë ndə̂ yê fu la tchë, 34 käko su yê wä pâ arə bïchuû. Äwä ndjë batə̂ rə̂ ndə̂ ɛ̈chë ndə̂ tche tôâbô
         köchë tô-ê, la bechë-ɛ̈chë ndə̂ tche tôâbô köchë tô-ê, andjê dɨadje
         su andjê pâ arə ndə̂ Gbölö Gbïɛ̈. Andjê batadje tə̂ andjê la yingö ndə̂ andjê
         ngbî bëte Ndjapä. Praâbalë ɛ̈chë ndə̂ tche tô köchë, kə̂ dɨ su yê wä pâ
         arə ndə̂ tchêbêche âtə, tche pü köbo ndə̂kə̂ pa su köchë ndə̂ yê fu la tchë.35 Më tö pö lâme bëte tchôtchô kə̂ sə ndə̂ nyê, âwâbo batə̂ ngâ kû ndə̂ më
         drô rə̂ lə̂ köbo nyê-a. Praâbalë më nyïndə̂ nə̈ pä nyë mbo anə̈ ndə̂ âwâ
         djîrə̂ ânyë kə̂ za su nyê gbɛ̂ kütû pâ Gbölö Gbïɛ̈ balë.36 Âdə ngâ köchë ndə̂ gbô tchë sə̂ lakə̂ e ngbâ ngâ ɛ̈chë, tchë âwun rə̂ pä
         anyë wä ndə̂kə̂ gitə̂ anyê pu ɛ̈chë nə̈ tə̂ pö ndə̂nə̈ ndə̂ gʉ ɛ̈chë nə̈ rôpâ
         yê, ânyë tche wûn rə̂ pä ädäka ndə̂kə̂ pa anyë to tchë, käko äwäpä tche
         mbo rə̂ batə̂ rə̂ ndə̂ su yê nyîndə̂ nə̈. Ngbongbo rə də̂âbo rə̂ ndə̂ tche mbô
         rə̂ lâme-a: Äwäpä andjê bïchuû gbɛ̂ totə̂ andjê. 37 Praâbalë âdə köchë nə̈ ânyîkrə rə̂ bhâtə̂ su yê ndə̂kə̂ toabô ɛ̈chë tô-ê,
         ânyë ngâ rə kîâbô kîtə̂ köbo tə̂ yê-ê, äwä lə̂ köbo nə̈. Âdə tche âwa
         la gbôgbô ndə̂kə̂ kitə̂ gʉ tə̂ yê, ânyë kə̈ nyîkrə rə̂ bhâtə̂ su yê ndə̂kə̂
         səabô sə̂ la tchë köchë la ɛ̈chë-ê, tche mbö rə̂ lə̂ köbo nə̈. 38 Käko akrə ndə̂ tche tô ɛ̈chë ndə̂ tche ê ngbâ yê, tche mbö rə̂ djîrə̂. Praâbalë
         akrə ndə̂ tche tôâbô ɛ̈chë nə̈ lâme tô-ê, tche kä mbô rə̂ djîrə̂ tə̂ gbölösə̂nə̈.39 Ɛ̈chë ndə̂ a tô tchë wä ndə̂kə̂ za su yê kütû pâ köchë ndə̂ yê ndjoa ëtə̂
         kuzü. Âdə köchë ndə̂ yê nə̈ âtchu, tche wä ndə̂kə̂ to ngâ täfo köchë batə̂
         rə̂ ndə̂ su yê nyîndə̂ nə̈, praâbalë äwäpä köchë nə̈ watə̂ akrə ndə̂ Krîsiti.
         40 Bhâtə̂ su mê, âdə ɛ̈chë nə̈ âtoabô ngâ köchë tô-ê, tchê səadje la mômô.
         Mëmê ndjë gbɛ̂ më wün rə̂ pä më kä la Yingö ndə̂ Ndjapä.
         
            
               	Ndə̂kə̂ to tə̂ yɛ̈yɛ̈ da 10 ëtə̂ 11: Nyë dɨ̈ Mat 5.32; 19.3-9; Mar 10.11-12; Luk 16.18.

Gûsû ndə̂ a wa rə̂ la ngela sə̈ angakʉ̈lä81 Âdə andə̂ gûsû ndə̂ a wâ rə̂ la ngela sə̈ angakʉ̈lä: Tə̂ lëge nə̈, «azə̂ gbɛ̂
         də̈ a-earə̂ kə̂ wunsə̂ rə», batə̂ rə̂ ndə̂ nyê to tchê rə̂. Kə̂ wunsə̂ rə lâme
         mbö rə̂ pä azü bhi gogo andjê, praâbalë kə̂ nyində̂ ngâ mbö rə̂ ânyë akrə
         ndə̂ Krîsiti ge lə̂ Yingö. 2 Âdə ngâ akrə âwun rə̂ pä anyë wûnsə̂ rə nə̂, dëkë tche wûn-âbo sə̂ rə batə̂
         rə̂ ndə̂ a wunsə̂ rə-a. 3 Praâbalë âdə ngâ akrə ânyində̂ Ndjapä, Ndjapä wûnsə̂ yê nə̂.4 Käko äwä ndə̂kə̂ zɨ gûsû ndə̂ a wâ rə̂ la ngela sə̈ angakʉ̈lä ämbänə̈? Azə̈
         wûnsə̂ nə̈ nə̂ pä ngâ ngakʉ̈lä balë sə̂âbo pâ cho âtə-a, ânyë ngâ ndjapä
         ngbî wâbo-a, kütû Ndjapä balë. 5 Bëte angâ azü tö rə̂ pä angâ andjapä kä bhâ lafô âdəndjë bêche âtə.
         Bhândə̂ andjê tə̂ lëge nə̈ andjapä ngbângbä, agbölö gbïɛ̈ ndjë ngbângbä.
         6 Âdə andə̂ azə̂, Ndjapä wä kütû balë, tche də̈ Bha ndə̂ rə gbɛ̂ tô bhândə̂
         yê, ânyë bëte tchë kä ndə̂ azə̈ wâ la tchîsûwu. Azə̈ wä ndjë la Gbölö
         Gbïɛ̈ kütû balë, tche də̈ Jezü Krîsiti ndə̂ Ndjapä mbô arə gbɛ̂ lə̂ köbosə̂ yê, ânyë azə̈ wâ la tʉ̈rʉ̂ la azə̂ lə̂
         köbosə̂ yê.7 Praâbalë âdə̂âbo azü gbɛ̂ kä ndə̂ âwûnsə̂ nə̈-a. Angânə̈ sə̈ alême lakə̂
         voga angakʉ̈lä. Ädə̈ käko ânyë gbô andjê sə̂ angêta lakə̂ zɨ gûsû ndə̂ a
         wâ rə̂ la ngela, kə̈ wûntî pä gûsû lâme, a wä rə̂ la ngela tə̂ lëge nə̈ sə̈
         angakʉ̈lä. Kə̂ rɨ tchə̂lə̂ su andjê gêâbo-a, bëte andjë wün rə̂ pä anyë wâ
         nə̂ ngbo lə̂ köbosə̂ gûsû ndə̂ andjë zɨ̂ rə̂ lâme. 8 Âdə̂âbo kɨ̈zɨ̂ kä ndə̂ âmbo rə̂ pä azə̈ wa ndola Ndjapä-a. Âdə azə̂ âzɨabô
         rə̂ zɨ̂-î, ngâ rə ndə̂ azə̂ ndə̂ âyû lə̂nə̈ wâbo-a. Âdə azə̂ âzɨ rə̂, ngâ
         rə ndə̂ azə̈ gbo ndjë rə̂ lə̂nə̈ wâbo-a.9 A zä köbo sə̈ nyê ndə̂kə̂ mbo arə gbɛ̂, praâbalë la nyê gbö-ê, ânyë lə̂
         köbosə̂ kə̂ mbo arə ndə̂ nyê nə̈, ngâ akrə ndə̂ tche kpôkpoabô tə̂ yê kpôkpô
         lə̂kə̂ za su yê sə̈ Ndjapä teabô tê lə̂ köbosə̂ nyê-ê. 10 Bëte âdə a âwun mö ndə̂ mo wûnsə̂ lëge pö, ânyë mo sə̂ lakə̂ zɨ rə bhâlə̂
         nda ndə̂ angakʉ̈lä, akrə ndə̂ kə̂ rɨ tchə̂lə̂ su yê wâ kpîɛ̂kpîɛ̂ rə̂ lâme zabô
         ndjë ngoa nə̈ ngbâ zə̈, kə̂ zɨ ndjë gûsû ndə̂ a wâ rə̂ la ngela sə̈ angakʉ̈lä?
         11 Käko lə̂ köbosə̂ kə̂ wunsə̂ rə ndə̂ zə̈, akrə ndə̂ Krîsiti ndə̂ tche kpôkpoabô
         tə̂ yê kpôkpo lâme tchuadje, tchetchë ndə̂ Krîsiti tchû bëte tchë lâme. 12 Âdə nyê âmbo ngbongbo rə käko tə̂ arə̂mâ ndə̂ nyê lakə̂ ndɨ tchə̂lə̂ kə̂ rɨ
         su andjê ndə̂ âkpôkpoabô tə̂ yê kpôkpo lâme, dëkë nyë mbö ngbongbo rə lâme
         tə̂ Krîsiti. 13 Bëte rə̂ kä, âdə kɨ̈zɨ̂ kä ndə̂ âmbo rə̂ pä ngâ mê te, mê kä zɨ bata gûsû
         balë tee-a, ânyë ngâ mê teabô tê lə̂ köbosə̂ nə̈-ê.

Köbo kə̂ mu Tchôtchô Pö ndə̂ Pôlo91 Më kʉ̂âbo sə̂kə̂ mbo arə gbɛ̂? Më də̂âbo badjângele? Më wûn-âbo Jezü Gbölö Gbïɛ̈ ndə̂ azə̂? Nyë də̂âbo azü ndə̂ nyë wâtə̂
         rə ngbâ kua ndə̂ më mbô rə̂ sə̈ Gbölö Gbïɛ̈ lâme?+2 Âdə angâ azü âwun-abô mê wûn batə̂ badjângele, praâbalë bhândə̂ nyê, më
         wätə̂ badjângele. Bëte lə̂ köbosə̂ nə̈ ndə̂ nyë wâ balë la Gbölö Gbïɛ̈,
         nyë nyïsə̂ nə̈ la tə̂ nyê pä më də̈ badjângele.3 Pö ndə̂ më nyîndə̂ kə̂ to rə̂ sə̈ azü ndə̂ andjë yî pö lə̂ küma mê wä kâkë:
         4 Ârâ wâbo ndə̂kə̂ zɨ rə âdəndjë ndə̂kə̂ ndjo rə ngbâ kua ndə̂ ârâ? 5 Ârâ wâbo ndə̂kə̂ za ngâ ɛ̈chë ndə̂ tche wâtə̂ akrə ndə̂ Krîsiti po tə̂ ârâ,
         kə̂ nə la tchë batə̂ rə̂ ndə̂ angâ ârâ abadjângele la arə̂mâ ndə̂ Gbölö Gbïɛ̈
         la Pîêre mbo rə̂ lâme? 6 Kütû Bärnäbâse la mëmê kä ndə̂ âwâ ndə̂kə̂ mbo kua ânyë kə̂ gbo kɨ̈zɨ̂
         ma ârâ? 7 Tchabâ kä ndə̂ âlî lə̂ kua turûgu ânyë kə̂ zɨ rə ngbâ makətche ndə̂ yê la
         tə̂ yê? Tchabâ kä ndə̂ âchî vînye ânyë kə̈ zɨ̂âbô ndjî nə̈ zɨ̂-î? Âdəndjë
         rə̂ ndə̂ tche bâta abâgala ânyë kə̈ ndjôâbô ngû ngo andjê ndjô-ê?8 Apö ndə̂ më tô rə̂ lâme wâbo kütû pâ kə̂ mbo rə ndə̂ azü-a, bëte a tö ndjë
         rə̂ käko lə̂ ndïɛ̈ ndə̂ Möyîze. 9 A mbö rə̂ lə̂ ndïɛ̈ ndə̂ Möyîze päkëdə̂: «Bâgala ndə̂ tche sə̂ lakə̂ mbo kua ndə̂kə̂ dada andjî blë, âwâbo
         pä a gʉa ma yê-a.» Ndjapä tö pö lâme kütû tə̂ pö ndə̂ abâgala?+10 Tche tôâbo pö lâme tə̂ pö ndə̂ azə̂? Tə̂ lëge nə̈, apö ndə̂ a mbô rə̂ lə̂
         mbëtï lâme wätə̂ pö ndə̂ azə̂. Äwäpä akrə ndə̂ tche djo kɨ̈ndɨ̈ wunsə̂ nə̈
         pä anyê gboadje ndjî rəgʉ nə̈, ânyë tchanə̈ ndə̂ tche kʉlʉ ndjî rəgʉ nə̈ wun
         ndjë sə̂nə̈ pä anyê gboadje ndjî rəgʉ nə̈. 11 Ârâ lü atchôtchô arə ndə̂ Yingö lə̂ nyê. Âdə ârâ âgbo ndjë ngâ tchâkalâ
         atchôtchô arə ndə̂ nyê, dëkë ârâ yükû rə tə̂ gbölösə̂nə̈ kä lâme? 12 Âdə angâ azü âyukû rə nə̈ tchânə̂ nyê, bëte giamâ kä ndə̂ ârâ yuabô kû
         nə̈ yû âro andə̂ andjanə̈ lâme?Praâbalë ârâ mbôâbo tâ käko-a. Ârâ rʉ̈ätə̂ su ârâ pâ arə gbɛ̂, ânyë
         kə̂ mboabô ngâ rə mbô ndə̂ âkitə̂ köbo tə̂ Tchôtchô Pö ndə̂ Krîsiti-î. 13 Nyë wûn-âbo sə̂nə̈ pä azü ndə̂ andjë mbo kua lə̂ gbölö nda Ndjapä gbö kɨ̈zɨ̂ ndə̂ andjê lə̂ gbölö nda Ndjapä? Ânyë azü ndə̂ andjë wa ngela
         pâ gbalâka gbö ndjë andə̂ andjê tchâkalâ arə ndə̂ a kʉ̂ rə̂ ânyë kə̈ wâ rə̂ la ngela
         nə̈+? 14 Äwä ndjë batə̂ rə̂ ndə̂ Gbölö Gbïɛ̈ zâma ndə̂kə̂ pa akrə ndə̂ tche mu Tchôtchô
         Pö gbo ndjë rə ndə̂ yê lə̂ köbosə̂ Tchôtchô Pö nə̈.15 Praâbalë më gbôâbo ngâ rə balë lə̂nə̈-a. Më mbôâbo mbëtï âtə ndə̂kə̂
         yukû nə̈-a. Ädäka ndə̂kə̂ pa më tchu kə̈ rô rə̂ ndə̂kə̂ pa më yukû rə tchânə̂
         nyê. Bëte rə̂ kä ndə̂ mê bhi gogo mê, ngâ akrə balë ndə̂ tche wâ ndə̂kə̂ ji
         rə̂ wâbo-a. 16 Bhândə̂ mê, ndə̂kə̂ mu Tchôtchô Pö wâbo tə̂ pö ndə̂kə̂ bhi gogo-a, ädə̈ ngâ
         rə ndə̂ më wâ ndə̂kə̂ mbo rə̂. Nyonyo kä tə̂ mê, âdə më âmuabô Tchôtchô
         Pö mû-î. 17 Âdə mëmê la tə̂ mê kä ndə̂ âpû köbo kua nə̈ lâme, dëkë më wä ndə̂kə̂
         gbo makətche-kua ngbânə̈. Praâbalë ngâ rə ngbî ndə̂kə̂ pa më mbo rə̂ wâbo-a,
         më âmbo kütû kua ndə̂ a zâ rə̂ sə̈ mê lâme. 18 Käko makətche-kua ndə̂ mê nə̈ də̈ nə̈bâ? Ädə̈ rə̂ ndə̂ mê mu Tchôtchô Pö ämbämbänə̈
         sə̈ azü. Rə ndə̂ âwâ âme ndə̂kə̂ pa më gbo rə̂ ngbânə̈, më yûâbo kû nə̈-a.Kə̂ mu Tchôtchô Pö19 Tə̂ lëge nə̈ më wâbo tə̂ ngbâa ndə̂ ngâ akrə balë-a, praâbalë më mbötə̂
         mê tə̂ ngbâa ndə̂ azü gbɛ̂ ndə̂kə̂ gbo azü tə̂ gbölösə̂nə̈. 20 Âdə mê âsə lə̂ gûtə̂ ajuîfu, kə̂ mbo rə batə̂ ajuîfu ânyë kə̂ gbo andjê sə̈
         Krîsiti. Âdə mê âsə lə̂ gûtə̂ azü ndə̂ andjë sə̂ tchâtchâ ndïɛ̈ ndə̂ Möyîze,
         mëmê ndə̂ më sə̂âbô sə̂ tchâtchâ ndïɛ̈ ndə̂ Möyîze lâme, mê mbo rə batə̂
         akrə ndə̂ tche sə̂ tchâtchâ ndïɛ̈ nə̈, ânyë kə̂ gbo andjê sə̈ Krîsiti. 21 Âdə mê âsə lə̂ gûtə̂ andjanə̈ ndə̂ andjë wûn-âbô sə̂ ndïɛ̈ ndə̂ Möyîze
         wûn-î, kə̂ mbo rə batə̂ azü ndə̂ andjë wûn-âbô sə̂ ndïɛ̈ ndə̂ Möyîze wûn-î,
         ânyë kə̂ gbo andjê sə̈ Krîsiti. Ânyîâbo ndə̂kə̂ to rə̂ pä më kösə̂ ndïɛ̈
         ndə̂ Ndjapä-a, bëte më mbö rə gundə̂sə̂ ndïɛ̈ ndə̂ Krîsiti. 22 Âdə mê âsə lə̂ gûtə̂ azü ndə̂ andjë kpôkpoabô tə̂ andjê kpôkpo lə̂kə̂ za
         su andjê sə̈ Krîsiti, kə̂ mbo rə batə̂ azü ndə̂ andjë kpôkpoabô tə̂ andjê kpôkpo
         lə̂kə̂ za su andjê sə̈ Krîsiti ânyë kə̂ gbo andjê sə̈ Krîsiti. Më zätə̂ mê
         gbɛ̂ sə̈ azü gbɛ̂ ndə̂kə̂ mbo rə̂ gbɛ̂ ânyë kə̂ tcha angânə̈ sə̈ Krîsiti. 23 Më mbö arə lâme gbɛ̂ tə̂ pö ndə̂ Tchôtchô Pö ânyë kə̂ gbo atchôtchô arə
         ndə̂ Tchôtchô Pö nə̈ za rə̂.24 Nyë wûn-âbo sə̂nə̈ pä azü ndə̂ andjë pa adɨngâalî lə̂ la azü gbɛ̂, andjë
         kpë nyɛ̂ɛ̂ balë, praâbalë ngâ akrə balë kä ndə̂ âgbo tchôtchô rə ngbânə̈?
         Nyë pä adɨngâalî la känyï ndə̂kə̂ pa nyë gbo ngâ tchôtchô rə ngbânə̈. 25 Azü gbɛ̂ ndə̂ andjë pa adɨngâalî, andjë kösə̂ angâ arə ânyë kə̂ nyikrətə̂
         andjê bëte adɨngâalî nə̈. Andjë mbö tâ käko ndə̂kə̂ gbo rə ngbânə̈, praâbalë
         rə nə̈ wä ndə̂kə̂ ndɨ̂ndɨ̈. Âdə andə̂ azə̈ nə̈, azə̈ mbö rə̂ ndə̂kə̂ gbo tchôtchô
         rə ngbânə̈ ndə̂ âwâbô wâ ndə̂kə̂ ndɨ-î. 26 Bëte rə̂ kä ndə̂ më pâ adɨngâalî ânyë la mê wâ kütû tə̂ rə ndə̂ më nyîndə̂
         kə̂ gbo rə̂. Më də̈ akrə ndə̂ tche gʉ̂â könô yê ânyë kə̂ du azü la rə̂ lâme,
         praâbalë më dûâbo tchə̂lə̂ yi-a. 27 Më mbö arə gbôgbô tə̂ tə̂ mê, ndə̂kə̂ pa ädje mê. Ârə̂ âdəabô də̂ käko-ë,
         Tchôtchô Pö ndə̂ mê mu rə̂ lâme, mê âwutu lə̂nə̈ kênê ämbänə̈.
         
            
               	Nyë dɨ̈ Abdj 22.17-18; 26.16.

               	Nyë dɨ̈ Det 25.4; 1 Tim 5.18.

               	Nyë dɨ̈ Lev 6.9,19; Det 18.1-3.

La nyê gbö tə̂ pö ndə̂ angakʉ̈lä101 Arə̂mä, më nyïndə̂ nə̈ pä sə̂ pö ndə̂ arə ndə̂ âgbô araâta azə̂ alême te
         lə̂ nyê, ndə̂ andjë gbɛ̂ nə̂ alême tchâtchâ ndrö, ânyë kə̈ rô gbɛ̂ lə̂ gbölö
         ngbêngbê ngû. 2 Andjë gbɛ̂ gbö batɛ̂me lə̂ ndrö, ndjë lə̂ gbölö ngû, bëte andjë wä balë la Möyîze. 3 Andjë gbɛ̂ zɨ̈ kütû kɨ̈zɨ̂ ndə̂ yingö balë+. 4 Andjë gbɛ̂ ndjö ndjë kütû ngû ndə̂ yingö balë, bëte andjë ndjö ngû ndə̂
         âwûtu alême lə̂ gbölö täme ndə̂ yingö, ndə̂ âsə̂ lakə̂ za tchêngbâ andjê+. Gbölö täme nə̈ də̈ Krîsiti. 5 Lə̂ arə lâme gbɛ̂ angbängbä azü lə̂ gûtə̂ andjê dâkabô lə̂ la Ndjapä-a, bëte
         rə̂ kä ndə̂ andjë tchû katchôgbɛ̂ lə̂ kpaɛ̈gâ+.6 Arə lâme wütu ndə̂kə̂ nyisə̂ ngâ rə sə̈ azə̂, ânyë azə̈ wabô wâ la gʉ ndə̂kə̂
         mbo ngbongbo rə batə̂ rə̂ ndə̂ andjë wâ la rə̂-ê. 7 Nyë vögabô angakʉ̈lä vôga-ê, batə̂ rə̂ ndə̂ angânə̈ lə̂ gûtə̂ andjê mbô
         rə̂ lâme-ê. Mbëtï Ndjapä tö rə̂ päkëdə̂: «Azü nə̈ sə̈ bêche ndə̂kə̂ zɨ rə
         lakə̂ ndjo rə. La tchêngbâ nə̈, andjë âlafô ndə̂kə̂ vu ngɨ̈+.» 8 Azə̈ zäbô tə̂ azə̂ zâ ndə̂kə̂ pu aɛ̈chë âdəndjë aköchë katchôgbɛ̂, batə̂
         rə̂ ndə̂ angânə̈ lə̂ gûtə̂ andjê mbô rə̂ alême ânyë azü sâke tə̂ akrə gbɛ̂
         tchêpâ nə̈ vötaâ (23 000) tchû lə̂ lö balë lâme-ê+. 9 Azə̈ püäbô tchâma Krîsiti pû-î, batə̂ rə̂ ndə̂ angânə̈ lə̂ gûtə̂ andjê mbô
         rə̂ alême, aɛ̈krʉ̂ dê andjê ânyë andjë tchû lâme. 10 Ndə̂kə̂ ka ndə̂ pö nə̈, nyë pöäbô pô lə̂ ma nyê batə̂ rə̂ ndə̂ angânə̈ lə̂
         gûtə̂ andjê pô lə̂ ma andjê alême ânyë ânje ndə̂ kuzü wôn andjê lâme.11 Arə lâme wütu alême tə̂ araâta azə̂ ndə̂kə̂ nyisə̂ ngâ rə sə̈ azə̂. A mbö rə̂
         lə̂ mbëtï ndə̂kə̂ gbɨtɨ tü azə̂, azə̂ ndə̂ azə̈ wâ ndola sə̂nə̈ ndə̂ tchîsûwu
         krʉ tâ. 12 Käko akrə ndə̂ tche wûn rə̂ pä anyë krʉ̂ lafô nə̂, äwäpä la yê gbo-ê, ânyë
         tche teabô tê-ê. 13 Arə gbɛ̂ ndə̂ âvu tchê azü, ndə̂ âgbô nyê lâme, ädə̈ arə ndə̂ âgbô azü
         gbɛ̂. Ndjapä mbö arə gundə̂sə̂ pö ma yê, tche gbôâbo tə̂ nyê ndə̂kə̂ pa rə
         vu nyê âropâ gbôgbô ndə̂ nyê-a. Praâbalë âdə arə âvu nyê, Ndjapä zadje
         gbôgbô sə̈ nyê ndə̂kə̂ rʉatə̂ su nyê, kə̂ zadje ndjë köbo sə̈ nyê ndə̂kə̂ pa
         nyë wutu lə̂nə̈.14 Bëte rə̂ kä ndə̂, arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, äwäpä
         nyë kpe tə̂ köbo ndə̂kə̂ voga ngakʉ̈lä-ê. 15 Më tö pö sə̈ nyê batə̂ azü ndə̂ andjë wûnsə̂ rə. Nyënyê la tə̂ nyê, nyë
         wä ngbanga pâ pö ndə̂ më tô rə̂ lâme. 16 Kangûchi ndə̂ tchôtchô pö ndə̂ azə̂ za ayîabâ pânə̈ ânyë kə̂ ndjo rə̂ lâme,
         âdə̂âbo rə̂ kä ndə̂ âmbo rə̂ pä azə̈ sə nyɛ̂ɛ̂ balë la Krîsiti lə̂ köbosə̂
         jï yê lâme? Mâpa ndə̂ azə̈ tcho tchə̂lə̂ nə̈ lâme, âdə̂âbo rə̂ kä ndə̂ âmbo
         rə̂ pä azə̈ wa balë la Krîsiti lə̂ köbosə̂ tə̂ yê?+17 Ndə̂ mâpa nə̈ wâ kütû balë lâme, azə̈ gbɛ̂ wätə̂ tə̂ akrə balë, bëte azə̈
         gbɛ̂ zɨ̈ kütû mâpa balë lâme.18 Nyë wün azü ndə̂ Isarayële, ndə̂ andjë zɨ̂ agia ndə̂ a wâ andjê la ngela pâ gbalâka, andjë wâbo balë la gbalâka nə̈? 19 Më nyïndə̂ kə̂ to rə̂ atöko? Gûsû ndə̂ a wâ rə̂ la ngela sə̈ angakʉ̈lä lâme
         də̈ ngâ rə? Âdəndjë rə̂ angakʉ̈lä nə̈ la tə̂ andjê, andjë də̈ ngâ rə? 20 Ɛ̂n-ɛ̈n! Praâbalë ngela ndə̂ azü ndə̂ andjë wûn-âbô sə̂ Ndjapä wûn wâ rə̂
         lâme, andjë wä rə̂ sə̈ angbongbo atchozö, âdə̂âbo Ndjapä-a. Dëkë, më nyîâbo
         ndə̂nə̈ pä nyë wa balë la angbongbo atchozö-a. 21 Nyë wâbo ndə̂kə̂ ndjo rə lə̂ kangûchi ndə̂ Gbölö Gbïɛ̈ lə̂ köbo nə̈ balë la
         andə̂ angbongbo atchozö-a. Nyë wâbo ndə̂kə̂ zɨ kɨ̈zɨ̂ ndə̂ Gbölö Gbïɛ̈ lə̂ köbo
         nə̈ balë la andə̂ angbongbo atchozö-a. 22 Azə̈ nyïndə̂ kə̂ pu tchâma Gbölö Gbïɛ̈ ndə̂kə̂ pa tche mbo mêrâ tə̂ azə̂?+ Azə̈ kä ndə̂ âwâ la gbôgbô kə̈ rô tchë?Azə̈ mbö rə gbɛ̂ lə̂ golowäre ndə̂ Ndjapä23 Angânə̈ tö rə̂ päkëdə̂: «A zä köbo sə̈ akrə ndə̂kə̂ mbo arə gbɛ̂», ɛn-ɛn! Praâbalë
         âdə̂âbo rə gbɛ̂ kä âkə̈ dâka-a. «A zä köbo sə̈ akrə ndə̂kə̂ mbo arə gbɛ̂»,
         ɛn-ɛn! Praâbalë, âdə̂âbo rə gbɛ̂ kä ndə̂ âmbo rə̂ pä Egilîze kpokpo tə̂ yê-a+. 24 Âwâbo pä akrə pu rə kütû bëte tchë la tə̂ yê-a, praâbalë äwäpä tche pu
         rə bëte angâ yê. 25 Rə gbɛ̂ ndə̂ a ka rə̂ lə̂ kâpä, nyë zɨ̈ rə̂ kə̂ yuabô kû pö pânə̈ yû-î, nyë
         rɨ̈äbô tchə̂lə̂ su nyê rɨ̂ pânə̈-ê. 26 Bëte tchêbêche la arə gbɛ̂ ndə̂ âwâ lə̂nə̈ də̈ andə̂ Gbölö Gbïɛ̈+. 27 Âdə ngâ akrə ndə̂ tche zâbô su yê zâ sə̈ Ndjapä âe nyê ndə̂ kɨ̈zɨ̂ ânyë
         nyë nyîndə̂ nə̈, kɨ̈zɨ̂ gbɛ̂ ndə̂ a kʉ̂ rə̂ sə̈ nyê, nyë zɨ̈ rə̂ kə̂ rɨabô tchə̂lə̂
         su nyê rɨ̂-î, kə̂ yuabô kû pö pânə̈ yû-î. 28 Praâbalë âdə ngâ akrə âto rə̂ sə̈ nyê päkëdə̂: «Gûsû ndə̂ a wâ rə̂ la ngela
         sə̈ ngakʉ̈lä kä.» Nyë zɨ̈äbô rə̂ zɨ̂-î, ânyë akrə ndə̂ tche krâ tü nyê
         la pö nə̈ lâme, tche rɨabô tchə̂lə̂ su yê rɨ̂-î. 29 Më tôâbo pö âtə tə̂ pö ndə̂ kə̂ rɨ tchə̂lə̂ su nyê-a, praâbalë më tö pö
         ndə̂ kə̂ rɨ tchə̂lə̂ su tchanə̈ lâme.«Bëte giamâ kä ndə̂ a kitə̂ köbo tə̂ mê ndə̂kə̂ kosə̂ rə ndə̂ ngâ akrə rɨ̂ tchə̂lə̂
         su yê tâ, ânyë kə̈ wâ ngbanga pânə̈? 30 Âdə mê âza ayîabâ sə̈ Ndjapä tə̂ pö ndə̂ kɨ̈zɨ̂ ndə̂ më zɨ̂ rə̂, bëte giamâ
         kä ndə̂ akrə jende mê bëte kɨ̈zɨ̂ ndə̂ më zâ ayîabâ tâ?»31 Käko arə gbɛ̂ ndə̂ nyê zɨ rə̂, arə gbɛ̂ ndə̂ nyê ndjo rə̂, arə gbɛ̂ ndə̂ nyê mbo
         rə̂, äwäpä nyë mbo rə̂ gbɛ̂ ndə̂kə̂ pa azü voga Ndjapä lə̂ köbosə̂ nə̈. 32 Nyë mböäbô rə̂ mbô ndə̂kə̂ pa ngâ juîfu balë te lə̂ ngbongbo rə-ê, âdəndjë
         ngâ akrə ndə̂ tche wâbô wâtə̂ juîfu, âdəndjë ngâ akrə ndə̂ Egilîze ndə̂ Ndjapä-ê. 33 Nyë mbö rə batə̂ mê: Më sə̈ lakə̂ pu köbo gbɛ̂ ndə̂kə̂ daka lə̂ la azü gbɛ̂
         lə̂ arə gbɛ̂. Më pûâbo rə kütû bëte mê la tə̂ mê-a, praâbalë më pü rə
         bëte angbängbä azü ndə̂kə̂ pa andjë tcha lə̂ kuzü.
         
            
               	Nyë dɨ̈ Eki 16.4-35; Det 8.3.

               	Nyë dɨ̈ Eki 17.5-6; Nomb 20.7-11.

               	Nyë dɨ̈ Nomb 14.16,23,29-30.

               	Nyë dɨ̈ Eki 32.6.

               	Nyë dɨ̈ Nomb 25.1-9.

               	Nyë dɨ̈ Mat 26.26-28; Mar 14.22-24; Luk 22.19-20.

               	Änyïndə̂ kə̂ to pö ndə̂ mbanda.

               	Nyë dɨ̈ 6.12.

               	Nyë dɨ̈ Aps 24.1.

111 Nyë mbö rə batə̂ mê, batə̂ rə̂ ndə̂ mëmê ndjë gbɛ̂ më mbô rə batə̂ Krîsiti.Kə̂ sə ndə̂ aköchë la aɛ̈chë lə̂ Egilîze2 Më gämba nyê bëte logbɛ̂ sə̂ mê kä lakə̂ te lə̂ nyê, ânyë nyë kä lakə̂
         mbo rə gundə̂sə̂ apö ndə̂ mê nyisə̂ nə̈ sə̈ nyê. 3 Më nyïndə̂ nə̈ pä nyë wunsə̂ pö âtə: Krîsiti də̈ akrə tə̂ küma aköchë gbɛ̂,
         köchë də̈ akrə tə̂ küma ɛ̈chë, Ndjapä wätə̂ akrə tə̂ küma Krîsiti. 4 Köchë ndə̂ tche sə̂ lakə̂ to pö sə̈ Ndjapä âdəndjë rə̂ ndə̂ tche sə̂ lakə̂ to
         ndə̂ma Ndjapä, ânyë kə̈ î ngâ rə pâ küma yê, dëkë tche lûâbo sə akrə tə̂
         küma yê-a. 5 Praâbalë âdə ɛ̈chë ndə̂ tche sə̂ lakə̂ to pö sə̈ Ndjapä, âdəndjë rə̂ ndə̂
         tche sə̂ lakə̂ to ndə̂ma Ndjapä ânyë kə̈ îâbô ngâ rə î pâ küma yê, dëkë
         tche lûâbo sə̈ köchë ndə̂ yê ndə̂ tche də̂ akrə tə̂ küma yê-a. Tche wä tiî
         batə̂ ɛ̈chë ndə̂ a tchô su küma yê. 6 Âdə ɛ̈chë â-iabô ngâ rə î pâ küma yê, äwäpä tche tcho su küma yê-ê.
         Praâbalë âdə kə̂ wa tchêpâ su küma yê âdəndjë ndə̂kə̂ tcho rə̂ âwatə̂ rə
         ganô, äwäpä tche i tchêpâ küma yê. 7 Âdə andə̂ köchë, tche wâbo ndə̂kə̂ i tchêpâ küma yê-a, bëte tche wätə̂ nyîsɨ̂
         Ndjapä la köbo ndə̂ Ndjapä wâ la rə̂, praâbalë ɛ̈chë nyïsə̂ köbo ndə̂ köchë
         wâ la rə̂. 8 Bëte köchë wûtuabô lə̂ ɛ̈chë-a, praâbalë ɛ̈chë wütu lə̂ köchë. 9 Ndjapä mbôâbo köchë bëte ɛ̈chë-a, praâbalë tche mbö ɛ̈chë bëte köchë.
         10 Bëte rə̂ kä ndə̂ ɛ̈chë wä ndə̂kə̂ i ngâ rə pâ küma yê ndə̂kə̂ nyisə̂ nə̈ pä
         anyë wä tchâtchâ köchë, bëte aânje. 11 Praâbalë ndə̂ azə̈ wâ balë la Gbölö Gbïɛ̈, ɛ̈chë wâbo ngbî tə̂ köchë-a,
         ânyë köchë wa ndjë ngbî tə̂ ɛ̈chë-a. 12 Batə̂ rə̂ ndə̂ ɛ̈chë wûtu lə̂ köchë, käko ndjë ɛ̈chë kä ndə̂ âzɨ̂ köchë
         ânyë rə gbɛ̂ tö bhândə̂ Ndjapä.13 Nyënyê la tə̂ nyê, nyë wä ngbanga pâ pö âtə: Ndə̂kə̂ pa ɛ̈chë sə lakə̂ to
         pö sə̈ Ndjapä, ânyë kə̈ îâbô tchêpâ küma yê î-î, äkä la köbo nə̈?
         14 Äwätə̂ rə ganô ndə̂kə̂ pa köchë gbotə̂ su küma yê âgu! Tchîsûwu kä ndə̂
         ânyîsə̂ arə käko sə̈ nyê. 15 Andə̂ ɛ̈chë, ngrɨ̈ngrɨ̈ su küma yê mbö rə̂ pä tche lu, bëte Ndjapä zä su küma
         sə̈ tchë ndə̂kə̂ pa äi tchêpâ küma yê nə̈. 16 Praâbalë âdə ngâ akrə ânyində̂ kə̂ kosə̂ pö lâme, äwäpä tche wunsə̂ nə̈
         pä ngâ köbo ngbî ndə̂kə̂ pa ârâ la a-Egilîze ndə̂ Ndjapä mbo rə̂ wâbo-a.Kɨ̈zɨ̂ ndə̂ Gbölö Gbïɛ̈17 Po ndə̂ më nyîndə̂ kə̂ to rə̂ sə̈ nyê âtə, mê gambabô nyê tee-a. Kə̂ palatə̂
         nyê mbö nyê ngbo, kə̈ mbôâbo nyê pä nyë e atə̂ tchâtchu nə̈-a. 18 Tə̂ dokʉ̈ nə̈, a tö rə̂ sə̈ mê pä âdə nyê âpalatə̂ nyê, apö ndə̂kə̂ krʉ tchə̂lə̂
         tə̂ kä lə̂ gbâtə̂ nyê, tchâkalâ pö nə̈ wätə̂ lëge pö. 19 Äwäpä tchə̂lə̂ tə̂ nyê krʉ-ê, ânyë a wun andjanə̈ lə̂ gûtə̂ nyê ndə̂ andjë
         wâtə̂ adjîrə̂ azü. 20 Ndə̂ nyê palatə̂ nyê lâme, âdə̂âbo kɨ̈zɨ̂ ndə̂ Gbölö Gbïɛ̈ kä ndə̂ nyê zɨ
         rə̂-a. 21 Bëte sə̂nə̈ ndə̂ nyê sə lakə̂ zɨ rə, akrə balë balë gbrögbrotə̂ yê ndə̂kə̂ to
         kɨ̈zɨ̂ ndə̂ yê la tə̂ yê, âmbô rə̂ pä ngânə̈ kä la gʉ, ânyë pî sə lakə̂
         mbo ngânə̈. 22 Nyë wâbo la anda ndə̂kə̂ zɨ rə ndjë lakə̂ ndjo rə bhâlə̂ nə̈? Âdəndjë rə̂ nyë
         sə̈ lakə̂ mo Egilîze ndə̂ Ndjapä mö? Nyë nyïndə̂ kə̂ mbo rə ganô tə̂ azü ndə̂
         rə ndə̂ andjê wâbô wâ tâ lâme? Më âto rə̂ sə̈ nyê atöko? Äwäpä më gamba
         nyê? Ɛ̂n-ɛ̈n, më gâmbabô nyê pâ pö lâme-a.23 Käko pö ndə̂ më gbô rə̂ tchânə̂ Gbölö Gbïɛ̈ ânyë kə̂ to rə̂ sə̈ nyê kä
         âtə: Lə̂ bütchî ndə̂ a yôsə̂ Gbölö Gbïɛ̈ Jezü, tche zâ mâpa, 24 kə̈ zâ ayîabâ sə̈ Ndjapä, kə̈ tchô tchə̂lə̂ nə̈ ânyë kə̈ tô rə̂ päkëdə̂:
         «Rə âtə də̈ tə̂ mê, ndə̂ âwâ bëte nyê. Nyë mbö rə lâme ndə̂kə̂ pa sə̂ mê
         te lə̂ nyê.» 25 La tchêngbâ kɨ̈zɨ̂ nə̈, tche zâ kangûchi vɛ̂n-ɛn, kə̈ mbô ndjë tâ käko, kə̈
         tô rə̂ päkëdə̂: «Kangûchi vɛ̂n-ɛn âtə də̈ täfo madɨ̈ lə̂ köbosə̂ jï mê. Logbɛ̂ ndə̂ nyê âsə̈ ndjo rə̂, nyë mbö rə lâme ndə̂kə̂
         pa sə̂ mê te lə̂ nyê+.» 26 Bëte logbɛ̂ ndə̂ nyê sə lakə̂ zɨ mâpa lâme, ânyë kə̂ ndjo kangûchi vɛ̂n-ɛn
         lâme, nyë mü pö ndə̂ kuzü Gbölö Gbïɛ̈ zoo ëtə̂ lo nə̈ ndə̂ tche ka.27 Bëte rə̂ kä ndə̂ akrə ndə̂ tchê zɨadje mâpa, ndjë lakə̂ ndjoadje kangûchi vɛ̂n-ɛn
         ndə̂ Gbölö Gbïɛ̈, ânyë kə̈ lûâbô sə̂nə̈ lû-î, dëkë pö kä lə̂ küma yê
         tə̂ pö ndə̂ tə̂ la jï Gbölö Gbïɛ̈. 28 Äwäpä akrə balë balë rɨ tchə̂lə̂ yê pâ yê la tə̂ yê dokʉ̈tchê ânyë kə̂
         zɨ mâpa, ndjë lakə̂ ndjo kangûchi vɛ̂n-ɛn âtə. 29 Bëte akrə ndə̂ tche zɨ̂ mâpa, ndjë lakə̂ ndjo kangûchi vɛ̂n-ɛn, ânyë kə̈ wûn-âbô
         rə̂ wûn batə̂ tə̂ Gbölö Gbïɛ̈-ê, dëkë tche kä lakə̂ wa ngbanga pâ yê la
         tə̂ yê, ndə̂ tche sə̂ lakə̂ zɨ rə̂ ndjë lakə̂ ndjo rə̂ lâme. 30 Bëte rə̂ kä ndə̂ a-earə̂ tə̂kömbô la azü ndə̂ andjë ngêwele sɨ̂sɨ̈ lə̂ gbâtə̂
         nyê. Angbängbä angânə̈ tchû nə̂. 31 Âdə azə̂ ârɨ tchə̂lə̂ azə̂ dokʉ̈tchê pâ kə̂ mbo rə ndə̂ azə̂, dëkë azə̈ têâbo
         tchâtchâ ngbanga ndə̂ Gbölö Gbïɛ̈-a. 32 Praâbalë Gbölö Gbïɛ̈ wä ngbanga ndə̂ azə̂, kə̈ gbɨ̂tɨ tu azə̂ ânyë kə̈ wâbô
         ngbanga wâ lə̂ küma azə̂ la adɨ̂ azü tchêbêche âtə-ê.33 Käko arə̂mâ ndə̂ mê, âdə nyê âpalatə̂ nyê ndə̂kə̂ zɨ kɨ̈zɨ̂ ndə̂ Gbölö Gbïɛ̈,
         äwäpä nyë krʉ̈ bëte angâ nyê. 34 Âdə gʉ ânyu ngâ akrə, äwäpä tche zɨ rə bhândə̂ yê, käko ânyë ngbanga ndə̂
         Ndjapä teabô tê pâ nyê sə̂nə̈ ndə̂ nyê palatə̂ nyê-ê. Âdə andə̂ adɨ̂ apö
         nə̈, më âwutu bhâye ânyë kə̂ nyikrəadje rə̂.
         
            
               	Nyë dɨ̈ Eki 24.6-8; Jer 31.31-34.

Arə ndə̂ Kpɨ̂ki Yingö kʉ rə̂ sə̈ azü121 Âdə andə̂ arə ndə̂ Kpɨ̂ki Yingö kʉ rə̂ sə̈ azü, arə̂mä më nyïndə̂ nə̈ pä nyë
         wunsə̂ pö pânə̈ djîrə̂. 2 Nyë wûnsə̂ nə̈ nə̂ pä sə̂nə̈ ndə̂ nyë wûn-âbô sə̂ Ndjapä wûn dämba-ê, a
         gbɨ̈tɨ nyê kə̈ ê la nyê ngbâ angakʉ̈lä ndə̂ andjë wâtə̂ amangbɨ̈lə̈. 3 Bëte rə̂ kä ndə̂ më nyîndə̂ kə̂ to rə̂ sə̈ nyê päkëdə̂: Akrə ndə̂ Yingö ndə̂ Ndjapä to pö lə̂ yê, tche tôâbo rə̂ päkëdə̂: «Ngbongbo pö kä pâ Jezü-a!» Ndjë
         akrə ndə̂ Kpɨ̂ki Yingö wâbô wâ lə̂ yê, tche tôâbo rə̂ päkëdə̂: «Jezü də̈
         Gbölö Gbïɛ̈-a.»4 Arə ndə̂ Kpɨ̂ki Yingö kʉ rə̂ sə̈ azü wä ngbî ngbî, praâbalë kütû Yingö balë
         lâme kä ndə̂ âkʉ rə̂ sə̈ azü. 5 Aköbo ndə̂kə̂ mbo kua ndə̂ Gbölö Gbïɛ̈ wä ngbî ngbî, praâbalë Gbölö Gbïɛ̈
         wä kütû balë. 6 Akua wä ngbî ngbî, praâbalë kütû Ndjapä balë kä ndə̂ âza gbôgbô sə̈ azü
         gbɛ̂ ndə̂kə̂ mbo akua nə̈ gbɛ̂. 7 A zä gbôgbô ndə̂ Kpɨ̂ki Yingö sə̈ akrə balë balë tə̂ pö ndə̂ dâkâ ndə̂ azü
         gbɛ̂. 8 Yingö zä pö ndə̂ küma ndə̂ âwa lanə̈ sə̈ ngâ akrə, kə̈ zâ gbôgbô sə̈ ngânə̈
         ndə̂kə̂ to pö lə̂ köbosə̂ kə̂ wunsə̂ rə. 9 Kütû Yingö balë lâme zä kə̂ za su sə̈ Krîsiti sə̈ ngâ akrə, kə̈ zâ gbôgbô ndə̂kə̂ tcha azü lə̂ tə̂kömbô sə̈ ngânə̈. 10 Tche zä gbôgbô ndə̂kə̂ mbo akpɨ̈ngbɨ̈ rə sə̈ ngâ akrə, kə̈ zâ gbôgbô ndə̂kə̂
         to ndə̂ma Ndjapä sə̈ ngânə̈, kə̈ zâ gbôgbô ndə̂kə̂ krʉ tchə̂lə̂ Kpɨ̂ki Yingö
         la angbongbo yingö sə̈ ngânə̈, kə̈ zâ gbôgbô ndə̂kə̂ to pö la ama gö ngbî
         ngbî sə̈ ngânə̈, ânyë kə̈ zâ gbôgbô sə̈ ngânə̈ ndə̂kə̂ to ndə̂ma pö ndə̂
         ama gö ngbî ngbî lâme sə̈ angâ yê. 11 Praâbalë kütû Kpɨ̂ki Yingö balë lâme kä ndə̂ âmbo arə lâme gbɛ̂. Tche kʉ̈
         arə ndə̂ Yingö sə̈ akrə balë balë batə̂ rə̂ ndə̂ su yê nyîndə̂ nə̈.Tə̂ akrə wä balë, atchâme-tə̂ akrə ngbângbä12 Käko tə̂ akrə wä balë, praâbalë atchâme-tə̂ akrə ngbângbä. Ndə̂ atchâme-tə̂
         akrə gbɛ̂ ngbângbä lâme, ängbö gbɛ̂ kə̈ wâtə̂ tə̂ akrə balë+. Rə nə̈ wä ndjë käko tə̂ pö ndə̂ Krîsiti. 13 Bëte azə̈ gbɛ̂ gbö batɛ̂me lə̂ köbosə̂ Yingö balë, ndə̂kə̂ watə̂ tə̂ akrə balë. Ajuîfu la azü ndə̂ andjë
         wâbô wâtə̂ ajuîfu, angbâa la azü ndə̂ andjë wâbô wâtə̂ angbâa, azü gbɛ̂
         gbö kütû Yingö balë lâme.14 Bëte âdə̂âbo ngâ tchâme-tə̂ akrə balë kä ndə̂ âwâtə̂ ndundu tə̂ akrə-a, praâbalë
         angbängbä atchâme-tə̂ kä ndə̂ ângbô ânyë kə̈ wâtə̂ ndundu akrə balë. 15 Âdə da âto rə̂ päkëdə̂: «Âbatə̂ më də̂âbô könô də̂ âtə-ê, më də̂âbo
         ngâ tchâkalâ tə̂ akrə-a.» Ârə̂ kä ndə̂ âmbo rə̂ pä tche wabô wâtə̂ ngâ tchâkalâ
         tə̂ akrə nə̈? 16 Âdə tü âto rə̂ päkëdə̂: «Âbatə̂ më də̂âbô la də̂ âtə-ê, më də̂âbo ngâ
         tchâkalâ tə̂ akrə-a.» Ârə̂ kä ndə̂ âmbo rə̂ pä tche wabô wâtə̂ ngâ tchâkalâ
         tə̂ akrə nə̈? 17 Âdə ndundu tə̂ akrə gbɛ̂ âwatə̂ la, käko tche âdje pö atöko? Âdə ndundu tə̂
         akrə gbɛ̂ âwatə̂ tü, käko tche âdje tchâfo rə atöko? 18 Praâbalë Ndjapä nyïkrə atchâme-tə̂ akrə balë balë ëtə̂ tə̂ akrə batə̂ rə̂
         ndə̂ su yê nyîndə̂ nə̈. 19 Âdə atchâme-tə̂ akrə gbɛ̂ âwa kütû tə̂ ngâ tchâme-tə̂ balë, käko ndundu akrə
         nə̈ wä bhâ tchêbâ? 20 Atchâme-tə̂ akrə ngbângbä, praâbalë tə̂ akrə wä kütû balë.21 Käko la toabô rə̂ tee sə̈ könô päkëdə̂: «Më wâbo lə̂ zə̈-a», âdəndjë rə̂
         ndə̂ küma to rə̂ sə̈ da päkëdə̂: «Më wâbo lə̂ zə̈-a.» 22 Praâbalë atchâme-tə̂ akrə ndə̂ a wûn-âbô rə̂ wûn tə̂ ngâ rə-ê, ârə̂ kä
         ndə̂ âwâtə̂ rə ndə̂ akrə wâbo ndə̂kə̂ gbotâ-a. 23 Atchâme-tə̂ akrə ndə̂ azə̈ lûâbô sə̂nə̈ lû lâme, ârə̂ kä ndə̂ azə̈ lusə̂ nə̈
         tə̂ gbölösə̂nə̈. Atchâme-tə̂ akrə ndə̂ a eabô tchê rə̈ nə̈ ê lâme-ê, ârə̂
         kä ndə̂ azü wun rə̂ la tchôtchô la. 24 Andə̂ adɨ̂ atchâme-tə̂ ndə̂ âfû, ngâ pö wâbo tâ-a. Praâbalë Ndjapä nyïkrətə̂
         akrə, kə̈ zâ kə̂ lusə̂tə̂ tə̂ gbölösə̂nə̈ sə̈ atchâme-tə̂ ndə̂ azü luabô sə̂nə̈
         lû-î. 25 Ndjapä mbö tâ käko ndə̂kə̂ pa tchə̂lə̂ gbâtə̂ atchâme-tə̂ krʉabô tchə̂lə̂ tə̂
         yê krʉ̂-ê, ânyë atchâme-tə̂ nə̈ balë balë za könô sə̈ angâ andjê lə̂ gbâtə̂
         andjê. 26 Âdə ngâ tchâme-tə̂ balë âsə̈ wun yûkü, atchâme-tə̂ nə̈ gbɛ̂ âwun ndjë yûkü
         la tchë. Âdə a âlusə̂ ngâ tchâme-tə̂ balë, adɨ̂ atchâme-tə̂ nə̈ gbɛ̂ âwa la
         mômô la tchë.27 Dëkë nyënyê gbɛ̂ nyë wätə̂ tə̂ Krîsiti, nyënyê balë balë gbɛ̂ nyë wätə̂
         atchâme-tə̂ yê. 28 Ädə̈ käko ânyë azü ndə̂ Ndjapä kʉ̂ andjê lə̂ Egilîze tə̂ dokʉ̈ nə̈ də̈ abadjângele. Abïchuû nə̈ də̈ a-earə̂ ndə̂ma Ndjapä. Avötaâ azü nə̈ də̈ a-earə̂ kə̂ nyisə̂ rə, pânə̈ azü ndə̂ tche zâ gbôgbô
         sə̈ andjê ndə̂kə̂ mbo akpɨ̈ngbɨ̈ rə, pânə̈ azü ndə̂ tche zâ gbôgbô sə̈ andjê
         ndə̂kə̂ tcha a-earə̂ tə̂kömbô, azü ndə̂ tche zâ gbôgbô sə̈ andjê ndə̂kə̂ za
         könô sə̈ angâ andjê, azü ndə̂ tche zâ gbôgbô sə̈ andjê ndə̂kə̂ sə tə̂ küma
         angâ andjê, azü ndə̂ tche zâ gbôgbô sə̈ andjê ndə̂kə̂ to pö la ama gö ngbî
         ngbî ndə̂ andjë wûn-âbô sə̂nə̈ wûn-î. 29 Azü gbɛ̂ kä ndə̂ âwâtə̂ abadjângele? Azü gbɛ̂ kä ndə̂ âwâtə̂ a-earə̂ ndə̂ma
         Ndjapä? Azü gbɛ̂ kä ndə̂ âwâtə̂ a-earə̂ kə̂ nyisə̂ rə? Azü gbɛ̂ kä ndə̂ âwâ
         la gbôgbô ndə̂kə̂ mbo akpɨ̈ngbɨ̈ rə? 30 Azü gbɛ̂ kä ndə̂ âwâ la gbôgbô ndə̂kə̂ tcha a-earə̂ tə̂kömbô? Azü gbɛ̂ kä
         ndə̂ âwâ la gbôgbô ndə̂kə̂ to pö la ama gö ngbî ngbî? Azü gbɛ̂ kä ndə̂ âwâ
         la gbôgbô ndə̂kə̂ to tchêngbâ ama gö ngbî ngbî nə̈? 31 Nyë pü köbo ndə̂kə̂ gbo gbôgbô ndə̂ Yingö za rə̂ sə̈ akrə ndə̂ âdâka kə̈ rô
         adɨ̂ nə̈ gbɛ̂.Praâbalë angaâtə, më ânyisə̂ ngâ köbo sə̈ nyê ndə̂ âdâka kə̈ rô adɨ̂ nə̈
         gbɛ̂.
         
            
               	Nyë dɨ̈ Rom 12.4-5.

Kə̂ nyində̂ ngâ rö rə gbɛ̂131 Âdə mê âto pö la ama gö ndə̂ azü la andə̂ aânje, ânyë kə̂ nyində̂ ngâ wâbô wâ lə̂ mê-ê, dëkë më wä batə̂ ngâ ajorʉa
         ndə̂ âkɨ âdəndjë ngâ kâlângbä ndə̂ âkɨ ngbôô. 2 Âdə mê âwa la gbôgbô ndə̂ Kpɨ̂ki Yingö+ ndə̂kə̂ to ndə̂ma Ndjapä, âdə mê âwunsə̂ dju arə ndə̂ âwâ lə̂ küwû nə̈, âdə
         mê âwunsə̂ rə gbɛ̂, âdə kə̂ za su mê sə̈ Krîsiti âwa gbölö ndə̂kə̂ to rə̂
         sə̈ aga pä tche gitə̂ yê lə̂ kpâlâ yê chï, ânyë âgîtə̂ yê chï, ânyë
         kə̂ nyində̂ ngâ wâbô wâ lə̂ mê-ê, më wâbo tə̂ ngâ rə-a. 3 Âdə mê âkrʉ tchə̂lə̂ arə ndə̂ mê gbɛ̂ tə̂ a-earə̂ gʉ, âdə mê âgbo ndjë tə̂
         tə̂ mê ndə̂kə̂ pa a cho rə̂ la wo, ânyë kə̂ nyində̂ ngâ wâbô wâ lə̂ mê-ê,
         mê gboabô ngâ rə ngbânə̈ tee-a.4 Akrə ndə̂ tche nyîndə̂ ngâ yê, tche rʉ̈ätə̂ su yê, tche mbö dâkâ, tche mbôâbo
         gbölö su-a, kə̈ mbôâbo tə̂ yê gbölö-a, kə̈ bhîâbo gogo yê-a. 5 Akrə ndə̂ tche nyîndə̂ ngâ yê, tche mbôâbo rə ganô-a, tche pûâbo rə tə̂ pö
         ndə̂ yê-a, kə̈ mbôâbo mêrâ-a, kə̈ zâbo akrə tə̂ su yê-a. 6 Akrə ndə̂ tche nyîndə̂ ngâ yê, tche wâbo la mômô lə̂ köbosə̂ rə mbə̈lï-a,
         praâbalë tche wä la mômô lə̂ köbosə̂ lëge pö. 7 Akrə ndə̂ tche nyîndə̂ kə̂ gʉa la yê pâ angbongbo arə gbɛ̂ ndə̂ a mbo rə̂ tə̂ yê,
         tche zä su yê sə̈ Ndjapä lə̂ arə gbɛ̂, tche zä su yê pâ arə gbɛ̂ ndə̂ tche krʉ̂
         bëte rə̂, tche rʉ̈ätə̂ su yê lə̂ arə gbɛ̂.8 Kə̂ nyîndə̂ ngâ wä pïï etə̂. Kə̂ to ndə̂ma Ndjapä âkrʉadje, gbôgbô ndə̂ Yingö
         ndə̂kə̂ to pö la ama gö ngbî ngbî âkadje, kə̂ wunsə̂ rə âkrʉadje. 9 Bëte kə̂ wunsə̂ rə ndə̂ azə̂ wä kütû tə̂ tchâkalâ nə̈, kə̂ to ndə̂ma Ndjapä
         ndə̂ azə̂ wä kütû tə̂ tchâkalâ nə̈. 10 Praâbalë âdə ndundu rə nə̈ ndə̂ âdâka gbɛ̂ âwutu, tchâkalâ rə nə̈ lâme âroadje.
         11 Ndə̂ gbô mê ndə̂po tə̂ bechë, më tö pö batə̂ abechë, kə̂ za küma mê wä batə̂
         andə̂ abechë. Praâbalë sə̂nə̈ ndə̂ më âsə̈ kʉche, më gbôtə̂ kə̂ mbo rə batə̂
         abechë-ê. 12 Ndə̂ azə̈ sə̂ âtə, azə̈ sə̈ lakə̂ wun tchô batə̂ rə̂ ndə̂ akrə wuntə̂ yê la wunla,
         kə̈ wûn-âbo rə nə̈ djîrə̂-a, praâbalë tə̂ngâlo, azə̂ wun-adje rə nə̈ tchâtchu
         azə̂. Ndə̂ azə̈ sə̂ âtə, kə̂ wunsə̂ rə ndə̂ mê wätə̂ tchâkalâ nə̈, praâbalë
         tə̂ngâlo, mê wun-adje sə̂ arə gbɛ̂ batə̂ rə̂ ndə̂ Ndjapä wûnsə̂ mê.13 Ndə̂ tchô angaâtə, arə vötaâ lâme kä tâ: Kə̂ za su sə̈ Krîsiti, kə̂ za su pâ rə ndə̂ akrə krʉ bëte rə̂, la kə̂ nyində̂ ngâ, praâbalë kə̂ nyində̂
         ngâ wä gbölö kə̈ rô adɨ̂ nə̈ gbɛ̂.
         
            
               	Änyïndə̂ kə̂ to pö ndə̂ matabisi ndə̂ Yingö.

Angâ apö pâ rə ndə̂ Kpɨ̂ki Yingö za rə̂ sə̈ akrə141 Nyë pü köbo dokʉ̈tchê ndə̂kə̂ nyində̂ angâ nyê. Nyë wä ndjë la gʉ ndə̂kə̂
         gbo arə ndə̂ Kpɨ̂ki Yingö, praâbalë nyë pü köbo tə̂ gbölösə̂nə̈ ndə̂kə̂ to
         ndə̂ma Ndjapä. 2 Bëte akrə ndə̂ tche to pö la ama gö ngbî ngbî, tche tôâbo pö nə̈ sə̈ azü-a,
         praâbalë tche to rə̂ sə̈ Ndjapä. Ngâ akrə balë djêâbo tchə̂lə̂ pö nə̈-a, tche
         tö pö ndə̂ arə ndə̂ gbô rə̂ wâ lə̂ küwû nə̈ lə̂ köbosə̂ Kpɨ̂ki Yingö. 3 Praâbalë akrə ndə̂ tche to ndə̂ma Ndjapä, tche tö pö nə̈ sə̈ azü. Tche tö apö
         ndə̂ âmbo rə̂ pä akrə kpokpo tə̂ yê, tche zä wängö ndə̂ Ndjapä sə̈ azü, kə̂
         za wängö ndə̂ âza gbôgbô tə̂ su azü. 4 Akrə ndə̂ tche to pö la ama gö ngbî ngbî, tche mbö rə̂ ndə̂kə̂ pä tchetchë
         la tə̂ yê kpokpo tə̂ yê. Praâbalë akrə ndə̂ tche to ndə̂ma Ndjapä, tche mbö
         rə̂ pä azü lə̂ Egilîze kpokpo tə̂ andjê.5 Më nyïndə̂ nə̈ pä nyënyê gbɛ̂ nyê to pö la ama gö ngbî ngbî, praâbalë
         më nyïndə̂ nə̈ tə̂ gbogbôsə̂nə̈ pä nyë to ndə̂ma Ndjapä. Akrə ndə̂ tche tô
         ndə̂ma Ndjapä, tche mbö tchôtchô rə kə̈ rô akrə ndə̂ tche to pö la ama gö ngbî
         ngbî. Ndə̂kə̂ pa akrə ndə̂ tche to pö la ama gö ngbî ngbî mbo tchôtchô rə,
         äwäpä ngâ akrə to tchêngbâ pö nə̈ la ma gö ndə̂ azü nə̈, ânyë azü ndə̂
         Egilîze nə̈ kpokpo tə̂ andjê. 6 Ndə̂ azə̈ sə̂ âtə arə̂mä, âdə mê ânə ndə̂kə̂ wun nyê, ânyë kə̈ tô pö sə̈
         nyê la angâ ama gö ngbî, nyë âgbo tchôtchô rə lə̂ köbosə̂ mê atöko? Ndə̂kə̂
         pa nyë gbo tchôtchô rə, äwäpä ngâ rə ndə̂ Ndjapä nyîsə̂ nə̈ sə̈ mê, mê
         to rə̂ sə̈ nyê, kə̂ mbo rə̂ ndə̂kə̂ pa nyë wunsə̂ rə, kə̂ to ndə̂ma Ndjapä sə̈
         nyê, kə̂ nyisə̂ rə sə̈ nyê.7 Rə nə̈ wä ndjë käko tə̂ pö ndə̂ arə ɛ̈ngbä batə̂ küdambala âdəndjë kundi:
         Âdə ârə̂ âkɨabô kɨ̂ ngbî ngbî tə̂ ngâ yê, akrə âmbo atöko ndə̂kə̂ dje tchə̂lə̂
         gɨ̈ düwü ndə̂ küdambala âdəndjë andə̂ kundi nə̈? 8 Âdə a âhrʉ tätälîtä ânyë tchə̂lə̂ gɨ̈ nə̈ wûtuabô wûtu la pö nə̈ kraâ,
         tchabâ kä âkə̂ nyikrətə̂ yê bëte kʉ̈ʉ̈? 9 Nyënyê ndjë gbɛ̂ âdə nyê âto pö la ama gö ngbî ngbî, ânyë tchə̂lə̂ pö
         nə̈ wûtuabô wûtu kraâ, azü âdje tchə̂lə̂ pö nə̈ atöko? Dëkë nyê toadje
         pö lə̂ yi! 10 Ama gö ngbî ngbî ngbângbä pâ cho âtə, ânyë ngânə̈ ndə̂ a djeabô tchə̂lə̂
         nə̈ djê wâbo balë-a. 11 Käko âdə mê âdjeabô tchə̂lə̂ ngâ pö djê ndə̂ ngâ akrə tô rə̂ sə̈ mê, dëkë
         më də̈ akrə ndə̂ ngâ gö ngbî lə̂ la akrə nə̈ lâme, ânyë akrə nə̈ ndjë gbɛ̂
         də̂ akrə ndə̂ ngâ gö ngbî lə̂ la mê. 12 Nyënyê ndjë gbɛ̂ ndə̂ nyë wâ la gʉ tə̂ gbölösə̂nə̈ ndə̂kə̂ gbo arə ndə̂ Yingö,
         äwäpä köbo âwa, nyê pu köbo ndə̂kə̂ gbo arə ndə̂ Yingö ndə̂ âmbo rə̂ pä
         Egilîze kpokpo tə̂ yê.13 Bëte rə̂ kä ndə̂ akrə ndə̂ tche to pö la ama gö ngbî ngbî, äwäpä tche yu
         Ndjapä tche za gbôgbô ndə̂ Yingö ndə̂kə̂ to tchêngbâ pö nə̈ sə̈ tchë. 14 Bëte âdə mê âto pö sə̈ Ndjapä la ama gö ngbî ngbî, yingö ndə̂ mê kä lakə̂
         to pö sə̈ Ndjapä, praâbalë kə̂ wunsə̂ rə ndə̂ mê mbôâbo kua balë-a.15 Më âmbo atöko? Mê toadje pö sə̈ Ndjapä lə̂ köbosə̂ Yingö, praâbalë mê toadje
         ndjë pö sə̈ Ndjapä lakə̂ wunsə̂ rə ndə̂ mê. Mê padje düwü lə̂ köbosə̂ Yingö,
         praâbalë mê padje ndjë düwü lakə̂ wunsə̂ rə ndə̂ mê. 16 Käko âdə mo âsə lakə̂ to pö sə̈ Ndjapä lakə̂ za ayîabâ sə̈ tchë lə̂ köbosə̂
         yingö, mbämbä akrə lə̂ kpûlû nə̈ âmbo atöko ânyë kə̂ kɨ «Amin» pâ kə̂ to pö sə̈ Ndjapä ndə̂ zə̈ nə̈? Ndə̂ tche djêâbô tchə̂lə̂ pö ndə̂ zə̈
         nə̈ djê lâme? 17 Tə̂ lëge nə̈, pö ndə̂ zə̈ nə̈ ndə̂ mo to rə̂ sə̈ Ndjapä lakə̂ za ayîabâ sə̈ tchë,
         watə̂ tchôtchô nə̈. Praâbalë âzâbo könô sə̈ ngâ zə̈ ndə̂kə̂ kpokpo tə̂ yê-a.18 Më zä ayîabâ sə̈ Ndjapä bëte rə̂ ndə̂ më sə̂ lakə̂ to pö la ama gö ngbî
         ngbî ârô nyê gbɛ̂. 19 Praâbalë âdə mê âkrʉ tchâtchu kpûlû azü ndə̂ Krîsiti, më nyïndə̂ kə̂ to
         apö mïndûu ndə̂ azü dje tchə̂lə̂ nə̈, ânyë âkpokpo andjê, ärö anə̈ ndə̂kə̂
         pa më to pö sâke lə̂ könô gbɛ̂ (10 000) la ama gö ngbî ngbî.20 Arə̂mä, äwäpä kə̂ za küma nyê wabô wâ batə̂ andə̂ abechë-ê, âdə andə̂ kə̂
         mbo ngbongbo rə âdə rə̂, ɛn-ɛn! Äwäpä nyë wa batə̂ ayɛ̈yɛ̈ abechë. Praâbalë
         âdə ârə̂ âwa ndə̂kə̂ za küma, äwäpä nyë za küma nyê batə̂ adjêdjena azü.
         21 Lə̂ Mbëtï-ndïɛ̈ a mbö rə̂ päkëdə̂: «Gbölö Gbïɛ̈ tö rə̂ päkëdə̂:Mê toadje pö sə̈ azü âtə lə̂ köbosə̂ azü ndə̂ andjë to ngâ ma gö ngbî, lə̂
         ma azü ndə̂ ngâ ma gö ngbî.Lə̂ arə lâme gbɛ̂, andjê djeabô mê tee-a+.»22 Käko ndə̂kə̂ to pö la ama gö ngbî ngbî də̈ ngâ nyîsɨ̂ rə tə̂ pö ndə̂ azü
         ndə̂ andjë zâbô su andjê zâ sə̈ Krîsiti-î, praâbalë âdə̂âbo azü ndə̂ andjë
         zâ su andjê sə̈ Krîsiti-a. Kə̂ to ndə̂ma Ndjapä wätə̂ ngâ nyîsɨ̂ rə tə̂ pö
         ndə̂ azü ndə̂ andjë zâ su andjê sə̈ Krîsiti, praâbalë âdə̂âbo azü ndə̂ andjë
         zâbô su andjê zâ sə̈ Krîsiti lâme-a.23 Âdə azü ndə̂ Egilîze gbɛ̂ âpalatə̂ andjê, ânyë andjê gbɛ̂ sə̂ lakə̂ to pö
         la ama gö ngbî ngbî, ânyë angâ ambämbä azü âdəndjë angâ azü ndə̂ andjë
         zâbô su andjê zâ sə̈ Krîsiti âli lə̂ gbâtə̂ nyê, andjê toabô rə̂ tee pä
         nyî kä lakə̂ mbo nyê? 24 Praâbalë âdə azü gbɛ̂ âto ndə̂ma Ndjapä ânyë ngâ akrə ndə̂ tche zâbô su
         yê zâ sə̈ Krîsiti âdəndjë ngâ mbämbä akrə âli lə̂ gbâtə̂ nyê, tchê wun-adje
         sə̂ ngbongbo rə ndə̂ yê, ânyë apö gbɛ̂ ndə̂ tche djê rə̂ lâme wadje ngbanga
         lə̂ küma yê. 25 Apö ndə̂ âwâ wü bhâlə̂ su yê âwutuadje kraâ ësûwu, käko tchê gʉteadje,
         kə̂ chiadje küma yê, kə̂ vogadje Ndjapä lakə̂ to rə̂ päkëdə̂: «Ndjapä kä tə̂
         lëge nə̈ lə̂ gbâtə̂ nyê.»Kə̂ mbo rə la köbo nə̈ lə̂ Egilîze26 Käko arə̂mä, azə̂ âmbo atöko? Âdə nyë âpalatə̂ nyê, ngânə̈ balë lə̂ gbâtə̂
         nyê pä düwü, ngânə̈ nyisə̂ rə âdəndjë rə̂ ndə̂ tche to pö ndə̂ ngâ rə ndə̂
         Ndjapä nyîsə̂ nə̈ sə̈ tchë, ngânə̈ to pö la ama gö ngbî ngbî, ânyë ngânə̈
         to tchêngbâ pö nə̈ la ma gö ndə̂ azü nə̈. Rə gbɛ̂ ndə̂ nyê mbo rə̂, äwäpä
         rə nə̈ lâme kpokpo azü ndə̂ Egilîze. 27 Âdə nyê ânyində̂ kə̂ to pö la ama gö ngbî ngbî, äwäpä azü bïchuû, âdəndjë
         vötaâ to rə̂, äröäbô anə̈ lâme rô-ê. Äwä ndə̂kə̂ to rə̂ balë balë, ânyë
         ngâ akrə balë sə lakə̂ to tchêngbâ pö nə̈ la ma gö ndə̂ azü nə̈. 28 Âdə ngâ akrə âsəabô sə̂ ndə̂kə̂ to tchêngbâ pö nə̈, äwäpä andjë ngbo ma
         andjê lə̂ gbâtə̂ azü ëtâ. Äwä ndə̂kə̂ pa akrə balë balë lə̂ gbâtə̂ andjê
         lâme to kütû pö nə̈ sə̈ tchë la tə̂ yê, ndjë sə̈ Ndjapä. 29 Âdə andə̂ azü ndə̂ andjë wâtə̂ a-earə̂ ndə̂ma Ndjapä, äwäpä azü bïchuû âdəndjë vötaâ to rə̂, ânyë adɨ̂ azü nə̈ chi ndə̂ pö
         nə̈ ndə̂ andjë to rə̂ lâme. 30 Âdə ngâ akrə ngbî âgbo ngâ pö dəndə̂ Ndjapä, äwäpä akrə ndə̂ tche sə̂ lakə̂
         to pö lâme ngbo ma yê ëtâ. 31 Käko nyënyê gbɛ̂ nyë wä ndə̂kə̂ to ndə̂ma Ndjapä, praâbalë äwäpä nyë to
         rə̂ balë balë. Käko kä ndə̂ azü gbɛ̂ manda ngâ rə, ânyë kə̂ gbo gbôgbô tə̂
         su andjê. 32 Akrə ndə̂ tche to ndə̂ma Ndjapä kä ndə̂ âwâ la kümändëmä pâ rə ndə̂ Yingö
         za rə̂ sə̈ tchë ndə̂kə̂ to ndə̂ma Ndjapä nə̈ lâme. 33 Bëte Ndjapä də̈ Ndjapä ndə̂ tche mbo rə la köbo nə̈, kə̈ wâtə̂ Ndjapä ndə̂ zɨtɨ
         su.Batə̂ rə̂ ndə̂ a mbo rə̂ lə̂ a-Egilîze gbɛ̂ ndə̂ azü ndə̂ Ndjapä, 34 äwäpä aɛ̈chë ngbo ma andjê ëtâ lə̂ kpûlû ndə̂ azü ndə̂ Ndjapä. A zâbo
         köbo sə̈ andjê ndə̂kə̂ to pö-a. Äwäpä andjë dje pö batə̂ rə̂ ndə̂ ndïɛ̈ tô pö ndə̂nə̈. 35 Âdə andjê ânyində̂ kə̂ wunsə̂ ngâ pö pâ ngâ rə, äwäpä andjë yu aköchë
         ndə̂ andjê bhâlə̂ manda. Âwâbo la köbo nə̈ ndə̂kə̂ pa ɛ̈chë to pö lə̂ kpûlû
         azü-a.36 Pö ndə̂ Ndjapä tö bhândə̂ nyê âkə̈ wûtu? Kütû nyê balë kä ndə̂ âgbô
         pö nə̈? 37 Âdə ngâ akrə âwuntî pä anyë də̈ earə̂ ndə̂ma Ndjapä, âdəndjë akrə ndə̂ tche
         wâ la Kpɨ̂ki Yingö, äwäpä tche wunsə̂ nə̈ lə̂ pö ndə̂ më mbô rə̂ sə̈ nyê
         âtə pä agbôgbô pö ma Gbölö Gbïɛ̈ kä. 38 Âdə ngâ akrə âwun-abô sə̂nə̈ wûn käko-ë, dëkë Ndjapä wûn-âbo ndjë sə̂
         yê-a.39 Käko arə̂mä, nyë pü köbo ndə̂kə̂ to ndə̂ma Ndjapä. Nyë kïäbô kîtə̂ köbo
         tə̂ azü ndə̂ andjë nyîndə̂ kə̂ to pö la ama gö ngbî ngbî, 40 praâbalë äwäpä rə nə̈ gbɛ̂ mbo la köbo nə̈, kə̂ mbo rə ndə̂ âwâ djîrə̂.

Pö ndə̂kə̂ jo ndə̂ Krîsiti lə̂ kuzü151 Arə̂mä, më nyïndə̂ kə̂ kä kra tü nyê pâ Tchôtchô Pö ndə̂ më mû rə̂ sə̈ nyê alême, ndə̂ nyë gbô rə̂ ânyë gbô su nyê wâ pânə̈
         lâme. 2 Âdə nyê âbata Tchôtchô Pö nə̈ batə̂ rə̂ ndə̂ më mû rə̂ sə̈ nyê, nyê tchadje
         lə̂ kuzü lə̂ köbosə̂ nə̈; ârə̂ âdəabô də̂ käko, dëkë kə̂ za su nyê sə̈ Ndjapä
         wä ämbänə̈.3 Dokʉ̈ rə ndə̂ më nyîsə̂ nə̈ sə̈ nyê də̈ pö ndə̂ mëmê la tə̂ mê më gbô rə̂:
         Krîsiti tchü bëte ngbongbo rə ndə̂ azə̂, batə̂ rə̂ ndə̂ Mbëtï Ndjapä tô rə̂, 4 a chï tchë, lə̂ lö vötaâ, tche jô lə̂ kuzü, batə̂ rə̂ ndə̂ Mbëtï Ndjapä
         tô rə̂. 5 Tche wütu ëtə̂ Pîêre, pânə̈ tche wûtu ëtə̂ abadjângele lə̂ könô gbɛ̂ tchêpâ
         nə̈ bïchuû+. 6 La tchêngbâ nə̈ tche wûtu ëtə̂ arə̂mâ ndə̂, kə̂ ngba ndə̂ andjê rô ngbangbo
         mïndûu (500) kpö sə̂nə̈ balë. Gbô gbogbôsə̂ andjê kä la tʉ̈rʉ̂ la andjê,
         angânə̈ tchû nə̂. 7 Pânə̈ tche wûtu ëtə̂ Jâke, la tchêngbâ nə̈ tche wûtu ëtə̂ abadjângele gbɛ̂.8 La tchêngbâ azü lâme gbɛ̂ tche wûtu ndjë ëtə̂ mê, mëmê ndə̂ më wâ batə̂
         bechë ndə̂ a zɨ̂ tchë tə̂ zɨ̈zɨ̈ nə̈. 9 Bëte më wä kpîɛ̂kpîɛ̂ rə̂ tə̂ abadjângele gbɛ̂, më kʉ̂âbo ndjë sə̂nə̈ pä
         a e rə̂ tə̂ mê pä badjângele-a, bëte më mbö gbôgbô tə̂ Egilîze ndə̂ Ndjapä. 10 Praâbalë lə̂ köbosə̂ tchôtchô su ndə̂ Ndjapä, më də̈ akrə ndə̂ nyê wun mê
         angêta âtə. Tchôtchô su ndə̂ Ndjapä mbô rə̂ tə̂ mê, tchêngbâ nə̈ wâbo ämbänə̈-a,
         praâbalë më mbö kua ârô adɨ̂ abadjângele gbɛ̂. Âdə̂âbo mëmê kä ndə̂ âmbô
         kua nə̈-a, praâbalë tchôtchô su ndə̂ Ndjapä ndə̂ âwâ la mê kä ndə̂ âmbô
         rə̂. 11 Käko mëmê âdəndjë adɨ̂ abadjângele nə̈, pö ndə̂ ârâ sə̂ lakə̂ mu rə̂ kä
         lâme, pö ndə̂ nyë zâ su nyê sə̈ Ndjapä tə̂ pö ndə̂nə̈ kä lâme.Pö ndə̂kə̂ jo ndə̂ akuzü12 Âdə ârâ sə lakə̂ mu pö, ârâ tö rə̂ pä Krîsiti jô lə̂ kuzü nə̂. Ämbö atöko
         ânyë angâ azü lə̂ gbâtə̂ nyê to rə̂ pä akuzü wâbo ndə̂kə̂ jo lə̂ kuzü lâme?
         13 Âdə azü âwabô wâ ndə̂kə̂ jo lə̂ kuzü, dëkë Krîsiti jôâbo ndjë lə̂ kuzü
         nə̂-a. 14 Âdə Krîsiti âjoabô jô lə̂ kuzü, dëkë kə̂ mu pö ndə̂ ârâ wä ämbänə̈,
         kə̂ za su nyê sə̈ Ndjapä wä ndjë ämbänə̈. 15 Pâ arə lâme gbɛ̂, âdə akuzü âjoabô jô tə̂ lëge nə̈, änyïndə̂ kə̂ to rə̂
         pä Ndjapä jôâbo Krîsiti lə̂ kuzü nə̂-a. Âdə rə nə̈ âwa käko, dëkë ârâ
         mö yepa la rə̈ Ndjapä, tə̂ pö ndə̂nə̈ ndə̂ ârâ tô rə̂ pä tche jö Krîsiti
         lə̂ kuzü lâme. 16 Âdə akuzü âjoabô jô-ê, dëkë Krîsiti jôâbo ndjë lə̂ kuzü nə̂-a. 17 Âdə Krîsiti âjoabô jô lə̂ kuzü, dëkë kə̂ za su nyê sə̈ Ndjapä wä ämbänə̈,
         gbô nyê kä lə̂ ngbongbo rə ndə̂ nyê. 18 Käko änyïndə̂ kə̂ to rə̂ pä andjanə̈ ndə̂ andjë zâ su andjê sə̈ Ndjapä ânyë
         kə̈ tchû lə̂ Krîsiti lâme, andjë yû nə̂ tratralë-ê. 19 Âdə azə̂ âza su azə̂ pâ Krîsiti kütû bëte tchîsûwu ndə̂ azə̈ wâ la rə̂ angêta,
         dëkë azə̈ də̈ a-earə̂ nyonyo ârô adɨ̂ azü gbɛ̂.20 Praâbalë tə̂ lëge nə̈, Krîsiti də̈ dokʉ̈ akrə ndə̂ tche jô lə̂ kuzü, ndə̂kə̂
         nyisə̂ nə̈ pä azü ndə̂ andjë tchû, andjê joadje ndjë lə̂ kuzü. 21 Bëte rə̂ ndə̂ kuzü nə̂ lə̂ köbosə̂ akrə balë, kə̂ jo ndə̂ azü lə̂ kuzü nəadje
         ndjë lə̂ köbosə̂ akrə balë. 22 Batə̂ rə̂ ndə̂ azü gbɛ̂ tchû lə̂ köbosə̂ Adâme, käko azü gbɛ̂ wadje ndjë la tchîsûwu lə̂ köbosə̂ Krîsiti+. 23 Praâbalë lö akrə balë balë âta tâ ânyë tche jo lə̂ kuzü: Dokʉ̈ akrə nə̈
         də̈ Krîsiti, pânə̈ azü ndə̂ Krîsiti joadje kpô lo kə̂ ka ndə̂ yê. 24 Pânə̈, rə gbɛ̂ âka sə̂nə̈ ndə̂ Krîsiti ndɨadje angbongbo atchozö ndə̂ andjë wâ
         la kümändëmä la gbôgbô pâ azə̂, ânyë kə̂ gboadje tə̂ mbätä-gbïɛ̈ ndə̂
         yê nə̈ sə̈ Ndjapä Bha. 25 Bëte äwäpä Krîsiti wa gbïɛ̈, zoo Ndjapä kʉ a-earə̂ kə̂ kosə̂ yê gbɛ̂ ëtchâtchâ
         da yê+. 26 Balë earə̂ kə̂ kosə̂ yê nə̈, ndə̂ tche ndɨadje tchë də̈ kuzü. 27 Bëte Mbëtï Ndjapä tö rə̂ päkëdə̂: «Ndjapä kʉ̈ arə gbɛ̂ ëtchâtchâ da yê.»
         Praâbalë änyïndə̂ kə̂ to rə̂ pä Ndjapä nə̈ ndə̂ tche kʉ̂ arə gbɛ̂ ëtchâtchâ
         da Krîsiti nə̈ lâme, tchetchë la tə̂ yê tche sə̂âbo tchâtchâ da Krîsiti nə̈-a.
         28 Sə̂nə̈ ndə̂ arə gbɛ̂ âwadje tchâtchâ Krîsiti, Modô nə̈ la tə̂ yê səadje tchâtchâ
         Ndjapä ndə̂ tche kʉ̂ arə gbɛ̂ ëtchâtchâ yê lâme. Käko kä ndə̂ Ndjapä wadje
         Gbïɛ̈ pâ arə gbɛ̂.29 Âdə rə nə̈ âdəabô də̂ käko, azü ndə̂ andjë gbo batɛ̂me tə̂ pö ndə̂ akuzü lâme, giamâ kä ndə̂ andjë pu rə̂? Âdə azü âjoabô jô
         lə̂ kuzü, bëte giamâ kä ndə̂ andjë gbo batɛ̂me tə̂ pö ndə̂ andjê? 30 Âdə andə̂ azə̈ nə̈, bëte giamâ kä ndə̂ logbɛ̂ azə̈ wâ lə̂ köbo kuzü? 31 Arə̂mä, tə̂ lëge nə̈ logbɛ̂ më kä lə̂ kuzü, lëge pö, më bhï gogo mê tə̂
         pö ndə̂ nyê lə̂ köbosə̂ nə̈ ndə̂ azə̈ wâ la nyê balë la Jezü Krîsiti Gbölö
         Gbïɛ̈ ndə̂ azə̂. 32 Âdə mê âza su mê kütû pâ pö ndə̂ azü, dju kʉ̈ʉ̈ ndə̂ mê mbô rə̂ la azü
         ndə̂ Ëfêze ndə̂ andjë wâ batə̂ agia güsü lâme də̈ nə̈bâ? Âdə azü âjoabô
         jô lə̂ kuzü, käko batə̂ rə̂ ndə̂ azü to rə̂, «azə̈ zɨ̈ rə, kə̂ ndjo rə, bëte
         lâmbo azə̂ âtchû tchü+.»33 Nyë böloabô tə̂ nyê bôlo-ê: «Mo âmbo agü la ngbongbo akrə, kə̂ wadje tə̂ ngbongbo
         akrə.» 34 Nyë mbö rə batə̂ azü ndə̂ küma andjê wâ lanə̈, kə̂ mboabô ngbongbo rə mbô-ê!
         Bëte angâ azü lə̂ gbâtə̂ nyê wûn-abo sə̈ Ndjapä-a, më tö pö lâme bëte
         äwätə̂ ganô ndə̂ nyê.Tə̂ azü ndə̂ andjë jo lə̂ kuzü35 «Praâbalë ngâ akrə âyuadje kû nə̈ pä, atöko kä ndə̂ azü jo lə̂ kuzü? Anə̈bâ
         tə̂ nə̈ kä ndə̂ andjë wâ la rə̂?» 36 Ngbɨ̈lə̈ akrə! Ndjî rəgʉ ndə̂ mo lu rə̂, ârə̂ âtchu ânyë kə̂ wutu tə̂ täfo nə̈.
         37 Rə ndə̂ mo lu rə̂ də̂âbo yö rəgʉ nə̈ ndə̂ âkʉ-a, praâbalë ädə̈ kütû mbämbä
         ndjî rəgʉ nə̈, ndjî blë âdəndjë ngâ ndjî rəgʉ ngbî. 38 Pânə̈ Ndjapä zä ngâ tə̂ sə̈ ndjî rəgʉ nə̈ batə̂ rə̂ ndə̂ su yê nyîndə̂ nə̈.
         Ndjî rəgʉ balë balë wä la tə̂ ndə̂ âwâtə̂ andə̂ ye nə̈.39 Mbë arə ndə̂ âwâ la tchîsûwu ndə̂ âkʉ̂tə̂ yê la ngâ yê wâbo-a: Mbë akrə
         wä ngbî, andə̂ agia wâ ngbî, andə̂ anyïɛ̈nə̈ wâ ngbî, andə̂ agiangû wâ ngbî.40 Tə̂ arə tchêlafô kä ndjë tâ, ânyë tə̂ arə tchêbêche wâ ndjë tâ, tə̂ arə
         tchêlafô fü ngbî, ânyë tə̂ arə tchêbêche fû ndjë ngbî. 41 Kə̂ ta ndə̂ lo wä ngbî, kə̂ ta ndə̂ nyîpï wâ ndjë ngbî, kə̂ ta ndə̂ akêkêrə̂
         wä ngbî, ndjë lə̂ gbâtə̂ akêkêrə̂, kə̂ ta ndə̂ andjê wä ngbî ngbî tə̂ angâ
         andjê.42 Rə nə̈ wä ndjë käko tə̂ pö ndə̂kə̂ jo ndə̂ akuzü: Tə̂ ndə̂ a chî rə̂ wätə̂
         tə̂ ndə̂ ândɨ, tə̂ ndə̂ âjo lə̂ kuzü, âkä ndɨ bata tee-a. 43 Tə̂ ndə̂ a chî rə̂, ädə̈ tə̂ ndə̂ âwâbô wâtə̂ ngâ rə-ê, tə̂ ndə̂ âjo lə̂
         kuzü, ädə̈ tə̂ ndə̂ a lusə̂ nə̈. Tə̂ ndə̂ a chî rə̂ də̈ tə̂ ndə̂ âmô, tə̂ ndə̂
         âjo lə̂ kuzü də̈ tə̂ ndə̂ âwâ la gbôgbô tə̂ gbölösə̂nə̈. 44 Tə̂ ndə̂ a chî rə̂ də̈ mbämbä tə̂ akrə, tə̂ ndə̂ âjo lə̂ kuzü də̈ tə̂ ndə̂ Yingö
         za tchîsûwu sə̈ rə̂. Mbämbä tə̂ akrə kä tâ, ânyë tə̂ ndə̂ Yingö za tchîsûwu
         sə̈ rə̂ kä tâ. 45 Bëte rə̂ kä ndə̂ Mbëtï Ndjapä tô rə̂ päkëdə̂: «Adâme ndə̂ tche də̂ dokʉ̈
         akrə, Ndjapä mbö rə̂ ânyë tche wâ la tʉ̈rʉ̂ la yê+.» Bïchuû Adâme nə̈ də̈ Yingö ndə̂ tche za tchîsûwu sə̈ azü. 46 Akrə ndə̂ tche nə̂ dokʉ̈tchê, tche də̂âbo akrə ndə̂ Yingö-a, tche də̈ mbämbä
         akrə, praâbalë akrə ndə̂ Yingö nə̈ la tchêngbâ nə̈. 47 Dokʉ̈ akrə ndə̂ Ndjapä zâ cho ânyë kə̈ mbô tchë la rə̂, də̈ akrə tchêbêche.
         Bïchuû akrə nə̈ tö bhâ lafô ânyë kə̈ nə̂. 48 Azü tchêbêche wä ndjë batə̂ akrə ndə̂ Ndjapä zâ cho ânyë kə̈ mbô tchë la
         rə̂. Azü tchêlafô wâ ndjë batə̂ akrə ndə̂ tche tô bhâ lafô ânyë kə̈ nə̂.
         49 Batə̂ rə̂ ndə̂ azə̈ wâtə̂ nyîsɨ̂ tchanə̈ ndə̂ Ndjapä zâ cho ânyë kə̈ mbô tchë
         la rə̂ lâme, azə̂ kʉadje ndjë tə̂ azə̂ la tchanə̈ ndə̂ tche tô bhâ lafô ânyë
         kə̈ nə̂ lâme.50 Arə̂mä, pö ndə̂ më nyîndə̂ kə̂ to rə̂ kä âtə: Tə̂ azə̂ ndə̂ akrə wâbo ndə̂kə̂
         gbo tchô bhâlə̂ Gbölö gö-gbïɛ̈ ndə̂ Ndjapä-a, rə ndə̂ âwâ ndə̂kə̂ ndɨ wâbo ndə̂kə̂ sə̈ pïï ëtə̂-a.51 Më nyïndə̂ kə̂ nyisə̂ ngâ rə ndə̂ gbô rə̂ wâ lə̂ küwû nə̈ sə̈ nyê: Azə̂ tchuabô
         gbɛ̂ tee-a, praâbalë tə̂ azə̂ gbɛ̂ âwadje ngbî, 52 kpro kâkë, batə̂ rə̂ ndə̂ akrə tchî la yê, sə̂nə̈ ndə̂ adɨ̂ tätälîtä kɨ. Bëte
         tätälîtä âkɨadje, akuzü joadje la tə̂ ndə̂ âkä ndɨabô ndɨ̂-î, ânyë azə̈
         ndə̂ azə̈ nə̈, tə̂ azə̂ wadje ngbî. 53 Käko äwäpä tə̂ akrə ndə̂ ândɨabô ndɨ̂ lâme, akrə yu rə̂ ëtə̂ yê ndə̂ âwâ
         ndə̂kə̂ ndɨ ânyë tə̂ akrə ndə̂ âwâ ndə̂kə̂ tchu lâme, akrə yu rə̂ ëtə̂ yê ndə̂
         âtchuabô tchû-î. 54 Âdə tə̂ ndə̂ âwâ ndə̂kə̂ ndɨ âyu tə̂ ndə̂ âwâ ndə̂kə̂ ndɨabô ndɨ̂-î, ânyë
         tə̂ ndə̂ âwâ ndə̂kə̂ tchu âyu tə̂ ndə̂ âwâ ndə̂kə̂ tchuabô tchû-î, käko pö
         ndə̂ Mbëtï Ndjapä tô rə̂ mbo gundə̂sə̂ nə̈. Mbëtï nə̈ tô rə̂ päkëdə̂: «Ndjapä
         ndɨ̂ kuzü nə̂ tratralë-ê, gbôgbô ndə̂ kuzü yû nə̂!»55 «Kuzü, gbôgbô ndə̂ zə̈ lâme wä bhâ tchêbâ?Kuzü, rə ndə̂ mo won azü la rə̂ lâme wä bhâ tchêbâ?+»56 Rə ndə̂ kuzü won azü la rə̂ lâme də̈ ngbongbo rə, ânyë rə ndə̂ âza gbôgbô
         sə̈ ngbongbo rə də̈ ndïɛ̈. 57 Praâbalë azə̈ zä ayîabâ sə̈ Ndjapä ndə̂ tche mbô rə̂ pä lə̂ köbosə̂ Gbölö
         Gbïɛ̈ ndə̂ azə̂ Jezü Krîsiti, azə̈ gbo gbôgbô.58 Käko arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, nyë kpökpo tə̂
         nyê logbɛ̂, kə̂ sə kpô tə̂kə̂ mbo kua ndə̂ Gbölö Gbïɛ̈ la su nyê gbɛ̂. Äwäpä
         nyë wunsə̂ nə̈ pä kua ndə̂ nyê mbo rə̂ bëte Gbölö Gbïɛ̈ lâme, tchêngbâ nə̈
         wâbo ämbänə̈-a.
         
            
               	Ndə̂kə̂ to tə̂ yɛ̈yɛ̈ da 3 ëtə̂ 5: Nyë dɨ̈ Eza 53.5-12; Aps 16.10; Oze 6.2; Luk 24.34.

               	Nyë dɨ̈ Jen 3.17-19; Rom 5.12-21.

               	Nyë dɨ̈ Aps 110.1.

               	Nyë dɨ̈ Eza 22.13.

               	Nyë dɨ̈ Jen 2.7.

               	Nyë dɨ̈ Eza 25.8; Oze 13.14.

Kə̂ pala makətche bëte Egilîze ndə̂ Jerûzalêmo161 Âdə andə̂ pö ndə̂ kə̂ pala makətche bëte azü ndə̂ Ndjapä, äwäpä nyënyê ndjë
         gbɛ̂, nyë mbö rə̂ batə̂ rə̂ ndə̂ më nyîsə̂ köbo nə̈ sə̈ a-Egilîze ndə̂ Gälâte. 2 Lə̂ dɨmâche balë balë, äwäpä akrə balë balë lə̂ gûtə̂ nyê za ngâ tchâkalâ
         makətche ndə̂ yê gundə̂sə̂ rə ndə̂ tche gbô rə̂, kə̂ bata rə̂ ngbî bhâ tchâalê
         ndə̂ yê. Käko ânyë a krʉabô krʉ̂ bëte mê pä më wutu ânyë a pala makətche
         nə̈-a. 3 Âdə mê âwutu bhâye, mê wan-adje ambëtï la makətche ngbâ nyê lâme atə̂ Jerûzalêmo tchânə̂ azü ndə̂ nyê nyiadje sə̈ andjê. 4 Âdə ârə̂ âwa ndə̂kə̂ pa mëmê la tə̂ mê e, mê eadje la andjê.Angâ atchô ndə̂ Pôlo nyîndə̂ kə̂ e ku tâ5 Mê nəadje pu nyê, la tchêngbâ nə̈ ndə̂ mê roadje pâ cho ndə̂ Mäsëdöâne;+ bëte mê roadje lə̂ Mäsëdöâne ânyë kə̂ e etə̂. 6 Âdə köbo âwa, mê səadje la nyê lə̂ angâ alö, âdəndjë rə̂ mê sə lə̂ alö
         gbɛ̂ ndə̂ zɨ sə̂ lakə̂ mbo, ndə̂kə̂ pa nyë kʉ arə sə̈ mê bëte wrʉ̂ ndə̂ mê. 7 Andə̂ anə̈ âtə, më nyîâbo ndə̂kə̂ yi kütû la mê pâ nyê kə̂ ro etə̂-a, praâbalë
         më nyïndə̂ kə̂ sə la nyê lə̂ angâ alö, ndə̂ Gbölö Gbïɛ̈ nyîndə̂ nə̈.8 Praâbalë mê âsə ndjë bhâ Ëfêze zoo ëtə̂ lö kpülü ndə̂ Päntëkôte. 9 Bëte ngâ gbölö köbo jî sə̈ mê nə̂ ndə̂kə̂ mbo ngâ kua bhâye, praâbalë a-earə̂
         kə̂ kitə̂ köbo tə̂ kua ndə̂ mê ngbä tə̂ gbölösə̂nə̈.10 Âdə Timotë âwutu bhâye, nyë mbö rə̂ ndə̂kə̂ pa tche səabô sə̂ lə̂ gbâtə̂ nyê
         la wa-ê, bëte tche mbö ndjë kua ndə̂ Gbölö Gbïɛ̈ batə̂ mê. 11 Âwâbo pä ngâ akrə balë wun tchë batə̂ mbämbä akrə-a. Nyë kʉ̈ arə sə̈ tchë
         ndə̂kə̂ pa tche ka la zɨtɨ su pu mê, bëte mëmê la arə̂mâ, ârâ kä lakə̂ krʉ
         bëte tchë.12 Âdə andə̂ Äpölôse ngâ azə̂, më zä wängö sə̈ tchë tə̂ gbölösə̂nə̈ ndə̂kə̂
         pa tchetchë la arə̂mâ, andjë e atə̂ndə̂ nyê, praâbalë tche nyîâbo ndə̂kə̂
         e angaâtə-a. Lo nə̈ âta tâ nə̂, tchê eadje.Adɨ̂ apö lakə̂ pö ndə̂ azü13 Nyë löäbô lô-ê, nyë rʉ̈ätə̂ su nyê ndə̂ nyë zâ rə̂ sə̈ Krîsiti, nyë mbö
         rə batə̂ aköchë, kə̂ kpokpo tə̂ nyê. 14 Rə gbɛ̂ ndə̂ nyê mbo rə̂, nyë mbö rə̂ lakə̂ nyïndə̂ angâ nyê.15 Nyë wûnsə̂ nə̈ nə̂ pä Sëtëfänâse la azü lə̂ bûngrɨ̂ ndə̂ yê də̈ adokʉ̈ azü
         ndə̂ Akayï ndə̂ andjë zâ su andjê sə̈ Krîsiti, ânyë kə̈ zâtə̂ andjê gbɛ̂
         ndə̂kə̂ mbo dâkâ tə̂ azü ndə̂ Ndjapä. Arə̂mä, më yükû nə̈ sə̈ nyê: 16 Nyë djë ma azü käko, kə̂ dje ndjë ma azü ndə̂ andjë mbo kua la andjê balë
         lakə̂ wun yûkü lâme.17 Më wä la mômô bëte kə̂ nə ndə̂ Sëtëfänâse, Förötünätûse la Äkäyïkûse;
         andjë mbö rə̂ la mê lə̂ kpâlâ nyê, 18 bëte andjë mbö rə̂ ânyë su mê la andə̂ nye nə̈ zɨ̂. Äwäpä nyë wunsə̂ kə̂
         gamba tchôtchô kə̂ mbo rə ndə̂ azü käko.19 Azü ndə̂ a-Egilîze lə̂ gö ndə̂ Azï pô ndə̂ nyê nə̂. Äkïlâse la Prïsîye
         pô ndə̂ nyê nə̂ la rə̈ Gbölö Gbïɛ̈, ndjë la azü ndə̂ Egilîze ndə̂ andjë pala
         tchê tə̂ andjê bhâ tchâalê ndə̂ arə̂mâ bïchuû lâme. 20 Arə̂mâ gbɛ̂ ndə̂ andjë sə̂ bhâtə̂, pô ndə̂ nyê nə̂.Nyë pö ndə̂ angâ nyê lə̂ gbâtə̂ nyê lakə̂ a ma angâ nyê ndə̂ âdâka gbɛ̂
         lə̂ la Ndjapä.21 Mëmê la tə̂ mê kä ndə̂ âmbô apö ndə̂kə̂ po ndə̂ azü âtə la könô mê: Mëmê
         Pôlo, më pô ndə̂ nyê nə̂.22 Âdə ngâ akrə ânyiabô nyîndə̂ Gbölö Gbïɛ̈, äwäpä ngbongbo pö wa pâ yê.Maranatä! Gbölö Gbïɛ̈ amö nə!23 Äwäpä Gbölö Gbïɛ̈ Jezü mbo tchôtchô su tə̂ nyê.24 Më nyïndə̂ nyê gbɛ̂ lə̂ köbosə̂ nə̈ ndə̂ azə̈ wâ balë la Jezü Krîsiti.
         
            
               	Nyë dɨ̈ Abdj 19.21.

Kə̂ pö ndə̂ azü11 Mëmê Pôlo, më wätə̂ badjângele ndə̂ Jezü Krîsiti lə̂ köbosə̂ nə̈ ndə̂ su Ndjapä nyîndə̂ nə̈. Mëmê la ngâ azə̂ Timotë kä ndə̂
         âwân mbëtï âtə.Ârâ wän mbëtï âtə sə̈ Egilîze ndə̂ Ndjapä ndə̂ âwâ lə̂ gö ndə̂ Körɛ̂nte ndjë la azü ndə̂ Ndjapä gbɛ̂ ndə̂
         andjë wâ lə̂ agö ndə̂ Akayï gbɛ̂. 2 Äfü pä Ndjapä Bha azə̂ la Gbölö Gbïɛ̈ Jezü Krîsiti mbo tchôtchô su tə̂
         nyê, kə̂ za zɨtɨ su sə̈ nyê.Pôlo zä ayîabâ sə̈ Ndjapä3 Azə̈ vöga Ndjapä ndə̂ tche wâtə̂ Bha Gbölö Gbïɛ̈ ndə̂ azə̂ Jezü Krîsiti, Bha
         ndə̂ tche wun nyonyo azü, ânyë kə̂ za gbôgbô tə̂ su akrə lə̂ arə gbɛ̂+. 4 Tche zä gbôgbô tə̂ su azə̂ lə̂ arə yûkü gbɛ̂ ndə̂ âgbô azə̂, käko ânyë lə̂
         köbosə̂ gbôgbô ndə̂ tche zâ rə̂ tə̂ su azə̂, azə̈ gbo ndjë köbo ndə̂kə̂ za gbôgbô
         tə̂ su azü ndə̂ andjë wâ lə̂ arə yûkü balë balë gbɛ̂. Azə̂ âza gbôgbô tə̂
         su andjê. 5 Batə̂ rə̂ ndə̂ azə̈ wûn yûkü ârô masə̂nə̈ la Krîsiti, Krîsiti zadje ndjë gbôgbô
         tə̂ su azə̂ âro masə̂nə̈. 6 Âdə ârâ âsə̈ wun yûkü, ämbö rə̂ pä nyë gbo gbôgbô tə̂ su nyê, ânyë
         kə̂ tcha lə̂ kuzü. Âdə ârâ âgbo gbôgbô tə̂ su ârâ, âmboadje rə̂ pä nyë
         gbo gbôgbô tə̂ su nyê, ânyë nyê rʉatə̂ su nyê lə̂ arə yûkü ndə̂ ârâ wun
         ndjë rə̂ âtə. 7 Ârâ zä su ârâ gbɛ̂ pâ nyê, bëte ârâ wünsə̂ nə̈ pä yûkü ndə̂ ârâ wun
         rə̂ âtə, nyënyê ndjë gbɛ̂ nyë wün rə̂, ârə̂ kä ndə̂ nyê gboadje gbôgbô
         tə̂ su nyê batə̂ rə̂ ndə̂ ârâ gbô ndjë gbôgbô tə̂ su ârâ.8 Bëte ârâ nyïndə̂ nə̈ pä nyë wunsə̂ pö pâ yûkü ndə̂ ârâ wun rə̂ lə̂ agö
         ndə̂ Azï: Arə̂mä, ârâ wün yûkü alême tə̂ gbölösə̂nə̈, yûkü rôpâ gbôgbô
         ndə̂ ârâ; bhâtə̂ su ârâ, ârâ tö rə̂ pä andə̂ ârâ kâ nə̂. 9 Ârâ wün rə̂ pä a wâ ngbanga kuzü lə̂ küma ârâ nə̂. Käko ârâ zâbo su ârâ
         pâ gbôgbô ndə̂ ârâ la tə̂ ârâ-a, praâbalë ârâ zä su ârâ pâ Ndjapä
         ndə̂ tche jo azü lə̂ kuzü. 10 Tchetchë kä ndə̂ âjî ârâ lə̂ kuzü, tchê kä jiadje ârâ. Bëte rə̂ ndə̂ ârâ
         zâ su arâ pâ yê, tchê kä jiadje ârâ. 11 Nyënyê ndjë gbɛ̂ nyë zä könô sə̈ ârâ lə̂ köbosə̂ kə̂ to pö ndə̂ nyê sə̈
         Ndjapä. Käko Ndjapä dje pö ndə̂ angbängbä azü to rə̂ sə̈ tchë bëte ârâ,
         kə̂ mbo tchôtchô su tə̂ ârâ, ânyë angbängbä azü zadje ayîabâ sə̈ tchë
         bëte azə̂.Pôlo kösə̂ kə̂ e atə̂ Körɛ̂nte12 Bëte rə ndə̂ tə̂ ârâ krâ lə̂ köbosə̂ nə̈ wä kâkë: Kə̂ rɨ tchə̂lə̂ su ârâ
         nyïsə̂ nə̈ sə̈ ârâ pä ârâ sə̈ pâ cho âtə la grôgrô su. Ârâ sə̈ ndjë käko
         lakə̂ mbotə̂ ârâ kpîɛ̂kpîɛ̂ rə̂ lə̂ la nyê, ndjë lə̂ köbosə̂ lëge pö. Âdə̂âbo
         lə̂ köbosə̂ küma akrə ndə̂ âwâ lanə̈-a, praâbalë lə̂ köbosə̂ tchôtchô su
         ndə̂ Ndjapä. 13 Bëte lə̂ ambëtï gbɛ̂ ndə̂ ârâ wân rə̂ sə̈ nyê, ârâ tôâbo ngâ pö ngbî
         tə̂ anə̈ ndə̂ nyë dɨ̂ rə̂ ânyë kə̈ djê tchə̂lə̂ nə̈ lâme-a, më wünsə̂ nə̈ pä
         nyê djeadje tchə̂lə̂ nə̈ djîrə̂. 14 Batə̂ rə̂ ndə̂ nyë djê tchə̂lə̂ angâ atchâkalâ pö nə̈, tə̂ ârâ kradje lə̂
         köbosə̂ nyê, ânyë nyënyê ndjë gbɛ̂, tə̂ nyê kradje lə̂ köbosə̂ ârâ, lö
         nə̈ ndə̂ Gbölö Gbïɛ̈ ndə̂ azə̂ Jezü kangbâ yê.15 Më wûnsə̂ nə̈ tə̂ lëge nə̈ nə̂ pä rə nə̈ âwa käko ânyë më nyîndə̂ kə̂ e
         dokʉ̈tchê bhândə̂ nyê ndə̂kə̂ pa nyë gbo tchôtchô su ndə̂ Ndjapä sûsunə̈ bïchuû.
         16 Pânə̈ mê to bhândə̂ nyê kə̂ e atə̂ Mäsëdöâne, ânyë la tchêngbâ nə̈ mê
         to bhâ Mäsëdöâne kə̂ ka pu nyê ndə̂kə̂ pa nyë kʉ rə sə̈ mê bëte wrʉ̂ ndə̂
         mê atə̂ Judë. 17 Ndə̂ më nyîkrə rə̂ käko, më tö rə̂ la pö mô? Âdəndjë rə̂ kə̂ nyikrə rə ndə̂
         mê wä batə̂ kə̂ nyikrə rə ndə̂ gʉ su mê, ndə̂kə̂ pa mëmê balë mê to rə̂ pä:
         «Ɛn-ɛn» la «ɛ̂n-ɛ̈n»? 18 Lə̂ la Ndjapä, pö ndə̂ ârâ tô rə̂ sə̈ nyê wâbo tə̂ «ɛn-ɛn» la «ɛ̂n-ɛ̈n-a.»
         19 Bëte Jezü Krîsiti Modô ndə̂ Ndjapä ndə̂ ârâ mû pö ndə̂ yê bhândə̂ nyê,
         mëmê la Silvɛ̈n la Timotë lâme, tche tôâbo rə̂ pä: «Ɛn-ɛn» la «ɛ̂n-ɛ̈n-a»,
         praâbalë, pö ndə̂ yê də̈ kütû «ɛn-ɛn». 20 Bëte lə̂ köbosə̂ yê kä ndə̂ arə gbɛ̂ ndə̂ Ndjapä zâ bâlâ tə̂ pö ndə̂nə̈ watə̂
         «ɛn-ɛn». Käko lə̂ köbosə̂ Jezü Krîsiti kä ndə̂ azə̈ to rə̂ pä: «Amin» sə̈ Ndjapä bëte kə̂ lusə̂tə̂ ndə̂ yê. 21 Ndjapä kä ndə̂ âmbô rə̂ pä mëmê la nyê gbɛ̂, azə̈ kpokpo tə̂ azə̂ lə̂kə̂ wa
         balë la Krîsiti, ânyë kə̈ kʉ̂ azə̂ ngbî bëte tchë. 22 Ndjapä mbö ngâ sɨ̂nyî tə̂ azə̂, kə̈ zâ Yingö ndə̂ yê bhâlə̂ su azə̂ ndə̂kə̂ nyisə̂ nə̈ pä atchôtchô arə ndə̂ tche bâta rə̂
         pra azə̂, tchê kʉadje rə̂ sə̈ azə̂.23 Lə̂ la Ndjapä më tö lëge pö sə̈ nyê, äwäpä më tchu ärö ndə̂kə̂ pa më
         mo yepa! Më kösə̂ kə̂ e atə̂ Körɛ̂nte bëte më nyîâbo ndə̂kə̂ gi nyonyo sə̈
         nyê-a. 24 Ârâ wâbo ndə̂kə̂ za nyê la gbôgbô pâ su nyê ndə̂ nyë zâ rə̂ sə̈ Ndjapä
         lâme-a, bëte nyë kpôkpo tə̂ nyê lə̂kə̂ za su nyê sə̈ Ndjapä nə̂, praâbalë
         ârâ nyïndə̂ kə̂ mbo kua balë la nyê ndə̂kə̂ pa nyë wa la mômô.

21 Käko më nyïkrə rə̂ tə̂ su mê ndə̂kə̂ kä doabô tə̂ mê dô pu nyê ânyë kə̂
         kä zabô nyonyo zâ tə̂ su nyê tə̂ bïchuû nə̈-ê. 2 Âdə mê âkä za nyonyo tə̂ su nyê, tchabâ kä ndə̂ âmbo rə̂ pä më wa la mômô?
         Dëkë nyënyê kä âkə̈ wâ ndə̂kə̂ za mômô tə̂ su mê. 3 Dju mbëtï ndə̂ më wân rə̂ sə̈ nyê lâme kä. Më nyîâbo ndə̂kə̂ za nyonyo tə̂
         su azü ndə̂ andjë wâ ndə̂kə̂ mbo rə̂ pä më wa la mômô-a. Më wünsə̂ nə̈ tə̂
         su mê lə̂ köbosə̂ nyê pä, mômô ndə̂ âwâtə̂ su mê lâme wä ndjë tə̂ su nyê
         gbɛ̂ 4 Tə̂ lëge nə̈, më wän mbëtï sə̈ nyê la nyonyo tə̂ su mê, la ngûla, âdə̂âbo
         ndə̂kə̂ za nyonyo tə̂ su nyê-a, praâbalë ndə̂kə̂ pa nyë wunsə̂ nə̈ pä më nyïndə̂
         nyê tə̂ gbölösə̂nə̈.Kə̂ ko pö lə̂ küma earə̂ ngbongbo rə5 Âdə ngâ akrə âza nyonyo tə̂ su ngâ yê, âdə̂âbô mëmê kä ndə̂ tche mbô rə̂
         tə̂ mê-a, praâbalë tche mbö rə̂ tə̂ nyê gbɛ̂. Më wâbo la ngbängbä pö ndə̂kə̂
         to rə̂ pânə̈-a, tche zä nyonyo lâme tə̂ su nyê gbɛ̂. 6 Ngoa köchë käko lâme, ngbanga ndə̂ angbängbä azü wâ rə̂ lə̂ küma yê lâme,
         äwä käko. 7 Bëte rə̂ kä, äwäpä nyë ko pö lə̂ küma yê, kə̂ mbo rə̂ pä tche gbo gbôgbô
         tə̂ su yê, ânyë nyonyo roabô rôpâ yê. 8 Më yü ndjë kû nə̈ sə̈ nyê ndə̂kə̂ pa nyë nyisə̂ nə̈ sə̈ tchë pä nyë nyïndə̂
         yê. 9 Ndə̂ më wân mbëtï sə̈ nyê, dju nə̈ wä ndjë ndə̂kə̂ pa më wun rə̂ tə̂ lëge
         nə̈ pä nyë kä lakə̂ mbo rə gundə̂sə̂ apö gbɛ̂ ndə̂ më yûkû nə̈ sə̈ nyê. 10 Âdə nyê âko pö lə̂ küma ngâ akrə, mëmê ndjë gbɛ̂ më âko pö lə̂ küma yê.
         Âdə mê âko pö lə̂ küma akrə ndə̂ më gbô köbo ndə̂kə̂ mbo rə̂, më kö pö
         nə̈ lâme bëte nyê tchâtchu Krîsiti. 11 Më mbö rə̂ käko ndə̂kə̂ pa Satäa boloabô nyê bôlo-ê, bëte azə̈ wûnsə̂ arə ndə̂ tche wâ ndə̂kə̂ mbo rə̂ nə̂.Su Pôlo wä ngbɨ̂ɨ̂ bhâ Tröwâse12 Ndə̂ më âsə̈ wutu bhâ Tröwâse ndə̂kə̂ mu Tchôtchô Pö ndə̂ Krîsiti, më wûnsə̂ nə̈ nə̂ pä Gbölö Gbïɛ̈ jî köbo sə̈ mê nə̂ ndə̂kə̂
         mbo kua. 13 Gbô su mê kä ngbɨ̂ɨ̂ bëte më gbôâbo ngâ mê Tîte-a. Bëte rə̂ kä ndə̂ më
         gbôtə̂ azü nə̈, ânyë kə̈ ê atə̂ Mäsëdöâne.Azə̈ rö la gbôgbô bëte Jezü Krîsiti14 Azə̈ zä ayîabâ sə̈ Ndjapä bëte lə̂ köbosə̂ nə̈ ndə̂ azə̈ wâ balë la Krîsiti,
         tche kʉ̂ azə̂ nə̂ lə̂ mawû azü ndə̂ andjë rô la gbôgbô. Lə̂ köbosə̂ azə̂, tche
         mbö rə̂ pä azü wunsə̂ Krîsiti katchôgbɛ̂ batə̂ ngâ kâdâ-yömbö ndə̂ tchâfo
         nə̈ fô katchôgbɛ̂. 15 Käko azə̈ wä batə̂ ngâ kâdâ-yömbö ndə̂ tchâfo nə̈ fô la köbo nə̈ ânyë
         Krîsiti wâ rə̂ la ngela sə̈ Ndjapä. Azə̈ wä batə̂ kâdâ-yömbö lâme lə̂ gbâtə̂
         azü ndə̂ andjë wâ lə̂ köbo ndə̂kə̂ tcha lə̂ kuzü, ndjë la andjanə̈ ndə̂ köbo
         yû tə̂ andjê. 16 Andə̂ andjanə̈ ndə̂ köbo yû tə̂ andjê, tchâfo yömbö nə̈ də̈ tchâfo kuzü ndə̂
         âe la andjê pu kuzü. Andə̂ andjanə̈ ndə̂ andjë wâ ndə̂kə̂ gbo tchîsûwu, tchâfo
         yömbö ndə̂ tchîsûwu kä ndə̂ âe la andjê ndə̂kə̂ gbo tchîsûwu. Praâbalë
         tchabâ kä ndə̂ âwâ la gbôgbô ndə̂kə̂ mbo rə̂? 17 Azə̈ wâbo batə̂ angbängbä azü ndə̂ andjë zâ pö Ndjapä batə̂ kə̂ ka rə-a. Azə̈
         tö lëge pö ndə̂ âtô bhândə̂ Ndjapä lə̂ la yê, bëte rə̂ ndə̂ azə̈ wâ balë
         la Krîsiti.

A-earə̂ kua lə̂ täfo madɨ̈31 Ârâ kä səadje lakə̂ to pö ndə̂ ârâ la tə̂ ârâ? Âdəndjë rə̂ ârâ kʉ̈ ambëtï
         ndə̂ âtô atchôtchô pö ndə̂ ârâ lə̂nə̈ sə̈ nyê batə̂ rə̂ ndə̂ angâ azü sə̂
         lakə̂ mbo rə̂ lâme? Ârâ kʉ̈ ambëtï nə̈ ndə̂kə̂ e la rə̂ sə̈ nyê, âdəndjë rə̂
         ârâ kʉ̈ rə̂ tchânə̂ nyê? 2 Nyënyê kä ndə̂ âwâtə̂ mbëtï ndə̂ ârâ, ndə̂ a mbô rə̂ bhâlə̂ su ârâ, ndə̂
         azü gbɛ̂ wûnsə̂ nə̈ ânyë kə̂ dɨ rə̂. 3 Tə̂ lëge nə̈, nyë wä batə̂ mbëtï ndə̂ Krîsiti mbô rə̂ ânyë ârâ ê la rə̂ sə̈ azü. A mbôâbo rə̂ la ngû ndə̂ a mbo rə̂ la
         mbëtï-a, praâbalë a mbö rə̂ lə̂ köbosə̂ Yingö ndə̂ Ndjapä ndə̂ tche wâ la tʉ̈rʉ̂ la yê âdə̂âbo pâ täme-a, praâbalë a mbö rə̂ bhâlə̂
         su azü.4 Ârâ tö pö lâme käko, bëte ârâ zä su ârâ gbɛ̂ pâ Ndjapä lə̂ köbosə̂
         Krîsiti. 5 Ârâ wâbo ndə̂kə̂ wuntə̂ ârâ la tə̂ ârâ pä ârâ wä la gbôgbô ndə̂kə̂ mbo
         ngâ rə-a, praâbalë ârâ mbö kua la gbôgbô ndə̂ âtô bhândə̂ Ndjapä. 6 Tchetchë kä ndə̂ âmbô rə̂ pä ârâ wa la gbôgbô ndə̂kə̂ watə̂ a-earə̂ kua lə̂
         täfo madɨ̈ ndə̂ a mbôâbô rə̂ mbô lə̂ mbëtï-ndïɛ̈, praâbalë lə̂ köbosə̂ Yingö. Bëte
         Mbëtï-ndïɛ̈ wön tchô, ânyë Yingö e la akrə ndə̂kə̂ pa tche gbo tchîsûwu.7 A mbö apö lə̂ Mbëtï-ndïɛ̈ pâ täme sə̈ azü, ânyë golowäre tâ pânə̈ tə̂ lo nə̈ lâme. Kə̂ ta ndə̂ golowäre nə̈ lâme mbö rə̂ ânyë azü
         ndə̂ Isarayële wâbo ndə̂kə̂ wun tchâtchu Möyîze-a, dëkë golowäre nə̈ wä ndə̂ kpîɛ̂kpîɛ̂ lö tchâtchu yê. 8 Kua ndə̂ Yingö mbo rə̂ wadje gbölö tə̂ gbölösə̂nə̈ kə̂ ro andə̂ ndïɛ̈. 9 Âdə kua ndə̂ ndïɛ̈ ndə̂ âwa ngbanga lə̂ küma azü âwa gbölö, dëkë kua ndə̂
         Yingö mbo rə̂ pä azü watə̂ adjîrə̂ azü lə̂ la Ndjapä, âwa gbölö kə̂ ro masə̂nə̈.
         10 Golowäre ndə̂ âtcho dokʉ̈tchê wätə̂ ngâ mbämbä rə tchâtchu golowäre ndə̂
         tchô angêta, bëte ärö anə̈ dokʉ̈tchê tə̂ gbölösə̂nə̈. 11 Bëte âdə rə ndə̂ âwâ ndə̂kə̂ ro âwa gbölö, dëkë rə ndə̂ âwâ logbɛ̂ âwa
         gbölö kə̂ ro masə̂nə̈.12 Batə̂ azə̈ zâ su azə̂ gbɛ̂ ndə̂kə̂ krʉ bëte arə käko, wawa ngâ rə balë mbôâbo
         azə̂-a. 13 Azə̈ mbôâbo rə batə̂ Möyîze ndə̂ tche gʉ̂â tchâtchu yê la kʉ̈kʉ̂-lə̂ba ânyë
         azü ndə̂ Isarayële wûn-âbô golowäre nə̈ wûn lâme-ê, ndə̂ âwâ kütû ndə̂
         kpîɛ̂kpîɛ̂ lö. 14 Praâbalë kə̂ wunsə̂ rə ndə̂ andjê wâbo tâ-a. Bëte rə̂ kä, ndə̂kə̂ to tə̂ lö
         nə̈ lâme ndjoa ëtə̂ tchô angêta, âdə andjê âsə dɨ bəndɨ mbëtï madɨ̈ lâme,
         gbô kʉ̈kʉ̂-lə̂ba nə̈ kä po tə̂ la andjê, andjë jîâbo rə̂ dämba-a, bëte akrə
         âwa balë la Krîsiti ânyë lə̂ba nə̈ ji tə̂ la yê. 15 Ndə̂kə̂ to tə̂ lo nə̈ lâme ndjoa ëtə̂ tchô angêta, ndə̂ andjê âsə̈ dɨ Mbëtï-ndïɛ̈
         ndə̂ Möyîze, kʉ̈kʉ̂-lə̂ba nə̈ gʉ̈ä su andjê. 16 Praâbalë âdə akrə âgbotə̂ bəndɨ köbo yê kə̂ ka pu Gbölö Gbïɛ̈, a ji kʉ̈kʉ̂-lə̂ba
         nə̈-ê. 17 Bëte Gbölö Gbïɛ̈ də̈ Yingö, ânyë sə̂nə̈ ndə̂ Yingö ndə̂ Gbölö Gbïɛ̈ wâ
         tâ, akrə sə̂âbo tchâtchâ ngbâa-a. 18 Azə̂ gbɛ̂ ndə̂ a jî lə̂ba tə̂ la azə̂, azü âwun golowäre ndə̂ Gbölö Gbïɛ̈ pâ
         la azə̂ batə̂ rə̂ ndə̂ akrə wun tchâtchu yê lə̂ wunla. Azə̈ wâ nə̂ ngbî ndə̂kə̂
         pa azə̈ kʉtə̂ azə̂ la Gbölö Gbïɛ̈, ânyë golowäre ndə̂ azə̂ sə lakə̂ gêgë lə̂
         köbosə̂ Gbölö Gbïɛ̈ ndə̂ tche də̂ Yingö.

Tchôtchô rə ndə̂ Yingö lə̂ alüsû41 Ndjapä, lə̂ köbosə̂ kə̂ wun nyonyo ârâ kä ndə̂ tche zâ kua lâme sə̈ ârâ,
         käko ârâ wâbô ndə̂kə̂ mo-a. 2 Ârâ kôsə̂ arə tchâkabû la arə ganô ndə̂ azü mbo rə̂ lə̂ küwû nə̈ nə̂. Ârâ
         mbôâbo rə ndə̂kə̂ bolo azü-a, kə̈ ndrɨ̂ndrɨabô tchə̂lə̂ pö Ndjapä-a. Praâbalë
         ârâ mü lëge pö sə̈ azü, käko kä ndə̂, lə̂ la Ndjapä kə̂ rɨ tchə̂lə̂ su azü
         nə̈ gbɛ̂ wa pâ ârâ. 3 Âdə Tchôtchô Pö ndə̂ ârâ mû rə̂ âwa tchâkabû, äwä tchâkabû bëte azü ndə̂ köbo andjê
         yû. 4 Andə̂ andjanə̈ ndə̂ andjë kôsə̂ kə̂ za su andjê sə̈ Ndjapä, ndjapä ndə̂ tchêbêche
         gʉ̈ä kə̂ wunsə̂ rə ndə̂ andjê, ndə̂kə̂ pa andjë wun-abô ngbänga Tchôtchô Pö
         ndə̂ Krîsiti wûn-î, ndə̂ âdə̂ nyîsɨ̂ Ndjapä. 5 Bëte pö ndə̂ ârâ mu rə̂, ârâ mûâbo pö pâ ârâ la tə̂ ârâ-a, praâbalë
         Jezü Krîsiti Gbölö Gbïɛ̈ kä ndə̂ ârâ mu pö ndə̂ yê. Ârâ nyïsə̂ nə̈ sə̈
         nyê pä ârâ də̈ a-earə̂ kua ndə̂ nyê bëte Jezü. 6 Ndjapä tö rə̂ päkëdə̂: «Äwäpä ngbänga tcho lə̂ bübü tchô.» Tchetchë la
         tə̂ yê kä âkə̂ tcho bhâlə̂ su azə̂ ndə̂kə̂ pa la azə̂ vro ânyë azə̈ wunsə̂ ngbänga
         ndə̂ yê ndə̂ âtcho pâ la Krîsiti.7 Praâbalë atchôtchô arə lâme, ârâ kʉ̈ rə̂ lə̂ alüsû ndə̂kə̂ pa azü wunsə̂
         nə̈ pä gbölö gbôgbô lâme tö bhândə̂ Ndjapä, âtôâbo bhândə̂ ârâ-a. 8 Arə yûkü ndöpro ârâ, praâbalë ânûnuabô ârâ-a. Köbo mïɛ tə̂ ârâ, praâbalë
         ârâ rô-ê. 9 Azü mbö arə gbôgbô tə̂ ârâ, praâbalë Ndjapä gbôâbo tə̂ ârâ-a. Andjë
         göä ârâ bêche, praâbalë andjë wôn-âbo ârâ-a. 10 Logbɛ̂ gbô kuzü Jezü kä lə̂ tə̂ ârâ, käko azü wün tchîsûwu ndə̂ yê ndə̂
         âmbo arə lə̂ ârâ. 11 Logbɛ̂ azə̈ ndə̂ azə̈ wâ la tchîsûwu, azə̈ wä ndə̂kə̂ tchu bëte Jezü ndə̂kə̂
         pä tchîsûwu ndə̂ Jezü mbo ndjë kua lə̂ tə̂ azə̂ ndə̂ akrə ndə̂ âwâ ndə̂kə̂
         tchu. 12 Lə̂ köbosə̂ nə̈ kä ndə̂ kuzü sə̂ lakə̂ mbo kua lə̂ tə̂ ârâ, praâbalë andə̂
         nye nə̈, tchîsûwu kä ndə̂ âmbo kua lə̂ nyê.13 Batə̂ rə̂ ndə̂ azə̈ zâ su azə̂ sə̈ Ndjapä gundə̂sə̂ pö lə̂ mbëtï ndə̂ yê päkëdə̂:
         «Më zâ su mê sə̈ Ndjapä nə̂, bëte rə̂ kä ndə̂ mê to pö+.» Azəzə̂ ndjë, azə̈ gämba pö nə̈, bëte rə̂ kä ndə̂ azə̈ to pö. 14 Tə̂ lëge nə̈, azə̈ wûnsə̂ nə̈ nə̂ pä Ndjapä ndə̂ tche jô Gbölö Gbïɛ̈ Jezü
         lə̂ kuzü, tchê joadje ndjë azə̂ balë la Jezü, kə̂ mboadje rə̂ pä ârâ la nyê
         wutu tchâtchu yê. 15 Bëte arə lâme gbɛ̂ wütu lə̂ köbosə̂ nyê, ndə̂kə̂ pa tchôtchô su ndə̂ Ndjapä
         za tchô gbɛ̂, ânyë angbängbä azü za ayîabâ sə̈ tchë lakə̂ voga tchë.Kə̂ sə lakə̂ za su sə̈ Ndjapä(1 Pie 1.6-9; Rom 8.23-25)16 Bëte rə̂ kä ndə̂, âwâbo pä su azə̈ mo-a, âdə tə̂ azə̂ ndə̂ akrə ândɨ, tə̂ akrə
         dələ̂nə̈ âwa la gbôgbô ndə̂ lö balë balë. 17 Nyonyo ndə̂ azə̈ wun rə̂ angêta wä ndə̂ angâ alö ndə̂kə̂ pa änyikrə azə̂ bëte
         golowäre ndə̂ âwâ logbɛ̂ logbɛ̂, ndə̂ ârô masə̂nə̈. 18 Rə ndə̂ azə̈ krʉ̂ bëte rə̂ də̂âbo rə ndə̂ akrə wun rə̂-a, praâbalë rə ndə̂ akrə
         wun rə̂ rôrö, ânyë rə ndə̂ akrə wûn-âbô rə̂ wûn äwä ndə̂ logbɛ̂ logbɛ̂.

51 Ârâ wünsə̂ nə̈ tə̂ lëge nə̈ pä pâ cho âtə, tə̂ azə̂ ndə̂ akrə kʉ̂tə̂ yê la
         ndokʉ̈ ndə̂ âwâ ndə̂kə̂ ndɨ̂ndɨ̈. Azə̈ kä la ngâ nda bhâ lafô ndə̂ Ndjapä mbô
         rə̂ ndə̂ âwâ logbɛ̂ ndə̂ âdə̂âbo könô azü kä ndə̂ âmbô rə̂-a. 2 Azə̈ sə̈ lakə̂ kɨ kɨ̈ kuzü lə̂ ndokʉ̈ lâme angêta, bëte azə̈ nyïndə̂ nə̈ tə̂
         gbölösə̂nə̈ ndə̂kə̂ li lə̂ ndokʉ̈ ndə̂ azə̂ ndə̂ âwâ bhâ lafô+. 3 Bëte gbölö rə nə̈ wä ndə̂kə̂ pa azə̈ li tchâtchâ ndokʉ̈ nə̈ ânyë kə̂ səabô
         sə̂ ndjîngä ësûwu-ê. 4 Bëte azəzə̂ ndə̂ azə̈ ndə̂po tchâtchâ ndokʉ̈ lâme, azə̈ sə̈ lakə̂ kɨ kɨ̈ kuzü
         tchâtchâ kʉ̂ngbô ndə̂ âlû. Azə̈ nyîâbo ndə̂kə̂ gbotə̂ tə̂ azə̂ ndə̂ akrə lâme-a,
         praâbalë azə̈ nyïndə̂ kə̂ li tchâtchâ ndokʉ̈ ndə̂ âwâ bhâ lafô, ânyë tchîsûwu
         ndə̂ azə̂ mera rə ndə̂ âwâ ndə̂kə̂ tchu lâme. 5 Ndjapä kä ndə̂ âmbô azə̂ bëte tchîsûwu nə̈ lâme, tche zä ndjë Yingö ndə̂ yê sə̈ azə̂ ndə̂kə̂ nyisə̂ nə̈ pä atchôtchô arə ndə̂ tche bâta rə̂ pra
         azə̂, azə̂ gboadje rə̂.6 Käko su azə̂ wä la gbôgbô logbɛ̂, bëte azə̈ wünsə̂ nə̈ pä, ndə̂ gbô azə̂ ndə̂po
         lə̂ tə̂ azə̂ ndə̂ akrə âtə, azə̈ sə̈ ngrɨ̈ tə̂ Gbölö Gbïɛ̈. 7 Azə̈ sə̈ lakə̂ nə lə̂ tchîsûwu âtə lə̂ köbosə̂ kə̂ za su azə̂ sə̈ Ndjapä, âdə̂âbo
         bëte rə ndə̂ azə̈ wun rə̂-a. 8 Azə̈ wä la gbôgbô tə̂ gbölösə̂nə̈ tə̂ su azə̂ bëte azə̈ nyïndə̂ kə̂ gbo lə̂
         tə̂ azə̂ âtə kə̂ e ndə̂kə̂ sə bhâ ndrotə̂ Gbölö Gbïɛ̈. 9 Rə ndə̂ azə̈ nyîndə̂ nə̈ wä ndə̂kə̂ pa kə̂ sə ndə̂ azə̂ daka tchâtchu yê, ndə̂
         gbô azə̂ ndə̂po lə̂ tə̂ azə̂ lâme âdəndjë rə̂ ndə̂ azə̈ wûtu lə̂nə̈. 10 Bëte azə̂ gbɛ̂ wutuadje tchâtchu ngbanga ndə̂ Krîsiti ndə̂kə̂ pa akrə balë balë gbo rə ngbâ rə ndə̂ tche mbô rə̂ sə̂nə̈ ndə̂ tche sə̂
         la tʉ̈rʉ̂ la yê pâ cho âtə, atchôtchô nə̈ âdəndjë angbongbo nə̈.Krîsiti nyïkrə tchôtchô kə̂ sə lə̂ gbâtə̂ azə̂ la Ndjapä11 Ndə̂ azə̈ wûnsə̂ köbo ndə̂kə̂ kpe wa Gbölö Gbïɛ̈ lâme, bëte rə̂ kä ndə̂ azə̈
         sə̂ lakə̂ pu köbo ndə̂kə̂ mbo rə̂ gbɛ̂ pä azü gamba pö ndə̂ yê. Ndjapä wünsə̂
         azə̂ djîrə̂, më wün ndjë sə̂nə̈ pä bhâlə̂ kə̂ rɨ tchə̂lə̂ su nyê, nyë wün
         ndjë sə̂ mê djîrə̂ nə̂. 12 Ârâ kä nyîâbo ndə̂kə̂ to pö pâ ârâ la tə̂ ârâ sə̈ nyê-a, praâbalë ârâ
         nyïndə̂ kə̂ za köbo sə̈ nyê ndə̂kə̂ pa tə̂ nyê kra tə̂ pö ndə̂ ârâ. Käko nyê
         gboadje pö ndə̂kə̂ to rə̂ sə̈ azü ndə̂ tə̂ andjê kra bëte rə ndə̂ la akrə wun
         rə̂, âdə̂âbo rə ndə̂ âwâ bhâlə̂ su akrə-a. 13 Âdə ârâ âwun-abô sə̂ rə wûn-î, ârâ wä käko bëte Ndjapä. Âdə ârâ âwunsə̂
         rə, ârâ wünsə̂ nə̈ bëte nyê. 14 Krîsiti nyïndə̂ azə̈ ârô masə̂nə̈, azəzə̂ ndə̂ azə̈ wûnsə̂ nə̈ pä akrə balë
         kä ndə̂ âtchû bëte azü gbɛ̂, käko azü gbɛ̂ âtchu ndjë balë la tchë. 15 Tche tchü bëte azü gbɛ̂ ndə̂kə̂ pa azü ndə̂ andjë wâ la tʉ̂rʉ la andjê wa bata
         wâ la tʉ̈rʉ̂ la andjê bëte andjê la tə̂ andjê, praâbalë andjë wä la tʉ̈rʉ̂
         la andjê bëte tchanə̈ ndə̂ tche tchû ânyë kə̈ jô lə̂ kuzü bëte andjê. 16 Bëte rə̂ kä angaâtə, ârâ kä wâbo ndə̂kə̂ ka wun ngâ akrə lə̂ la ârâ batə̂
         kə̂ wun tchô ndə̂ akrə-a. Âdə rə̂ ndə̂ ârâ wûn Krîsiti alêe batə̂ kə̂ wun tchô
         ndə̂ akrə, angaâtə ârâ kä wun bata tchë käko tee-a. 17 Âdə ngâ akrə âwa balë la Krîsiti, tche wâ nə̂ tə̂ täfo akrə. Abəndɨ rə rô
         nə̂, täfo rə kä âkə̈ wâ tâ. 18 Arə lâme gbɛ̂ tö bhândə̂ Ndjapä ndə̂ tche mbô rə̂ pä tchôtchô kə̂ sə wa lə̂
         gbâtə̂ azə̂ la Krîsiti. Tche zä kua nə̈ lâme sə̈ azə̂ ndə̂kə̂ mbo rə̂ pä tchôtchô
         kə̂ sə wa lə̂ gbâtə̂ azü. 19 Bëte lə̂ köbosə̂ Krîsiti kä ndə̂ Ndjapä mbô rə̂ pä tchôtchô kə̂ sə wa lə̂
         gbâtə̂ azü la Krîsiti. Tche gbäsə̂ ngbongbo rə ndə̂ azü, ânyë kə̈ zä pö ndə̂
         tchôtchô kə̂ sə lə̂ gbâtə̂ azü la tchë ëlə̂ ma ârâ ndə̂kə̂ mu rə̂. 20 Ârâ tö pö pâ cho âtə la rə̈ Krîsiti. Ndjapä la tə̂ yê kä ndə̂ âê nyê
         lə̂ köbosə̂ ârâ, ârâ yükû nə̈ sə̈ nyê la nyonyo, la rə̈ Krîsiti, nyë gämba
         rə̂ ndə̂kə̂ pa tchôtchô kə̂ sə ka wâ lə̂ gbâtə̂ nyê la Ndjapä. 21 Krîsiti ndə̂ tche wûn-âbô sə̂ ngbongbo rə wûn-î, Ndjapä mbô rə̂ pä ngbongbo
         rə ndə̂ azə̂ te pâ yê. Käko lə̂ köbosə̂ Krîsiti, azə̈ wätə̂ adjîrə̂ azü lə̂
         la Ndjapä.
         
            
               	Nyë dɨ̈ Rom 8.23.

61 Ndə̂ azə̈ sə̂ lakə̂ mbo kua la Ndjapä, ârâ yükû nə̈ sə̈ nyê ndə̂kə̂ gboabô
         gbôtə̂ tchôtchô su ndə̂ Ndjapä mbô rə̂ tə̂ azə̂ ämbänə̈-ê. 2 Bëte Ndjapä tö rə̂ päkëdə̂:«Ndə̂ lo nə̈ tâ tâ, më mbö rə ndə̂ mo yû mê tâ.Tə̂ lö kə̂ tcha azü, më zä könô sə̈ mö+.»Wunsa lëge lö ndə̂kə̂ tcha azü nə̈ wûtu nə̂; lö ndə̂kə̂ tcha azü kä âkə̈ wûtu
         âtə.3 Ârâ nyîâbo ndə̂kə̂ mbo rə̂ pä ngâ akrə te lə̂ köbosə̂ ârâ-a, ânyë azü
         toabô ngbongbo pö tô pâ kua ndə̂ ârâ-ê. 4 Praâbalë lə̂ arə gbɛ̂, ârâ nyïsə̂ nə̈ pä ârâ də̈ alëge a-earə̂ kua ndə̂ Ndjapä
         lə̂ köbosə̂ kə̂ rʉatə̂ su ârâ lə̂ arə yûkü, arə nyonyo la arə ndə̂ âza wawa.
         5 Azü bhï ârâ, kə̈ yî ârâ bhâlə̂ nda kânga, kə̈ mbô rə̂ pä azü alafô tə̂
         ârâ la pö, ârâ mômo gbɛ̂ la tchêngbâ kua, ârâ lôâbo-a, gʉ nyû ârâ.
         6 Ârâ nyï ndjë sə̂nə̈ pä ârâ də̈ alëge a-earə̂ kua ndə̂ Ndjapä lakə̂ sə ndə̂
         ârâ la grôgrô su, lə̂kə̂ wunsə̂ rə, lakə̂ rʉatə̂ su ârâ, lə̂ dâkâ ndə̂ ârâ,
         lə̂ köbosə̂ Kpɨ̂ki Yingö, lə̂ köbosə̂ lëge kə̂ nyində̂ angâ ârâ lə̂ gbâtə̂ ârâ, 7 lə̂ lëge pö, lə̂ gbôgbô ndə̂ Ndjapä. Arə kʉ̈ʉ̈ ndə̂ ârâ də̈ kə̂ mbo adjîrə̂
         arə lə̂ la Ndjapä. 8 Angâ azü lüsə̂ ârâ ânyë angânə̈ yî ganô lə̂ la ârâ, angâ azü tö tchôtchô
         pö tə̂ ârâ ânyë angânə̈ to ngbongbo pö tə̂ ârâ, angâ azü wün ârâ tə̂
         a-earə̂ yepa dëkë ârâ tö lëge pö. 9 Angâ azü wün ârâ batə̂ azü ndə̂ a wûn-âbô sə̂ andjê wûn-î, dëkë andjë
         wûnsə̂ ârâ nə̂, angâ azü wün ârâ batə̂ azü ndə̂ andjë tchûtchü dëkë
         ârâ kä la tʉ̈rʉ̂ la ârâ, andjë bhï ârâ praâbalë kə̂ wôn-âbo ârâ-a.
         10 Azü zä nyonyo tə̂ su ârâ, praâbalë ârâ wä la mômô logbɛ̂, azü wün ârâ
         batə̂ a-earə̂ yûkü dëkë ârâ mbö rə̂ pä angâ azü watə̂ a-earə̂ rə, azü wün
         ârâ batə̂ ambämbä azü, dëkë ârâ kä la rə gbɛ̂.11 Ârâ tô pö kraâ sə̈ nyê nə̂ azü ndə̂ Körɛ̂nte, ârâ jî su ârâ nə̂ gbɛ̂
         sə̈ nyê. 12 Ârâ kôâbo sə̂kə̂ ji su ârâ sə̈ nyê-a, praâbalë nyënyê kä ndə̂ âkôsə̂
         kə̂ ji su nyê sə̈ ârâ. 13 Käko më tö pö sə̈ nyê batə̂ bha la bechë, nyënyê ndjë gbɛ̂ nyë jï su nyê
         gɛ̂ɛ̂-ê.Nyë ngböäbô tə̂ nyê ngbô la azü ndə̂ andjë kôsə̂ Ndjapä-ê14 Nyë ngböäbo tə̂ nyê ngbô balë la angbongbo azü ndə̂kə̂ mbo kua-ê. Djîrə̂
         rə la ngbongbo rə ângbotə̂ yê balë atöko? Ngbänga la bübü tchô səadje sə̂nə̈
         balë? 15 Krîsiti djeadje tə̂ yê la Jâbolo? Giamâ kä ndə̂ akrə ndə̂ tche zâ su yê sə̈ Ndjapä la akrə ndə̂ tche zâbô su
         yê zâ sə̈ Ndjapä ngbotâ balë? 16 Giamâ kä ndə̂ âwâ balë lə̂ gbâtə̂ gbölö nda Ndjapä la angakʉ̈lä? Bëte azə̈ wätə̂ nda Ndjapä ndə̂ tche wâ la tʉ̈rʉ̂ la yê, batə̂
         rə̂ ndə̂ Ndjapä la tə̂ yê tô rə̂ päkëdə̂:«Mê səadje lə̂ gbâtə̂ azü ndə̂ mê,kə̂ nəadje lə̂ gbâtə̂ andjê,mê wadje tə̂ Ndjapä ndə̂ andjê,ânyë andjê wadje tə̂ azü ndə̂ mê+.»17 Bëte rə̂ kä:«Nyë wütu lə̂ gbâtə̂ andjê, kə̂ sə̂ ngbî,nyë grʉ̈äbô ngbongbo rə grʉ̂-ê,mê kʉadje nyê ndrotə̂ mê+.»18 Gbölö Gbïɛ̈ ndə̂ tche wâ la gbôgbô gbɛ̂ kä tô rə̂ päkëdə̂:«Mê wadje tə̂ Bha nyê,ânyë nyê wadje tə̂ amodô la aɛ̈wünrə ndə̂ mê+.»
         
            
               	Nyë dɨ̈ Eza 49.8.

               	Nyë dɨ̈ Lev 26.12; Ezk 37.27; 1 Kor 3.16; 6.19.

               	Nyë dɨ̈ Eza 52.11; Ezk 20.34,41.

               	Nyë dɨ̈ 2 Sam 7.14; Eza 43.6; Oze 2.1.

71 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, atchôtchô arə ndə̂ Ndjapä
         zâ bâlâ nə̈ lâme wä bëte azə̂. Käko, äwäpä azə̈ djutu angbongbo rə gbɛ̂
         ndə̂ tə̂ azə̂ la andə̂ vrö azə̂ ndə̂kə̂ pa azə̈ daka gbɛ̂ lə̂ köbosə̂ kə̂ zatə̂
         azə̂ gbɛ̂ lakə̂ kpe wa Ndjapä.Pôlo wä la mômô2 Nyë nyïkrə tchô bhâlə̂ su nyê bëte ârâ. Ârâ mbôâbo ngbongbo rə tə̂ ngâ
         akrə balë-a, kə̈ ndɨ̂âbo tchə̂lə̂ kə̂ sə ndə̂ ngâ akrə-a, kə̈ kʉ̂âbo rə ndə̂ ngâ
         akrə la gbôgbô-a. 3 Më tôâbo pö nə̈ lâme ndə̂kə̂ wa ngbanga lə̂ küma nyê-a, bëte më tô rə̂ sə̈
         nyê dokʉ̈tchê nə̂ pä, âdə ârâ âtchu âdəndjë rə̂ ndə̂ ârâ sə̂ la tʉ̈rʉ̂
         la ârâ, ârâ nyïndə̂ nyê tə̂ gbölösə̂nə̈. 4 Më zä su mê gbɛ̂ pâ nyê, më bhï gogo mê pâ nyê, su mê zɨ̈ tə̂ gbölösə̂nə̈.
         Su mê wä la mômô tə̂ gbölösə̂nə̈ lə̂ köbosə̂ nyê lə̂ arə yûkü gbɛ̂ ndə̂
         azə̈ wûn rə̂.5 Tə̂ lëge nə̈, ndə̂ ârâ wûtu bhâ Mäsëdöâne+, ârâ gbôâbo köbo ndə̂kə̂ yatə̂ ârâ-a, praâbalë ârâ gbö agbôgbô arə
         yûkü gbɛ̂. Azü pö la ârâ, su ârâ wâ la wawa. 6 Praâbalë Ndjapä ndə̂ tche za gbôgbô tə̂ su azü ndə̂ âmomo gbɛ̂, tche mbö rə̂
         pä su ârâ wâ la gbôgbô lə̂ köbosə̂ Tîte ndə̂ tche nə̂. 7 Âdə̂âbo kütû bëte kə̂ nə ndə̂ yê-a, praâbalë äwä ndjë bëte rə̂ ndə̂ nyë
         mbô rə̂ pä tche gbo gbôgbô tə̂ su yê. Tche tö rə̂ sə̈ ârâ pä nyë kä la
         gʉ tə̂ gbölösə̂nə̈ ndə̂kə̂ wun mê, lakə̂ kɨ tə̂ mê ndjë la gʉ ndə̂kə̂ to pö
         lə̂ kpâlâ mê. Ndə̂ më âsə̈ dje rə̂, su mê wâ la mômô tə̂ gbölösə̂nə̈.8 Tə̂ lëge nə̈, më zä nyonyo tə̂ su nyê lə̂ köbosə̂ mbëtï ndə̂ më wân rə̂ sə̈
         nyê, praâbalë më wûn-âbo rə̂ tə̂ ngbongbo nə̈-a. Më wün rə̂ tə̂ ngbongbo nə̈
         alême sə̂nə̈ ndə̂ më wûnsə̂ nə̈ pä äzä nyonyo tə̂ su nyê ndə̂ kpîɛ̂kpîɛ̂
         lö. 9 Angaâtə su mê zɨ̂ nə̂, âdə̂âbo bëte nyonyo ndə̂ nyê-a, praâbalë bëte nyonyo
         nə̈ mbö rə̂ pä nyë gbotə̂ bəndɨ kə̂ mbo rə ndə̂ nyê. Ndjapä nyïndə̂ nyonyo ndə̂
         nyê nə̈ lâme, bëte ârâ mbôâbo ngbongbo rə balë tə̂ nyê-a. 10 Nyonyo ndə̂ Ndjapä nyîndə̂ nə̈ mbö rə̂ pä akrə gbotə̂ bəndɨ kə̂ mbo rə ndə̂ yê
         ânyë kə̂ tcha lə̂ kuzü. Ngoa nyonyo käko wâbo ndə̂kə̂ mbo rə̂ pä su akrə kʉ
         tchë tâ-a. Praâbalë nyonyo ndə̂ âmbo rə̂ pä akrə gboabô gbôtə̂ bəndɨ köbo
         kə̂ mbo rə ndə̂ yê-ê, kä ndə̂ tche gbo kuzü ngbânə̈. 11 Nyë wünsa arə nyonyo ndə̂ âgbô nyê ndə̂ Ndjapä nyîndə̂ nə̈ lâme, rə ndə̂ âmbô
         rə̂ kä âtə: Nyë wä la gʉ ndə̂kə̂ mbo kua wândâ wändä, nyë wünsə̂ kə̂ to
         pö djîrə̂ pâ apö ndə̂ a yî rə̂ lə̂ küma nyê, âdə azü âmbo ngbongbo rə, tchə̂lə̂
         nyê kʉ nyê tâ, nyë kä la wawa lə̂ su nyê, nyë kä la gʉ ndə̂kə̂ kä wun mê,
         nyë wä la gʉ ndə̂kə̂ mbo adjîrə̂ kua, nyë wä ngbanga lə̂ küma azü ndə̂ andjë
         mbô ngbongbo rə. Lə̂ arə lâme gbɛ̂, nyë nyïsə̂ nə̈ pä pö wâbo lə̂ küma nyê-a.12 Âdə̂âbo tə̂ pö ndə̂ akrə ndə̂ tche mbô ngbongbo rə tə̂ ngâ yê, âdəndjë tchanə̈
         ndə̂ ngâ yê mbô ngbongbo rə tə̂ yê, kä ndə̂ më mbô mbëtï âtə sə̈ nyê-a,
         praâbalë më mbö rə̂ ndə̂kə̂ nyisə̂ nə̈ lə̂ la Ndjapä pä nyë də̈ azü ndə̂ nyê
         wun köbo ârâ gagasa-ë.13 Rə nə̈ lâme kä ndə̂ âmbô rə̂ ânyë su ârâ zɨ̂. Dəkêlê nə̈, su ârâ wä la
         mômô tə̂ gbölösə̂nə̈ bëte mômô ndə̂ nyë mbô rə̂ pä Tîte wa la rə̂ ânyë
         su yê zɨ̂ lâme. 14 Sə̂nə̈ ndə̂ më bhî gogo mê lə̂ la yê lə̂ köbosə̂ nyê, ganô mbôâbo mê-a.
         Praâbalë ndə̂ ârâ to tchê lëge pö sə̈ nyê logbɛ̂ lâme, äwä ndjë batə̂
         kə̂ bhi gogo ârâ, ndə̂ ârâ bhî rə̂ pâ nyê lə̂ la Tîte lâme, âmbôtə̂ yê
         nə̂ tə̂ lëge nə̈. 15 Tche rɨ̈ tchə̂lə̂ yê tə̂ rə ndə̂ nyë djê ma yê, la rə̂ ndə̂ nyë zâ tchë bhândə̂
         nyê la mômô lakə̂ kpe wa yê. 16 Su mê wä la mômô bëte më wä ndə̂kə̂ za su mê pâ nyê lə̂ arə gbɛ̂.
         
            
               	Nyë dɨ̈ 2.13.

Kə̂ kʉ rə sə̈ azü ndə̂ Ndjapä ndə̂ Jerûzalêmo81 Arə̂mä, ârâ nyïndə̂ kə̂ to pö ndə̂ tchôtchô su ndə̂ Ndjapä mbô rə̂ tə̂ a-Egilîze ndə̂ âwâ pâ cho ndə̂ Mäsëdöâne+. 2 A-Egilîze nə̈ wä lə̂ arə nyonyo tə̂ gbölösə̂nə̈. Ndə̂ andjë wâ lə̂ gbölö yûkü
         lâme käko, andjë wä la gbölö mômô, kə̈ kʉ̂ rə ârô masə̂nə̈. 3 Mëmê la tə̂ mê, më wün rə̂, andjë kʉ̈ rə gundə̂sə̂ rə ndə̂ andjë wâ la rə̂,
         andjë kä kʉ̂ rə ârô anə̈ lâme, andjë kʉ̈ rə̂ ngbâ su andjê. 4 Andjë yükû nə̈ sə̈ ârâ la nyonyo ndə̂kə̂ pa ârâ gbotə̂ köbo sə̈ anyê, anyë
         kʉ ndjë makətche bëte azü ndə̂ Ndjapä ndə̂ andjë sə̂ bhâ Judë. 5 Rə ndə̂ andjë mbô rə̂ lâme ärö rə ndə̂ ârâ krʉ̂ bëte rə̂ tchânə̂ andjê:
         Andjë zätə̂ andjê la tə̂ andjê dokʉ̈tchê sə̈ Gbölö gbïɛ̈, pânə̈ andjë zâtə̂
         andjê sə̈ ârâ lə̂ köbosə̂ nə̈ ndə̂ Ndjapä nyîndə̂ nə̈. 6 Ädə̈ käko ânyë ârâ zâ gbôgbô tə̂ su Tîte ndə̂kə̂ pa tche ka kua ndə̂ tchôtchô
         su ndə̂ tche jêtə̂ kə̂ mbo rə̂ bhândə̂ nyê. 7 Ârâ wünsə̂ nə̈ pä nyë wä la arə tə̂ gbölösə̂nə̈: Kə̂ za su nyê sə̈ Ndjapä,
         kə̂ to pö lə̂ köbo nə̈, kə̂ wunsə̂ rə la gʉ ndə̂kə̂ mbo kua, lakə̂ nyində̂ ngâ
         ndə̂ ârâ nyîsə̂ nə̈ sə̈ nyê. Käko ârâ nyïndə̂ nə̈ pä nyë nyisə̂ nə̈ pä
         nyë kä la arə lə̂ köbosə̂ kə̂ kʉ arə ndə̂ nyê la tchôtchô su.8 Më tôâbo pö lâme ndə̂kə̂ za kümändëmä sə̈ nyê-a, praâbalë ndə̂kə̂ to pö
         ndə̂ angâ a-Egilîze ndə̂ andjë wâ la gʉ kua. Më tö rə̂ käko ndə̂kə̂ za köbo
         sə̈ nyê ndə̂kə̂ nyisə̂ köbo ndə̂ nyë nyîndə̂ angâ nyê. 9 Bëte nyë wûnsə̂ tchôtchô su ndə̂ Gbölö Gbïɛ̈ ndə̂ azə̂ Jezü Krîsiti nə̂, ndə̂ tche wâ alême tə̂ earə̂ rə, praâbalë tche nyîndə̂ nə̈ ndə̂kə̂ mbotə̂
         yê tə̂ earə̂ yûkü, ndə̂kə̂ pa lə̂ köbosə̂ yûkü ndə̂ yê, nyê watə̂ a-earə̂
         rə.10 Më nyïndə̂ kə̂ to pö ndə̂ âwâtə̂ su mê pâ pö nə̈ lâme. Rə ndə̂ âdâka tə̂
         pö ndə̂ nyê də̈ rə̂ ndə̂ nyë də̂ adokʉ̈ azü ndə̂ nyë nyïkrə rə̂ tə̂ su nyê
         ndə̂kə̂ kʉ rə lâme, ânyë nyënyê kä ndə̂ âdə̂ ndjë adokʉ̈ azü ndə̂ andjë
         kʉ̂ rə nə̈ lə̂ ngû ndə̂ ârô âtə. 11 Käko ndə̂ tchô angêta, rə ndə̂ nyë jêtə̂ kə̂ mbo rə̂ alême, äwäpä nyë mbo
         rə̂ âka-ê. Nyë mbö rə̂ la tchôtchô su nyê gbɛ̂ ndə̂kə̂ pa äka batə̂ rə̂ ndə̂
         nyë nyîkrə rə̂ tə̂ su nyê ndə̂kə̂ mbo rə̂, gundə̂sə̂ rə ndə̂ nyë wâ la rə̂. 12 Âdə akrə âwa la gʉ ndə̂kə̂ kʉ rə la tchôtchô su, Ndjapä nyïndə̂ nə̈, praâbalë
         rə ndə̂ akrə wâbô wâ la rə̂-ê, Ndjapä yûâbo kû nə̈-a.13 Pö nə̈ wâbo ndə̂kə̂ pa, nyë kʉ rə sə̈ angâ nyê âro masə̂nə̈-a, ânyë kə̂ teabô
         tê lə̂ yûkü nə̈-a, praâbalë äwä ndə̂kə̂ pa kə̂ kʉ rə ndə̂ nyê nə̈ roabô tə̂
         yê rô-ê. 14 Ndə̂ azə̈ sə̂ âtə, nyë kä la arə tə̂ gbölösə̂nə̈, äwäpä nyë kʉ ngânə̈ sə̈
         azü ndə̂ rə ndə̂ andjê wâbô wâ tâ-ê. Käko ânyë tə̂ngâlo âdə andjë âwa
         la rə tə̂ gbölösə̂nə̈, andjê kʉadje ndjë rə sə̈ nyê ndə̂ rə ndə̂ nyê wâbô
         wâ tâ-ê. Käko ânyë kə̂ kʉ rə nə̈ roabô tə̂ yê rô-ê. 15 Batə̂ rə̂ ndə̂ Mbëtï Ndjapä tô rə̂ päkëdə̂:«Akrə ndə̂ tche sôâ ndjî rəgʉ tə̂ gbölösə̂nə̈,tche wâbo la rə tə̂ gbölösə̂nə̈-a,akrə ndə̂ tche sôâ ndjî rəgʉ kpîɛ̂kpîɛ̂ rə̂,tche wä la rə tə̂ gbölösə̂nə̈+.»A wän Tîte la angâ yê atə̂ Körɛ̂nte16 Ârâ zä ayîabâ sə̈ Ndjapä ndə̂ tche zâ gʉ tə̂ su Tîte ndə̂kə̂ mbo rə̂ la nyê
         batə̂ rə̂ ndə̂ ârâ wâ ndjë la gʉ ndə̂kə̂ mbo rə̂ la nyê. 17 Tche nyïndə̂ apö ndə̂ ârâ tô rə̂ sə̈ tchë ndə̂kə̂ za gbôgbô tə̂ su yê ârôpâ
         nə̈ ndə̂ ârâ yûkû nə̈ sə̈ tchë: Tche älafô la su yê ndə̂kə̂ e bhândə̂ nyê.
         18 Ârâ wän tchë balë la ngâ earə̂ azə̂ ndə̂ azü ndə̂ a-Egilîze gbɛ̂ to tchôtchô
         pö ndə̂ yê, bëte kua ndə̂ tche mbô rə̂ lə̂ köbosə̂ kə̂ mu Tchôtchô Pö. 19 Âdə̂âbo kütû rə̂-a, azü ndə̂ a-Egilîze ë tchë ndə̂kə̂ pa ârâ e la tchë
         la arə ndə̂ nyë kʉ̂ rə̂ la tchôtchô su. Kua ndə̂ ârâ mbô rə̂ lâme wä bëte
         voga ndə̂ Gbölö Gbïɛ̈ la tə̂ yê, ârâ mbö tâ käko ndə̂kə̂ nyisə̂ gʉ ndə̂ âwâtə̂
         su ârâ.20 Ârâ mbö rə̂ gbɛ̂ ndə̂kə̂ pa azü jendeabô ârâ jênde bëte gbölö makətche
         ndə̂ a gbôtâ ëtchânə̂ ârâ. 21 Rə ndə̂ âzâ su ârâ wâbo ndə̂kə̂ mbo kütû rə ndə̂ âwâ djîrə̂ lə̂ la Ndjapä-a,
         praâbalë äwä ndjë ndə̂kə̂ mbo rə ndə̂ âwâ djîrə̂ lə̂ la azü.22 Ndrotə̂ azü ndə̂ andjë ê lâme, ârâ wân ndjë ngâ ârâ, ndə̂ ârâ wûn gʉ
         kua lə̂ yê lə̂ aköbo ngbî ngbî. Angaâtə gʉ kua nə̈ rö masə̂nə̈ lə̂ yê bëte
         tche zä su yê gbɛ̂ pâ nyê. 23 Tîte də̈ agü mê la ngâ mê ndə̂ ârâ mbo kua la tchë bëte nyê. Âdə andə̂
         arə̂mâ lâme, andjë də̈ azü ndə̂ a-Egilîze wân andjê. Andjë mbö kua bëte
         voga ndə̂ Krîsiti. 24 Käko äwäpä nyë nyïsə̂ nə̈ sə̈ andjê pä nyë nyïndə̂ andjê tə̂ gbölösə̂nə̈,
         ânyë azü ndə̂ a-Egilîze wünsə̂ nə̈ pä ârâ bhï gogo ârâ pâ nyê lə̂ köbo
         nə̈ lə̂ la andjê.
         
            
               	Nyë dɨ̈ Rom 15.26.

               	Nyë dɨ̈ Eki 16.18

Kə̂ mbo tchôtchô rə tə̂ angâ andjê91 Âdə pö ndə̂kə̂ kʉ rə sə̈ azü ndə̂ Ndjapä, âdə̂âbo ngâ rə ndə̂kə̂ pa më wan
         mbëtï sə̈ nyê pânə̈-a. 2 Käko më wûnsə̂ nə̈ nə̂ pä nyë kä la tchôtchô su, ânyë kə̈ bhî gogo mê
         tə̂ pö ndə̂ nyê lə̂ la azü ndə̂ Mäsëdöâne. Më tö rə̂ sə̈ andjê päkëdə̂:
         «Azü ndə̂ Akayï nyïkrə arə ndə̂ andjê gbɛ̂ lə̂ ngû ndə̂ ârô lâme.» Ârə̂ kä
         ndə̂ gʉ kə̂ kʉ rə ndə̂ nyë wâ la rə̂ mbô rə̂ pä angâ a-Egilîze wâ ndə̂kə̂ mbo
         rə̂ tə̂ gbölösə̂nə̈. 3 Më wän arə̂mâ âtə sə̈ nyê ndə̂kə̂ pa nyë nyikrə arə nə̈ gbɛ̂ ndə̂ më tô pö
         ndə̂nə̈ lâme dokʉ̈tchê. Käko ânyë kə̂ bhi gogo mê ndə̂ më bhî rə̂ tə̂ pö
         ndə̂ nyê lâme wabô wâ ämbänə̈-ê. 4 Më wä la wawa bëte âdə mëmê la azü gö ndə̂ Mäsëdöâne âwutu bhâye ânyë
         nyë nyîkrəabô rə nə̈ nyîkrə dämba-ê, ârâ âwa la ganô bëte ârâ tö rə̂
         sə̈ andjê pä nyë nyîkrə rə nə̂ gbɛ̂. 5 Bëte rə̂ kä ndə̂ më rɨ̂ su mê ndə̂kə̂ yukû nə̈ sə̈ arə̂mâ ndə̂kə̂ e dokʉ̈tchê
         pu nyê ânyë nyê nyikrə arə ndə̂ nyë wâ ndə̂kə̂ kʉ rə̂. Käko âdə mê âsə̈
         wutu bhâye, dëkë nyë kʉ̂ rə ndə̂ nyë zâ bâlâ tə̂ pö ndə̂nə̈ lâme nə̂. Ânyiadje
         sə̂nə̈ pä nyë kʉ̈ rə la tchôtchô su âdə̂âbo la ngbongbo su-a.6 Äwäpä nyë wunsə̂ nə̈ päkëdə̂: Akrə ndə̂ tche lû andjî rəgʉ kpîɛ̂kpîɛ̂ rə̂,
         tche âsoa ndjë rə̂ kütû kpîɛ̂kpîɛ̂ rə̂. Akrə ndə̂ tche lû andjî rəgʉ tə̂ gbölösə̂nə̈,
         tche âsoa ndjë rə̂ tə̂ gbölösə̂nə̈! 7 Äwäpä akrə balë balë kʉ rə gundə̂sə̂ rə ndə̂ tche nyîkrə rə̂ tə̂ su yê, âdə̂âbo
         la nyonyo-a, âdəndjë rə̂ pä a za tchë la gbôgbô-a, bëte Ndjapä nyïndə̂ akrə
         ndə̂ tche kʉ̂ rə la mômô. 8 Ndjapä kä la gbôgbô ndə̂kə̂ kʉ atchôtchô arə ngbî ngbî âro masə̂nə̈ sə̈ nyê,
         käko ânyë nyê wa la rə logbɛ̂ ndə̂kə̂ pa nyë mbo rə̂ la atchôtchô kua. 9 Batə̂ rə̂ ndə̂ Mbëtï Ndjapä tô rə̂ päkëdə̂:Tche kʉ̈ rə la tchôtchô su sə̈ a-earə̂ yûkü,kə̂ mbo adjîrə̂ rə ndə̂ yê wä logbɛ̂+.10 Ndjapä ndə̂ tche kʉ andjî rəgʉ sə̈ earə̂ kə̂ lu rəgʉ, ânyë kə̂ kʉ kɨ̈zɨ̂ sə̈ azü
         ndə̂kə̂ zɨ rə̂, tchê kʉadje andjî rəgʉ sə̈ nyê, kə̂ mbo rə̂ pä äle ndə̂kə̂ pa
         azü gbo atchôtchô arə tə̂ gbölösə̂nə̈ lə̂ köbosə̂ nyê+. 11 Tchê mboadje rə̂ pä nyë watə̂ a-earə̂ rə tə̂ gbölösə̂nə̈ logbɛ̂, ndə̂kə̂ pa nyë
         nyisə̂ kə̂ mbo rə ndə̂ nyê la tchôtchô su. Käko angbängbä azü za ayîabâ sə̈
         Ndjapä bëte rə ndə̂ nyê kʉadje rə̂, ânyë ârâ kʉadje rə̂ sə̈ azü. 12 Bëte rə ndə̂ nyê kʉadje rə̂ lâme wabô tee kütû bëte azü ndə̂ Krîsiti ndə̂
         andjë wâbô wâ la rə-a, praâbalë ârə̂ âmbo rə̂ pä azü za ayîabâ sə̈ Ndjapä
         lə̂ köbosə̂ nə̈.13 Andjë âsə̈ wun rə nə̈ lâme käko, kə̂ za ayîabâ sə̈ Ndjapä bëte rə̂ ndə̂ nyë
         djê Tchôtchô Pö ndə̂ Krîsiti ânyë kə̈ mbô rə gundə̂sə̂ nə̈. Andjê vogadje Ndjapä bëte rə̂ ndə̂ nyë pâla
         arə ndə̂ nyê la tchôtchô su ndə̂kə̂ kʉ rə̂ sə̈ azü ndə̂ Ndjapä ndə̂ andjë sə̂
         bhâ Jerûzalêmo la azü ndə̂ Ndjapä gbɛ̂. 14 Andjê toadje pö sə̈ Ndjapä bëte nyê, lakə̂ nyisə̂ köbo ndə̂ andjë nyîndə̂
         nyê bëte tchôtchô su ndə̂ Ndjapä mbô rə̂ tə̂ gbölösə̂nə̈ tə̂ nyê. 15 Azə̈ zä ayîabâ sə̈ Ndjapä bëte rə ndə̂ tche zâ rə̂ sə̈ azə̂ ndə̂ ârô adɨ̂
         arə gbɛ̂.
         
            
               	Nyë dɨ̈ Aps 112.9

               	Nyë dɨ̈ Eza 55.10.

Pôlo tö pö sə̈ azü ndə̂ andjë jende kua ndə̂ yê101 Mëmê Pôlo, më yükû ngâ rə tchânə̂ nyê la rə̈ Krîsiti, tchetchë ndə̂ tche mbo rə nyima lakə̂ mbo dâkâ. A tö rə̂ pä âdə më âsə lə̂
         gûtə̂ nyê kə̂ watə̂ zɨtɨ akrə, praâbalë âdə mê âsə tə̂ nyê ngrɨ̈, kə̂ mbo
         rə vrâdjâ vrâdjâ. 2 Më yükû nə̈ sə̈ nyê: Nyë mböämbô rə̂ mbô ndə̂kə̂ pa âdə më âwutu bhândə̂
         nyê, kə̂ hro la nyê-ê. Bëte më nyïkrə rə̂ tə̂ su mê ndə̂kə̂ hro la azü ndə̂
         andjë wûn andə̂ andjë nə̈ pä kə̂ mbo rə ndə̂ ârâ wä batə̂ andə̂ azü ndə̂ tchêbêche
         âtə. 3 Tə̂ lëge nə̈, ârâ də̈ azü tchêbêche, praâbalë ârâ mbôâbo kʉ̈ʉ̈ batə̂ andə̂
         azü tchêbêche-a. 4 Arə kʉ̈ʉ̈ ndə̂ ârâ tôâbo tchânə̂ azü tchêbêche âtə-a, praâbalë gbôgbô
         ndə̂ arə kʉ̈ʉ̈ ndə̂ ârâ tö bhândə̂ Ndjapä, ânyë kə̂ ndrɨndrɨ tchə̂lə̂ agbôgbô
         gbadja ndə̂ kʉ̈ʉ̈. Ârâ ndɨ̈ tchə̂lə̂ kə̂ za küma ndə̂ azü ndə̂ âwâbô wâ la
         köbo nə̈-ê. 5 Ârâ ndɨ̈ ndjë tchə̂lə̂ küma azü ndə̂ andjë mbotə̂ andjê gbölö lakə̂ kitə̂
         köbo tə̂ angâ andjê ndə̂kə̂ wunsə̂ Ndjapä. Ârâ mbö rə̂ pä kə̂ rɨ tchə̂lə̂
         andjê watə̂ ngbâa, ânyë andjë mbo rə gundə̂sə̂ ma Krîsiti. 6 Âdə nyë âmbo rə gundə̂sə̂ pö ma Krîsiti djîrə̂ nə̂, ârâ âsə tchêtchêtchê
         ndə̂kə̂ wa ngbanga lə̂ küma azü ndə̂ andjë kôsə̂ pö.7 Nyë sə̈ lakə̂ wun arə batə̂ rə̂ ndə̂ azü wun rə. Âdə ngâ akrə âwunsə̂ nə̈ pä
         ânyë də̈ akrə ndə̂ Krîsiti, äwäpä tche wunsə̂ nə̈ angêta tratralë pä ârâ
         ndjë gbɛ̂ ârâ wä ndjë tə̂ azü ndə̂ Krîsiti. 8 Ndə̂ më sə̂ lakə̂ bhi gogo mê bëte gbôgbô ndə̂ Gbölö Gbïɛ̈ zâ rə̂ sə̈ ârâ,
         ganô mbôâbo mê-a. Gbôgbô nə̈ wä ndə̂kə̂ mbo rə̂ pä Egilîze ndə̂ nyê kpokpo
         tə̂ yê, praâbalë âwâbo ndə̂kə̂ ndɨ rə̂ ndɨ̈-a. 9 Më nyîâbo ndə̂nə̈ pä nyë wun mê batə̂ akrə ndə̂ tchê hrali nyê lə̂ köbosə̂
         ambëtï ndə̂ mê-a. 10 Bëte angâ azü tö rə̂ päkëdə̂: «Apö lə̂ ambëtï ndə̂ Pôlo lü, kə̈ kpô tə̂
         gbölösə̂nə̈; praâbalë âdə tche âsə lə̂ gûtə̂ azə̂, tche wâbo la gbôgbô-a,
         ânyë pö lə̂ ma yê wâbo tə̂ ngâ rə balë-a.» 11 Akrə ndə̂ tche tô pö lâme, äwäpä tche wunsə̂ nə̈ pä sə̂nə̈ ndə̂ ârâ sə̂ ngrɨ̈
         tə̂ nyê ânyë kə̈ wân mbëtï lâme sə̈ nyê, apö tchə̂lə̂ nə̈ kʉ̈ tchô. Kə̂
         mbo rə ndə̂ ârâ wadje ndjë käko sə̂nə̈ ndə̂ ârâ wutuadje lə̂ gûtə̂ nyê bhâye.12 Tə̂ lëge nə̈, angâ azü wüntə̂ andjê batə̂ agbölö azü, praâbalë ârâ kʉ̂âbo
         sə̂kə̂ wa batə̂ andjê-a, âdəndjë ndə̂kə̂ wuntə̂ ârâ batə̂ andjê-a. Lə̂ la andjê,
         andjë wüntə̂ andjê la tə̂ andjê batə̂ azü ndə̂ sə̂ andjê lû kə̈ rô adɨ̂ azü
         gbɛ̂, andjë wün kə̂ sə ndə̂ andjê kə̈ tâkpa rə̂ la andə̂ azü gbɛ̂, dëkë küma
         andjê wâbo lanə̈-a. 13 Âdə andə̂ ârâ, ârâ bhîâbo gogo ârâ ârô pânə̈-a, ârâ bhï gogo ârâ
         nə̈ ëtə̂ masə̂nə̈ ndə̂ Ndjapä nyîsə̂ nə̈ ndə̂kə̂ pä ârâ mbo kua ndə̂ yê tâ
         ndjoa kə̂ wutu la rə̂ bhândə̂ nyê+. 14 Ârâ mbôâbo kua nə̈ ndə̂kə̂ ro kʉ̂bâ nə̈-a. Âdə ârâ wutuabô wûtu bhândə̂
         nyê-ê, dëkë ârâ âmbo rə̂ âro anə̈ ndə̂ ârâ wâ ndə̂kə̂ mbo rə̂. Bëte ârâ
         də̈ azü ndə̂ ârâ wûtu la Tchôtchô Pö ndə̂ Krîsiti sə̈ nyê dokʉ̈tchê. 15 Ârâ bhîâbo gogo ârâ ârôpâ nə̈ tə̂ pö ndə̂ kua ndə̂ angâ azü mbô rə̂-a.
         Praâbalë rə ndə̂ ârâ rɨ̂ su ârâ tâ wä pä âdə kə̂ za su nyê sə̈ Ndjapä
         âge, ârâ âmbo agbölö kua lə̂ gûtə̂ nyê kütû ëtə̂ manə̈ ndə̂ Ndjapä nyîsə̂
         nə̈ sə̈ ârâ. 16 Pânə̈ ârâ eadje la Tchôtchô Pö lə̂ agö ndə̂ âwâ dəkêlê andə̂ nye nə̈. Ârâ
         nyîâbo ndə̂kə̂ mbo kua lə̂ tchô ndə̂ angâ azü mbô kua tâ dokʉ̈tchê-a, kə̈
         nyîâbo ndjë ndə̂kə̂ bhi gogo ârâ tə̂ pö ndə̂nə̈-a.17 Mbëtï Ndjapä tö rə̂ päkëdə̂: «Akrə ndə̂ tche nyîndə̂ kə̂ bhi gogo yê, äwäpä
         tche bhi gogo yê tə̂ pö ndə̂ rə ndə̂ Gbölö Gbïɛ̈ mbô rə̂+.» 18 Bëte lëge earə̂ kua də̂âbo akrə ndə̂ tche to tchôtchô pö pâ yê la tə̂ yê-a,
         praâbalë akrə lâme Gbölö Gbïɛ̈ kä ndə̂ âto tchôtchô pö ndə̂ yê.
         
            
               	Ndə̂kə̂ to tə̂ yɛ̈yɛ̈ da 13 ëtə̂ 15: Nyë dɨ̈ Rom 15.17-21.

               	Nyë dɨ̈ Jer 9.23; 1 Kor 1.31.

Pôlo la abadjângele ndə̂ yepa111 Më nyïndə̂ nə̈ pä nyë rʉatə̂ su nyê la mê batə̂ ngâ akrə ndə̂ nyî mbo tchë!
         Tə̂ lëge nə̈ nyë rʉ̈ätə̂ su nyê la mê! 2 Më mbö kû tə̂ nyê, kû nə̈ lâme tö bhândə̂ Ndjapä. Më zä bâlâ tə̂ nyê
         ndə̂kə̂ to nyê sə̈ ngâ köchë balë, tche də̈ Krîsiti. Më nyïndə̂ kə̂ ma nyê tə̂ yê batə̂ ngâ bechë-ɛ̈chë ndə̂ tche wûn-âbô sə̂
         aköchë wûn-î. 3 Praâbalë batə̂ rə̂ ndə̂ ɛ̈krʉ̂ ndə̂ tche bôlo Ɛ̂ve la känyï ndə̂ yê alême,
         wawa mbö mê ndə̂kə̂ pa su nyê ndɨabô ndɨ̂-î, ânyë nyê gboabô gbôtə̂ kə̂
         za tchêngbâ Krîsiti ndə̂ nyë zâtə̂ nyê gbɛ̂ sə̈ tchë la grôgrô su lâme-ê.
         4 Bëte nyë rʉ̈ätə̂ su nyê la azü ndə̂ andjë nə̂ ndə̂kə̂ mu pö sə̈ nyê pâ ngâ
         Jezü ngbî tə̂ Jezü ndə̂ ârâ mû pö ndə̂ yê sə̈ nyê lâme. Nyë kä ndjë tchêtchêtchê
         ndə̂kə̂ nyində̂ ngâ yingö ngbî tə̂ Yingö ndə̂ nyë gbô tchë dokʉ̈tchê lâme.
         Nyë kä ndjë tchêtchêtchê ndə̂kə̂ gamba ngâ tchôtchô pö ngbî tə̂ Tchôtchô Pö ndə̂ nyë djê rə̂ dokʉ̈tchê! 5 Âdə andə̂ agbölö abadjângele ndə̂ nyê lâme, më wün rə̂ pä andjë rôâbo mê la ngâ rə-a. 6 Âdə më âwun-abô wûnsə̂ kə̂ to pö lə̂ köbo nə̈-ê, praâbalë andə̂ kə̂ wunsə̂
         rə, më kä lə̂nə̈. Ârâ nyîsə̂ kə̂ wunsə̂ rə lâme nə̂ kraâ sə̈ nyê lə̂ arə gbɛ̂
         ndjë lə̂ akänyï gbɛ̂.7 Ndə̂ më mbôtə̂ mê kpîɛ̂kpîɛ̂ rə̂ lakə̂ mu Tchôtchô Pö ndə̂ Ndjapä sə̈ nyê
         ämbämbänə̈ ndə̂kə̂ pa nyë watə̂ agbölö azü lâme, dëkë ngbongbo rə kä ndə̂
         më mbô rə̂? 8 Më gbö makətche-kua tchânə̂ angâ a-Egilîze ngbî, ânyë kə̂ gbo köbo ndə̂kə̂ mbo kua lə̂ gûtə̂ nyê azü ndə̂ Körɛ̂nte.
         9 Ndə̂ më sə̂ alême lə̂ gbâtə̂ nyê bhâye, âdə mê âwa la gʉ ngâ rə, më yûâbo
         kû nə̈ tchânə̂ ngâ akrə balë-a. Arə̂mâ ndə̂ andjë tô bhâ Mäsëdöâne ânyë
         kə̈ nə̂, andjë kʉ̈ arə gbɛ̂ ndə̂ su mê nyîndə̂ nə̈ sə̈ mê. Lə̂ arə lâme gbɛ̂,
         më kpë wa tə̂ mê ndə̂kə̂ pa më wabô wâtə̂ kʉ̂ngbô pâ nyê-ê, käko më âsə
         me lakə̂ mbo tâ käko logbɛ̂. 10 Lə̂ köbosə̂ lëge pö ndə̂ Krîsiti ndə̂ âwâ lə̂ ma mê, më tö rə̂ pä ngâ akrə
         wâbo ndə̂kə̂ kitə̂ köbo tə̂ mê ndə̂kə̂ pa më bhi gogo mê lə̂ agö gbɛ̂ ndə̂ Akayï-a.
         11 Më tö pö lâme käko bëte giamâ? Më tö pö lâme bëte më nyîâbo ndə̂ nyê?
         Ndjapä wûnsə̂ nə̈ nə̂ pä më nyïndə̂ nyê!12 Rə ndə̂ mê mbo rə̂ angêta, mê kä mboadje rə̂, käko âdə angâ azü ânyində̂
         kə̂ gbo ngâ rə ndə̂kə̂ krʉ pânə̈ ânyë kə̂ bhi gogo andjê batə̂ ârâ, andjê
         gboabô rə̂ tee-a! 13 Azü nə̈ lâme də̈ abadjângele ndə̂ yepa, andjë də̈ a-earə̂ kua ndə̂ andjë bolo
         azü, ânyë kə̈ mbôtə̂ andjê batə̂ abadjângele ndə̂ Krîsiti+. 14 Âdə̂âbo ngâ täfo rə-a, bëte Satäa la tə̂ yê dötə̂ yê batə̂ ânje ndə̂ ngbänga. 15 Käko a-earə̂ kua lâme mbötə̂ andjê batə̂ adjîrə̂ a-earə̂ kua, âdə̂âbo ngâ
         täfo rə-a. Tchîsûwu ndə̂ andjê âkrʉadje batə̂ kə̂ mbo rə ndə̂ andjê.Arə yûkü ngbî ngbî ndə̂ Pôlo16 Më âkä to rə̂ kâkë: Âwâbo pä ngâ akrə wun mê batə̂ earə̂ nyî-a. Âdəndjë
         rə̂ ndə̂ nyë wûn mê käko, äwäpä nyë nyində̂ nə̈ ânyë mëmê ndjë gbɛ̂ mê
         bhi gogo mê kpîɛ̂kpîɛ̂ rə̂. 17 Pö ndə̂ më wâ ndə̂kə̂ to rə̂ lâme, âdə̂âbo tə̂ su Gbölö Gbïɛ̈ kä-a, praâbalë
         më sə̈ lakə̂ to pö nə̈ batə̂ earə̂ nyî. Më wünsə̂ nə̈ tə̂ lëge nə̈ pä më kä
         la ngâ rə ndə̂ më wâ ndə̂kə̂ bhi gogo mê tâ. 18 Ndə̂ angbängbä azü sə̂ lakə̂ bhi gogo andjê bëte rə ndə̂ âwâtə̂ andə̂ akrə,
         mëmê ndjë gbɛ̂ më nyïndə̂ kə̂ bhi ndjë gogo mê. 19 Nyënyê ndə̂ nyë wûnsə̂ rə, nyë rʉ̈ätə̂ su nyê ndə̂kə̂ dje a-earə̂ nyî! 20 Azü kä lakə̂ mbo nyê la ngbâa, azü zɨ̈ rə ndə̂ nyê, kə̂ kʉ arə ndə̂ nyê gbɛ̂,
         kə̂ talusə̂ nyê, kə̂ rʉa ngälâ nyê, praâbalë nyë rʉ̈ätə̂ su nyê la andjê!
         21 Ganô mbö mê la pö ndə̂ mê to rə̂ âtə, âwûntî pä ârâ də̈ azü ndə̂ andjë
         wâbô wâ la gbôgbô-ê!Âdə ngâ akrə âwun rə̂ pä anyë wä ndə̂kə̂ bhi gogo anyê tə̂ pö ndə̂ ngâ rə,
         mëmê ndjë gbɛ̂ më wä ndə̂kə̂ bhi gogo mê. Më tö pö lâme batə̂ earə̂ nyî.
         22 Andjë də̈ ajuîfu? Mëmê ndjë gbɛ̂! Azü gö ndə̂ Isarayële? Mëmê ndjë gbɛ̂!
         Pâ mawo ndə̂ Abrahâmo? Mëmê ndjë gbɛ̂! 23 Andjë də̈ earə̂ kua ndə̂ Krîsiti? Käko më rö andjê gbɛ̂, më tö pö lâme batə̂
         earə̂ nyî. Më mbö kua kə̈ rô andjê gbɛ̂, më mbö kânga kə̈ rô andjê gbɛ̂,
         a bhï mê la djapra kə̈ rô andjê gbɛ̂, lə̂ agbôgbô rə ësə̂ kuzü, më rö andjê
         gbɛ̂. 24 Sûsunə̈ mïndûu ajuîfu bhï mê la djapra tə̂ akrə gbɛ̂ la lə̂ könô gbɛ̂ tchêpâ
         nə̈ mïndûu manə̈ voanə̈ (39). 25 Sûsunə̈ vötaâ azü ndə̂ Rômo bhï mê la föröngbö, sûsunə̈ balë a nyë mê
         la täme ndə̂kə̂ pa më tchu-î, sûsunə̈ vötaâ batöo mîndi la mê, sûsunə̈ balë
         lö balë la tchə̂lə̂ bütchî balë më lô lə̂ dju ngû. 26 Lə̂ angbängbä awrʉ̂ ndə̂ mê, më gbö angbongbo arə lə̂ köbosə̂ ngû ndə̂ âsɨ
         ânyë kə̂ vo katchôgbɛ̂, angbongbo arə lə̂ köbosə̂ angbongbo azü, angbongbo arə
         lə̂ köbosə̂ angâ mê ajuîfu, angbongbo arə lə̂ köbosə̂ azü ndə̂ andjë wâbô
         wâtə̂ ajuîfu, angbongbo arə lə̂ agö, angbongbo arə lə̂ kpaɛ̈gâ, angbongbo arə
         pâ agbölö ngû ngbro, angbongbo arə lə̂ gûtə̂ angbongbo arə̂mâ. 27 Më mbö agbölö kua, kə̈ wâ la kôngö la tchêngbâ nə̈, lö zâbo la mê-a, gʉ
         kɨ̈zɨ̂ la ngû nyü mê, tə̂ angâ alö më lö la gʉ, zɨ mbo mê, lə̂ba wâbo tə̂
         mê-a. 28 Më wâbo ndə̂kə̂ to pö ndə̂ adɨ̂ nə̈-a. Rə ndə̂ mê rɨ su mê pânə̈ dalobiî də̈
         pö ndə̂ a-Egilîze gbɛ̂. 29 Âdə ngâ akrə âwabô wâ la gbôgbô, mëmê ndjë gbɛ̂ më wün ndjë tə̂ mê käko.
         Âdə a âmbo rə̂ pä ngâ akrə te lə̂ ngbongbo rə, âkʉ mê tə̂ gbölösə̂nə̈.30 Âdə ârə̂ âwa ndə̂kə̂ pa më bhi gogo mê, më âbhi gogo mê tə̂ pö ndə̂nə̈ ndə̂
         më wâbô wâ la gbôgbô-ê. 31 Ndjapä Bha Gbölö Gbïɛ̈ Jezü ndə̂ tchôtchô pö wâ pâ yê tə̂ logbɛ̂ logbɛ̂,
         tche wûnsə̂ nə̈ nə̂ pä më môâbo yepa-a. 32 Sə̂nə̈ ndə̂ më sə̂ bhâ Dämâse, goverenëre ndə̂ tche mbo kua lə̂ kpâlâ Ärëtâse
         kʉ̂ aturûgu pâ amanda gbadja gö nə̈ ndə̂kə̂ za mê. 33 Praâbalë a yî mê lə̂ kə̂lê kə̂ jrê mê lə̂ grʉ̈ tə̂ kʉ̂tê gbadja nə̈ ëbêche
         ânyë më rô tə̂ aturûgu nə̈.
         
            
               	Nyë dɨ̈ Mat 7.15.

            

         
      

   
      
         12
Gbölö Gbïɛ̈ nyïsə̂ arə sə̈ Pôlo lə̂ lü121 Äwäpä më bhi gogo mê? Ngâ tchôtchô rə balë wâbo lə̂nə̈-a. Praâbalë më
         wä ndə̂kə̂ to pö ndə̂ arə ndə̂ Gbölö Gbïɛ̈ nyîsə̂ nə̈ sə̈ mê lə̂ ngâ rə batə̂
         lü, ânyë kə̈ mbô rə̂ pä më wunsə̂ nə̈. 2 Më wünsə̂ ngâ akrə ndə̂ Krîsiti, âmbô rə̂ nə̂ ngû lə̂ könô gbɛ̂ tchêpâ nə̈ voanə̈ ndə̂ Ndjapä zâ tchë,
         kə̈ kênga la tchë bhâlə̂ vötaâ tchêlafô, tche rö la tchë la ndundu tə̂ yê?
         Më wûn-âbo sə̂nə̈-a, âdəndjë rə̂ tche wütu lə̂nə̈ ânyë Ndjapä rô la tchë?
         Më wûn-âbo sə̂nə̈-a, Ndjapä balë kä ndə̂ âwûnsə̂ nə̈. 3 Më wünsə̂ nə̈ pä Ndjapä zä köchë lâme kə̈ rô la tchë. Tche zä tchë la
         ndundu tə̂ yê? Më wûn-âbo sə̂nə̈-a, âdəndjë rə̂ ndə̂ tche wütu lə̂nə̈ ânyë
         Ndjapä rô la tchë? Më wûn-âbo sə̂nə̈-a, Ndjapä balë kä ndə̂ âwûnsə̂ nə̈.
         4 Ndjapä zä tchë kə̈ kênga la tchë atə̂ paradï. Bhâye, tche djê angâ apö. Apö nə̈ lâme, kə̂ to rə̂ kâkä tə̂ akrə, ânyë
         a zâbo köbo sə̈ akrə ndə̂kə̂ kä to tchêndə̂ nə̈-a. 5 Mê bhiadje gogo mê tə̂ pö ndə̂ akrə lâme, praâbalë âdə andə̂ me nə̈, mê bhiadje
         gogo mê tə̂ pö ndə̂nə̈ ndə̂ më wâbô wâ la gbôgbô-ê. 6 Âdə mê ânyində̂ kə̂ bhi gogo mê, mê wabô tee batə̂ earə̂ nyî-a, mê âto kütû
         lëge pö. Praâbalë më nyîâbo ndə̂kə̂ bhi gogo mê-a, ânyë azü wun-abô mê
         wûn gbölö âropâ rə ndə̂ mê mbo rə̂-a, âdəndjë rə ndə̂ andjë dje rə̂ lə̂ ma
         mê-a.7 Rə ndə̂ Ndjapä nyîsə̂ nə̈ sə̈ mê wätə̂ rə ndə̂ ârôpâ küma azü. Ndə̂kə̂ pa
         më bhiabô gogo mê bhî tâ-ê, Ndjapä zä ngâ rə batə̂ chi lə̂ tə̂ mê, chi nə̈
         wä batə̂ ngâ akrə ndə̂ Satäa wân tchë ndə̂kə̂ bhi mê, ânyë kə̈ kîtə̂ köbo tə̂ mê ndə̂kə̂ bhiabô gogo
         mê bhî-î. 8 Sûsunə̈ vötaâ më dɨ̂ tchə̂lə̂ ma mê sə̈ Gbölö Gbïɛ̈ ndə̂kə̂ pa tche ji rə̂
         tə̂ mê. 9 Praâbalë tche tô rə̂ sə̈ mê päkëdə̂: «Tchôtchô su ndə̂ mê bëte mö lâme
         wä käko. Sə̂nə̈ ndə̂ akrə wâbô wâ la gbôgbô-ê, gbôgbô ndə̂ mê wä ndə̂kə̂
         mbo rə gbɛ̂.» Käko mê âbhi gogo mê tə̂ pö ndə̂nə̈ ndə̂ më wâbô wâ la gbôgbô.
         Käko ânyë gbôgbô ndə̂ Krîsiti wa lə̂ mê. 10 Bëte rə̂ kä ndə̂ më wâ la mômô sə̂nə̈ ndə̂ më wâbô wâ la gbôgbô, ndjë,
         sə̂nə̈ ndə̂ azü drô mê, âdəndjë lə̂ agbôgbô arə ndə̂ âpu mê katchôgbɛ̂,
         âdəndjë rə̂ ndə̂ azü mbo gbôgbô tə̂ mê bëte Krîsiti, ndjë la arə nyonyo.
         Bëte sə̂nə̈ ndə̂ më wâbô wâ la gbôgbô, dëkë sə̂nə̈ lâme kä ndə̂ më wâ
         la gbôgbô.Pôlo dɨ̈ su yê tə̂ azü ndə̂ Körɛ̂nte11 Më wä batə̂ earə̂ nyî! Nyënyê kä ndə̂ âmbô rə̂ pä më wa käko. Nyënyê
         âme kä ndə̂ âwâ ndə̂kə̂ to tchôtchô pö pâ mê. Âdə më âwabô wâtə̂ ngâ
         rə-ê, agbögbölö abadjângele ndə̂ nyê lâme rôâbo mê la ngâ rə balë-a. 12 Akua ndə̂ ânyîsə̂ nə̈ pä më wätə̂ badjângele mbô lə̂ gbâtə̂ nyê nə̂. Më
         rʉ̈ätə̂ su mê lə̂ arə gbɛ̂, ânyë lə̂ köbosə̂ kua nə̈, nyë wûn akpɨ̈ngbɨ̈ rə ngbî ngbî, la arə ndə̂ ârôpâ küma azü. 13 Giamâ kä ndə̂ angâ a-Egilîze gbô rə̂ ânyë nyë gbôâbô rə̂ gbô-ê? Kütû rə ndə̂ më mbôâbô rə̂ mbô
         tə̂ nyê də̈ rə̂ ndə̂ më wâbo tə̂ kʉ̂ngbô pâ nyê-a. Âdə nyë âwun rə̂ pä mbə̈lï
         kä ndə̂ më mbô rə̂ lâme, më zâ da nyê nə̂!14 Më nyîkrə tə̂ mê nə̂ ndə̂kə̂ e atə̂ndə̂ nyê tə̂ vötaâ nə̈, më nyîâbo ndə̂kə̂
         watə̂ kʉ̂ngbô pâ nyê-a, bëte më pûâbo atchôtchô arə ndə̂ nyê-a, praâbalë
         nyënyê kä ndə̂ mê pu nyê. Kua ndə̂ abechë də̂âbo rə̂ ndə̂kə̂ pu rə bëte bha
         la anyï andjê-a, praâbalë bha la anyï andjê kä ndə̂ âpu rə bëte abechë ndə̂
         andjê. 15 Âdə andə̂ me nə̈, më ândɨndɨ arə ndə̂ mê gbɛ̂, kə̂ za ndjë tchîsûwu ndə̂ mê
         gbɛ̂ bëte nyê. Âdə më ânyində̂ nyê tə̂ gbölösə̂nə̈, käko nyë ânyində̂ mê
         kpîɛ̂kpîɛ̂ rə̂?16 Tə̂ lëge nə̈, më wâbo tə̂ kʉ̂ngbô pâ nyê-a, praâbalë a tö rə̂ pä më də̈
         akrə ndə̂ mê bolo azü, bëte rə̂ kä ndə̂ më gbô nyê lə̂ köbosə̂ apö känyï.
         17 Lə̂ gbâtə̂ azü ndə̂ më wân andjê sə̈ nyê bhâye, më mbö rə̂ pä ngânə̈ balë
         gbo ngâ rə tchânə̂ nyê? 18 Më tö apö tə̂ gbölösə̂nə̈ sə̈ Tîte ânyë kə̈ wân tchë pu nyê. Tchetchë
         la ngâ earə̂ azə̂ ndə̂ më tô pö ndə̂ yê sə̈ nyê lâme+. Ndə̂ Tîte ê lâme, tche mbö nyê ndə̂kə̂ gbo ngâ rə tchânə̂ nyê? Ârâ la
         tchë gbɛ̂ su ârâ wâbo balë? Ânyë kə̂ mbo rə ndə̂ ârâ la tchë wâbo nyɛ̂ɛ̂
         balë?19 Ndə̂nə̈ gû nə̂ ndə̂ nyë wûn rə̂ pä ârâ sə̈ lakə̂ pu köbo ndə̂kə̂ wa djîrə̂
         lə̂ la nyê? Ɛ̂n-ɛ̈n! Âdə̂âbo käko-a. Bëte rə̂ ndə̂ ârâ wâ balë la Krîsiti,
         ârâ tö pö lâme lə̂ la Ndjapä. Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈,
         rə gbɛ̂ ndə̂ më mbô rə̂ lâme, më mbö rə̂ ndə̂kə̂ pa Egilîze ndə̂ nyê kpokpo
         tə̂ yê. 20 Wawa mbö mê ndə̂kə̂ pa âdə mê âsə̈ wutu bhândə̂ nyê, kə̂ wun kə̂ sə ndə̂ nyê
         âwa ngbî tə̂ anə̈ ndə̂ su mê nyîndə̂ nə̈, ânyë nyënyê ndjë gbɛ̂, nyê wun
         kə̂ sə ndə̂ mê âwa ngbî tə̂ anə̈ ndə̂ su nyê nyîndə̂ nə̈. Wawa mbö mê ndə̂kə̂
         pa angbongbo arə kâkë wabô wâ lə̂ gbâtə̂ nyê: Kə̂ gama, gbölö su, mêrâ,
         kə̂ pu köbo ndə̂kə̂ wa batə̂ ngâ yê, kə̂ dro akrə la angbongbo apö, kə̂ to alû,
         kə̂ bhi gogo, kə̂ mbo angbongbo rə katchôgbɛ̂. 21 Wawa mbö ndjë mê ndə̂kə̂ pa âdə mê âkä wutu bhândə̂ nyê, Ndjapä mbo ganô
         tə̂ mê lə̂ la nyê, ânyë mê sə lakə̂ kɨ tə̂ angbängbä azü lə̂ gbâtə̂ nyê,
         ndə̂ gbô andjê sə̂ lakə̂ mbo ngbongbo rə batə̂ anə̈ dokʉ̈tchê, ndə̂ andjë gbôâbô
         gbôtə̂ arə batə̂: Kə̂ wa la kâkpö, kə̂ pu aɛ̈chë âdəndjë aköchë katchôgbɛ̂,
         la angâ arə ganô.
         
            
               	Nyë dɨ̈ 8.18.

Adɨ̂ wängö lakə̂ po ndə̂ azü131 Tə̂ vötaâ nə̈ ndə̂kə̂ pa me e atə̂ndə̂ nyê kä âtə. Batə̂ rə̂ ndə̂ Mbëtï Ndjapä
         tô rə̂ päkëdə̂: «Lə̂ köbosə̂ pö ma azü bïchuû âdəndjë vötaâ kä ndə̂ a
         nyikrə apö gbɛ̂ gundə̂sə̂ nə̈+.» 2 Sə̂nə̈ ndə̂ më ê bhândə̂ nyê tə̂ bïchuû nə̈, më tô pö âtə nə̂. Andə̂ tchô
         angêta, ndə̂ më sə̂ ngrɨ̈ tə̂ nyê, më âkä to rə̂ sə̈ azü ndə̂ andjë mbô ngbongbo
         rə dokʉ̈tchê, ndjë la adɨ̂ azü gbɛ̂, âdə mê âkä e atə̂ndə̂ nyê, la mê âdro
         la nyê. 3 Bëte nyë nyïndə̂ kə̂ wun ngâ rə ndə̂ ânyîsə̂ nə̈ pä Krîsiti kä ndə̂ âto pö lə̂ köbosə̂ mê. Âdə Krîsiti âsə̈ mbo rə tə̂ pö ndə̂ nyê,
         tche mbôâbo rə̂ la gbôgbô-a, praâbalë tche nyïsə̂ gbôgbô ndə̂ yê lə̂ gbâtə̂
         nyê. 4 Tə̂ lëge nə̈, a wön tchë pâ yö ndə̂ gba bëte tche wâbo la gbôgbô-a, praâbalë
         angaâtə tche wä la tchîsûwu lə̂ köbosə̂ gbôgbô ndə̂ Ndjapä. Azə̂ ndjë gbɛ̂,
         ndə̂ azə̈ wâ la tchë balë, azə̈ wâbo la gbôgbô-a, praâbalë ârâ nyïsə̂ nə̈
         sə̈ nyê pä azə̂ wadje la tchîsûwu balë la tchë lə̂ köbosə̂ gbôgbô ndə̂ Ndjapä.5 Nyënyê la tə̂ nyê, nyë wüntə̂ nyê djîrə̂ ânyë, nyë pü köbo ndə̂kə̂ wunsə̂
         nə̈ pä gbô nyê kä tə̂ lëge nə̈ lakə̂ za su nyê sə̈ Ndjapä, nyë wûn-âbo sə̂nə̈
         pä Jezü Krîsiti kä lə̂ su nyê? Âdə rə nə̈ âwa käko, dëkë änyïsə̂ nə̈ pä
         kə̂ za su nyê sə̈ Ndjapä wâbo-a. 6 Andə̂ ârâ, më wûnsə̂ nə̈ nə̂ pä nyê wun-adje sə̂nə̈ pä ârâ tchâbo köbo-a.
         7 Ârâ tö pö sə̈ Ndjapä ndə̂kə̂ pa nyë mboabô ngâ ngbongbo rə mbô balë-ê.
         Ârâ nyîâbo ndə̂kə̂ nyisə̂ nə̈ sə̈ nyê pä ârâ tchâbo köbo nə̂-a, praâbalë
         ârâ nyïndə̂ kə̂ wun nyê lakə̂ mbo dâkâ, âdəndjë rə̂ ndə̂ azü tô rə̂ pä
         ârâ tchâ köbo nə̂. 8 Bëte ârâ wâbo la gbôgbô ndə̂kə̂ kitə̂ köbo tə̂ lëge pö-a, praâbalë kua
         ndə̂ ârâ wä ndə̂kə̂ mbo rə̂ pä azü wunsə̂ lëge pö. 9 Sə̂nə̈ ndə̂ ârâ wâbô wâ la gbôgbô, ârâ wä la mômô, ânyë nyënyê ndə̂
         nye nə̈, nyë wâ la gbôgbô. Rə ndə̂ ârâ to pö sə̈ Ndjapä bëte rə̂ wä ndə̂kə̂
         pa nyë mbotə̂ nyê tə̂ azü ndə̂ nyë dâka gbɛ̂. 10 Bëte rə̂ kä ndə̂ gbô mê sə̂ ngrɨ̈ tə̂ nyê, kə̈ mbô mbëtï âtə ndə̂kə̂ wan
         rə̂ sə̈ nyê. Käko âdə mê âwutu bhâye, kə̂ hroabô hrô la nyê-ê lə̂ köbosə̂
         gbôgbô ndə̂ Gbölö Gbïɛ̈ zâ rə̂ sə̈ mê ndə̂kə̂ mbo rə̂ pä Egilîze ndə̂ nyê
         kpokpo tə̂ yê, âdə̂âbo ndə̂kə̂ ndɨ rə̂ ndɨ̈-a.11 Ndə̂kə̂ ka ndə̂ pö nə̈ arə̂mä, nyë wä la mômô! Nyë pu köbo ndə̂kə̂ daka gbɛ̂.
         Nyë zä wängö lə̂ gbâtə̂ nyê la angâ nyê, nyë djëtə̂ nyê lə̂ gbâtə̂ nyê,
         kə̂ sə la zɨtɨ su, ânyë Ndjapä ndə̂ tche nyîndə̂ azü, ânyë kə̂ za zɨtɨ su sə̈
         andjê, tchê səadje la nyê.12 Nyë pö ndə̂ angâ nyê lə̂ gbâtə̂ nyê lakə̂ a ma angâ nyê ndə̂ âdâka gbɛ̂
         lə̂ la Ndjapä.Azü ndə̂ Ndjapä gbɛ̂ pô ndə̂ nyê nə̂.13 Äwäpä tchôtchô su ndə̂ Gbölö Gbïɛ̈ Jezü Krîsiti wa pâ nyê! Äwäpä Ndjapä
         ndə̂ tche nyində̂ azü, mbo rə̂ la nyê! Ânyë Kpɨ̂ki Yingö ndə̂ tche mbô rə̂ pä
         nyë wa balë, mbo ndjë rə̂ la nyê gbɛ̂.
         
            
               	Nyë dɨ̈ Mat 18.16; 1 Tim 5.19; Det 19.15.

Kə̂ po ndə̂ azü11 Mëmê Pôlo, ndə̂ më wâtə̂ badjângele, âdə̂âbô lə̂ köbosə̂ azü kä ndə̂ a ê mê ndə̂kə̂ watə̂ badjângele-a, më
         djêâbo ndjë pö nə̈ lə̂ ma ngâ akrə-a, praâbalë më djë rə̂ lə̂ ma Jezü Krîsiti la Ndjapä Bha ndə̂ tche jô tchë lə̂ kuzü. 2 Arə̂mâ gbɛ̂ ndə̂ andjë sə̂ bhâtə la mëmê, ârâ wän mbëtï âtə sə̈ azü ndə̂
         a-Egilîze ndə̂ Gälâte. 3 Äfü pä Ndjapä Bha azə̂ la Gbölö Gbïɛ̈ Jezü Krîsiti mbo tchôtchô su tə̂
         nyê, kə̂ za zɨtɨ su sə̈ nyê. 4 Gbölö Gbïɛ̈ Jezü yösə̂ tə̂ yê la tə̂ yê ndə̂kə̂ ji azə̂ lə̂ angbongbo arə ndə̂
         tchîsûwu âtə batə̂ rə̂ ndə̂ su Ndjapä Bha azə̂ nyîndə̂ nə̈. 5 Voga wätə̂ andə̂ ye nə̈ logbɛ̂ logbɛ̂! Amin.Tchôtchô Pö wä kütû balë6 Tchə̂lə̂ küma mê djïngɨli tə̂ pö ndə̂nə̈ ndə̂ nyë gbôtə̂ köbo yê gasa käko,
         tchetchë ndə̂ tche ê nyê lə̂ köbosə̂ tchôtchô su Krîsiti ndə̂kə̂ za tchêngbâ
         ngâ tchôtchô pö ngbî. 7 Ɛ̂n-ɛ̈n! Änyïndə̂ kə̂ to rə̂ pä, ngâ Tchôtchô Pö tə̂ anə̈ âtə wâbo-a. Praâbalë azü kä ndə̂ âmbo rə̂ pä tchə̂lə̂ küma nyê
         djingɨli. Andjë nyïndə̂ kə̂ dodo tchə̂lə̂ Tchôtchô Pö ndə̂ Krîsiti. 8 Praâbalë âdə ngâ akrə, âdəndjë ârâ, âdəndjë ngâ ânje ndə̂ tchêlafô, âmu ngâ Tchôtchô Pö ngbî tə̂ anə̈ ndə̂ ârâ mû rə̂ sə̈ nyê
         dokʉ̈tchê lâme, äfü pä Ndjapä dra ndə̂ yê! 9 Ârâ tô pö âtə sə̈ nyê dokʉ̈tchê nə̂, ânyë mê kä to rə̂ âtə: Âdə ngâ
         akrə âmu ngâ Tchôtchô Pö ngbî tə̂ anə̈ ndə̂ nyë djê rə̂ dokʉ̈tchê lâme,
         äfü pä Ndjapä dra ndə̂ yê! 10 Bëte angaâtə, më pü köbo ndə̂kə̂ mbo tchôtchô rə lə̂ la azü âdəndjë lə̂
         la Ndjapä? Më pü köbo ndə̂kə̂ wa djîrə̂ lə̂ la azü? Âdə mê âpu köbo ndə̂kə̂
         daka lə̂ la azü, dëkë mê kä wa bata tə̂ earə̂ kua ndə̂ Krîsiti tee-a.Köbo ndə̂ Pôlo wâtə̂ badjângele11 Arə̂mä, më tö rə̂ sə̈ nyê päkëdə̂: Tchôtchô Pö ndə̂ më mû rə̂ sə̈ nyê
         alême tôâbo bhândə̂ azü-a. 12 Âdə̂âbo ngâ akrə kä ndə̂ âmû pö nə̈ âdəndjë ndə̂kə̂ nyisə̂ nə̈ sə̈ mê-a.
         Praâbalë Jezü Krîsiti la tə̂ yê kä ndə̂ âmbô rə̂ pä më wunsə̂ nə̈.13 Bëte nyë djê pö pâ köbo kə̂ mbotə̂ mê ndə̂ gbô mê ndə̂po alême lakə̂ voga
         Ndjapä batə̂ rə̂ ndə̂ ajuîfu mbo rə̂. Nyë wûnsə̂ nə̈ nə̂ pä më mbö gbôgbô
         alême tə̂ gbölösə̂nə̈ tə̂ Egilîze ndə̂ Ndjapä, kə̈ pû köbo ndə̂kə̂ ndɨ rə̂.
         14 Lə̂ köbosə̂ kə̂ voga Ndjapä ndə̂ ajuîfu, më rö angbängbä ajuîfu ndə̂ ngû
         mê la andjê wâ balë pâ mawo ndə̂ mê. Më zätə̂ mê gbɛ̂ ndə̂kə̂ mbo rə gundə̂sə̂
         kə̂ mbo rə ndə̂ araâta mê.15 Praâbalë Ndjapä zä mê ngbî ndə̂ gbô mê ndə̂po bhâlə̂ anyï mê. Tche ë mê
         lə̂ köbosə̂ tchôtchô su yê tə̂ lo nə̈ ndə̂ tche nyîndə̂+, 16 kə̈ nyîsə̂ Modô ndə̂ yê sə̈ mê, ndə̂kə̂ pa më nyisə̂ yê batə̂ Tchôtchô Pö
         sə̈ azü ndə̂ andjë wâbô wâtə̂ ajuîfu, kə̈ yûâbo ngâ akrə balë ndə̂kə̂ pa
         tche za wängö sə̈ mê-a+, 17 kə̈ êâbo ndjë atə̂ Jerûzalêmo ndə̂kə̂ wun andjanə̈ ndə̂ andjë wâtə̂ abadjângele dokʉ̈tchê tə̂ mê-a. Praâbalë
         më ë atə̂lə̂ agö ndə̂ Arabï. La tchêngbâ nə̈ më kâ atə̂lə̂ gö ndə̂ Dämâse.
         18 Pânə̈ ngbâ ngû vötaâ, më ê atə̂ Jerûzalêmo ndə̂kə̂ pa mëmê la Pîêre,
         ârâ wunsə̂ angâ ârâ. Më sə̈ bhândə̂ yê lə̂ lö lə̂ könô gbɛ̂ tchêpâ nə̈
         mïndûu. 19 Më wûn-âbo ngâ badjângele ngbî-a. Praâbalë më wün kütû Jâke, yîngâ
         Gbölö Gbïɛ̈. 20 Pö ndə̂ më mbô rə̂ lə̂ mbëtï sə̈ nyê âtə, më tö rə̂ lə̂ la Ndjapä, më môâbo
         yepa-a.21 La tchêngbâ nə̈ më ê kulə̂ agö ndə̂ Sirï la andə̂ Silisï. 22 Praâbalë azü ndə̂ a-Egilîze ndə̂ Krîsiti ndə̂ andjë sə̂ bhâ Judë wûn-âbo
         mê lo balë-a. 23 Andjë djë kütû apö ndə̂ azü to rə̂ päkëdə̂: «Köchë ndə̂ tche mbô gbôgbô
         tə̂ azə̂ alême, angaâtə tchetchë kä ndə̂ âmu pö pâ köbo ndə̂kə̂ za su sə̈
         Jezü ndə̂ tche nyîndə̂ kə̂ ndɨ rə̂ alême.» 24 Käko azü nə̈ vôga Ndjapä lə̂ köbosə̂ mê.
         
            
               	Nyë dɨ̈ Eza 49.1; Jer 1.5.

Kə̂ djetə̂ abadjângele bhâ Jerûzalêmo21 La tchêngbâ ngû lə̂ könô gbɛ̂ tchêpâ nə̈ voanə̈, më kâ dôtə̂ mê atə̂ Jerûzalêmo, mëmê la Bärnäbâse. Më ë ndjë la Tîte potə̂ mê. 2 Më ë bhâye bëte Ndjapä nyïsə̂ nə̈ sə̈ mê ndə̂kə̂ e, ânyë Tchôtchô Pö ndə̂ më nyîsə̂ nə̈ sə̈ azü ndə̂ andjë wâbô wâtə̂ ajuîfu, më nyîsə̂ nə̈
         sə̈ andjê. Më nyï ndjë sə̂nə̈ lə̂ ngâ kpûlû ndə̂ azü tə̂ küma Egilîze. Më
         mbö rə̂ käko ndə̂kə̂ pa kua ndə̂ më mbô rə̂ alême la anə̈ angêta wabô wâ ämbämbänə̈-ê.
         3 Praâbalë Tîte ndə̂ tche wâtə̂ gerêke, ndə̂ mëmê la tchë ê lâme, a zâbo
         tchë zä la gbôgbô ndə̂kə̂ pa tche wa gasa-a. 4 Angâ arə̂mâ ndə̂ yepa ndə̂ andjë lî lə̂ gbâtə̂ ârâ batə̂ a-earə̂ ngbä, nyïndə̂
         kə̂ wa tchë la gasa. Andjë nə̈ ndə̂kə̂ wunsə̂ köbo kə̂ sə ndə̂ ârâ pânə̈ ndə̂
         ârâ wûtu tchâtchâ ngbâa ânyë kə̈ wâ balë la Jezü Krîsiti, ânyë kə̂ kä mbo ârâ la ngbâa. 5 Ârâ mbôâbo tə̂ ârâ gundə̂sə̂ pö ndə̂ andjê lâme balë-a, âdəndjë lə̂ ngâ
         kpîɛ̂kpîɛ̂ dalo balë-a. Bëte ârâ nyïndə̂ kə̂ bata Tchôtchô Pö ndə̂ âwâtə̂
         lëge pö bëte nyê.6 Angâ azü kä tâ ndə̂ a wûn andjê batə̂ agbölö azü, âdə andjê âwa alême
         tə̂ agbölö azü âdəndjë rə̂ ndə̂ andjë wâbô wâtə̂ agbölö azü, âwûn-âbo
         mê balë-a. Ndjapä lûâbo sə̂ akrə tə̂ pö ndə̂ la yê-a+. Agbölö azü lâme zâbo mê la gbôgbô ndə̂kə̂ pa më mbo ngâ rə ngbî-a. 7 Praâbalë andjë wünsə̂ nə̈ pä Ndjapä zä rə̂ sə̈ mê ndə̂kə̂ mu Tchôtchô Pö
         sə̈ azü ndə̂ andjë wâbô gasa wâ, batə̂ rə̂ ndə̂ tche zâ rə̂ sə̈ Pîêre ndə̂kə̂ mu rə̂ sə̈ azü ndə̂ andjë
         wâ gasa. 8 Bëte Ndjapä ndə̂ tche zâ gbôgbô sə̈ Pîêre ndə̂kə̂ watə̂ badjângele ndə̂ azü
         ndə̂ andjë wâ gasa, tche zä ndjë gbôgbô sə̈ mê ndə̂kə̂ watə̂ badjângele ndə̂
         azü ndə̂ andjë wâbô wâtə̂ ajuîfu. 9 Jâke la Pîêre la Jâan ndə̂ a wûn andjê batə̂ agbölö azü tə̂ küma Egilîze
         wünsə̂ nə̈ pä tə̂ lëge nə̈, Ndjapä zâ kua nə̈ lâme sə̈ mê nə̂. Käko andjë
         pö ndə̂ mê la Bärnäbâse la könô andjê ndə̂kə̂ nyisə̂ nə̈ pä ârâ la andjê
         wä balë. Käko andə̂ ârâ, ârâ ë pu azü ndə̂ andjê wâbô wâtə̂ ajuîfu,
         ânyë andjë ê andə̂ andjë nə̈ pu azü ndə̂ andjë wâ gasa. 10 Rə balë ndə̂ andjë yûkû nə̈ sə̈ ârâ də̈ rə̂ ndə̂kə̂ pa sə̂ a-earə̂ yûkü te
         lə̂ ârâ. Më mbö rə nə̈ lâme la su mê gbɛ̂.Pôlo kosə̂ ngbongbo kə̂ mbotə̂ Pîêre11 Praâbalë sə̂nə̈ ndə̂ Pîêre wûtu bhâ Äntïyôche, më kösə̂ pö kraâ sə̈ tchë
         lə̂ la azü gbɛ̂, bëte tche mbö ngâ rə ndə̂ âwâbo lə̂ köbo nə̈-a. 12 Bëte dokʉ̈tchê ndə̂kə̂ pa angâ azü ndə̂ Jâke wân andjê wutu, tche kä lakə̂
         zɨ kɨ̈zɨ̂ la azü ndə̂ andjê wâbô wâtə̂ ajuîfu. Praâbalë ndə̂ andjë wûtu,
         tche mbrôtə̂ yê tə̂ andjê chï, kə̈ kä zɨ̂âbo rə la andjê-a, bëte wawa azü
         ndə̂ andjë wâ gasa mbö tchë. 13 Angâ ajuîfu tê ngbâ yê lakə̂ mbo rə ndə̂ yê ndə̂ âwâ ngbî tə̂ pö ma yê.
         Bärnäbâse ndjë gbɛ̂ tê ngbâ andjê lə̂kə̂ mbo rə nə̈ lâme. 14 Praâbalë ndə̂ më wûn rə̂ pä andjë mbôâbo rə djîrə̂ gundə̂sə̂ lëge pö ndə̂
         Tchôtchô Pö nə la rə̂-a, më tô rə̂ sə̈ Pîêre lə̂ la azü gbɛ̂ päkëdə̂: «Momö
         ndə̂ mo də̂ juîfu, mo mbö rə batə̂ azü ndə̂ andjê wâbô wâtə̂ ajuîfu. Mo mbôâbo
         rə batə̂ ajuîfu balë-a. Ämbö atöko ânyë mo kʉ azü ndə̂ andjë wâbô wâtə̂
         ajuîfu la gbôgbô ndə̂kə̂ pa andjë mbo rə batə̂ ajuîfu?»Kə̂ tcha lə̂ kuzü lə̂ köbosə̂ kə̂ za su sə̂ Krîsiti15 Âdə andə̂ ârâ, a zɨ̈ ârâ zɨ̈ tə̂ ajuîfu. Ârâ wâbo tə̂ azü ndə̂ andjë wâbô
         wâtə̂ ajuîfu ndə̂ andjë wätə̂ a-earə̂ ngbongbo rə lâme-a. 16 Azə̈ wûnsə̂ nə̈ nə̂ pä akrə wâbo tə̂ djîrə̂ akrə lə̂ la Ndjapä lə̂ köbosə̂ kə̂
         mbo rə gundə̂sə̂ ndïɛ̈-a, praâbalë kütû lə̂ köbosə̂ kə̂ za su sə̈ Jezü Krîsiti. Bëte rə̂ kä ndə̂,
         ârâ ndjë gbɛ̂ zâ su ârâ sə̈ Krîsiti Jezü ndə̂kə̂ pa ârâ watə̂ adjîrə̂ azü
         lə̂ la Ndjapä. Âdə̂âbo lə̂ köbosə̂ kə̂ mbo rə gundə̂sə̂ ndïɛ̈-a. Bëte akrə balë
         wâbo tə̂ djîrə̂ akrə lə̂ la Ndjapä lə̂ köbosə̂ kə̂ mbo rə gundə̂sə̂ ndïɛ̈-a.
         17 Praâbalë âdə ârâ âpu köbo ndə̂kə̂ wa djîrə̂ lə̂ la Ndjapä lə̂ köbosə̂ Krîsiti,
         ânyë a wûn ndjë ârâ batə̂ a-earə̂ ngbongbo rə, änyïndə̂ kə̂ to rə̂ pä Krîsiti
         ë la ârâ ndə̂kə̂ mbo ngbongbo rə? Âdə̂âbo käko-a. 18 Bëte âdə mê ânyikrə tchêndə̂ ndïɛ̈ ndə̂ më ndɨ̂ tchə̂lə̂ nə̈, dëkë mëmê
         la tə̂ mê kä ndə̂ âmbô rə̂ pä më watə̂ akrə ndə̂ më kôsə̂ ndïɛ̈. 19 Bëte mëmê, më tchû tə̂ pö ndə̂ ndïɛ̈ alême nə̂, bëte arə ndə̂ âwûn ndïɛ̈,
         ndə̂kə̂ pa tchîsûwu ndə̂ më wâ la rə̂ äwa bëte Ndjapä. Mëmê la Krîsiti kä
         ndə̂ âtchû pâ yö ndə̂ gba. 20 Praâbalë âdə̂âbo mëmê kä ndə̂ âwâ la tchîsûwu-a, Krîsiti kä ndə̂ âwâ
         la tchîsûwu lə̂ mê. Bëte kə̂ sə ndə̂ mê ndə̂ akrə, më wä la tchîsûwu angaâtə
         kütû lə̂ köbosə̂ kə̂ za su mê sə̈ Modô ndə̂ Ndjapä ndə̂ tche nyîndə̂ mê ânyë
         kə̈ yôsə̂ tə̂ yê la kuzü bëte mê. 21 Më nyîâbo ndə̂nə̈ pä tchôtchô su ndə̂ Ndjapä wa ämbänə̈-a. Bëte âdə ngâ
         akrə âwa djîrə̂ lə̂ la Ndjapä lə̂ köbosə̂ ndïɛ̈, dëkë Krîsiti tchü ämbämbänə̈.
         
            
               	Nyë dɨ̈ Det 10.17.

Pö ndə̂ ndïɛ̈ la pö ndə̂kə̂ za su sə̈ Krîsiti31 Nyënyê azü gö ndə̂ Gälâte, küma nyê wâbo lanə̈-a! Giamâ kä âmbô nyê
         ânyë köbo nyê yû kâkë? Bëte kpôlə̂ la nyê kä ndə̂ a nyîsə̂ pö kraâ pâ
         Jezü Krîsiti ndə̂ a wôn tchë pâ yö ndə̂ gba! 2 Më nyïndə̂ nə̈ pä nyë to pö pâ pö ndə̂ mê yu nyê la rə̂ âtə: Nyë gbö Yingö bëte rə̂ ndə̂ nyë mbô rə gundə̂sə̂ ndïɛ̈? Âdəndjë bëte rə̂ ndə̂ nyë djê Tchôtchô Pö ânyë kə̈ zâ su nyê pânə̈?
         3 Atöko kä ndə̂ küma nyê wâbô wâ lanə̈ kâkë? Tə̂ dokʉ̈ nə̈, nyë jëtə̂ kə̂
         mbo arə lə̂ köbosə̂ gbôgbô ndə̂ Yingö, angaâtə nyë nyïndə̂ kə̂ wutu ëtə̂ manə̈
         la gbôgbô ndə̂ nyê la tə̂ nyê? 4 Arə gbɛ̂ ndə̂ âgbô nyê lə̂ köbosə̂ Yingö alême, ägbö nyê ämbänə̈? Më wûn-âbo
         andə̂ me nə̈ pä äwä ämbänə̈-a! 5 Ndjapä zä Yingö sə̈ nyê ânyë kə̈ mbô akpɨ̈ngbɨ̈ rə lə̂ gbâtə̂ nyê. Tche mbö
         arə nə̈ lâme bëte rə̂ ndə̂ nyë mbô rə gundə̂sə̂ ndïɛ̈ âdəndjë bëte rə̂ ndə̂
         nyë djê Tchôtchô Pö ânyë kə̈ zâ su nyê pânə̈?6 Ädə̈ käko ânyë a tô rə̂ pâ Abrahâmo päkëdə̂: «Abrahâmo zä su yê sə̈ Ndjapä ânyë Ndjapä wûn tchë batə̂ djîrə̂
         akrə bëte rə̂ ndə̂ tche zâ su yê sə̈ Ndjapä+.» 7 Äwäpä nyë dje tchə̂lə̂ pö nə̈ kâkë: Azü ndə̂ andjë zâ su andjê sə̈ Ndjapä
         kä ndə̂ âwâtə̂ amodô ndə̂ Abrahâmo. 8 Mbëtï Ndjapä tô pö ndə̂ rə nə̈ lâme dokʉ̈tchê nə̂ pä Ndjapä âmbo rə̂ ânyë
         azü ndə̂ andjë wâbô wâtə̂ ajuîfu wa djîrə̂ lə̂ la yê lə̂ köbosə̂ kə̂ za su
         andjê sə̈ tchë. Mbëtï nə̈ tö ndjë tchôtchô pö sə̈ Abrahâmo dokʉ̈tchê päkëdə̂:
         «Lə̂ köbosə̂ zə̈, Ndjapä eadje tchôtchô pö pâ azü tchêbêche gbɛ̂+.» 9 Käko azü gbɛ̂ ndə̂ andjë zâ su andjê sə̈ Ndjapä, Ndjapä eadje tchôtchô pö
         pâ andjê batə̂ rə̂ ndə̂ tche ê tchôtchô pö pâ Abrahâmo ndə̂ tche zâ su yê
         sə̈ Ndjapä.10 Bëte azü ndə̂ andjë zâ su andjê pâ kə̂ mbo rə gundə̂sə̂ ndïɛ̈, Ndjapä drâ
         ndə̂ andjê nə̂. Bëte Mbëtï Ndjapä tö rə̂ päkëdə̂: «Ndjapä drä ndə̂ akrə
         ndə̂ tche mbôâbô rə mbô gundə̂sə̂ rə gbɛ̂ ndə̂ a mbô rə̂ lə̂ Mbëtï-ndïɛ̈+.» 11 Pö âtə wätə̂ lëge nə̈: Akrə balë wâbo ndə̂kə̂ wa djîrə̂ lə̂ la Ndjapä lə̂
         köbosə̂ ndïɛ̈-a, bëte Mbëtï Ndjapä tö rə̂ päkëdə̂: «Djîrə̂ akrə wadje la
         tchîsûwu lə̂ köbosə̂ kə̂ za su yê sə̈ Gbölö Gbïɛ̈+.» 12 Dëkë pö ndə̂ ndïɛ̈ wâbo lə̂ pö ndə̂kə̂ za su sə̈ Krîsiti-a. Bëte Mbëtï Ndjapä
         tö rə̂ päkëdə̂: «Akrə ndə̂ tche mbô rə gundə̂sə̂ ndïɛ̈, tchê wadje la tchîsûwu
         lə̂ köbosə̂ nə̈+.»13 Krîsiti yösə̂ azə̂ ndə̂kə̂ ji azə̂ tchâtchâ ngbongbo pö ndə̂ ndïɛ̈, lə̂ köbosə̂
         nə̈ ndə̂ tche zâ ngbongbo pö nə̈ ëpâ yê bëte azə̂. Mbëtï Ndjapä tö rə̂ päkëdə̂:
         «Ngbongbo pö kä lə̂ küma akrə ndə̂ a î tchë tə̂ yö lafô+.» 14 Rə nə̈ wä käko ndə̂kə̂ pa azü ndə̂ andjë wâbô wâtə̂ ajuîfu gbo tchôtchô
         pö ndə̂ Ndjapä zâ bâlâ tə̂ Abrahâmo lə̂ köbosə̂ Jezü Krîsiti. Käko lə̂ köbosə̂
         kə̂ za su sə̈ Krîsiti, azə̈ gbö Yingö ndə̂ Ndjapä zâ bâlâ tə̂ pö ndə̂nə̈ alême.Pö ndə̂ ndïɛ̈ la pö ndə̂kə̂ za bâlâ15 Arə̂mä, më nyïndə̂ kə̂ to rə̂ kâkë pâ kə̂ mbo rə ndə̂ azü: Âdə ngâ akrə âdro
         madɨ̈+ lə̂ köbosə̂ ndïɛ̈, ngâ akrə balë ndə̂ tche kosə̂ nə̈ âdəndjë rə̂ ndə̂ tche
         zâ ngâ pö ëpânə̈ wâbo balë-a. 16 Tə̂ lëge nə̈, Ndjapä zä bâlâ tə̂ Abrahâmo la akrə pâ mawo ndə̂ yê. Mbëtï
         Ndjapä tôâbo rə̂ päkëdə̂: «La azü pâ mawo ndə̂ yê-a», âwûntî pä a to pö
         ndə̂ angbängbä azü-a. Praâbalë a tö pö ndə̂ akrə kütû balë: «La akrə pâ
         mawo ndə̂ yê», ndə̂ ânyîndə̂ kə̂ to rə̂ pä Krîsiti. 17 Pö ndə̂ më nyîndə̂ kə̂ to rə̂ wä kâkë: Ndïɛ̈ ndə̂ âwûtu ngû ngbangbo voanə̈
         la tchêpâ nə̈ tə̂ akrə gbɛ̂ la lə̂ könô gbɛ̂ (430) dəngbânə̈, wâbo la gbôgbô
         ndə̂kə̂ wrʉ madɨ̈ ndə̂ Ndjapä drô rə̂ dokʉ̈tchê alême-a. Âdə ârə̂ âwrʉ rə̂,
         dëkë bâlâ ndə̂ Ndjapä zâ rə̂ lə̂ madɨ̈ nə̈ lâme âwâ nə̂ ämbänə̈. 18 Bëte âdə lə̂ köbosə̂ ndïɛ̈ kä ndə̂ Ndjapä za rə sə̈ akrə, käko âwâbo lə̂
         köbosə̂ bâlâ ndə̂ Ndjapä zâ rə̂-a. Dëkë lə̂ köbosə̂ bâlâ kä ndə̂ Ndjapä
         nyîsə̂ tchôtchô su yê sə̈ Abrahâmo.19 Käko bëte giamâ kä ndə̂ Ndjapä zâ ndïɛ̈? Ndjapä zä ndïɛ̈ nə̈ ëpâ kə̂ za
         bâlâ ndə̂ tche zâ rə̂. Tche zä rə̂ ndə̂kə̂ nyisə̂ bəndɨ kə̂ mbo rə ndə̂ azü zoo
         ëtə̂ kə̂ wutu ndə̂ akrə pâ mawo ndə̂ Abrahâmo, ndə̂ tche zâ bâlâ tə̂ pö ndə̂
         yê. Ndjapä zä ndjë ndïɛ̈ ndə̂ yê lə̂ köbosə̂ aânje sə̈ ngâ akrə ndə̂ tche wâtə̂ earə̂ kə̂ sə lə̂ gbâtə̂ Ndjapä la azü. 20 Praâbalë earə̂ kə̂ nyikrə tchôtchô kə̂ sə lə̂ gbâtə̂ azü nə̈ la Ndjapä wâbo
         tə̂ earə̂ kə̂ nyikrə tchôtchô kə̂ sə lə̂ gbâtə̂ akrə balë-a. Dëkë Ndjapä wä
         kütû balë.21 Käko änyïndə̂ kə̂ to rə̂ päkëdə̂ ndïɛ̈ wä ngbî tə̂kə̂ za bâlâ ndə̂ Ndjapä?
         Âdə̂âbo käko-a! Âdə a âza ngâ ndïɛ̈ alême ndə̂ âwâ ndə̂kə̂ za tchîsûwu
         sə̈ azü, dëkë akrə wä ndə̂kə̂ wa djîrə̂ lə̂ la Ndjapä lə̂ köbosə̂ ndïɛ̈ nə̈.
         22 Praâbalë Mbëtï Ndjapä tö rə̂ pä azü pâ cho gbɛ̂, andjë wätə̂ ngbâa ndə̂
         ngbongbo rə, ânyë lə̂ köbosə̂ kə̂ za su sə̈ Jezü Krîsiti, andjë gbö tchôtchô
         rə ndə̂ Ndjapä zâ bâlâ tə̂ pö ndə̂nə̈.23 Dokʉ̈tchê ndə̂kə̂ pa kə̂ za su sə̈ Krîsiti wutu, azə̈ wätə̂ angbâa tchâtchâ ndïɛ̈ ndə̂kə̂ sə bëte lo nə̈ ndə̂ Ndjapä
         mbo rə̂ ânyë azə̈ wunsə̂ kə̂ za su nə̈ lâme. 24 Käko ndïɛ̈ wä batə̂ ngâ akrə ndə̂ tche wun tchô pâ azə̂ dokʉ̈tchê, zoo ëtə̂
         lo kə̂ ka ndə̂ Krîsiti, ânyë azə̈ wa djîrə̂ lə̂ la Ndjapä lə̂ köbosə̂ kə̂ za
         su sə̈ Krîsiti. 25 Praâbalë angaâtə, ndə̂ lo kə̂ za su sə̈ Krîsiti wûtu âtə, azə̈ kä wâbo tchâtchâ
         earə̂ kə̂ wun tchô pâ azə̂ nə̈ lâme-a.26 Bëte nyënyê gbɛ̂ nyë wätə̂ abechë ndə̂ Ndjapä lə̂ köbosə̂ kə̂ za su nyê sə̈
         Jezü Krîsiti. 27 Tə̂ lëge nə̈, nyënyê gbɛ̂ ndə̂ nyë gbô batɛ̂me lə̂kə̂ wa balë la Jezü Krîsiti lâme, nyë wâ nə̂ batə̂ Krîsiti. 28 Angaâtə, ngâ juîfu wâ bata-a, âdəndjë gerêke-a. Ngâ ngbâa wâ bata-a, âdəndjë
         akrə ndə̂ tche sə̂âbô sə̂ tchâtchâ ngbâa-a. Ngâ köchë wâ bata-a, âdəndjë
         ɛ̈chë-a. Bëte nyënyê gbɛ̂, nyë wä balë la Krîsiti Jezü. 29 Âdə nyë âwatə̂ azü ndə̂ Krîsiti, dëkë nyë wätə̂ azü pâ mawo ndə̂ Abrahâmo.
         Nyë âgbo arə ndə̂ Ndjapä bâta rə̂ pra nyê gundə̂sə̂ kə̂ zâ bâlâ ndə̂ yê.
         
            
               	Nyë dɨ̈ Jen 15.6; Rom 4.3.

               	Nyë dɨ̈ Jen 12.3.

               	Nyë dɨ̈ Det 27.26.

               	Nyë dɨ̈ Hab 2.4.

               	Nyë dɨ̈ Lev 18.5.

               	Nyë dɨ̈ Det 21.23.

               	Madɨ̈ ndə̂ a tô pö ndə̂nə̈ âtə də̈ ngâ mbëtï ndə̂ akrə mbo rə̂ dokʉ̈tchê ndə̂kə̂
                     pa tche tchu. Lə̂nə̈ tche mbö apö ndə̂ rə ndə̂ tche nyîndə̂ nə̈ pä a mbo rə̂ ngbâ
                     ânyë.

41 Pö ndə̂ më nyîndə̂ kə̂ to rə̂ wä kâkë: Âdə akrə ndə̂ tche wâ ndə̂kə̂ gbo rə
         ngbâ bha nə̈ ândə̂po tə̂ bechë, tche wâbo ngbî tə̂ ngbâa-a, tchetchë ndə̂ rə
         gbɛ̂ wâtə̂ andə̂ ye nə̈ lâme. 2 Praâbalë tche sə̈ tchâtchâ azü ndə̂ andjë wun tchô pâ yê la arə ndə̂ yê
         lâme, zoo âwutu tə̂ lo nə̈ ndə̂ bha nə̈ nyîsə̂ nə̈. 3 Azəzə̂ ndjë gbɛ̂, azə̈ wä alême tə̂ abechë. Azə̈ wä alême tə̂ angbâa tchâtchâ
         arə ndə̂ âwâ la gbôgbô pâ cho âtə+. 4 Praâbalë lo nə̈ ndə̂ Ndjapä dɨ̂ rə̂ âsə̈ wutu, Ndjapä wân Modô ndə̂ yê. Ɛ̈chë
         kä ndə̂ âzɨ̂ tchë, ânyë tche sə̂ tchâtchâ ndïɛ̈, 5 ndə̂kə̂ ji andjanə̈ ndə̂ andjë sə̂ tchâtchâ ndïɛ̈, ânyë âza köbo sə̈ azə̂
         ndə̂kə̂ watə̂ abechë ndə̂ Ndjapä.6 Nyë wätə̂ abechë ndə̂ yê tə̂ lëge nə̈, Ndjapä wän Yingö ndə̂ Modô ndə̂ yê
         lə̂ su azə̂ ndə̂ âon päkëdə̂: «Aba!», ndə̂ ânyîndə̂ kə̂ to rə̂ päkëdə̂: «Bha!». 7 Käko mo kâ wâ bata tə̂ ngbâa-a, praâbalë mo wätə̂ bechë ndə̂ Ndjapä. Ndə̂
         mo wâtə̂ bechë ndə̂ yê, tchê zadje tchôtchô rə ndə̂ tche bâta rə̂ pra abechë
         ndə̂ yê sə̈ mö.Pôlo dɨ̈ su yê tə̂ azü ndə̂ Krîsiti lə̂ gö ndə̂ Gälâte8 Dokʉ̈tchê alême nyë wûn-âbo sə̂ Ndjapä-a, kə̈ wâ alême tə̂ angbâa tchâtchâ
         andjapä ndə̂ andjë wâbô wâtə̂ alëge andjapä-ê. 9 Praâbalë angaâtə, nyë wûnsə̂ Ndjapä nə̂, âdəndjë rə̂ ndə̂ Ndjapä wûnsə̂
         nyê, atöko kä ndə̂ nyë nyîndə̂ kə̂ kä dotə̂ nyê pu arə tchêbêche âtə ndə̂
         âwâbô wâ la gbôgbô ânyë kə̈ wâbô wâtə̂ ngâ rə lâme-ê? Nyë nyïndə̂
         kə̂ kä watə̂ angbâa ndə̂ arə lâme? 10 Nyë kä lakə̂ bata andïɛ̈ ndə̂ angâ alö, la andə̂ anyîpï, alö ndə̂ azʉ̈ngʉ̈
         la angbɨ̂gɨ̂, la andə̂ angû batə̂ gbölö rə lə̂ la nyê! 11 Wawa mbö mê bëte kua ndə̂ më mbô rə̂ bëte nyê lâme, tchêngbâ nə̈ âwa ämbänə̈?12 Arə̂mâ ndə̂ mê, më zä da nyê, nyë mbötə̂ nyê batə̂ mê, batə̂ rə̂ ndə̂ mëmê
         ndjë gbɛ̂ më wâ nə̂ batə̂ nyê. Nyë mbôâbo ngâ ngbongbo rə balë tə̂ mê-a.
         13 Nyë wûnsə̂ nə̈ nə̂ gbɛ̂, bëte tə̂kömbô ndə̂ âmbô mê kä ndə̂ më gbô köbo
         ndə̂kə̂ mu Tchôtchô Pö sə̈ nyê tə̂ dokʉ̈ nə̈. 14 Ndə̂ më wâ la tə̂kömbô, ânyë tə̂ mê fûâbô fû-î lâme, nyë djêâbo tchêngbâ
         nyê tə̂ mê-a, kə̈ kôâbo ndjë sə̂ mê-a. Praâbalë nyë mbö rə̂ la mê bhândə̂
         nyê batə̂ ngâ ânje ndə̂ Ndjapä, ndjë batə̂ Krîsiti Jezü. 15 Mômô ndə̂ nyë wâ la rə̂ alême wä tchêbâ? Tə̂ lëge nə̈, apö ndə̂ më wûnsə̂
         nə̈ pâ nyê ânyë kə̈ nyîndə̂ kə̂ to rə̂ wä kâkë: Âdə ârə̂ âwa alême ndə̂kə̂
         pa nyë niɛ andjîla nyê ndə̂kə̂ kʉ rə̂ sə̈ mê, dëkë nyë mbô rə̂ nə̂! 16 Bëte rə̂ ndə̂ më tô lëge pö sə̈ nyê kä ndə̂ më wâ angaâtə lə̂ la nyê batə̂
         akrə ndə̂ nyë kôsə̂ yê?17 Azü nə̈ zätə̂ andjê sə̈ nyê, praâbalë pö tə̂ su andjê wä ngbo-ë. Andjë
         nyï kütû ndə̂kə̂ krʉ tchə̂lə̂ nyê la mê, ânyë nyê zatə̂ nyê gbɛ̂ sə̈ andjê.
         18 Ädäka ndə̂kə̂ pa akrə zatə̂ yê gbɛ̂ ndə̂kə̂ mbo ngâ rə, praâbalë äwäpä dju
         rə nə̈ watə̂ tchôtchô rə logbɛ̂. Âwâbo pä tche mbo rə̂ kütû sə̂nə̈ ndə̂ më
         sə̂ lə̂ gbâtə̂ nyê-a. 19 Abechë ndə̂ mê, më kä lakə̂ wun yûkü nyê tə̂ täfo nə̈ batə̂ rə̂ ndə̂ tchə̂lə̂
         ɛ̈chë ka tchë la güzu tə̂ lo kə̂ zɨ ndə̂ yê, zoo Krîsiti ge lə̂ nyê. 20 Më nyï âme ndə̂kə̂ sə bhâ ndrotə̂ nyê ndə̂ tchô angêta, ânyë kə̂ gbo köbo
         ndə̂kə̂ to angâ apö sə̈ nyê lə̂ ngâ känyï ngbî. Bëte më wûn-âbo sə̂ rə
         ndə̂ mê mbo rə̂ tə̂ nyê-a.Agäre la Sarä21 Nyë tö rə̂ sə̈ mê, nyënyê ndə̂ nyë nyîndə̂ kə̂ mbo rə gundə̂sə̂ ndïɛ̈, nyë
         djêâbo pö ndə̂ ndïɛ̈ nə̈ tô rə̂? 22 A mbö rə̂ lə̂ Mbëtï ndə̂ ndïɛ̈ nə̈ päkëdə̂, Abrahâmo zɨ̈ amodô bïchuû, tche zɨ balë tə̂ Agäre ndə̂ tche də̂ ɛ̈chë ngbâa, kə̈ zɨ̂
         ngânə̈ balë tə̂ Sarä, Sarä nə̈ wâbo tə̂ ɛ̈chë ngbâa-a. 23 Praâbalë a zɨ̈ modô ndə̂ ɛ̈chë ngbâa lâme lə̂ köbosə̂ nə̈ ndə̂ azü gbɛ̂ zɨ
         tchê abechë la rə̂, kə̈ zɨ̂ tchanə̈ ndə̂ ɛ̈chë ndə̂ tche wâbô wâtə̂ ngbâa lâme
         lə̂ köbosə̂ bâlâ+. 24 Pö ndə̂ aɛ̈chë bïchuû lâme nyïndə̂ kə̂ nyisə̂ ngâ rə: Aɛ̈chë bïchuû lâme
         wä batə̂ amadɨ̈ bïchuû. Dokʉ̈ madɨ̈ nə̈ tö bhâlə̂ küma aga ndə̂ Sinayï, tche zɨ̈ abechë ndə̂
         andjë wâtə̂ angbâa, Agäre kä. 25 Agäre wä batə̂ aga ndə̂ Sinayï ndə̂ âwâ lə̂ agö ndə̂ Arabï. Tche wä batə̂
         Jerûzalêmo ndə̂ tchô angêta, bëte tchetchë la abechë ndə̂ yê gbɛ̂ wätə̂ angbâa. 26 Praâbalë Jerûzalêmo ndə̂ tchêlafô wâbo tchâtchâ ngbâa, tchetchë kä ndə̂ âwâtə̂ anyï azə̂.
         27 Bëte Mbëtï Ndjapä tö rə̂ päkëdə̂:«Amö wa la mômô,momö ndə̂ ɛ̈chë ndə̂ mo zɨ̂âbô zɨ̂-î!Amö on la mômô,momö ndə̂ tchə̂lə̂ zə̈ kâbô mö kâ lo balë la güzu-î!Bëte ɛ̈chë ndə̂ köchë gbôtə̂ yê, tche gbö abechë tə̂ gbölösə̂nə̈,ârô ɛ̈chë ndə̂ tche wâ la köchë+.»28 Âdə andə̂ nye nə̈ arə̂mâ ndə̂ mê, nyë wätə̂ abechë ndə̂ a zɨ̂ nyê lə̂ köbosə̂
         bâlâ batə̂ Izâke. 29 Praâbalë bechë ndə̂ a zɨ̂ tchë batə̂ rə̂ ndə̂ a zɨ̂ azü gbɛ̂, tche mbö gbôgbô
         alême pâ tchanə̈ ndə̂ a zɨ̂ tchë lə̂ köbosə̂ Yingö, rə nə̈ wä ndjë käko angêta.
         30 Käko Mbëtï Ndjapä tö rə̂ atöko? «Amö gro ɛ̈chë ngbâa lâme la modô ndə̂
         yê, bëte âwâbo pä modô ndə̂ ɛ̈chë ngbâa lâme gbo arə ngbâ bha andjê lə̂
         köbo nə̈ balë la modô ndə̂ tchanə̈ ndə̂ tche wâbô wâtə̂ ngbâa lâme-a+!» 31 Käko arə̂mâ ndə̂ mê, azə̈ wâbo tə̂ abechë ndə̂ ɛ̈chë ngbâa lâme-a, praâbalë
         azə̈ wätə̂ abechë ndə̂ ɛ̈chë ndə̂ tche wâbô wâtə̂ ngbâa lâme.
         
            
               	Arə ndə̂ âwâ la gbôgbô pâ cho âtə wä batə̂: Kə̂ nyisə̂ tə̂, kə̂ kpe la rö
                     ngbâ makətche, angbongbo atchozö, la a-earə̂ yëwä, la angâ arə käko.

               	Nyë dɨ̈ Jen 17.15-21; 18.10.

               	Nyë dɨ̈ Eza 54.1.

               	Ndə̂kə̂ to tə̂ yɛ̈yɛ̈ da 29 ëtə̂ 30: Nyë dɨ̈ Jen 21.9-10.

Krîsiti jï azə̂ tchâtchâ ngbâa51 Krîsiti jï azə̂ tchâtchâ ngbâa ndə̂kə̂ pa azə̈ sə ämbänə̈. Käko nyë kpökpo tə̂ nyê!
         Nyë kä nyî bata nyîndə̂ nə̈ pä a ka la nyê tchâtchâ ngbâa-ê.2 Mëmê Pôlo, më tö rə̂ sə̈ nyê päkëdə̂: Âdə nyë ânyində̂ nə̈ pä a wa nyê
         la gasa, dëkë rə ndə̂ Krîsiti mbô rə̂ tə̂ nyê wä ämbänə̈. 3 Më kä tô rə̂ sə̈ azü gbɛ̂ ndə̂ a wâ andjê la gasa päkëdə̂: Äwäpä andjë
         mbo arə ndə̂ ndïɛ̈ tə̂ manə̈ balë balë gbɛ̂. 4 Âdə nyë âpu köbo ndə̂kə̂ wa djîrə̂ lə̂ la Ndjapä lə̂ köbosə̂ kə̂ mbo arə gbɛ̂
         ndə̂ ndïɛ̈, dëkë tchə̂lə̂ gbâtə̂ nyê la Krîsiti krʉ̂ nə̂, köbo ndə̂kə̂ pa nyë
         gbo tchôtchô su ndə̂ Ndjapä wâbo-a. 5 Âdə andə̂ azə̈ nə̈, azə̈ zä su azə̂ pâ Ndjapä ndə̂kə̂ pa tche mbo rə̂ ânyë azə̈
         wa djîrə̂ lə̂ la yê. Kpɨ̂ki Yingö kä ndə̂ âmbo rə̂ pä azə̈ krʉ bëte rə̂, lə̂ köbosə̂ kə̂ za su azə̂ sə̈ Krîsiti.
         6 Bëte âdə ngâ akrə âwa balë la Jezü Krîsiti, ânyë a wâ tchë la gasa, âdəndjë rə̂ ndə̂ a wâbô tchë wâ la gasa, tchôtchô rə nə̈ də̂âbo rə̂ lâme-a!
         Tchôtchô rə nə̈ wä ndə̂kə̂ pa akrə za su yê sə̈ Krîsiti. Kə̂ za su sə̈ Krîsiti nə̈ lâme kä ndə̂ âmbo rə̂ pä azü nyində̂ angâ andjê.7 Nyë mbö rə alême la köbo nə̈! Tchabâ kä ndə̂ âkîtə̂ köbo tə̂ nyê ânyë
         nyë kâ mbôâbô rə mbô gundə̂sə̂ lëge pö-ê? 8 Kə̂ mboabô rə mbô gundə̂sə̂ lëge pö lâme, tôâbo bhândə̂ tchanə̈ ndə̂ tche
         ê nyê lâme-a. 9 A tö rə̂ päkëdə̂: «Kütû kpîɛ̂kpîɛ̂ djëvö ndə̂ âwâ lə̂ zûwü farîni kä ndə̂ âmbo rə̂ pä farîni nə̈ gbɛ̂ on-ma+.» 10 Âdə andə̂ me nə̈, më zä su mê sə̈ Gbölö Gbïɛ̈ tə̂ pö ndə̂ nyê: Âwâbo pä
         nyë za ngâ köbo ngbî-a. Praâbalë akrə ndə̂ tche ndɨ̂ tchə̂lə̂ küma nyê lâme,
         tche âwa ndjë tə̂ tchabâ gbɛ̂, a âwadje ngbanga lə̂ küma yê. 11 Âdə andə̂ me nə̈, arə̂mä, âdə më ândəpo lakə̂ mu pö pä a wa azü la gasa, bëte
         giamâ kä ndə̂ gbô azü ndə̂po lakə̂ mbo mê tə̂ gêgêe nə̈? Âdə më âmu pö
         ndə̂nə̈, käko pö ndə̂ yö ndə̂ gba ndə̂ Krîsiti kä kʉ bata su ngâ akrə balë tee-a. 12 Azü ndə̂ andjë djîngɨli tchə̂lə̂ küma nyê lâme, âwâbo pä a wa kütû andjê
         la gasa-a, praâbalë äfü pä a ndɨ tchâtchâ+ andjê tratralë-ê.13 Arə̂mâ ndə̂ mê, Ndjapä ë nyê ndə̂kə̂ pa nyë wutu tchâtchâ ngbâa. Âwâbo
         pä kə̂ wutu ndə̂ nyê tchâtchâ ngbâa nə̈ lâme watə̂ ngâ köbo ndə̂kə̂ mbo angbongbo
         arə ndə̂ gʉ su nyê-a. Praâbalë lə̂ köbosə̂ kə̂ nyïndə̂ ngâ, nyë mbö kua sə̈
         angâ nyê lə̂ gbâtə̂ nyê. 14 Bëte apö ndə̂ ndïɛ̈ gbɛ̂ krʉ̈ kütû pâ ndïɛ̈ balë: «Äwäpä mo nyində̂ ngâ
         zə̈ batə̂ tə̂ zə̈ la tə̂ zə̈+.» 15 Praâbalë âdə nyë âsə lakə̂ mbo rə batə̂ agia güsü, lakə̂ to ku tə̂ angâ nyê,
         lakə̂ lolotə̂ nyê lə̂ gbâtə̂ nyê, la nyë gbö-ê! Ârə̂ âdəabô də̂ käko, nyê
         won-adje tə̂ nyê lə̂ gbâtə̂ nyê gbɛ̂.Rə ndə̂ Yingö mbo rə̂ la rə ndə̂ gʉ tə̂ su akrə mbo rə̂16 Nyë djë mê: Nyë gbötə̂ köbo sə̈ Yingö tche nyisə̂ köbo sə̈ nyê, käko nyê
         kä mbo bata rə lə̂ köbosə̂ ngbongbo gʉ su nyê tee-a. 17 Bëte angbongbo gʉ tə̂ su akrə mbö kʉ̈ʉ̈ la Yingö, ânyë Yingö mbo kʉ̈ʉ̈ la angbongbo
         gʉ su akrə. Andjë djêâbo tə̂ andjê lə̂ gbâtə̂ andjê-a, käko rə ndə̂ nyë nyîndə̂
         kə̂ mbo rə̂, nyê mboabô rə̂ tee-a. 18 Praâbalë âdə Yingö ânyisə̂ köbo sə̈ nyê, nyë sə̂âbo tchâtchâ ndïɛ̈-a.19 Arə ndə̂ angbongbo gʉ su akrə mbo rə̂ wä lə̂ arə batə̂: Kə̂ pu aɛ̈chë âdəndjë
         aköchë katchôgbɛ̂, kə̂ mbo arə kâkpö, kə̂ mbo arə ganô, 20 kə̂ voga angakʉ̈lä, kə̂ mbo yëwä, kə̂ kosə̂ ngâ, kə̂ po, kə̂ mbo gbölö su, kə̂
         mbo mêrâ, kə̂ pu köbo ndə̂kə̂ wa batə̂ ngâ yê, kə̂ sə ngbî ngbî tə̂ angâ andjê,
         kə̂ krʉ tchə̂lə̂ tə̂, 21 kə̂ mbo gʉ rə ndə̂ akrə, kə̂ ndjo rə lakə̂ zɨ rə âro masə̂nə̈ lə̂ akpülü, la angâ
         arə ndə̂ âwâ batə̂ rə̂. Më tô pö lâme sə̈ nyê dokʉ̈tchê nə̂, ânyë kə̂ kä
         to rə̂ âtə: Azü ndə̂ andjë mbo tə̂ arə käko, andjê gboabô tchô lə̂ Gbölö gö-gbïɛ̈ ndə̂ Ndjapä tee-a.22 Praâbalë arə ndə̂ Kpɨ̂ki Yingö mbo rə̂ wä kâkë: Kə̂ nyində̂ ngâ, mômô, zɨtɨ
         su, kə̂ rʉatə̂ su, kə̂ mbo tchôtchô rə, kə̂ mbo dâkâ tə̂ azü, kə̂ za su sə̈ Ndjapä,
         23 kə̂ mbo rə nyima-ë, ndjë lakə̂ kitə̂ gʉ tə̂ su akrə la tə̂ yê. Ndïɛ̈ kôâbo sə̂
         arə käko lâme-a. 24 Andjanə̈ ndə̂ andjë wâ balë la Krîsiti, andjë wôn ngbongbo gʉ su andjê la kua
         nə̈ pâ yö ndə̂ gba nə̂. 25 Âdə azə̈ âwa la tchîsûwu lə̂ köbosə̂ Yingö, äwäpä azə̈ gbotə̂ köbo sə̈ Yingö
         tche nyîsə̂ köbo sə̈ azə̂. 26 Azə̈ mböäbô rə mbô lakə̂ bhi gogo azə̂-ê, azə̈ püäbô angâ azə̂ pû la pö-ê,
         kə̂ mboabô gʉ rə ndə̂ angâ azə̂ mbô lə̂ gbâtə̂ azə̂-ê.
         
            
               	Pö lâme nyïndə̂ kə̂ to rə̂ pä azü ndə̂ andjë bolo azü ndə̂ Krîsiti ndə̂ gö
                     ndə̂ Gälâte lâme, andjë wä batə̂ djëvö.

               	Kə̂ ndɨ tchâtchâ andjê nə̈ lâme nyïndə̂ kə̂ to rə̂ pä a ji ndjî kûɛ̂ andjê,
                     andjë sə̈ kütû bhuu käko. 

               	Nyë dɨ̈ Lev 19.18; Mar 12.28-31.

Azə̈ kʉ̈ arə ndə̂ âlû lə̂ su angâ azə̂ lə̂ gbâtə̂ azə̂61 Arə̂mä, âdə nyë âgbo ngâ akrə lakə̂ mbo ngbongbo rə, nyënyê ndə̂ Kpɨ̂ki Yingö
         wâ lə̂ nyê, äwäpä nyë ka la tchë pâ tchôtchô köbo tə̂ nyima nə̈. La zə̈
         gbö-ê! Ânyë momö ndjë gbɛ̂ ngâ rə vuabô mö vû ndə̂kə̂ pa mo te lə̂ ngbongbo
         rə-ê. 2 Nyë kʉ̈ arə ndə̂ âlû lə̂ su angâ nyê lə̂ gbâtə̂ nyê: Käko ânyë, nyê mboadje
         rə gundə̂sə̂ ndïɛ̈ ndə̂ Krîsiti. 3 Âdə ngâ akrə âwatə̂ mbämbä akrə, ânyë kə̈ wûntə̂ yê batə̂ gbölö akrə, dëkë
         tche bölotə̂ yê la tə̂ yê. 4 Praâbalë äwäpä akrə balë balë rɨ tchə̂lə̂ yê pâ kə̂ mbo rə ndə̂ yê. Âdə
         tche âgbo ngâ rə ndə̂ tə̂ yê krâ tâ, äwäpä tə̂ yê nə̈ kra kpôtə̂ yê la
         tə̂ yê, âwâbo pä tche za la yê tə̂ ngâ yê-a. 5 Bëte akrə balë balë kä ndə̂ âza kʉ̂ngbô ndə̂ yê la tə̂ yê+.6 Äwäpä akrə ndə̂ a nyisə̂ pö Ndjapä sə̈ tchë, tche krʉ tchə̂lə̂ arə ndə̂ yê
         gbɛ̂, kə̂ kʉ ngâ tchâkâla nə̈ sə̈ akrə ndə̂ tche nyîsə̂ rə nə̈ sə̈ tchë.7 Nyë böloabô tə̂ nyê bôlo-ê: Akrə wâbo ndə̂kə̂ mo Ndjapä-a, bëte rə ndə̂ akrə
         lû rə̂, tchê soadje ndjî nə̈+. 8 Âdə ngâ akrə âlu angbongbo arə ndə̂ gʉ su yê la tə̂ yê, ndjî rəgʉ ndə̂ tchê
         soadje rə̂ ngbânə̈, ädə̈ arə ndə̂ ngbongbo gʉ su yê mbô rə̂, ndə̂ ânyîndə̂ kə̂
         to rə̂ pä kuzü. Praâbalë âdə tche âlu arə ndə̂ Yingö, ndjî rəgʉ ndə̂ tche soadje rə̂ ngbânə̈ ädə̈ ndjî rəgʉ ndə̂ Yingö, ndə̂ ânyîndə̂
         kə̂ to rə̂ päkëdə̂: Tchîsûwu ndə̂ logbɛ̂ logbɛ̂+. 9 Azə̈ zogoabô zôgo lakə̂ mbo dâkâ-ê, bëte lo nə̈ âtadje tâ ndə̂ azə̈ gboadje
         rə ngbânə̈, ndə̂ azə̈ gbôâbô gbôtâ-ê. 10 Käko âdə azə̈ âgbo köbo ndə̂kə̂ mbo dâkâ, äwäpä azə̈ mbo rə̂ tə̂ azü gbɛ̂,
         kə̂ mbo rə̂ tə̂ gbogbôsə̂nə̈ tə̂ andjanə̈ ndə̂ azə̈ wâ la andjê balë lə̂kə̂ za
         su sə̈ Jezü.Adɨ̂ apö lakə̂ po ndə̂ azü11 Nyë wün adjâdjagba ada-mbëtï âtə, mëmê la tə̂ mê kä ndə̂ âmbô rə̂ la könô
         mê sə̈ nyê. 12 Azü ndə̂ andjë kʉ̂ nyê la gbôgbô ndə̂kə̂ pa a wa nyê la gasa lâme, andjë mbö
         rə̂ ndə̂kə̂ pa azü wun andjê batə̂ atchôtchô azü. Andjë nyî kütû ndə̂nə̈
         pä a mboabô anyê mbô tə̂ gêgêe-e nə̈, tə̂ pö ndə̂kə̂ mu pö ndə̂ yö ndə̂ gba ndə̂ Krîsiti-î. 13 Bëte andjanə̈ ndə̂ a wâ andjê la gasa lâme, andjë mbôâbo ndjë rə gundə̂sə̂
         ndïɛ̈ la tə̂ andjê-a. Praâbalë andjë nyïndə̂ nə̈ pä a wa nyê la gasa, ânyë andjë
         bhi gogo andjê pâ nyê. 14 Âdə andə̂ me nə̈, tə̂ mê krâbo tə̂ ngâ rə ngbî-a, tə̂ më krä kütû tə̂ pö
         ndə̂ yö ndə̂ gba ndə̂ Gbölö Gbïɛ̈ ndə̂ azə̂ Jezü Krîsiti. Lə̂ köbosə̂ yö ndə̂
         gba nə̈, arə tchêbêche âtə tchû lə̂ mê nə̂, ânyë më tchû ndjë tə̂ pö ndə̂
         arə tchêbêche nə̂. 15 Bëte kə̂ wa gasa, âdəndjë ndə̂kə̂ wabô gasa wâ, âwâbo tə̂ ngâ rə-a. Praâbalë tchôtchô rə
         nə̈ də̈ rə̂ ndə̂ a kâ mbô azə̂ tə̂ täfo nə̈ nə̂. 16 Azü gbɛ̂ ndə̂ andjë mbo rə gundə̂sə̂ apö lâme, më tö rə̂ päkëdə̂: Äfü pä
         Ndjapä za zɨtɨ su sə̈ andjê, kə̂ wun nyonyo andjê gbɛ̂, ndjë la azü gbɛ̂ ndə̂
         andjë wâtə̂ alëge azü ndə̂ Ndjapä.17 Ätö ndə̂ tchô angaâtə, âwâbo pä ngâ akrə ka kâ küma mê-a! Bëte tchêngbâ
         aku ndə̂ âwâtə̂ kpoto mê lâme, ädə̈ nyîsɨ̂ ndə̂ ânyîsə̂ nə̈ pä më wâtə̂
         akrə ndə̂ Jezü nə̂+.18 Arə̂mâ ndə̂ mê, äfü pä tchôtchô su ndə̂ Gbölö Gbïɛ̈ ndə̂ azə̂ Jezü Krîsiti
         wa pâ nyê gbɛ̂! Amin.
         
            
               	Nyë dɨ̈ Rom 14.12.

               	Nyë dɨ̈ Job 4.8; Apv 22.8; Oze 8.7.

               	Nyë dɨ̈ Rom 8.6,13.

               	Tchêngbâ aku: Ädə̈ nyîsɨ̂ ayûkü ndə̂ badjângele Pôlo wûn rə̂ lə̂ kua ndə̂
                     tche mbô rə̂ bëte Jezü.

Kə̂ po ndə̂ azü11 5Mëmê Pôlo më wätə̂ badjângele ndə̂ Jezü Krîsiti, lə̂ köbosə̂ nə̈ ndə̂ Ndjapä nyîndə̂ nə̈, më mbö mbëtï âtə sə̈ azü ndə̂
         Ndjapä ndə̂ andjë sə̂ bhâ [Ëfêze+], andjanə̈ ndə̂ andjë zâ su andjê gbɛ̂ sə̈ Ndjapä ânyë kə̈ wâ balë la Jezü
         Krîsiti. 2 Äfü pä Ndjapä Bha azə̂ la Gbölö Gbïɛ̈ Jezü Krîsiti mbo tchôtchô su tə̂
         nyê kə̂ za zɨtɨ su sə̈ nyê.Atchôtchô rə ndə̂ azə̈ gbo rə̂ lə̂kə̂ wa balë la Krîsiti3 Azə̈ voga Ndjapä Bha Gbölö Gbïɛ̈ ndə̂ azə̂ Jezü Krîsiti! Tche kʉ̈ arə ndə̂ Yingö
         gbɛ̂ ndə̂ âwâ bhâ lafô sə̈ azə̂, lə̂ köbosə̂ nə̈ ndə̂ azə̈ wâ balë la Krîsiti.
         4 Dokʉ̈tchê ndə̂kə̂ pa a mbo tchîsûwu, Ndjapä dɨ̈ azə̂ ndə̂kə̂ pa azə̈ wa balë
         la tchë ânyë azə̈ watə̂ azü ndə̂ andjë wâ ngbî ânyë kə̈ dâka gbɛ̂, ndə̂
         pö wâbô wâ lə̂ küma andjê lə̂ la yê. Lə̂ köbosə̂ nə̈ ndə̂ Ndjapä nyîndə̂
         azə̂, 5 tche nyïkrə rə̂ dokʉ̈tchê ndə̂kə̂ pa azə̈ watə̂ abechë ndə̂ yê lə̂ köbosə̂ Jezü
         Krîsiti, tchôtchô kə̂ mbo rə ndə̂ yê ndə̂ tche nyîndə̂ kə̂ mbo rə̂ kä lâme.
         6 Azə̈ vöga Ndjapä ndə̂ tche wâ gbölö, ndə̂ tche mbô tchôtchô su tə̂ azə̂ lə̂
         köbosə̂ Modô ndə̂ yê ndə̂ tche nyîndə̂ yê tə̂ gbölösə̂nə̈.7 Lə̂ köbosə̂ nə̈ ndə̂ azə̈ wâ balë la Krîsiti, a jï azə̂ lə̂ ngbongbo rə lə̂ köbosə̂
         jï yê, kə̈ kô pö lə̂ küma azə̂, lə̂ köbosə̂ tchôtchô rə ndə̂ tchôtchô su
         yê. 8 Ndjapä kʉ̈ atchôtchô arə sə̈ azə̂ tə̂ gbölösə̂nə̈, tche mbö rə̂ pä küma azə̂
         wa lanə̈, kə̈ zâ kə̂ wunsə̂ rə gbɛ̂ sə̈ azə̂. 9 Tche mbö rə̂ pä azə̈ wunsə̂ rə ndə̂ tche nyîkrə rə̂, ndə̂ âwâ lə̂ küwû nə̈.
         Lə̂ tchôtchô kə̂ wun tchô ndə̂ yê, tche nyïkrə rə̂ alême dokʉ̈tchê ndə̂kə̂
         mbo rə̂ lə̂ köbosə̂ Krîsiti. 10 Rə ndə̂ tche nyîkrə rə̂ bhâtə̂ su yê lâme, wä ndə̂kə̂ pa âdə lo nə̈ âta tâ,
         tche pala arə gbɛ̂ ndə̂ âwâ bhâ lafô la anə̈ ndə̂ âwâ bêche tchâtchâ makündji
         balë ndə̂ tche də̂ Krîsiti.11 Ndə̂ azə̈ wâ ndjë balë la Krîsiti, azə̈ gbö andə̂ azə̂ nə̈ arə ndə̂ tche nyîkrə
         rə̂ dokʉ̈tchê lə̂ köbosə̂ nə̈ ndə̂ tche dɨ̂ azə̂ ndə̂kə̂ gbo rə̂. Tche mbö arə
         nə̈ gbɛ̂ batə̂ rə̂ ndə̂ su yê nyîndə̂ nə̈. 12 Äwäpä ârâ voga Ndjapä ndə̂ tche wâ gbölö, ârâ ndə̂ ârâ də̂ adokʉ̈ azü
         ndə̂ ârâ zâ su ârâ pâ Krîsiti.13 Ndə̂ ârâ wâ balë la Krîsiti, nyënyê ndjë gbɛ̂, nyë djê lëge pö nə̂, Tchôtchô Pö ndə̂ âmbô rə̂ ânyë nyë tchâ lə̂ kuzü. Nyë zâ su nyê gbɛ̂ sə̈ Krîsiti nə̂,
         käko, Ndjapä mbö ngâ sɨ̂nyî rə ndə̂ yê tə̂ nyê, sɨ̂nyî rə nə̈ lâme də̈ Kpɨ̂ki Yingö, ndə̂ tche zâ bâlâ tə̂ yê alême. 14 Kpɨ̂ki Yingö nə̈ də̈ dokʉ̈ tchâkalâ tchôtchô rə ndə̂ azə̈ gboadje rə̂ tchânə̂
         Ndjapä. Azə̂ gboadje rə̂ gbɛ̂ tə̂ lo nə̈ ndə̂ a ji azə̂ lə̂ ngbongbo rə tratralë.
         Azə̈ vöga Ndjapä ndə̂ tche wâ gbölö.Pôlo tö pö sə̈ Ndjapä15 Bëte rə̂ kä, ndə̂ më djê pö ndə̂ su nyê ndə̂ nyë zâ rə̂ sə̈ Gbölö Gbïɛ̈
         Jezü, la rə̂ ndə̂ nyë nyîndə̂ azü ndə̂ Ndjapä gbɛ̂, 16 më gbôâbo tə̂kə̂ za ayîabâ sə̈ Ndjapä tə̂ po ndə̂ nyê-a, sə̂nə̈ ndə̂ mê sə
         lakə̂ to pö sə̈ tchë la rə̈ nyê. 17 Më yükû nə̈ sə̈ Ndjapä ndə̂ Gbölö Gbïɛ̈ ndə̂ azə̂ Jezü Krîsiti, Bha ndə̂
         tche wâ gbölö, ndə̂kə̂ pa tche za Yingö ndə̂ küma ndə̂ âwa lanə̈ sə̈ nyê. Yingö
         nə̈ nyiadje sə̂ apö pâ Ndjapä sə̈ nyê, kə̂ mbo rə̂ pä nyë wunsə̂ yê tə̂ lëge
         nə̈. 18 Äwäpä tche ji tchə̂lə̂ su nyê ndə̂kə̂ pa nyë wunsə̂ rə ndə̂ tche ê nyê ndə̂nə̈,
         ndə̂ nyë krʉ̂ bëte rə̂, kə̂ wunsə̂ tchôtchô rə ndə̂ ârô masə̂nə̈, ndə̂ tche
         nyîkrə rə̂ bëte azü ndə̂ yê. 19 Nyê wun-adje ndjë sə̂ gbôgbô ndə̂ ârôpâ agbôgbô gbɛ̂, ndə̂ tche nyîsə̂ nə̈
         sə̈ azə̂ ndə̂ azə̈ zâ su azə̂ sə̈ tchë. Gbôgbô lâme kä ndə̂ 20 Ndjapä mbô rə̂ lə̂ köbosə̂ Krîsiti, ndə̂ Ndjapä jô tchë lə̂ kuzü, ânyë kə̈
         mbô rə̂ pä tche sə də ndôkö könô yê bhâ lafô. 21 Bhâye, Krîsiti sə̈ pâ akümändëmä gbɛ̂, agbôgbô gbɛ̂, amakündji gbɛ̂, la
         angâ arə̈ gbɛ̂ ndə̂ âwâ ndə̂kə̂ pa a e rə̂, lə̂ tchîsûwu atə̂ la tchîsûwu ndə̂
         ânə. 22 Ndjapä kʉ̈ arə gbɛ̂ ëtchâtchâ da Krîsiti. Tche zä Krîsiti pâ arə gbɛ̂, ânyë
         kə̈ zä tchë batə̂ akrə tə̂ küma Egilîze. 23 Egilîze nə̈ lâme də̈ tə̂ Krîsiti, Krîsiti nə̈ sɨ̂sɨ̈ lə̂ Egilîze nə̈ gbɛ̂, tchetchë
         ndə̂ Krîsiti nə̈ lâme, Ndjapä sɨ̂sɨ̈ lə̂ yê gbɛ̂.
         
            
               	Angâ a-Mbëtï Ndjapä la ma heborö ndjë la ma gerêke tôâbo pö ndə̂ gö ndə̂
                     Ëfêze-a: Nyë dɨ̈ Abdj 18.19-21; 19.1-40.

Kə̂ wutu lə̂ kuzü lakə̂ gbo tchîsûwu21 Dokʉ̈tchê alême nyë wä batə̂ azü ndə̂ andjë tchû lə̂ köbosə̂ kə̂ mbo rə ndə̂
         nyê ndə̂ âwâbô wâ lə̂ köbo nə̈-ê, la ngbongbo rə ndə̂ nyê. 2 Nyë mbö rə alême batə̂ kə̂ mbo rə ndə̂ azü tchêbêche atə̂, kə̈ djê ma makündji
         ndə̂ angbongbo atchozö, ndə̂ tche sə̂ lə̂ gûtə̂ tchêbêche la tchêlafô, tchetchë
         kä âkə̂ mbo rə̂ angaâtə lə̂ su azü ndə̂ andjë kôsə̂ pö ma Ndjapä. 3 Azə̈ gbɛ̂, azə̈ mbö ndjë rə alême batə̂ andjê: Azə̈ mbö rə alême gundə̂sə̂ gʉ
         su azə̂, azə̈ mbö rə ndə̂ tə̂ azə̂ yûkû nə̈, la rə ndə̂ su azə̂ nyîndə̂ nə̈. Tə̂
         pö ndə̂nə̈ ndə̂ azə̈ wâ alême käko lâme, azə̈ wä ndjë alême ndə̂kə̂ gbo mêrâ
         ndə̂ Ndjapä batə̂ azü gbɛ̂. 4 Praâbalë Ndjapä wün nyonyo azə̂ tə̂ gbölösə̂nə̈, bëte tche nyïndə̂ azə̂ tə̂
         gbölösə̂nə̈. 5 Ndə̂ azə̈ wâ alême batə̂ azü ndə̂ andjë tchû lə̂ köbosə̂ kə̂ mbo rə ndə̂ azə̂
         ndə̂ âwâbô wâ lə̂ köbo nə̈-ê, tche zâ tchîsûwu sə̈ azə̂ lə̂ köbosə̂ Krîsiti. Âwâ lə̂ köbosə̂ tchôtchô su ndə̂ Ndjapä ânyë a tchâ nyê. 6 Lə̂ köbosə̂ nə̈ ndə̂ azə̈ wâ balë la Jezü Krîsiti, Ndjapä jö azə̂ lə̂ kuzü,
         kə̈ mbô rə̂ pä azə̈ sə la tchë bhâ lafô. 7 Käko Ndjapä mbö dâkâ tə̂ azə̂ lə̂ köbosə̂ Jezü Krîsiti, kə̈ nyîndə̂ kə̂ nyisə̂
         tchôtchô rə ndə̂ ârô adɨ̂ nə̈ gbɛ̂ lə̂ köbosə̂ tchôtchô su yê lə̂ tchîsûwu
         ndə̂ ânə. 8 Bëte a tchä nyê lə̂ köbosə̂ tchôtchô su, lə̂ köbosə̂ kə̂ za su nyê sə̈ Ndjapä.
         Kə̂ tcha lə̂ kuzü lâme tôâbo bhândə̂ nyê-a, Ndjapä kä âkə̈ zâ rə̂. 9 Kə̂ tcha lə̂ kuzü lâme nə̂âbo ngbâ kə̂ mbo kua ânyë akrə bhi gogo yê pânə̈-a.
         10 Bëte Ndjapä kä ndə̂ âmbô azə̂, a mbö azə̂ lə̂ köbosə̂ kə̂ wa balë ndə̂ azə̂
         la Jezü Krîsiti, ndə̂kə̂ pa azə̈ mbo atchôtchô arə ndə̂ tche nyikrə rə̂ dokʉ̈tchê
         ndə̂kə̂ pa azə̈ mbo rə̂.Kə̂ wa balë la Krîsiti11 Nyënyê ndə̂ nyë wâbo wâtə̂ ajuîfu lâme, äwäpä köbo kə̂ sə ndə̂ nyê dokʉ̈tchê
         alême, sə̂nə̈ te lə̂ nyê! Ajuîfu wün nyê batə̂ azü ndə̂ andjë wâbô gasa wâ, andjendjê ndə̂ andjë tô rə̂ pä anyë də̈ a-earə̂ kə̂ wa gasa lâme, dëkë
         könô akrə kä ndə̂ âwâ gasa nə̈ tə̂ mbë andjê. 12 Sə̂nə̈ lâme, nyë wâbo la Krîsiti-a, kə̈ wâbo lə̂ arə ndə̂ âwâtə̂ andə̂ azü
         gö ndə̂ Isarayële-a. Nyë wâbo lə̂ amadɨ̈ ndə̂ Ndjapä ndə̂ tche zâ bâlâ nə̈ lâme-a, nyë wâbo la ngâ rə ndə̂ nyê za
         su nyê pânə̈-a, kə̈ wâbo la Ndjapä pâ cho âtə-a. Äwäpä sə̂nə̈ te ndjë lə̂
         nyê. 13 Praâbalë angaâtə, ndə̂ nyë wâ balë la Jezü Krîsiti lâme, nyënyê ndə̂ nyë
         sə̂ alême ngrɨ̈ tə̂ Ndjapä, âmbô rə̂ ânyë nyë gîtə̂ nyê nə̂ ndola tchë lə̂
         köbosə̂ jï Krîsiti. 14 Bëte Krîsiti kä ndə̂ ânə̂ la zɨtɨ su sə̈ azə̂, kə̈ mbô rə̂ pä ajuîfu la azü
         ndə̂ andjë wâbô wâtə̂ ajuîfu, andjë wâtə̂ azü gö balë. Lə̂ köbosə̂ kə̂
         zatə̂ yê la kuzü, tche ndɨ̈ tchə̂lə̂ gbadja ndə̂ âkrʉ̂ tchə̂lə̂ azə̂, ndə̂ âmbô
         rə̂ alême pä azə̈ kosə̂ angâ azə̂ lâme. 15 Tche wrʉ̂ ndïɛ̈ ndə̂ Möyîze, la apö gbɛ̂ ndə̂ âwâ lə̂nə̈ lâme nə̂. Tche nyïndə̂ kə̂ pala ajuîfu
         la azü ndə̂ andjë wâbô wâtə̂ ajuîfu ndə̂kə̂ pa andjë wa batə̂ täfo akrə ndə̂
         andjë wâ balë la tchë. Käko kä ndə̂ tche nə̂ la zɨtɨ su. 16 Krîsiti päla andjê ëtâ batə̂ akrə balë, kə̈ nyïkrə tchôtchô kə̂ sə lə̂ gbâtə̂
         andjê la Ndjapä lə̂ köbosə̂ kuzü ndə̂ yê pâ yö ndə̂ gba. Lə̂ köbosə̂ yö ndə̂ gba lâme, tche ndɨ̂ ndjë tchə̂lə̂ kə̂ kosə̂ ngâ nə̂. 17 Tche nə̈ ndə̂kə̂ mu Tchôtchô Pö ndə̂ zɨtɨ su sə̈ nyê ndə̂ nyë sə̂ ngrɨ̈ alême, la andjanə̈ ndə̂ andjë sə̂ ndjë
         ndö alême+. 18 Bëte Krîsiti kä ndə̂ âmbô rə̂ pä ajuîfu la azü ndə̂ andjë wâbô wâtə̂ ajuîfu,
         azə̈ gitə̂ azə̂ ndola Ndjapä Bha lə̂ köbosə̂ Yingö balë.19 Käko nyë kä wâ bata tə̂ azü ndə̂ ngâ gö ngbî-a, âdəndjë azü ndə̂ andjë
         nə̂nə̈-a. Praâbalë nyënyê la azü ndə̂ Ndjapä, nyë wâ nə̂ batə̂ azü gö balë,
         kə̈ wâ nə̂ tə̂ azü lə̂ bûngrɨ̂ ndə̂ Ndjapä. 20 Nyë wä batə̂ nda ndə̂ a mbô rə̂, ndə̂ da nda nə̈ də̂ abadjângele la a-earə̂ ndə̂ma Ndjapä. Jezü Krîsiti la tə̂ yê kä ndə̂ âwâtə̂ gbôgbô täme ndə̂ da nda nə̈. 21 Lə̂ köbosə̂ kə̂ wa balë la tchë kä ndə̂ anda gbɛ̂ kpokpo tə̂ andjê, kə̂ ge, ânyë
         kə̂ mbotə̂ yê tə̂ gbölö nda Ndjapä ndə̂ âwâ ngbî ânyë kə̈ dâka gbɛ̂ bëte Gbölö Gbïɛ̈. 22 Lə̂ köbosə̂ Krîsiti kä ndə̂ nyënyê ndjë gbɛ̂ nyë wâ nə̂ nyɛ̂ɛ̂ balë tə̂ nda
         ndə̂kə̂ watə̂ nda ndə̂ Ndjapä sə lə̂nə̈ lə̂ köbosə̂ Yingö ndə̂ yê.
         
            
               	Nyë dɨ̈ Eza 57.19.

Kua ndə̂ Pôlo lə̂ gbâtə̂ azü ndə̂ andjë wâbô wâtə̂ ajuîfu31 Bëte rə̂ kä ndə̂, mëmê Pôlo, më wâtə̂ earə̂ kânga ndə̂ Jezü Krîsiti bëte nyënyê ndə̂ nyë wâbô wâtə̂ ajuîfu. 2 Nyë wûnsə̂ nə̈ nə̂ tə̂ lëge nə̈ pä lə̂ köbosə̂ tchôtchô su ndə̂ Ndjapä, tche
         zä kua ndə̂ tche nyîkrə rə̂ dokʉ̈tchê sə̈ mê ndə̂kə̂ mbo rə̂ tə̂ pö ndə̂ nyê.
         3 Ndjapä nyïsə̂ rə ndə̂ gbô rə̂ wâ lə̂ küwû nə̈ sə̈ mê ndə̂kə̂ pa më wunsə̂
         nə̈. Ârə̂ kä ndə̂ më mbô ngâ kpîɛ̂kpîɛ̂ mbëtï pânə̈ dəndə̂ küma nə̈ lâme.
         4 Nyë âsə̈ dɨ mbëtï nə̈, kə̂ wun-adje rə̂ pä më wûnsə̂ pö ndə̂ Krîsiti ndə̂
         âwâ lə̂ küwû nə̈ lâme nə̂. 5 Rə ndə̂ âwâ lə̂ küwû nə̈ lâme, Ndjapä nyîâbo sə̂nə̈ alême sə̈ azü ndə̂ tchô
         dokʉ̈tchê lâme-a, batə̂ rə̂ ndə̂ tche nyîsə̂ nə̈ angaâtə sə̈ abadjângele ndə̂ yê la a-earə̂ ndə̂ma Ndjapä ndə̂ tche kʉ̂ andjê ngbî bëte tchë lə̂ köbosə̂ Yingö. 6 Pö lə̂ küwû nə̈ wä kâkë: Lə̂ köbosə̂ Tchôtchô Pö, azü ndə̂ andjë wâbô wâtə̂ ajuîfu wä ndjë ndə̂kə̂ gbo tchôtchô rə ndə̂
         Ndjapä nyîkrə rə̂ bëte azü ndə̂ yê lâme lə̂ köbo nə̈ balë la ajuîfu. Andjë
         wä lə̂ tə̂ balë, kə̈ wâ ndjë tə̂ azü ndə̂ Ndjapä zâ bâlâ tə̂ andjê lə̂ köbosə̂
         nə̈ ndə̂ andjë wâ balë la Jezü Krîsiti.7 Lə̂ köbosə̂ tchôtchô su Ndjapä, tche zä rə̂ sə̈ mê ndə̂kə̂ watə̂ earə̂ kua ndə̂kə̂
         mu Tchôtchô Pö. Tche mbö rə lâme lə̂ köbosə̂ gbôgbô ndə̂ yê. 8 Mëmê ndə̂ më wâtə̂ kpîɛ̂kpîɛ̂ akrə lə̂ gbâtə̂ akpîɛ̂kpîɛ̂ azü ndə̂ Ndjapä
         gbɛ̂, tche mbô tchôtchô su tə̂ mê ndə̂kə̂ mu pö batə̂ ngâ tchôtchô pö ndə̂
         atchôtchô arə ndə̂ ârô masə̂nə̈ lə̂ Krîsiti sə̈ azü ndə̂ andjë wâbô wâtə̂
         ajuîfu. 9 Kə̈ mbô ndjë rə̂ ndə̂kə̂ pa më mu rə̂ kraâ sə̈ azü gbɛ̂, köbo ndə̂ Ndjapä mbô
         arə ndə̂ tche nyîkrə rə̂, ndə̂ gbô rə̂ wâ lə̂ küwû nə̈. Tchetchë ndə̂ tche mbô
         arə gbɛ̂, tche vüsə̂ pö lâme âwâ bhâlə̂ yê gasa alême tə̂ logbɛ̂. 10 Käko angaâtə, lə̂ köbosə̂ Egilîze, arə gbɛ̂ ndə̂ âwâ lafô, ânyë kə̈ wâ la gbôgbô, la arə gbɛ̂ ndə̂ âwâ ndjë
         la kümändëmä wunsə̂ nə̈ pä, küma Ndjapä ndə̂ âwâ lanə̈ wä ngbî ngbî-ï.
         11 Rə lâme gbɛ̂ tche mbö rə̂ gundə̂sə̂ rə ndə̂ tche nyîkrə rə̂ dokʉ̈tchê ndə̂ âwâ
         ndə̂ logbɛ̂, ndə̂ tche mbô rə̂ lə̂ köbosə̂ Jezü Krîsiti Gbölö Gbïɛ̈ ndə̂ azə̂.
         12 Lə̂ köbosə̂ nə̈ ndə̂ azə̈ wâ balë la Krîsiti, la rə̂ ndə̂ azə̈ zâ su azə̂ gbɛ̂
         sə̈ tchë, köbo jî sə̈ azə̂ nə̂ ndə̂kə̂ pa azə̈ nəabô nə̂ ndola Ndjapä la wa-ê.
         13 Më yükû nə̈ ndjë sə̈ nyê ndə̂kə̂ pa su nyê zogoabô zôgo tə̂ pö ndə̂ yûkü
         ndə̂ më wûn rə̂ tə̂ pö ndə̂ nyê: Yûkü lâme wä bëte dâkâ ndə̂ nyê.Krîsiti nyïndə̂ azə̂14 Bëte rə̂ kä ndə̂ më gʉ̂te bêche tchâtchu Ndjapä Bha, 15 ndə̂ tche ê rə̈ tə̂ azü lə̂ bûngrɨ̂ gbɛ̂ ndə̂ andjë sə̂ lafô la andjanə̈ ndə̂
         andjë sə̂ pâ cho. 16 Më yü tchë ndə̂kə̂ pa, lə̂ köbosə̂ tchôtchô rə ndə̂ yê ndə̂ ârô masə̂nə̈,
         tche za gbôgbô sə̈ akrə dələ̂ nyê ndə̂kə̂ pa tche kpokpo tə̂ yê lə̂ köbosə̂ Kpɨ̂ki
         Yingö. 17 Kə̂ mbo rə̂ ndə̂kə̂ pa Krîsiti sə lə̂ su nyê lə̂ köbosə̂ kə̂ za su nyê sə̈ Ndjapä.
         Äwäpä nyë chichi tə̂ nyê, kə̂ kpokpo tə̂ nyê lə̂kə̂ nyində̂ ngâ nə̈ lâme.
         18 Käko ânyë nyënyê la adɨ̂ azü ndə̂ Ndjapä gbɛ̂ gboadje gbôgbô ndə̂kə̂ dje
         tchə̂lə̂ köbosə̂ nə̈ ndə̂ Krîsiti nyîndə̂ azə̂, kə̂ nyində̂ azə̂ ndə̂ tche nyîndə̂
         azə̂ lâme, manə̈ wâbo tâ-a. 19 Nyê wun-adje sə̂nə̈ pä Krîsiti nyində̂ azə̂ ârô kə̂ wunsə̂ rə ndə̂ azü gbɛ̂.
         Käko ânyë atchôtchô arə ndə̂ Ndjapä sɨ tchə̂lə̂ nyê.20 Ndjapä kä la gbôgbô ndə̂kə̂ mbo rə âropâ rə ndə̂ azə̈ yûkû nə̈ tchânə̂ yê
         âdəndjë rə ndə̂ azə̈ rɨ tchə̂lə̂ azə̂ tâ. Tche mbö rə lâme lə̂ köbosə̂ gbôgbô
         ndə̂ yê ndə̂ âsə̂ lakə̂ mbo kua lə̂ azə̂. 21 Äwäpä azə̈ voga tchë lə̂ Egilîze, lə̂ köbosə̂ Jezü Krîsiti, azü ndə̂ tchô
         dokʉ̈tchê la azü ndə̂ tchô angêta gbɛ̂, ndə̂ logbɛ̂ logbɛ̂! Amin.

Tə̂ Krîsiti wä balë41 Mëmê ndə̂ më də̂ earə̂ kânga bëte Gbölö Gbïɛ̈, më zä wängö sə̈ nyê ndə̂kə̂
         pa nyë mbotə̂ nyê gundə̂sə̂ kə̂ e nyê ndə̂ Ndjapä ê nyê lâme. 2 Nyë mbötə̂ nyê kpîɛ̂kpîɛ̂ rə̂, kə̂ mbo rə tə̂ angâ nyê nyima-ë, kə̂ rʉatə̂
         su nyê. Nyë rʉ̈ätə̂ su nyê la angâ nyê lə̂kə̂ nyində̂ ngâ. 3 Nyë pü köbo gbɛ̂ ndə̂kə̂ bata kə̂ sə ndə̂ nyê balë lə̂ Kpɨ̂ki Yingö lə̂ köbosə̂ kə̂ sə la zɨtɨ su lə̂ gbâtə̂ nyê. 4 Azə̈ gbɛ̂ wätə̂ tə̂ balë ânyë Yingö wâ balë, äwä ndjë batə̂ rə̂ ndə̂ Ndjapä
         ê nyê ndə̂kə̂ pa nyë za su nyê pâ rə balë. 5 Gbölö Gbïɛ̈ wä balë, kə̂ za su sə̈ Ndjapä wâ balë, batɛ̂me wâ balë. 6 Ndjapä wä balë, tche də̈ Bha azü gbɛ̂, tche wä gbïɛ̈ pâ azü gbɛ̂, tche mbö
         rə lə̂ köbosə̂ azü gbɛ̂, kə̈ sə̂ lə̂ azü gbɛ̂.7 Käko azə̂ gbɛ̂ azə̈ gbö arə ndə̂ Yingö ndə̂ Krîsiti kʉ̂ rə̂ sə̈ akrə balë balë gbɛ̂ gundə̂sə̂ tchôtchô su yê. 8 Ädə̈ käko anyë a mbô rə̂ lə̂ Mbëtï Ndjapä päkëdə̂:«Ndə̂ tche â atə̂ lafô,tche kʉ̈ angbâa;tche kʉ̈ atchôtchô arə sə̈ azü+.»9 «Tche ä atə̂ lafô» änyïndə̂ kə̂ to rə̂ atöko? Änyïndə̂ kə̂ to rə̂ pä dokʉ̈tchê
         ndə̂kə̂ pa tche a atə̂ lafô, tche jë alême zoo bhâ bêche+. 10 Tchanə̈ ndə̂ tche jê atə̂ bêche lâme, tche də̈ tchanə̈ ndə̂ tche â ngrɨ̈ dəpâ
         atchêlafô gbɛ̂ ânyë kə̈ sɨ̂ tchîsûwu gbɛ̂. 11 Arə ndə̂ Yingö ndə̂ Krîsiti kʉ̂ rə̂ wä kâkë: Tche kʉ̈ rə̂ sə̈ angânə̈ ndə̂kə̂
         watə̂ abadjângele, âdəndjë a-earə̂ ndə̂ma Ndjapä, âdəndjë a-earə̂ kə̂ mu Tchôtchô Pö, âdəndjë a-earə̂ kə̂ sə tə̂ küma Egilîze,
         âdəndjë a-earə̂ kə̂ nyisə̂ rə. 12 Tche kʉ̈ arə nə̈ lâme käko ndə̂kə̂ pa azü ndə̂ Ndjapä gbo köbo ndə̂kə̂ mbo kua
         ndə̂ Ndjapä zâ rə̂ sə̈ andjê ânyë tə̂ Krîsiti ge, 13 zoo ndə̂kə̂ pa azə̈ gbɛ̂ wa balë lə̂kə̂ za su sə̈ Ndjapä lakə̂ wunsə̂ Modô ndə̂
         yê. Käko azə̂ wadje tə̂ adjêdjena azü lə̂ su azə̂ ndə̂ azə̈ zâ rə̂ sə̈ Ndjapä,
         ânyë azə̈ ge zoo kə̂ wa batə̂ Krîsiti lə̂ gbölö ndə̂ yê. 14 Käko azə̂ kä wa bata batə̂ ayɛ̈yɛ̈ abechë tee-a, ndə̂ andjë wâ batə̂ külû la
         ngû ndə̂ kpabe sə lakə̂ e la rə̂ katchôgbɛ̂ lâme ndə̂, kə̂ nyisə̂ rə ndə̂ a-earə̂
         yepa la a-earə̂ kə̂ bolo azü wâ batə̂ yi ndə̂ âro la andjê dəkalâ dəkalâ lâme.
         15 Praâbalë âdə azə̂ âto lëge pö lakə̂ nyində̂ ngâ, azə̂ geadje lə̂ rə gbɛ̂ ndə̂kə̂
         wa batə̂ Krîsiti ndə̂ tche wâtə̂ küma nə̈. 16 Lə̂ köbosə̂ yê kä ndə̂ atchâme-tə̂ gbɛ̂ pâlatə̂ andjê kə̈ wâ balë. Andjë
         täkpa tə̂ andjê lə̂ köbosə̂ anë kʉ̂tê. Âdə tchâme-tə̂ akrə balë balë âsə
         lakə̂ mbo kua ndə̂ yê, kʉ̂tê nə̈ gbɛ̂ âge kə̂ nyikrətə̂ yê lə̂kə̂ nyində̂ ngâ.Täfo kə̂ sə lə̂ Krîsiti17 Më tö pö atə̂ sə̈ nyê, kə̈ nyîndə̂ nə̈ tə̂ lëge nə̈ la rə̈ Gbölö Gbïɛ̈ päkëdə̂:
         Nyë kä mbôâbô rə mbô batə̂ azü ndə̂ andjë wûn-âbo sə̂ Ndjapä wûn lâme-ê,
         ndə̂kə̂ wunsə̂ rə ndə̂ andjê wâ ämbämbänə̈ lâme-a. 18 Kə̂ za küma andjê wä lə̂ bübü nə̈, andjë wâbo la tchîsûwu ndə̂ Ndjapä za
         rə̂ sə̈ azü-a, bëte andjë wûn-âbo sə̂ rə-a, ânyë âmbô rə̂ pä andjë wa la
         gbôgbô su. 19 Andjë wûn-âbo sə̂kə̂ krʉ tchə̂lə̂ tchôtchô rə la ngbongbo rə-a, ädə̈ käko ânyë
         andjë zâtə̂ andjê ndə̂kə̂ pu aɛ̈chë âdəndjë aköchë katchôgbɛ̂. Andjë mbö
         arə kâkpö balë balë gbɛ̂ kə̈ gbôâbo tə̂ köbo nə̈-a. 20 Âdə andə̂ nye nə̈, âdə̂âbo käko kä ndə̂ a nyîsə̂ kə̂ wunsə̂ Krîsiti sə̈ nyê-a.
         21 Âdə tchetchë tə̂ lëge nə̈ kä ndə̂ nyë djê pö ndə̂ yê, âdə pö pâ yê kä
         ndə̂ a nyîsə̂ nə̈ sə̈ nyê gundə̂sə̂ lëge pö ndə̂ âwâ lə̂ Jezü: 22 Äwäpä nyë gbotə̂ bəndɨ kə̂ sə ndə̂ nyê, kə̂ jitə̂ nyê tə̂ bəndɨ kə̂ mbo rə ndə̂
         nyê, ndə̂ âmbo rə̂ pä gʉ su nyê bolo nyê ndə̂kə̂ pa nyë ndɨ-î. 23 Äwäpä nyë gbotə̂ köbo sə̈ Yingö ndə̂ Ndjapä, tche mbo rə̂ ndə̂kə̂ pa köbo
         kə̂ za küma nyê kä watə̂ täfo nə̈. 24 Batə̂ rə̂ ndə̂ akrə yu täfo lə̂ba ëtə̂ yê, äwäpä nyë yu täfo akrə ndə̂ a mbô
         tchë lə̂ köbosə̂ nə̈ ndə̂ Ndjapä nyîndə̂ nə̈. Lə̂ köbosə̂ lëge pö kä ndə̂
         akrə wa djîrə̂, kə̂ wa ngbî ânyë kə̂ daka gbɛ̂.25 Bëte rə̂ kä, nyë gbötə̂ kə̂ mo yepa-ê: Äwäpä akrə balë balë to lëge pö
         sə̈ ngâ yê, bëte azə̈ gbɛ̂ wä batə̂ atchâme-tə̂ akrə balë. 26 Âdə mêrâ âmbo nyê, nyë mböäbô ngbongbo rə mbô-ê, âwâbo pä lo zɨ tə̂
         nyê la mêrâ lə̂ nyê-a. 27 Nyë gböäbô gbôtə̂ köbo sə̈ Jâbolo-ê. 28 Äwäpä earə̂ ngbä gbotə̂ kə̂ zɨ ngbä-ê, kə̂ za gbôgbô ndə̂ yê gbɛ̂ ndə̂kə̂
         mbo kua la könô yê la tə̂ yê la köbo nə̈, kə̂ gbo rə ânyë kə̂ kʉ ngânə̈ sə̈
         akrə ndə̂ tche wâbô wâ la rə̂-ê. 29 Âwâbo pä ngâ ngbongbo pö balë wutu lə̂ ma nyê-a. Praâbalë âdə köbo âwa,
         nyê to kütû tchôtchô pö ndə̂ âmbo rə̂ pä angâ nyê kpokpo tə̂ andjê, ânyë
         âmbo dâkâ tə̂ azü ndə̂ andjë dje nyê. 30 Nyë zäbô nyonyo zâ sə̈ Kpɨ̂ki Yingö-ê, bëte lə̂ köbosə̂ Yingö nə̈ lâme,
         Ndjapä mbö ngâ sɨ̂nyî rə tə̂ nyê bëte lö kə̂ ji nyê lə̂ ngbongbo rə tratralë-ê.
         31 Nyë zäbô akrə zâ tə̂ su nyê-ê, su nyê hröäbô hrô-ê, nyë mböäbô mêrâ
         mbô-ê, nyë täbô wârə̂ tâ lə̂ küma akrə-ê, kə̂ droabô akrə drô-ê, angbongbo
         rə lâme gbɛ̂, nyë kä mbô bata rə̂ mbô-ê la adɨ̂ angbongbo rə balë balë gbɛ̂.
         32 Nyë mbö tchôtchô rə lə̂ gbâtə̂ nyê, kə̂ wun nyonyo angâ nyê, nyë kö pö
         lə̂ küma angâ nyê lə̂ gbâtə̂ nyê, batə̂ rə̂ ndə̂ Ndjapä kô pö lə̂ küma nyê
         lə̂ köbosə̂ Krîsiti.
         
            
               	Nyë dɨ̈ Aps 68.19.

Kə̂ sə lə̂ ngbänga51 Nyë mbö rə batə̂ Ndjapä bëte nyë də̈ abechë ndə̂ tche nyîndə̂ nyê. 2 Nyë sə̈ lakə̂ nyində̂ angâ nyê, batə̂ rə̂ ndə̂ Krîsiti nyîndə̂ azə̂ ânyë kə̈ zâtə̂ yê la tə̂ yê la ngela sə̈ Ndjapä bëte azə̂, batə̂ ngâ gia ndə̂ a zô tchë pâ gbalâka sə̈ Ndjapä
         ndə̂ tchâfo yê fô djîrə̂ ânyë kə̈ fû tə̂ su yê.3 Nyë də̈ azü ndə̂ Ndjapä, käko âwâbo pä a dje pö ndə̂ arə batə̂ kə̂ pu aɛ̈chë
         âdəndjë aköchë katchôgbɛ̂, kə̂ mbo angâ arə kâkpö balë balë gbɛ̂, la gʉ
         kə̂ gbo arə gbɛ̂ lə̂ gbâtə̂ nyê-a. 4 Âwâbo la köbo nə̈ pä angbongbo pö, apö nyî la apö ganô wutu lə̂ ma nyê-a,
         praâbalë nyë zä kütû ayîabâ sə̈ Ndjapä. 5 Äwäpä nyë wunsə̂ nə̈ djîrə̂ pä akrə ndə̂ tche pû aɛ̈chë âdəndjë aköchë
         katchôgbɛ̂, la akrə ndə̂ tche wâ la kâkpö, la akrə ndə̂ tche wâ la gbölö gʉ
         ndə̂kə̂ gbo arə gbɛ̂ (bëte akrə ndə̂ tche wâ la gʉ ndə̂kə̂ gbo arə gbɛ̂ wä batə̂
         akrə ndə̂ tche voga angakʉ̈lä), tche wâbo ndə̂kə̂ gbo rə lə̂ Gbölö gö-gbïɛ̈ ndə̂ Krîsiti la andə̂ Ndjapä-a.6 Âwâbo pä azü bolo nyê la ambämbä pö-a: Arə käko lâme gbɛ̂ kä ndə̂ ânə
         la mêrâ ndə̂ Ndjapä pâ azü ndə̂ andjë kôsə̂ pö ma yê. 7 Nyë ngböäbô tə̂ nyê ngbô lakə̂ mbo ngâ rə la azü käko-ë. 8 Dokʉ̈tchê alême, nyë sə̈ lə̂ bübü nə̈. Praâbalë angaâtə, nyë kä lə̂ ngbänga
         lə̂ köbosə̂ nə̈ ndə̂ nyë wâ balë la Gbölö Gbïɛ̈. Nyë mbö rə batə̂ azü ndə̂
         andjë sə̂ lə̂ ngbänga. 9 Bëte rə ndə̂ ngbänga nə la rə̂ də̈: Kə̂ mbo dâkâ, kə̂ mbo djîrə̂ rə la lëge
         pö+. 10 Nyë pü köbo ndə̂kə̂ wunsə̂ rə ndə̂ âfû tə̂ su Gbölö Gbïɛ̈. 11 Nyë ngböäbô tə̂ nyê ngbô la azü ndə̂ andjë mbo rə lə̂ bübü tchô, ndə̂ ngâ
         tchôtchô rə wâbô wâ lə̂nə̈-ê. Praâbalë nyë wütu la pö ndə̂nə̈ ësûwu.
         12 Bëte äwätə̂ rə ganô ndə̂kə̂ to pö ndə̂ arə ndə̂ azü lâme mbo rə̂ tchâkabû.
         13 Praâbalë âdə a âto pö ndə̂ arə ndə̂ andjë mbo rə̂ lâme ësûwu, ârə̂ âwutu
         lə̂ ngbänga. 14 Bëte rə ndə̂ a wutu la pö ndə̂nə̈ ësûwu mbötə̂ yê tə̂ rə ndə̂ âwûtu lə̂ ngbänga.
         Ädə̈ käko ânyë a tô rə̂ päkëdə̂:«Amö jo-ê, momö ndə̂ mo lô âtə.Amö alafô lə̂ gbâtə̂ akuzü,Krîsiti wan-adje ngbänga yê pâ zə̈.»15 Äwäpä la nyê gbo pâ kə̂ sə ndə̂ nyê: Nyë mböäbô rə mbô batə̂ angbɨ̈lə̈
         azü-î, praâbalë nyë mbö rə batə̂ azü ndə̂ küma andjê wâ lanə̈. 16 Nyë gböäbô gbôtə̂ dalo ndə̂ nyê âro ämbämbänə̈-ê, bëte alö ndə̂ tchô
         angaâtə wätə̂ ngbongbo nə̈. 17 Bëte rə̂ kä, nyë sə̈äbô sə̂ batə̂ angbɨ̈lə̈ azü-î, praâbalë nyë pü köbo
         ndə̂kə̂ wunsə̂ rə ndə̂ Gbölö Gbïɛ̈ nyîndə̂ nə̈. 18 Nyë ndjöäbô pî ndjô âmbo nyê bëte ngbongbo rə kä lə̂nə̈, praâbalë nyë
         gbötə̂ köbo sə̈ Kpɨ̂ki Yingö tche sɨ tchə̂lə̂ su nyê. 19 Nyë ngbötə̂ nyê kə̂ pa adüwü ndə̂ Mbëtï Ndjapä, adüwü ndə̂kə̂ za voga sə̈
         Ndjapä la adüwü ndə̂ Kpɨ̂ki Yingö za rə̂ sə̈ nyê, nyë pä düwü kə̂ voga Gbölö
         Gbïɛ̈ la su nyê gbɛ̂. 20 Nyë zä ayîabâ sə̈ Ndjapä Bha logbɛ̂ tə̂ pö ndə̂ rə gbɛ̂ la rə̈ Gbölö Gbïɛ̈
         ndə̂ azə̂ Jezü Krîsiti.Kə̂ sə ndə̂ aɛ̈chë la aköchë ndə̂ andjê21 Nyënyê ndə̂ nyê kpe wa Krîsiti, äwäpä nyë dje ma angâ nyê lə̂ gbâtə̂ nyê.
         22 Aɛ̈chë, nyë djë ma aköchë ndə̂ nyê batə̂ rə̂ ndə̂ nyê dje ma Gbölö Gbïɛ̈.
         23 Bëte köchë də̈ akrə tə̂ küma ɛ̈chë batə̂ rə̂ ndə̂ Krîsiti də̂ akrə tə̂ küma
         Egilîze. Krîsiti nə̈ də̈ Earə̂ kə̂ tcha Egilîze ndə̂ âdə̂ tə̂ yê. 24 Batə̂ rə̂ ndə̂ Egilîze dje ma Krîsiti, äwäpä aɛ̈chë dje aköchë ndə̂ andjê
         lə̂ arə gbɛ̂.25 Aköchë, nyë nyïndə̂ aɛ̈chë ndə̂ nyê batə̂ rə̂ ndə̂ Krîsiti nyîndə̂ Egilîze
         ânyë kə̈ zâ tchîsûwu ndə̂ yê bëte rə̂. 26 Ndə̂kə̂ pa Egilîze nə̈ wa ngbî kə̂ daka gbɛ̂, tche djutu rə̂ la ngû lə̂ köbosə̂
         pö ndə̂ yê. Rə ndə̂ tche nyîndə̂ nə̈ kä lâme. 27 Tche nyïndə̂ kə̂ mbo rə̂ pä Egilîze nə̈ fu tə̂ gbölösə̂nə̈, ngâ cho grʉabô
         rə̂ grʉ̂-ê, âsɨkpɨabô sɨ̂kpɨ-î, âdaka gbɛ̂, ânyë tche mbo rə̂ pä äkrʉ tchâtchu
         yê la tə̂ yê. Tche nyïndə̂ nə̈ pä Egilîze wa ngbî kə̂ daka gbɛ̂, ndə̂ ngâ pö
         balë wâbô wâ lə̂ küma nə̈-ê. 28 Käko äwäpä köchë nyində̂ ɛ̈chë ndə̂ yê batə̂ tə̂ yê. Akrə ndə̂ tche nyîndə̂
         ɛ̈chë ndə̂ yê, tche nyïndə̂ tə̂ yê la tə̂ yê. 29 Bëte ngâ akrə balë kôâbo sə̂ tə̂ yê nə̂-a, praâbalë tche zɨ̈ kɨ̈zɨ̂, kə̂ bata
         tə̂ yê, batə̂ rə̂ ndə̂ Krîsiti bata Egilîze ndə̂ yê. 30 Bëte azə̈ də̈ atchâme-tə̂ ndə̂ tə̂ yê. 31 Ädə̈ käko ânyë Mbëtï Ndjapä tô rə̂ päkëdə̂: «Köchë gboadje tchâtchâ
         bha la anyï nə̈, kə̂ itə̂ yê la ɛ̈chë ndə̂ yê ânyë andjë bïchuû gbɛ̂ wa batə̂
         akrə balë+.» 32 Ngâ gbölö pö lə̂ küwû kä lə̂ pö lâme. Mëmê, më tö rə̂ pä, pö nə̈ wä
         pâ Krîsiti la Egilîze. 33 Âdə andə̂ nye nə̈, äwäpä akrə balë balë nyində̂ ɛ̈chë ndə̂ yê batə̂ tə̂ yê
         la tə̂ yê, ânyë ɛ̈chë kpe wa köchë ndə̂ yê.
         
            
               	Nyë dɨ̈ Gal 5.22.

               	Nyë dɨ̈Jen 2.24.

Kə̂ sə ndə̂ abechë la arabha la araanyï andjê61 Abechë, nyë djë ma arabha la araanyï nyê, bëte Gbölö Gbïɛ̈ nyïndə̂ nə̈ käko,
         kə̂ mbo tə̂ rə käko wä djîrə̂. 2 «Amö kpe wa bha la anyï zə̈», dokʉ̈ ndïɛ̈ ndə̂ Ndjapä zâ bâlâ nə̈ kä lâme.
         3 «Käko kä ndə̂ mo sə la sə̂nə̈ ânyë tchîsûwu ndə̂ zə̈ pâ cho atə̂ gu tə̂ gbölösə̂nə̈+.»4 Nyënyê ndə̂ arabha la araanyï, nyë mböäbô rə̂ mbô ndə̂kə̂ pa su abechë ndə̂
         nyê kʉ andjê-ê, praâbalë nyë bäta andjê lə̂ köbosə̂ kə̂ nyisə̂ tchôtchô
         köbo sə̈ andjê lakə̂ za wängö ndə̂ âtô bhândə̂ Gbölö Gbïɛ̈ sə̈ andjê.Angbâa la a-earə̂ andjê5 Angbâa, nyë djë ma a-earə̂ nyê pâ cho âtə lakə̂ kpe wa andjê tə̂ gbölösə̂nə̈,
         la su nyê gbɛ̂ batə̂ rə̂ ndə̂ nyê dje ma Krîsiti. 6 Nyë mböäbô kua nə̈ mbô kütû ndə̂ la andjê-ê, ndə̂kə̂ pa a wun rə̂ pä nyë
         pü köbo ndə̂kə̂ daka lə̂ la azü-î. Praâbalë nyë mbö rə batə̂ angbâa ndə̂
         Krîsiti ndə̂ andjë zâ su andjê gbɛ̂ ndə̂kə̂ mbo rə ndə̂ su Ndjapä nyîndə̂ nə̈.
         7 Nyë mbö kua ndə̂ andjê la tchôtchô su âwûntî pä nyê mbö kua ndə̂ Gbölö
         Gbïɛ̈, nyë wün-äbô rə̂ wûn batə̂ andə̂ akrə-ê. 8 Nyë wûnsə̂ nə̈ nə̂ päkëdə̂: Akrə ndə̂ tche wâtə̂ ngbâa, âdəndjë rə̂ ndə̂ tche
         wâbô wâtə̂ ngbâa, ânyë kə̈ mbô tchôtchô rə, tchê gboadje rə ngbânə̈ bhândə̂
         Gbölö Gbïɛ̈. 9 Nyënyê ndə̂ a-earə̂ angbâa, nyë mbö ndjë tâ käko tə̂ angbâa ndə̂ nyê. Nyë
         gbötə̂ kə̂ hro la andjê-ê. Nyë wûnsə̂ nə̈ nə̂ pä Gbölö Akrə ndə̂ nyê la andjê
         gbɛ̂ kä balë bhâ lafô, tche krʉ̂âbo tchə̂lə̂ gbâtə̂ azü-a.Arə kʉ̈ʉ̈ ndə̂ Ndjapä10 Ndə̂kə̂ ka pö lâme, nyë kpökpo tə̂ nyê lə̂ Gbölö Gbïɛ̈, lə̂ gbölö gbôgbô
         ndə̂ yê. 11 Nyë yü arə kʉ̈ʉ̈ ndə̂ Ndjapä gbɛ̂ ëtə̂ nyê ânyë kə̂ dacho la akänyï ndə̂
         Jâbolo. 12 Bëte azə̈ wâbo ndə̂kə̂ mbo kʉ̈ʉ̈ la azü-a, praâbalë azə̈ mbö kʉ̈ʉ̈ la arə gbɛ̂
         ndə̂ âwâ la kümändëmä, la anə̈ ndə̂ âwâ la gbôgbô, la anə̈ ndə̂ âwâ la
         gbôgbô pâ tchêbêche ndə̂ ngbongbo rə, la angbongbo atchozö ndə̂ andjë sə̂ lə̂
         gûtə̂ tchêlafô la tchêbêche. 13 Bëte rə̂ kä, nyë kʉ̈ arə kʉ̈ʉ̈ ndə̂ Ndjapä gbɛ̂! Käko ânyë nyê dacho, kə̂
         krʉ̈ lafô lə̂ ngbongbo lö, ânyë kə̂ mbo kʉ̈ʉ̈ nə̈ zoo ëtə̂ manə̈. 14 Nyë krʉ̈ lafô! Kə̂ ï lëge pö pâ lə̂ba ndə̂ nyê batə̂ wû tchêpâ lə̂ba, kə̂
         yu djîrə̂ pö ëtə̂ nyê batə̂ lə̂ba-wɛ̂n. 15 Nyë yü gʉ ndə̂kə̂ mu Tchôtchô Pö ndə̂ zɨtɨ su batə̂ dakpo ndə̂ akrə yu rə̂ ëtə̂ da yê. 16 Su nyê ndə̂ nyë zâ rə̂ sə̈ Ndjapä lâme, nyë zä rə̂ batə̂ vôla logbɛ̂. Lə̂
         köbosə̂ nə̈ kä ndə̂ nyê kitə̂ köbo tə̂ awûlî ndə̂ wo ndə̂ Ngbongbo akrə. 17 Kə̂ tcha ndə̂ nyë tchâ lə̂ kuzü lâme, nyë yü rə̂ batə̂ kpoto-wɛ̂n, kə̂ yu pö
         Ndjapä batə̂ besala ndə̂ Yingö. 18 Nyë tö pö sə̈ Ndjapä lə̂ aköbo nə̈ balë balë gbɛ̂, ndjë tə̂ logbɛ̂, kə̂ yukû
         arə tchânə̂ yê lə̂ köbosə̂ Yingö. Käko la nyê gbö logbɛ̂, nyë gböäbô gbôtə̂
         kə̂ to pö sə̈ Ndjapä tə̂ pö ndə̂ azü ndə̂ yê gbɛ̂. 19 Nyë tö ndjë pö sə̈ Ndjapä bëte mê ndə̂kə̂ pa tche za pö ndə̂ yê ëlə̂ ma
         mê ânyë mê muabô Tchôtchô Pö ndə̂ rə ndə̂ âwâ lə̂ küwû nə̈ mû la wa-ê.
         20 Më də̈ akrə ndə̂ më sə̂ lə̂ kpâlâ Jezü Krîsiti ânyë kə̈ sə̂ lə̂ nda kânga.
         Nyë tö pö sə̈ Ndjapä ndə̂kə̂ pa më toabô pö nə̈ tô la wa-ê, batə̂ rə̂ ndə̂
         më wâ ndə̂kə̂ to rə̂.Kə̂ po ndə̂ azü21 Ndə̂kə̂ pa nyë wunsə̂ pö pâ mê, kə̂ wunsə̂ rə ndə̂ mê mbo rə̂, Tïchîke ngâ
         azə̂ ndə̂ më nyîndə̂ yê tə̂ gbölösə̂nə̈, ndə̂ tche də̂ djîrə̂ earə̂ kua ndə̂
         Gbölö Gbïɛ̈ toadje apö pâ mê gbɛ̂ sə̈ nyê. 22 Më wän kütû tchë sə̈ nyê ndə̂kə̂ to pö pâ ârâ sə̈ nyê, kə̂ za wängö ndə̂kə̂
         za gbôgbô tə̂ su nyê.23 Äfü pä Ndjapä Bha la Gbölö Gbïɛ̈ Jezü Krîsiti za zɨtɨ su sə̈ arə̂mâ gbɛ̂,
         kə̂ za ndjë kə̂ nyində̂ ngâ lakə̂ za su sə̈ Ndjapä sə̈ andjê. 24 Äfü pä tchôtchô su ndə̂ Ndjapä wa pâ azü gbɛ̂ ndə̂ andjë nyîndə̂ Gbölö
         Gbïɛ̈ ndə̂ azə̂ Jezü Krîsiti lakə̂ nyində̂ yê ndə̂ âwâ pïï etə̂.
         
            
               	Nyë dɨ̈ Eki 20.12; Det 5.16.

Kə̂ po ndə̂ azü11 Mëmê Pôlo la Timotë, a-earə̂ kua ndə̂ Jezü Krîsiti.Ârâ wän mbëtï âtə sə̈ azü ndə̂ Ndjapä ndə̂ andjë wâ balë la Jezü Krîsiti
         lə̂ gbölö gö ndə̂ Fïlîpe. Ârâ wän ndjë mbëtï âtə sə̈ azü tə̂ küma Egilîze
         la adiâkere: 2 Äfü pä Ndjapä Bha azə̂ la Gbölö Gbïɛ̈ ndə̂ azə̂ Jezü Krîsiti mbo tchôtchô
         su tə̂ nyê, kə̂ za zɨtɨ su sə̈ nyê.Pôlo tö pö sə̈ Ndjapä bëte azü lə̂ Egilîze ndə̂ Fïlîpe3 Logbɛ̂ sə̂nə̈ ndə̂ su mê te pâ nyê, më sə̈ lakə̂ za ayîabâ sə̈ Ndjapä ndə̂
         mê. 4 Logbɛ̂ ndə̂ mê âsə̈ to pö sə̈ Ndjapä bëte nyê gbɛ̂, më tö pö la mômô tə̂
         su mê, 5 bëte rə̂ ndə̂ nyë zâ könô sə̈ mê, ätö sə̂nə̈ ndə̂ më jêtə̂ kə̂ mu Tchôtchô Pö ndjoa ëtə̂ tchô angêta. 6 Më wünsə̂ nə̈ tə̂ lëge nə̈ pä Ndjapä ndə̂ tche jêtə̂ tchôtchô kua lə̂ köbosə̂
         nyê, tchê mboadje rə̂ ndjoa ëtə̂ lo kə̂ ka ndə̂ Jezü Krîsiti. 7 Äwä lə̂ köbo nə̈ ndə̂kə̂ pa su mê wa pâ nyê. Pö ndə̂ nyê zä su mê tə̂ gbölösə̂nə̈,
         bëte nyë gbö ndjë atchôtchô arə ndə̂ Ndjapä kʉ̂ rə̂ sə̈ mê lə̂ köbosə̂ tchôtchô
         su yê. Ndə̂ më sə̂ angêta lə̂ nda kânga, âdəndjë rə̂ ndə̂ më sə̂âbô sə̂ lə̂
         nda kânga, më kïtə̂ köbo la gbôgbô tə̂ azü ndə̂ andjë nyîâbô nyîndə̂ nə̈
         pä a mu Tchôtchô Pö ndə̂ mê sə lakə̂ mu rə̂ la gbôgbô. 8 Lə̂ la Ndjapä më nyïndə̂ nyê tə̂ gbölösə̂nə̈ la su mê balë batə̂ rə̂ ndə̂
         Jezü Krîsiti nyîndə̂ nyê. 9 Më tö pö sə̈ Ndjapä bëte nyê kâkë: Äwäpä kə̂ nyində̂ angâ nyê lə̂ gbâtə̂
         nyê e kütû ë atə̂ tchâtchu nə̈, käko tchə̂lə̂ la nyê kra ndə̂kə̂ wunsə̂ rə
         djîrə̂, 10 ânyë nyê wunsə̂ rə ndə̂ âwâtə̂ tchôtchô nə̈ la rə ndə̂ âwâtə̂ ngbongbo nə̈.
         Käko nyê wadje tə̂ azü ndə̂ andjë grô gbɛ̂, ânyë tə̂ lo kə̂ ka ndə̂ Krîsiti,
         ngâ pö wabô wâ lə̂ küma nyê-ê. 11 Nyê wadje tə̂ azü ndə̂ adjîrə̂ arə sɨ̂sɨ̈ lə̂ andjê, ndə̂ ânə̂ lə̂ köbosə̂ Jezü
         Krîsiti. Käko kä ndə̂ a voga Ndjapä lakə̂ lusə̂ yê.Krîsiti wätə̂ Tchîsûwu12 Arə̂mä, më nyïndə̂ nə̈ pä nyë wunsə̂ nə̈: Rə ndə̂ âgbô mê, ämbö rə̂ pä
         Tchôtchô Pö e atə̂ tchâtchu nə̈. 13 Bëte rə̂ kä ndə̂ aturûgu gbɛ̂ lə̂ gbadja ndə̂ gbïɛ̈ la azü katchôgbɛ̂ wûnsə̂
         nə̈ pä më kä bhâlə̂ nda kânga bëte kua ndə̂ Krîsiti. 14 Angbängbä arə̂mâ ndə̂ andjë wûn mê bhâlə̂ nda kânga, andjë kä gbô gbôgbô
         tə̂ su andjê ndə̂kə̂ za su andjê gbɛ̂ pâ Gbölö Gbïɛ̈. Käko andjë wä la gbôgbô,
         kə̈ kä mûâbo pö ndə̂ Ndjapä la wa-a, andjë mü rə̂ ârô anə̈ dokʉ̈tchê.15 Tə̂ lëge nə̈, angânə̈ lə̂ gûtə̂ andjê mü pö ndə̂ Krîsiti la gbölö su, kə̈
         nyî ndjë ndə̂kə̂ pu tchâma mê, praâbalë angânə̈ mü rə̂ la tchôtchô su. 16 Andjanə̈ ndə̂ andjë mû pö lakə̂ nyində̂ ngâ, andjë wûnsə̂ nə̈ nə̂ pä Ndjapä
         zä rə̂ sə̈ mê ndə̂kə̂ kitə̂ köbo tə̂ azü ndə̂ andjë to ngbongbo pö tə̂ Tchôtchô
         Pö. 17 Angânə̈ mü pö ndə̂ Krîsiti ndə̂kə̂ pu gbölö tchô, kə̂ mbo rə ndə̂ andjê wä
         la ngbongbo su, kə̈ wûn andə̂ andjë nə̈ bhâtə̂ su andjê pä, kə̂ mbo tə̂ rə käko,
         yûkü ndə̂ mê âkä ro masə̂nə̈ bhâlə̂ nda kânga.18 Praâbalë âdə kə̂ nyisə̂ rə ndə̂ andjê âwatə̂ lëge nə̈ âdəndjë rə̂ ndə̂ âwâ
         la ngbongbo su, äwä ämbänə̈! Gbölö rə nə̈ də̈ rə̂ ndə̂ andjë mû pö ndə̂ Krîsiti!
         Bëte rə̂ kä ndə̂ su mê wâ la mômô! Käko gbô su mê âwadje la mômô logbɛ̂.
         19 Bëte më wünsə̂ nə̈ pä rə lâme gbɛ̂ mbö rə̂ pä më tcha lə̂ köbosə̂ kə̂ to
         pö ndə̂ nyê sə̈ Ndjapä, la könô ndə̂ Yingö ndə̂ Jezü Krîsiti zâ rə̂ sə̈ mê.
         20 Bëte rə ndə̂ më krʉ̂ bëte rə̂ ânyë kə̈ zâ su mê pânə̈, ganô mboabô mê tee-a.
         Praâbalë angaâtə âdəndjë logbɛ̂, âdə mê âtchu âdəndjë rə̂ ndə̂ më wâ la
         tʉ̈rʉ̂ la mê, më wünsə̂ nə̈ tə̂ lëge nə̈ bhâtə̂ su mê pä Krîsiti gë lə̂ mê
         tə̂ gbölösə̂nə̈. 21 Bëte andə̂ me nə̈, âdə mê âsə la tʉ̈rʉ̂ la mê, më sə̈ bëte Krîsiti, ânyë
         âdə mê âtchu, më tchü ndə̂kə̂ gbo rə ngbâ kua ndə̂ më mbô rə̂. 22 Praâbalë âdə kə̂ sə ndə̂ mê la tʉ̈rʉ̂ la mê bêche âtə âwa ndə̂kə̂ za köbo
         sə̈ mê ndə̂kə̂ mbo ngâ tchôtchô kua ndə̂ âle, käko më wûn-âbo sə̂ anə̈ ndə̂
         mê mbo rə̂-a. 23 Su mê dɨ̈ mê bïbïchuû: Më wä la gʉ ndə̂kə̂ gbotə̂ tchîsûwu âtə ndə̂kə̂ sə
         la Krîsiti, anə̈ lâme kä âkə̈ dâka. 24 Praâbalë kə̂ sə ndə̂ mê la tʉ̈rʉ̂ la mê bêche âtə wä tə̂ pö ndə̂ nyê. 25 Tə̂ lëge nə̈, më wünsə̂ nə̈ bhâtə̂ su mê pä mê wadje la tchîsûwu, mê səadje
         ndrotə̂ nyê ndə̂kə̂ pa kua ndə̂ nyê e atə̂ tchâtchu nə̈ ânyë nyë wa la mômô
         lə̂kə̂ za su nyê sə̈ Ndjapä. 26 Käko sə̂nə̈ ndə̂ mê ka pu nyê, tə̂ nyê âkra ngrô bëte mê, lə̂ köbosə̂ nə̈
         ndə̂ nyë wâ balë la Jezü Krîsiti.27 Praâbalë äwäpä kə̂ sə ndə̂ nyê wa gundə̂sə̂ Tchôtchô Pö ndə̂ Krîsiti. Käko
         âdə mê âe ndə̂kə̂ wun nyê âdəndjë rə̂ ndə̂ më êâbô ê, äwäpä më dje
         rə̂ pä gbô nyê kä kpôtâ lakə̂ wa balë. Pö tə̂ su nyê wa balë, lakə̂ palatə̂
         nyê ndə̂kə̂ mbo kʉ̈ʉ̈ bëte Tchôtchô Pö. 28 Nyë gböäbô gbôtə̂ köbo pä a-earə̂ kə̂ kosə̂ nyê za wa lə̂ nyê ämbänə̈-ê,
         ârə̂ kä âkə̂ nyisə̂ kə̂ te ndə̂ andjê, ânyë nyë kä lə̂ köbo ndə̂kə̂ tcha
         lə̂ kuzü, rə nə̈ lâme tö bhândə̂ Ndjapä. 29 Bëte Ndjapä mbö tchôtchô su tə̂ nyê lə̂ köbosə̂ Krîsiti, âdə̂âbô kütû
         ndə̂kə̂ za su nyê sə̈ tchë-a, praâbalë ndə̂kə̂ wun ndjë yûkü bëte tchë. 30 Nyënyê ndjë gbɛ̂ nyë kä lə̂ kʉ̈ʉ̈ ndə̂ nyë wûn mê la rə̂ alême, ânyë nyë
         wûnsə̂ nə̈ nə̂ pä gbô mê kä lakə̂ mbo rə̂ âtə.

Gbölö ndə̂ Krîsiti lakə̂ mbotə̂ yê kpîɛ̂kpîɛ̂ rə̂21 Ndə̂ nyë wâ balë la Krîsiti, ämbö rə̂ pä nyë kpokpo tə̂ nyê. Lə̂ köbosə̂ kə̂ nyində̂ ngâ, ämbö rə̂ pä
         su nyê wa la gbôgbô, nyê wa balë la Yingö ndə̂ Ndjapä, nyë kä lakə̂ nyïndə̂ angâ nyê lə̂ gbâtə̂ nyê, ndjë lakə̂ wun nyonyo azü.
         2 Käko äwäpä nyë mbo rə̂ pä su mê sɨ la mômô lə̂ köbosə̂ kə̂ djetə̂ nyê,
         nyë nyïndə̂ angâ nyê lə̂ gbâtə̂ nyê, nyë sə̈ balë ânyë pö tə̂ su nyê wa
         balë. 3 Âwâbo pä nyë gbogbro tə̂ nyê ndə̂kə̂ pu gbölö tchô âdəndjë ndə̂kə̂ wa la
         ngbongbo su ndə̂kə̂ pa azü wun nyê-a, praâbalë äwäpä nyë mbotə̂ nyê kpîɛ̂kpîɛ̂
         rə̂, kə̂ wun angâ nyê gbölö âro nyê. 4 Âwâbo pä akrə pu rə bëte tə̂ yê la tə̂ yê-a, praâbalë äwäpä akrə balë
         balë lə̂ gbâtə̂ nyê pu ndjë rə bëte tchôtchô rə ndə̂ angâ yê. 5 Äwäpä kə̂ mbotə̂ nyê lə̂ gbâtə̂ nyê la angâ nyê wa batə̂ andə̂ azü ndə̂ andjë
         wâ balë la Jezü Krîsiti.6 Tchetchë ndə̂ tche wâ balë la Ndjapä logbɛ̂,praâbalë tche nyîâbo ndə̂kə̂ kitə̂ kə̂ wa balë ndə̂ andjë wâ balë la Ndjapä
         lâme bëte tchë-a.7 Praâbalë tchetchë la tə̂ yê, tche gämba rə̂ ndə̂kə̂ gbotə̂ arə gbɛ̂ ndə̂ tche
         wâ la rə̂,kə̈ mbôtə̂ yê batə̂ earə̂ kua.Tche mbötə̂ yê tə̂ akrə lə̂ gbâtə̂ azü,a wün tchë batə̂ akrə.8 Tche mbötə̂ yê kpîɛ̂kpîɛ̂ rə̂,kə̈ də̂ earə̂ kə̂ dje ma Bha nə̈ ndjoa ëtə̂ kuzü,âdəndjë kuzü tə̂ yö ndə̂ gba.9 Bëte rə̂ kä ndə̂ Ndjapä zâ tchë lə̂ gbölö tchô,kə̈ zâ rə̈ ndə̂ ârô adɨ̂ arə̈ gbɛ̂ sə̈ tchë.10 Ndə̂kə̂ pa la rə̈ Jezü,azü gbɛ̂ ndə̂ andjë wâ bhâ lafô la andjanə̈ pâ cho la andjanə̈ dələ̂ dju cho
         gbɛ̂ gʉ̂te la kʉ̈ta andjê tchâtchâ yê,11 ânyë azü gbɛ̂ to rə̂ la ma gö ndə̂ andjê päkëdə̂:«Jezü Krîsiti wätə̂ Gbölö Gbïɛ̈»käko ânyë a voga Ndjapä Bha!Äwäpä nyë tcho batə̂ wo pâ cho âtə12 Käko arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, ndə̂ gbô mê sə̂
         ndrotə̂ nyê alême, nyë djë ma Ndjapä logbɛ̂, käko äwäpä kə̂ dje ma ndə̂ nyê
         lâme ka rô anə̈ dokʉ̈tchê ndə̂ më sə̂âbô sə̂ ndrotə̂ nyê. Nyë mbö kua nə̈
         la gbölö wa lakə̂ gugu ndə̂kə̂ tcha tchîsûwu ndə̂ nyê. 13 Bëte Ndjapä kä âkə̂ za gʉ tə̂ su nyê ndə̂kə̂ mbo rə nə̈, ânyë kə̂ za köbo
         sə̈ nyê ndə̂kə̂ mbo rə gundə̂sə̂ rə ndə̂ tche nyîkrə rə̂ tə̂ su yê.14 Âwâbo pä nyë mbo rə̂ lakə̂ po lə̂ ma nyê âdəndjë lakə̂ gama-a. 15 Käko nyê watə̂ azü ndə̂ pö wâbô wâ lə̂ küma andjê-ê, abechë ndə̂ Ndjapä
         ndə̂ ngbongbo rə wâbô wâ lə̂ küma andjê-ê, lə̂ gbâtə̂ azü ndə̂ tchô angêta
         âtə, ndə̂ andjë wâ ngbo ânyë kə̂ mbo ngbongbo rə. Äwäpä ngbänga nyê tcho
         lə̂ gûtə̂ andjê batə̂ akêkêrə̂ lafô, 16 lakə̂ mu pö ndə̂ âza tchîsûwu sə̈ azü, käko mê âwa la mômô tə̂ pö ndə̂
         nyê lo kə̂ ka ndə̂ Krîsiti, bëte kua ndə̂ mê la yûkü ndə̂ më wûn rə̂ bëte
         nyê wâbo ämbänə̈-a.17 Âdə jï mê âwa ndə̂kə̂ tu batə̂ ngâ ngela ndə̂ nyë wâ rə̂ sə̂ Ndjapä lə̂kə̂ mbo kua ndə̂ Ndjapä ndə̂ nyê, më wä la mômô
         ânyë azə̈ la nyê gbɛ̂ wa la mômô. 18 Käko nyënyê ndjë gbɛ̂, äwäpä nyê wa la mômô ânyë mê wa ndjë la mômô
         batə̂ nyê.Timotë la Ëpäfrödîte19 Âdə Gbölö Gbïɛ̈ Jezü ânyində̂ nə̈, mê wan-adje Timotë sə̈ nyê lə̂ alö âtə,
         ndə̂kə̂ pa mëmê la tə̂ mê, su mê wa la gbôgbô lə̂ köbosə̂ apö ndə̂ tchê toadje
         tchêngbâ nə̈ sə̈ mê pâ nyê. 20 Bëte tchetchë balë kä ndə̂ âwûnsə̂ apö tə̂ su mê ânyë kə̂ dɨ su yê tə̂
         pö ndə̂ nyê. 21 Adɨ̂ azü gbɛ̂ dɨ̈ su andjê pâ arə ndə̂ andjê la tə̂ andjê, âdə̂âbo pâ arə
         ndə̂ Jezü Krîsiti-a. 22 Praâbalë nyënyê la tə̂ nyê, nyë wünsə̂ nə̈ pä Timotë nyïsə̂ köbo ndə̂ tche
         mbô djîrə̂ rə, batə̂ modô la bha nə̈, tche zätə̂ yê ndə̂kə̂ mbo kua bëte Tchôtchô Pö ndrotə̂ mê. 23 Âdə mê âwunsə̂ pö pâ mê djîrə̂ nə̂, tchetchë kä ndə̂ mê wan-adje tchë sə̈
         nyê. 24 Âdə Gbölö Gbïɛ̈ ânyində̂ nə̈, mëmê ndjë gbɛ̂ mê nəadje lə̂ angâ alö.25 Praâbalë më wün rə̂ pä äwä ndə̂kə̂ pa më wan ngâ ârâ Ëpäfrödîte sə̈
         nyê, tche də̈ ngâ mê earə̂ kua la earə̂ kʉ̈ʉ̈, ndə̂ nyë wân tchë ndə̂kə̂ pa
         tche za könô sə̈ mê sə̂nə̈ ndə̂ më wâbô wâ la rə-ê. 26 Tche wä la gʉ tə̂ gbölösə̂nə̈ ndə̂kə̂ ka wun nyê gbɛ̂, kə̈ wâ la nyonyo bëte
         rə̂ ndə̂ nyë djê pö ndə̂ tə̂kömbô ndə̂ yê. 27 Tə̂ lëge nə̈, tə̂kömbô nə̈ mbö tchë ëtə̂ kuzü, praâbalë Ndjapä wûn nyonyo
         yê, âdə̂âbo kütû tchë-a, praâbalë tche wün ndjë nyonyo mê, ânyë mê kä
         wâbô wâ lə̂ nyonyo ëngbâ ngânə̈ ëngbâ ngânə̈-ê. 28 Bëte rə̂ kä ndə̂ më wân tchë gasa sə̈ nyê ndə̂kə̂ pa âdə nyê âwun tchë,
         kə̂ kä wa la mômô, ânyë nyonyo tə̂ su mê zɨ-î. 29 Äwäpä nyë za tchë bhândə̂ nyê la mômô batə̂ ngâ nyê ndə̂ nyë wâ balë
         la tchë lə̂ Gbölö Gbïɛ̈. Äwäpä nyë lusə̂ angâ azü batə̂ tchë, 30 bëte tche wä tchêtchêtchê ndə̂kə̂ tchu bëte kua ndə̂ Krîsiti. Atchâklêtchâ
         tche tchû bëte kua ndə̂ Krîsiti. Tche yösə̂ tə̂ yê sə̈ kuzü, ânyë kə̈ mbô
         rə̂ la mê lə̂ kpâlâ nyê, ndə̂ köbo wâbô wâ ndə̂kə̂ pa nyë mbo rə̂-ê.

Tchôtchô köbo ndə̂kə̂ wa djîrə̂ lə̂ la Ndjapä31 Angaâtə, arə̂mä ndə̂ mê, äwäpä nyë wa la mômô lə̂ köbosə̂ nə̈ ndə̂ nyë
         wâ balë la Gbölö Gbïɛ̈. Sə̂nə̈ kâbo tə̂ mê ndə̂kə̂ pa më ka mbô kütû apö
         lə̂ mbëtï lâme sə̈ nyê-a, rə lâme wä ndə̂kə̂ mbo rə̂ pä nyë kpokpo tə̂ nyê.
         2 La nyê gbö tə̂ angbongbo a-earə̂ kua, la nyê gbö tə̂ aɛ̈vrô lâme, la nyê gbö
         tə̂ azü ndə̂ andjë wâ ngbongbo gasa lâme-ê. 3 Azə̂ ndə̂ azə̂ voga Ndjapä lə̂ köbosə̂ Yingö ndə̂ yê, azə̈ kä ndə̂ âwâtə̂ alëge
         a-earə̂ gasa nə̈, azə̈ wä la mômô ndə̂ azə̈ wâ balë la Jezü Krîsiti, azə̈ zâbo su azə̂ pâ azə̂ la tə̂ azə̂-a. 4 Dëkë, mëmê ndjë gbɛ̂ më wä âme ndə̂kə̂ za su mê pâ mê la tə̂ mê. Âdə
         ngâ akrə âto rə̂ tə̂ su yê pä anyë wä ndə̂kə̂ za su anyê pâ anyê la tə̂ anyê
         dëkë më rö tchë tə̂ gbölösə̂nə̈. 5 A wä mê la gasa lə̂ lö mïndûu manə̈ vötaâ la tchêngbâ nə̈ ndə̂ a zɨ̂ mê.
         Më wätə̂ akrə gö ndə̂ Isarayële pâ mawo ndə̂ Bejamɛ̈n, araâta mê gbɛ̂ wätə̂
         ajuîfu, lə̂ köbosə̂ ndïɛ̈ më wätə̂ lëge farizïɛ̈n+. 6 Lə̂ köbosə̂ kə̂ mbo kua ndə̂ më zâ su mê gbɛ̂ ëtâ, më mbö arə gbôgbô tə̂
         a-Egilîze. Âdə andə̂ pö ndə̂ ndïɛ̈ lakə̂ mbo rə djîrə̂ gundə̂sə̂ nə̈, ngâ akrə ndə̂ tche
         yi pö lə̂ küma mê bëte rə̂ wâbo-a. 7 Praâbalë arə gbɛ̂ ndə̂ mê gbo arə ngbânə̂ alême, më wün rə̂ angaâtə batə̂
         ngâ rə ndə̂ âyû bëte Krîsiti. 8 Tə̂ lëge nə̈, më wün arə lâme gbɛ̂ batə̂ rə ndə̂ âyû, ndə̂kə̂ wunsə̂ rə ndə̂
         âdâka tə̂ gbölösə̂nə̈, ndə̂ âdə̂: Jezü Krîsiti, Gbölö Gbïɛ̈ ndə̂ mê. Tə̂
         pö ndə̂ yê kä ndə̂ arə ndə̂ mê yû, më wün arə lâme gbɛ̂ batə̂ nyü ndə̂kə̂
         gbo Krîsiti, 9 ânyë mëmê la tchë, ârâ wa balë. Më kä wâbo ndə̂kə̂ kä bhi gogo mê lə̂
         köbosə̂ kə̂ wa djîrə̂ lə̂ köbosə̂ ndïɛ̈-a. Praâbalë më wä balë la Krîsiti
         bëte rə̂ ndə̂ më zâ su mê sə̈ Krîsiti. Ndjapä kä âkə̂ mbo rə̂ pä akrə wa
         djîrə̂ lə̂ köbosə̂ kə̂ za yê su sə̈ tchë. 10 Rə ndə̂ më nyîndə̂ nə̈ wä ndə̂kə̂ wunsə̂ Krîsiti, tchetchë la gbôgbô ndə̂ âjô
         tchë lə̂ kuzü, kə̂ wun yûkü la tchë ânyë kə̂ wa batə̂ tchë lə̂ kuzü ndə̂
         yê. 11 Käko rə ndə̂ su mê wâ pânə̈ wä kâkë: Mëmê ndjë gbɛ̂, mê joadje lə̂ kuzü.Kə̂ kpe la rö ëtə̂ manə̈12 Më tôâbo rə̂ pä më wûtu ëtə̂ manə̈ âdəndjë rə̂ ndə̂ më dâka gbɛ̂ nə̂-a.
         Praâbalë gbô mê kä lə̂ rö, më zätə̂ mê gbɛ̂ la gbôgbô ndə̂kə̂ za rə ndə̂
         âwâ bëte mê, bëte Jezü Krîsiti la tə̂ yê zâ mê nə̂. 13 Arə̂mä, më wûn-âbo sə̂nə̈ pä më gbô rə nə̈ nə̂-a, praâbalë rə balë ndə̂
         âzâ su mê wä kâkë: Më nyïndə̂ kə̂ gbötə̂ rə ndə̂ âwâ dəngbâ mê, kə̂ pu
         köbo rə ndə̂ âwâ də tchâtchu mê. 14 Käko më kpë la rö ndə̂kə̂ wutu ëtə̂ manə̈, ânyë kə̂ gbo rə ngbânə̈ tchânə̂
         Ndjapä ndə̂ tche ê azə̂ ndə̂kə̂ gbo rə̂ bhâ lafô lə̂ köbosə̂ Jezü Krîsiti.15 Azə̂ gbɛ̂ ndə̂ azə̈ nêgbe lə̂ köbosə̂ arə ndə̂ Yingö, äwäpä kə̂ rɨ su azə̂ gbɛ̂
         wa balë. Âdə ngâ pö âwa tâ ânyë pö tə̂ su nyê wâ ngbî, Ndjapä âkradje
         tchə̂lə̂ la nyê pâ pö nə̈ lâme. 16 Âdə rə nə̈ âwa atöko, äwäpä nyë ndəpo kpôlə̂ köbo ndə̂ ârâ nə̂ lə̂nə̈ ndjoa
         angêta.17 Arə̂mä, nyënyê gbɛ̂ nyë mbö rə batə̂ mê. La nyë wä kpôtə̂ andjanə̈ ndə̂ andjë
         mbo rə batə̂ rə̂ ndə̂ ârâ nyîsə̂ nə̈ sə̈ nyê. 18 Bëte angbängbä azü mbö rə ndə̂ ânyîsə̂ nə̈ pä andjë kôsə̂ pö ndə̂ yö ndə̂ gba ndə̂ Krîsiti nə̂. Më tô pö lâme sə̈ nyê nə̂ ëngbâ ngânə̈ ëngbâ ngânə̈,
         ânyë kə̂ kä to rə̂ la ngûla sə̈ nyê âtə. 19 Köbo ndə̂ andjë zâ rə̂ lâme, ârə̂ âwutu la andjê ëtə̂ kuzü, bëte ndjapä
         ndə̂ andjê də̈ tchə̂lə̂ andjê, andjë bhï gogo andjê tə̂ rə ndə̂ âmbo ganô tə̂
         andjê. Andjë zä su andjê gbɛ̂ kütû pâ arə tchêbêche âtə. 20 Âdə andə̂ azə̂ nə̈, gö ndə̂ azə̂ kä bhâ lafô, azə̈ krʉ̈ ndə̂kə̂ pa Gbölö Gbïɛ̈
         ndə̂ azə̂ Jezü Krîsiti Earə̂ kə̂ tcha azə̂ to bhâye kə̂ ka. 21 Tchê mboadje rə̂ pä tə̂ azə̂ ndə̂ ganô âtə wa batə̂ tə̂ yê ndə̂ tchêlafô. Lə̂
         köbosə̂ gbôgbô ndə̂ yê, ndə̂ âmbo rə̂ pä tche kʉ arə gbɛ̂ tchâtchâ kümändëmä
         ndə̂ yê.

41 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, më wä la gʉ ndə̂kə̂ ka
         wun nyê! Më wä la mômô lə̂ köbosə̂ nyê ânyë tə̂ mê krâ tə̂ gbölösə̂nə̈!
         Käko arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, äwäpä nyë kpokpo
         tə̂ nyê lə̂ köbosə̂ nə̈ ndə̂ nyë wâ balë la Gbölö Gbïɛ̈.Adɨ̂ apö2 Më zä wängö sə̈ Evodï la Sɛ̈ntîche ndə̂kə̂ pa andjë djetə̂ andjê lə̂ gbâtə̂
         andjê bëte rə̂ ndə̂ andjë wâ balë la Gbölö Gbïɛ̈. 3 Momö ndjë gbɛ̂, mo də̈ ngâ mê djîrə̂ earə̂ kua, më yükû nə̈ sə̈ mö ndə̂kə̂
         pa mo za könô sə̈ andjê, bëte andjë zä könô sə̈ mê lə̂ kua ndə̂kə̂ mu Tchôtchô Pö sə̈ azü, andjendjê la Kelemän la adɨ̂ angâ mê a-earə̂ kua ndə̂ a mbô rə̈ andjê
         bhâlə̂ mbëtï ndə̂ tchîsûwu ndə̂ logbɛ̂ logbɛ̂.4 Nyë wä la mômô logbɛ̂ lə̂ köbosə̂ nə̈ ndə̂ nyë wâ balë la Gbölö Gbïɛ̈.
         Më kä tô rə̂ sə̂ nyê: Nyë wä la mômô logbɛ̂!5 Äwäpä azü gbɛ̂ wun dâkâ ndə̂ nyê. Gbölö Gbïɛ̈ ndô tə̂kə̂ ka nə̂. 6 Nyë dɨ̈äbô su nyê dɨ̂ pâ ngâ rə balë-ê, praâbalë lə̂ arə gbɛ̂, nyë yükû
         rə ndə̂ nyë nyîndə̂ nə̈ tchânə̂ Ndjapä, lə̂ köbosə̂ kə̂ to pö sə̈ tchë lakə̂
         dɨ tchə̂lə̂ ma, lakə̂ za ayîabâ sə̈ tchë. 7 Käko ânyë, zɨtɨ su ndə̂ Ndjapä ndə̂ ârôpâ kə̂ wunsə̂ rə ndə̂ azü gbɛ̂, batadje
         su nyê lakə̂ rɨ tchə̂lə̂ nyê balë la Jezü Krîsiti.8 Ndə̂kə̂ ka pö nə̈, arə̂mä, äwäpä nyë za su nyê pâ rə ndə̂ âdâka, rə ndə̂
         a voga rə̂, rə ndə̂ âwâtə̂ lëge nə̈, rə ndə̂ a lusə̂ nə̈, rə ndə̂ âwâ djîrə̂,
         rə ndə̂ âdâka gbɛ̂, rə ndə̂ âfû lə̂ la azü, rə ndə̂ a to tchôtchô pö ndə̂nə̈
         sə̈ azü. 9 Rə ndə̂ më nyîsə̂ nə̈ sə̈ nyê, rə ndə̂ nyë wûn rə̂ ânyë kə̈ djê rə̂ lə̂ ma
         mê, äwäpä nyë mbo rə̂. Ndjapä ndə̂ tche za zɨtɨ su sə̈ azü, tchê səadje ndrotə̂
         nyê.Pôlo zä ayîabâ sə̈ azü ndə̂ Egilîze ndə̂ Fïlîpe10 Më wä la gbölö mômô lə̂ Gbölö Gbïɛ̈: Su mê wä la mômô bëte rə̂ ndə̂
         nyë nyîsə̂ nə̈ pä, gbô su nyê kä pâ mê. Su nyê nyïndə̂ mê alême, praâbalë
         nyë gbôâbo köbo ndə̂kə̂ mbo rə̂ la mê-a. 11 Më tôâbo pö lâme ndə̂kə̂ wa la gʉ ngâ rə-a. Bëte më mända ndə̂kə̂ za su mê
         logbɛ̂ kütû pâ rə ndə̂ më wâ la rə̂. 12 Më wünsə̂ kə̂ sə̈ lə̂ yûkü, kə̈ wûn ndjë sə̂kə̂ sə sə̂nə̈ ndə̂ më wâ la arə
         tə̂ gbölösə̂nə̈. Më mända ndə̂kə̂ sə la mômô katchôgbɛ̂, lə̂ arə gbɛ̂. Më
         mända ndə̂kə̂ sə la mômô ndə̂ tchə̂lə̂ mê sɨ̂ âdəndjë rə̂ ndə̂ më sə̂ la gʉ.
         Më mända ndə̂kə̂ sə la mômô ndə̂ më wâ la rə tə̂ gbölösə̂nə̈ âdəndjë rə̂
         ndə̂ më wâbô wâ la rə-ê. 13 Më wä ndə̂kə̂ mbo arə lâme gbɛ̂ bëte Krîsiti kä ndə̂ âzâ gbôgbô sə̈ mê.
         14 Praâbalë nyë mbö tchôtchô rə ânyë kə̈ zâ tîɛ̂ ma yûkü nə̈ tə̂ mê lâme.15 Nyënyê ndə̂ azü lə̂ Egilîze ndə̂ Fïlîpe, nyënyê la tə̂ nyê, nyë wûnsə̂ nə̈ nə̂ pä, sə̂nə̈ ndə̂ a jêtə̂
         kə̂ mu Tchôtchô Pö kä ndə̂ më gbô bhâ Mäsëdöâne. Ngâ Egilîze balë zâbo
         ngâ rə balë sə̈ mê ngbâ rə ndə̂ më zâ rə̂ sə̈ tchë lâme-a, kütû Egilîze
         ndə̂ nyê kä ndə̂ âzâ könô sə̈ mê. 16 Ndə̂ më sə̂ alême bhâ Tësälönîke, nyë wän arə ndə̂ më wâ la gʉ nə̈ sə̈
         mê ëngbâ ngânə̈ ëngbâ ngânə̈. 17 Ânyîâbo ndə̂kə̂ to rə̂ pä më sə̈ lakə̂ gro tchêngbâ rə ndə̂ azü kʉ rə̂ sə̈
         azü-a. Rə ndə̂ mê pu rə̂ wä ndə̂kə̂ pa azü gbo rə tə̂ gbölösə̂nə̈ ngbâ rə ndə̂
         andjë mbô rə̂. 18 Më gbô arə gbɛ̂ ndə̂ nyë wân rə̂ sə̈ mê nə̂, më kä gbô rə̂ ârô masə̂nə̈.
         Më gbö arə ngbâ nyê tchânə̂ Ëpäfrödîte. Rə ndə̂ nyë wân rə̂ wä batə̂ yömbö
         ndə̂ tchâfo nə̈ fô djîrə̂, kə̈ wâ ndjë batə̂ ngâ ngela ndə̂ âdâka ânyë Ndjapä gâmba rə̂. 19 Ndjapä ndə̂ mê kʉadje arə gbɛ̂ ndə̂ nyë nyîndə̂ nə̈ sə̈ nyê, tche âkʉ rə̂ lə̂
         köbosə̂ Jezü Krîsiti bëte tche wä la atchôtchô arə ârô masə̂nə̈. 20 Azə̈ vöga Ndjapä Bha azə̂ logbɛ̂ logbɛ̂! Amin.Adɨ̂ kə̂ pö ndə̂ azü21 Lə̂ köbosə̂ nə̈ ndə̂ azə̈ wâ balë la Jezü Krîsiti, nyë pö ndə̂ azü ndə̂ Ndjapä
         balë balë gbɛ̂ sə̈ mê. Arə̂mâ ndə̂ më sə̂ la andjê pô ndə̂ nyê nə̂. 22 Azü ndə̂ Ndjapä gbɛ̂ ndə̂ andjë sə̂ bhâtə pô ndə̂ nyê nə̂, ndə̂kə̂ wun rə̂ djîrə̂,
         andjanə̈ ndə̂ andjë sə̂ bhâlə̂ gbadja ndə̂ gbölö gbïɛ̈ ndə̂ Rômo pô ndjë ndə̂
         nyê nə̂.23 Äfü pä Gbölö Gbïɛ̈ Jezü Krîsiti mbo tchôtchô su tə̂ nyê.

Kə̂ pö ndə̂ azü11 Mëmê Pôlo, më də̈ badjângele ndə̂ Jezü Krîsiti lə̂ köbosə̂ nə̈ ndə̂ su Ndjapä nyîndə̂ nə̈, mëmê la ngâ azə̂ Timotë, 2 ârâ wän mbëtï âtə sə̈ azü ndə̂ Ndjapä ndə̂ andjë sə̂ lə̂ gö ndə̂ Kölôse,
         azü ndə̂ andjë zâ su andjê sə̈ Krîsiti ânyë kə̈ wâ balë la tchë. Äfü pä
         Ndjapä Bha azə̂ mbo tchôtchô su tə̂ nyê kə̂ za zɨtɨ su sə̈ nyê.Pôlo zä ayîabâ sə̈ Ndjapä3 Ndə̂ ârâ âsə̈ to pö sə̈ Ndjapä logbɛ̂ bëte nyê, ârâ zä ayîabâ sə̈ Ndjapä
         Bha Gbölö Gbïɛ̈ ndə̂ azə̂ Jezü Krîsiti. 4 Bëte ârâ djê pö ndə̂kə̂ za su nyê sə̈ Jezü Krîsiti lâme nə̂, ndjë lakə̂
         nyində̂ azü ndə̂ Ndjapä gbɛ̂ lâme. 5 Bëte sə̂nə̈ ndə̂ lëge pö ndə̂ âdə̂ Tchôtchô Pö wûtu tə̂ dokʉ̈ nə̈ lə̂ gbâtə̂ nyê, nyë zä su nyê pâ rə ndə̂ Ndjapä nyîkrə
         rə̂ bëte nyê bhâ lafô. Rə ndə̂ nyë zâ su nyê pânə̈ lâme mbö rə̂ ânyë nyë
         zâ su nyê sə̈ Krîsiti ânyë kə̈ nyîndə̂ azü ndə̂ Ndjapä. 6 Tchôtchô Pö nə̈ lâme wütu kə̈ zâ tchô pâ cho gbɛ̂, ânyë azü gbôtə̂ bəndɨ
         köbo andjê, ânyë Tchôtchô Pö nə̈ sə̂ lakə̂ êë atə̂ tchâtchu nə̈. Rə nə̈
         wä ndjë kütû käko lə̂ gbâtə̂ nyê, ndə̂kə̂ to tə̂ lo nə̈ ndə̂ nyë gâmba Tchôtchô
         Pö nə̈, kə̈ wûnsə̂ lëge pö lə̂ köbosə̂ nə̈ ndə̂ Ndjapä mbô tchôtchô su tə̂
         azü, 7 Ëpäfrâse, agü ârâ earə̂ kua ndə̂ ârâ nyîndə̂ yê tə̂ gbölösə̂nə̈ mû pö
         lâme sə̈ nyê nə̂, tche də̈ ndjë lëge earə̂ kua ndə̂ Krîsiti bëte nyê. 8 Tchetchë kä âkə̈ tô rə̂ sə̈ ârâ päkëdə̂: Kpɨ̂ki Yingö kä âkə̈ zâ gbôgbô tə̂ su nyê ndə̂kə̂ nyində̂ angâ nyê.9 Bëte rə̂ kä ndə̂, kə̂ to tə̂ lo nə̈ ndə̂ ârâ djê pö lâme, ârâ gbôâbo tə̂kə̂
         to pö sə̈ Ndjapä bëte nyê-a. Ârâ yükû nə̈ sə̈ Ndjapä ndə̂kə̂ pa tche mbo
         rə̂ ânyë nyë wunsə̂ apö gbɛ̂ ndə̂ su yê nyîndə̂ nə̈, kə̂ wunsə̂ rə gbɛ̂ lakə̂
         wunsə̂ dju arə ndə̂ Yingö ndə̂ yê kʉ rə̂ sə̈ azü. 10 Käko äwäpä tchîsûwu ndə̂ nyê daka gbɛ̂ gundə̂sə̂ nə̈ ndə̂ Gbölö Gbïɛ̈ nyîndə̂
         nə̈, ânyë nyê mbo arə ndə̂ âfû tə̂ yê. Äwäpä kə̂ wunsə̂ Ndjapä ndə̂ nyê
         e atə̂ tchâtchu nə̈. 11 Ndjapä mboadje rə̂ ndə̂kə̂ pa nyë kpokpo tə̂ nyê tə̂ gbölösə̂nə̈ lə̂ köbosə̂
         gbôgbô ndə̂ yê ndə̂ ânyîsə̂ gbölö ndə̂ yê. Käko lə̂ agbôgbô arə, nyë wä
         la gbôgbô, kə̂ rʉatə̂ su nyê ndə̂kə̂ krʉ bëte tchë. 12 Nyë zä ayîabâ la mômô sə̈ Ndjapä Bha azə̂ ndə̂ tche mbô rə̂ ânyë nyë kʉ̂sə̂
         kə̂ gbo atchôtchô arə bëte azü ndə̂ yê lə̂ ngbänga. 13 Ndjapä jï azə̂ tchâtchâ gbôgbô ndə̂ makündji ndə̂ tchə̂lə̂ bütchî+ kə̈ kʉ̂ azə̂ bhâlə̂ Gbölö gö-gbïɛ̈ ndə̂ Modô ndə̂ yê ndə̂ tche nyîndə̂ yê tə̂ gbölösə̂nə̈. 14 Lə̂ köbosə̂ Modô ndə̂ yê, tche jï azə̂ lə̂ angbongbo rə, kə̈ kô pö lə̂ küma
         azə̂ gbɛ̂.Krîsiti wätə̂ küma arə gbɛ̂15 Krîsiti də̈ nyîsɨ̂ Ndjapä ndə̂ akrə wâbo ndə̂kə̂ wun tchë-a. Tche də̈ dokʉ̈ Bechë
         tə̂ küma arə gbɛ̂ ndə̂ Ndjapä mbô rə̂. 16 Bëte lə̂ köbosə̂ yê, Ndjapä mbö arə tchêlafô la tchêbêche, arə ndə̂ akrə
         wûn rə̂ la arə ndə̂ akrə wûn-âbo rə̂ wûn, agbôgbô, ayingö ndə̂ tchə̂lə̂ bütchî,
         akümändëmä la amakündji. Ndjapä mbö rə̂ gbɛ̂ lə̂ köbosə̂ Krîsiti, bëte tchë.
         17 Krîsiti wä alême dokʉ̈tchê tə̂ arə gbɛ̂, arə gbɛ̂ wä kütû bëte tchë. 18 Tche də̈ küma Egilîze ndə̂ âdə̂ tə̂ yê, arə gbɛ̂ tö tə̂ yê, tchetchë kä ndə̂ âjô lə̂ kuzü dokʉ̈tchê
         ndə̂kə̂ pa lə̂ arə gbɛ̂, tche sə lə̂ dokʉ̈ tchô. 19 Bëte äfü tə̂ Ndjapä ndə̂kə̂ sə gbɛ̂ lə̂ Modô ndə̂ yê. 20 Ndjapä nyï ndjë ndə̂nə̈ pä tchôtchô kə̂ sə kangbâ yê lə̂ gbâtə̂ yê la arə
         tchêbêche ndjë la arə tchêlafô gbɛ̂ lə̂ köbosə̂ Modô ndə̂ yê. Tche zä zɨtɨ
         su la arə gbɛ̂ lə̂ köbosə̂ jï Modô ndə̂ yê ndə̂ âgârɨ tə̂ yö ndə̂ gba.21 Nyënyê ndjë gbɛ̂, nyë wä alême tə̂ azü ndə̂ tchə̂lə̂ nyê la Ndjapä sôâ,
         nyë də̈ azü ndə̂ nyë kôsə̂ kə̂ za su nyê sə̈ tchë bëte angbongbo apö tə̂ su
         nyê ndjë la angbongbo arə ndə̂ nyë mbô rə̂. 22 Praâbalë angaâtə lə̂ köbosə̂ kuzü Modô ndə̂ yê ndə̂ tche wûn yûkü lə̂ tə̂
         yê ndə̂ akrə, tchôtchô kə̂ sə kângbâ yê lə̂ gbâtə̂ nyê la Ndjapä, ndə̂kə̂
         mbo rə̂ ânyë nyê krʉ tchâtchu Ndjapä batə̂ azü ndə̂ andjë wâ ngbî ânyë
         kə̈ dâka gbɛ̂, azü ndə̂ pö wâbô wâ lə̂ küma andjê, azü ndə̂ ngâ ngbongbo
         rə wâbô wâ tə̂ andjê-ê. 23 Praâbalë äwäpä su nyë ndə̂ nyë zâ rə̂ sə̈ Ndjapä ndəpo la gbôgbô ânyë
         kə̂ kpokpo tə̂ yê. Nyë ëäbô ê ngrɨ̈ tə̂ rə ndə̂ su nyê wâ pânə̈ ndə̂ nyë
         krʉ̂ bëte rə̂ lâme sə̂nə̈ ndə̂ nyë djê Tchôtchô Pö lâme, ndə̂ a mû rə̂ sə̈
         azü pâ cho gbɛ̂, ndə̂ mëmê Pôlo, më mbôtə̂ mê tə̂ earə̂ kua ndə̂kə̂ mu Tchôtchô
         Pö nə̈.Kua ndə̂ badjângele Pôlo tə̂ pö ndə̂ Egilîze24 Arə̂mä, angaâtə më wä la mômô bëte rə̂ ndə̂ më sə̂ lakə̂ wun yûkü bëte
         nyê, bëte lə̂ köbosə̂ kə̂ wun yûkü nə̈ lâme, mê wün ndjë yûkü batə̂ rə̂
         ndə̂ Krîsiti wûn ndjë rə̂ bëte Egilîze ndə̂ âwâtə̂ tə̂ yê. 25 Më də̈ earə̂ kua ndə̂ Egilîze gundə̂sə̂ kua ndə̂ Ndjapä zâ rə̂ sə̈ mê ndə̂kə̂
         mbo rə̂ bëte nyê: Kua nə̈ də̈ kə̂ mu pö ndə̂ Ndjapä gbɛ̂. 26 Ndjapä vüsə̂ nə̈ lə̂ angû balë balë tə̂ azü gbɛ̂, ânyë kə̈ vrô lanə̈ angaâtə
         sə̈ azü ndə̂ yê. 27 Ndjapä nyïndə̂ nə̈ pä andjë wunsə̂ atchôtchô arə ndə̂ ârô masə̂nə̈ ndə̂ tche
         nyîkrə rə̂ lə̂ küwû nə̈ bëte azü ndə̂ andjë wâbô wâtə̂ ajuîfu. Rə nə̈ ndə̂
         tche nyïkrə rə̂ wä kâkë: Krîsiti kä lə̂ nyê ndə̂kə̂ pa nyë za su nyê ndə̂kə̂
         krʉ bëte tchë ânyë kə̂ sə la tchë lə̂kə̂ wa gbölö ndə̂ yê. 28 Pö ndə̂ yê kä ndə̂ ârâ mu rə̂ sə̈ azü. Ârâ krä tü andjê ndjë lakə̂ nyisə̂
         rə sə̈ andjê balë balë gbɛ̂ lə̂ köbosə̂ küma ndə̂ âwâ lanə̈, ânyë akrə balë
         balë ge lə̂ Kpɨ̂ki Yingö lakə̂ wa balë la Krîsiti. 29 Bëte rə̂ kä ndə̂, më sə̂ lakə̂ mbo kua, ânyë kə̈ sə̂ lakə̂ mbo kʉ̈ʉ̈ la gbôgbô
         ndə̂ âtô bhândə̂ Krîsiti, ânyë kə̈ mbô kua lə̂ mê la gbôgbô ndə̂ Krîsiti
         zâ rə̂ sə̈ mê, gbôgbô ndə̂ âmbô rə̂ pä më kpokpo tə̂ mê lə̂ kua nə̈.

21 Bëte më nyïndə̂ nə̈ pä nyë wunsə̂ pö ndə̂ gbôgbô kʉ̈ʉ̈ ndə̂ më sə̂ lakə̂
         mbo rə̂ bëte nyê, bëte azü ndə̂ Laodisë, ndjë bëte azü gbɛ̂ ndə̂ andjë wûn-âbô
         la mê wûn lo balë-ê. 2 Më nyïndə̂ nə̈ pä su andjê wa la gbôgbô, äwäpä andjë wa balë lə̂ köbosə̂
         kə̂ nyində̂ ngâ, kə̂ gbo atchôtchô arə lə̂ köbosə̂ kə̂ wunsə̂ rə. Käko ânyë
         andjê wun-adje sə̂ apö ndə̂ Ndjapä nyîkrə rə̂, ndə̂ gbô rə̂ wâ lə̂ küwû nə̈:
         Pö nə̈ lâme də̈ Krîsiti. 3 Atchôtchô arə gbɛ̂ ndə̂ küma ndə̂ âwa lanə̈, lakə̂ wunsə̂ rə, Ndjapä kʉ̈ rə̂
         wü lə̂ Krîsiti. 4 Më tö apö âtə sə̈ nyê ndə̂kə̂ pa akrə balë boloabô nyê bôlo la ngâ tchôtchô
         pö-ê. 5 Bëte më sə̂âbo lə̂ gbâtə̂ nyê-a, praâbalë më kä la nyê sə̂nə̈ balë lə̂
         yingö. Më wä la mômô ndə̂kə̂ wun rə̂ pä gbô nyê kä lakə̂ mbo rə la köbo
         nə̈ ânyë gbô su nyê ndə̂ nyë zâ rə̂ sə̈ Krîsiti lâme kä pâ yê.Azə̈ gbö arə gbɛ̂ lə̂ Krîsiti6 Ndə̂ nyë nyîndə̂ nə̈ pä Jezü Krîsiti wa Gbölö Gbïɛ̈ ndə̂ nyê lâme, äwäpä
         nyë mbo rə batə̂ azü ndə̂ andjë wâ balë la tchë. 7 Äwäpä nyë krʉ la gbôgbô pâ Krîsiti batə̂ chëchë da yö ndə̂ âlî cho, ânyë
         kə̈ wâ ndjë batə̂ nda ndə̂ âkrʉ̂ la gbôgbô pâ da yê. Nyë kpökpo tə̂ nyê
         lə̂ köbosə̂ kə̂ za su nyê sə̈ Krîsiti batə̂ rə̂ ndə̂ a nyîsə̂ nə̈ sə̈ nyê, nyë
         zä ayîabâ tə̂ gbölösə̂nə̈ sə̈ Ndjapä. 8 La nyê gbö-ê, ânyë ngâ akrə boloabô nyê bôlo la apö ndə̂ küma ndə̂ âwa
         lanə̈, ndə̂ âwâtə̂ andə̂ azü-î! Apö lâme də̈ ambämbä pö ndə̂kə̂ mbo rə ndə̂
         azü la angbongbo atchozö ndə̂ andjë wâ la gbôgbô pâ cho âtə, praâbalë âtôâbo
         dəndə̂ Krîsiti balë-a. 9 Bëte Ndjapä sə̈ gbɛ̂ lə̂ Krîsiti ndə̂ tche mbôtə̂ yê tə̂ akrə. 10 Nyë wâ la tchîsûwu ndə̂ âsɨ̂sɨ̈ gbɛ̂ lə̂ köbosə̂ Krîsiti ndə̂ tche wâtə̂ küma
         angbongbo atchozö ndə̂ andjë wâ la gbôgbô.11 Ndə̂ nyë wâ balë la Krîsiti, nyë wâ gasa nə̂. Gasa ndə̂ nyê nə̈, âdə̂âbo azü kä ndə̂ âwâ nyê la rə̂-a, ârə̂ kä ndə̂
         âjî nyê lə̂ ngbongbo rə ndə̂ âwâ lə̂ tə̂ nyê ndə̂ akrə. Kə̂ wa gasa ndə̂ Krîsiti
         nə̈ kä lâme. 12 Lə̂ köbosə̂ batɛ̂me ndə̂ nyë gbô rə̂, a chî nyê la Krîsiti nə̂, ânyë nyë
         jô lə̂ kuzü balë la tchë nə̂, bëte rə̂ ndə̂ nyë zâ su nyê pâ gbôgbô ndə̂
         Ndjapä ndə̂ tche jô Krîsiti lə̂ kuzü. 13 Dokʉ̈tchê nyë də̈ azü ndə̂ nyë tchû bëte angbongbo arə ndə̂ nyë mbô rə̂, ndjë
         la gasa ndə̂ kpoto nyê ndə̂ nyë wâbô rə̂ wâ-ê. Praâbalë angaâtə, Ndjapä
         zä tchîsûwu sə̈ nyê lə̂ Krîsiti. Tche kö pö lə̂ küma azə̂ gbɛ̂. 14 Mbëtï-ndïɛ̈ ndə̂ âzâ pö lə̂ küma azə̂, Ndjapä wrʉ̂ gbôgbô ndə̂nə̈ nə̂, kə̈
         î rə̂ bhâtə̂ yö ndə̂ gba. 15 Ndjapä jï ndjë gbôgbô ndə̂ angbongbo atchozö ndə̂ kümändëmä, kə̈ nyîsə̂
         andjê kraâ lə̂ la azü, kə̂ gbɨ̂tɨ andjê batə̂ a-earə̂ kânga lə̂ kpûlû azü
         ndə̂ andjë zâ tchêngbâ Modô ndə̂ yê, ndə̂ tche mbô kʉ̈ʉ̈ ânyë kə̈ rô la
         gbôgbô.16 Käko âwâbo pä ngâ akrə wa ngbanga lə̂ küma nyê tə̂ pö ndə̂ kɨ̈zɨ̂-a, âdəndjë
         kə̂ ndjo rə, âdəndjë alö ndə̂ akpülü, alö kpülü ndə̂ täfo nyîpï, la alö
         sabäa-a. 17 Arə lâme gbɛ̂ wätə̂ tchâkrʉzrö rə ndə̂ ânəadje, praâbalë lëge rə nə̈ də̈ tə̂
         Krîsiti. 18 Âwâbo pä nyë gbotə̂ köbo sə̈ azü ndə̂ andjë mbötə̂ andjê lə̂ la azü batə̂
         akpîɛ̂kpîɛ̂ azü ânyë kə̂ voga aânje lâme-a. Andjë wäbô ngbanga wâ lə̂ küma nyê-ê. Andjë zä su andjê tə̂ angâ
         arə ndə̂ andjë wûn rə̂ batə̂ lü. Kə̂ wunsə̂ rə ndə̂ andjê wä batə̂ mbämbä kə̂
         za küma azü, âmbô rə̂ pä andjë wüntə̂ andjê gbölö kə̈ rô azü gbɛ̂. 19 Azü käko wâbo ndə̂kə̂ pi ëtə̂ Krîsiti-a, ndə̂ tche wâ batə̂ küma akrə. Bëte
         küma akrə kä ndə̂ tə̂ akrə gbo rə gbɛ̂ ndə̂ tche nyîndə̂ nə̈, bëte tchë kä ndə̂
         atâtäkpa sə̂ agbäbï la ambë palatə̂ andjê kə̂ wa balë, kə̂ kʉche batə̂ rə̂
         ndə̂ Ndjapä nyîndə̂ nə̈.Kə̂ tchu lakə̂ jo lə̂ kuzü balë la Krîsiti20 Ndə̂ nyë wâ balë la Krîsiti, a jî nyê tchâtchâ gbôgbô ndə̂ angbongbo atchozö
         ndə̂ tchîsûwu âtə nə̂. Bëte giamâ kä ndə̂ gbô nyê sə̂ lakə̂ mbo rə batə̂ azü
         tchêbêche âtə? Bëte giamâ kä ndə̂ nyë nyîndə̂ nə̈ ndə̂kə̂ pa ngâ akrə za
         nyê la gbôgbô ndə̂kə̂ gamba ngâ ndïɛ̈ kâkë-ê? 21 «Zabô rə âtə zâ-ê!», «Djeabô tchö anə̈ âtə djê!», «Grʉabô rə̂ grʉ̂-ê!» 22 Arə lâme gbɛ̂ də̈ andïɛ̈ ndə̂ a nyîkrə rə̂ bëte arə ndə̂ ârôrö la tchêngbâ
         nə̈ ndə̂ a mbo kua la rə̂. Kütû andïɛ̈ lakə̂ nyisə̂ rə ndə̂ azü kä. 23 Lə̂ la azü, andïɛ̈ lâme kʉ̈tə̂ yê la küma ndə̂ âwâ lanə̈, bëte ätö pö ndə̂kə̂
         voga Ndjapä pâ küma akrə la tə̂ yê, kə̂ mbotə̂ batə̂ kpîɛ̂kpîɛ̂ akrə, kə̂ mbotə̂
         la nyonyo, praâbalë arə lâme gbɛ̂ wätə̂ mbämbä rə bëte âmbôâbo rə̂ pä akrə
         kitə̂ gʉ tə̂ su yê-a.

31 Ndə̂ nyënyê la Krîsiti jô lə̂ kuzü lâme, nyë pü köbo ndə̂kə̂ gbo arə ndə̂ tchêlafô, sə̂ tchô ndə̂
         Krîsiti sə̂ tâ də ndôkö könô Ndjapä. 2 Nyë zä su nyê tə̂ arə tchêlafô, praâbalë nyë zäbô su nyê zâ tə̂ arə tchêbêche-ê.
         3 Bëte nyë tchû nə̂ ânyë tchîsûwu ndə̂ nyê wâ nə̂ wü balë la andə̂ Krîsiti
         ndrotə̂ Ndjapä. 4 Krîsiti wätə̂ tchîsûwu ndə̂ nyê. Tə̂ lo nə̈ ndə̂ tche ka, nyê wutuadje la tchë
         balë ndə̂kə̂ sə la tchë lə̂kə̂ wa gbölö ndə̂ yê.Kə̂ sə ndə̂ akrə ndə̂ âwâ balë la Krîsiti5 Käko nyë jï agʉ tə̂ su nyê ndə̂ âmbo rə̂ pä nyë mbo angbongbo rə ndə̂ tchêbêche
         âtə batə̂: Kə̂ pu aɛ̈chë âdəndjë aköchë katchôgbɛ̂, kə̂ mbo arə kâkpö, gʉ
         tə̂ su akrə, gʉ ndə̂kə̂ mbo angbongbo rə la gbölö gʉ ndə̂kə̂ gbo rə ndə̂ âwâtə̂
         ngâ köbo ndə̂kə̂ voga angakʉ̈lä. 6 Angbongbo arə lâme kä ndə̂ âmbo rə̂ pä su Ndjapä kʉ tchë. 7 Nyë də̈ arə̂mâ ndə̂ mê, nyë mbö ndjë arə alême käko, sə̂nə̈ ndə̂ ngbongbo
         rə wâ lə̂ nyê.8 Praâbalë angaâtə, nyënyê ndjë, äwäpä nyë gbotə̂ arə lâme gbɛ̂, ndə̂ âdə̂:
         Mêrâ, su ndə̂ âhro, ngbongbo su, kə̂ dro tchô, angbongbo pö wutuabô wûtu lə̂
         ma nyê-ê. 9 Nyë möäbô yepa mô lə̂ gbâtə̂ nyê, bëte nyë gbôtə̂ bəndɨ kə̂ sə ndə̂ nyê
         ndə̂ akrə lakə̂ mbotə̂ yê nə̂, batə̂ rə̂ ndə̂ akrə ji bəndɨ lə̂ba tə̂ yê. 10 Nyë yû täfo kə̂ sə ndə̂ akrə nə̂, batə̂ akrə ndə̂ tche yu täfo lə̂ba. Ndjapä
         ndə̂ tche mbô nyê tə̂ atäfo azü, tchê mboadje rə̂ ndə̂kə̂ pa nyë wa logbɛ̂ batə̂
         nyîsɨ̂ yê, käko ânyë nyê wünsə̂ yê djîrə̂. 11 Käko gerêke âdəndjë juîfu wâ bata-a, akrə ndə̂ tche wâ gasa âdəndjë akrə ndə̂ tche wâbô gasa wâ sə̂âbo-a. Akrə ndə̂ mawo ngbî, âdəndjë
         ngbɨ̈lə̈ akrə wâbo-a, ngbâa âdəndjë akrə ndə̂ tche wâbô wâtə̂ ngbâa kä wâ
         bata-a, praâbalë gbölö rə nə̈ də̈ rə̂ ndə̂ Krîsiti wâtə̂ rə gbɛ̂ ânyë kə̈
         wâ bhâlə̂ su azü ndə̂ yê gbɛ̂.12 Ndjapä dɨ̂ nyê nə̂, nyë də̈ azü ndə̂ yê ndə̂ tche nyîndə̂ andjê. Käko nyë
         wün nyonyo azü, kə̂ mbo dâkâ tə̂ azü, kə̂ mbotə̂ nyê kpîɛ̂kpîɛ̂ rə̂, nyë
         mbö rə tə̂ azü nyima-ë, kə̂ rʉatə̂ su nyê ndə̂kə̂ sə bëte tchë. 13 Nyë rʉ̈ätə̂ su nyê la angâ nyê lə̂ gbâtə̂ nyê. Âdə ngâ akrə âwa la pö la
         ngâ yê, nyë kö pö lə̂ küma angâ nyê lə̂ gbâtə̂ nyê, batə̂ rə̂ ndə̂ Krîsiti
         kô pö lə̂ küma nyê, nyënyê ndjë gbɛ̂, nyë mbö tâ käko-ë! 14 Rə ndə̂ ârô adɨ̂ arə nə̈ də̈ kə̂ nyində̂ ngâ, ndə̂ âdə̂ rə ndə̂ âpala azü ëtâ
         djîrə̂. 15 Äwäpä zɨtɨ su ndə̂ âtô bhândə̂ Krîsiti nyisə̂ köbo sə̈ nyê lə̂ apö tə̂ su
         nyê! Tə̂ pö ndə̂ zɨtɨ su lâme kä ndə̂ Ndjapä ê nyê ndə̂kə̂ watə̂ tə̂ akrə balë.
         Nyë zä ayîabâ sə̈ Ndjapä. 16 Äwäpä Tchôtchô Pö ndə̂ Krîsiti ndə̂ atchôtchô arə sɨ̂sɨ̈ lə̂nə̈ wa lə̂ tchîsûwu
         ndə̂ nyê. Nyë nyisə̂ rə, kə̂ to tchôtchô pö sə̈ angâ nyê lə̂ gbâtə̂ nyê,
         lə̂ köbosə̂ küma ndə̂ âwâ lanə̈ gbɛ̂. Nyë pä düwü sə̈ Ndjapä la su nyê gbɛ̂
         ndə̂kə̂ za ayîabâ sə̈ tchë, nyë pä adüwü ndə̂ Mbëtï Ndjapä, adüwü ndə̂kə̂
         dɨ tchə̂lə̂ ma sə̈ Ndjapä, ndə̂ Yingö kʉ rə̂ sə̈ nyê. 17 Apö gbɛ̂ ndə̂ nyê to rə̂, âdəndjë arə gbɛ̂ ndə̂ nyê mbo rə̂, nyë mbö rə̂ la
         rə̈ Gbölö Gbïɛ̈ Jezü, kə̂ za ayîabâ sə̈ Ndjapä Bha lə̂ köbosə̂ yê.Kə̂ sə ndə̂ azü ndə̂ Krîsiti18 Aɛ̈chë, nyë djë ma aköchë ndə̂ nyê, rə ndə̂ azü ndə̂ Gbölö Gbïɛ̈ wâ ndə̂kə̂
         mbo rə̂ kä lâme.19 Aköchë, nyë nyïndə̂ aɛ̈chë ndə̂ nyê, kə̂ mboabô rə mbô la ngbongbo su tə̂
         andjê.20 Abechë, nyë djë ma arabha la araanyï nyê lə̂ arə gbɛ̂, rə ndə̂ âdâka tə̂ su
         Gbölö Gbïɛ̈ kä lâme.21 Arabha, nyë mböäbô rə mbô la ngbongbo su tə̂ abechë ndə̂ nyê ânyë su andjê
         zogoabô zôgo-ê.22 Angbâa, nyë djë ma a-earə̂ nyê bêche âtə lə̂ arə gbɛ̂. Nyë mböäbô kua nə̈
         mbô gundə̂sə̂ la andjê âwûntî pä nyë nyïndə̂ kə̂ daka lə̂ la azü-î, praâbalë
         nyë mbö kua la su nyê balë, bëte nyë kpë wa Gbölö Gbïɛ̈. 23 Âdə kua nə̈ âwa atöko, nyë mbö rə̂ la su nyê gbɛ̂ bëte kua nə̈ wâbo tə̂ andə̂
         akrə-a, praâbalë ädə̈ andə̂ Gbölö Gbïɛ̈. 24 Äwäpä nyë wunsə̂ nə̈ pä, Gbölö Gbïɛ̈ âkʉadje atchôtchô arə sə̈ nyê ngbâ
         rə ndə̂ nyë mbô rə̂, ndə̂ tche bâta rə̂ pra azü ndə̂ yê. Lëge Gbïɛ̈ ndə̂ nyê
         mbo kua sə̈ tchë də̈ Krîsiti. 25 Akrə ndə̂ tche mbô ngbongbo rə, tchê gboadje ngbongbo rə ngbânə̈. Ndjapä sə̂âbo
         dəndə̂ ngâ akrə balë-a.

41 A-earə̂ angbâa, nyë mbö djîrə̂ rə tə̂ angbâa ndə̂ nyê la rə ndə̂ âwâ lə̂ köbo
         nə̈. Äwäpä nyë wunsə̂ nə̈ pä nyë kä ndjë la earə̂ nyê tâ bhâ lafô.Adɨ̂ apö2 Nyë tö pö sə̈ Ndjapä logbɛ̂. La nyê gbö lə̂ köbosə̂ kə̂ to pö sə̈ Ndjapä
         lakə̂ za ayîabâ sə̈ tchë. 3 Kə̂ to pö tə̂ gbölösə̂nə̈ sə̈ Ndjapä bëte ârâ, käko kä ndə̂ Ndjapä za köbo
         sə̈ ârâ ndə̂kə̂ mu pö ndə̂ yê, kə̂ nyisə̂ pö Ndjapä pâ Krîsiti ndə̂ gbô rə̂ wâ lə̂ küwû nə̈. Bëte pö lâme kä ndə̂ më sə̂ lə̂ nda kânga.
         4 Nyë tö pö sə̈ Ndjapä ânyë mê mu pö nə̈ kraâ lə̂ köbo nə̈.5 Nyë sə̈ lə̂ gbâtə̂ azü ndə̂ andjë wûn-âbô sə̂ Ndjapä wûn lə̂ köbosə̂ küma
         ndə̂ âwâ lanə̈, nyë gböäbô gbôtə̂ lö âro ämbänə̈-ê. 6 Äwäpä pö ma nyê tcho batə̂ ngbro, kə̂ mbo dâkâ tə̂ azü, kə̂ wunsə̂ kə̂ to
         tchêngbâ pö sə̈ akrə lə̂ köbo nə̈.Adɨ̂ kə̂ po ndə̂ azü7 Tïchîke+ ngâ ârâ earə̂ kua ndə̂ më nyîndə̂ yê tə̂ gbölösə̂nə̈ toadje apö gbɛ̂ pâ
         kə̂ sə̈ ndə̂ mê sə̈ nyê. Tche mbö kua ndrotə̂ mê batə̂ lëge earə̂ kua ndə̂ Gbölö
         Gbïɛ̈. 8 Më wän tchë sə̈ nyê ndə̂kə̂ to apö pâ ârâ sə̈ nyê, kə̂ za gbôgbô tə̂ su
         nyê. 9 Më wän tchë la Önëzîme, lëge ngâ ârâ ndə̂ më nyîndə̂ yê tə̂ gbölösə̂nə̈
         tche də̈ ngâ akrə ndə̂ nyê. Arə̂mâ bïchuû lâme nyiadje sə̂ arə gbɛ̂ ndə̂ ârâ
         sə̂ lakə̂ mbo rə̂ bhâtə sə̈ nyê.10 Ärïstâreke ndə̂ më sə̂ la tchë bhâlə̂ nda kânga pô ndə̂ nyê nə̂. Mâreke
         kôya ndə̂ Bärnäbâse pô ndjë ndə̂ nyê nə̂. Nyë djê kə̂ zama tə̂ pö ndə̂ yê
         alême nə̂, âdə tche âwutu bhândə̂ nyê, nyë zä tchë bhândə̂ nyê tə̂ tchôtchô
         nə̈. 11 Jezü, ndə̂ a ê rə̂ tə̂ yê pä Yüsütûsu, pö ndjë ndə̂ nyê. Kütû ajuîfu
         vötaâ ndə̂ ârâ la andjê mbo kua bëte Gbölö gö-gbïɛ̈ ndə̂ Ndjapä lâme kä. Arə̂mâ lâme zä gbôgbô tə̂ su mê tə̂ gbölösə̂nə̈.12 Ëpäfrâse, ngâ akrə ndə̂ nyê, pô ndə̂ nyê nə̂, tche də̈ earə̂ kua ndə̂ Jezü
         Krîsiti, gbô tche kä lakə̂ mbo kʉ̈ʉ̈ tə̂ pö ndə̂ nyê. Tche kä lakə̂ yukû nə̈
         sə̈ Ndjapä ndə̂kə̂ pa nyë krʉ ndjii-ï, kə̂ kpökpo tə̂ nyê, kə̂ daka gbɛ̂ lə̂
         köbosə̂ Yingö ânyë kə̂ sə tchêtchêtchê logbɛ̂, ndə̂kə̂ mbo rə ndə̂ su Ndjapä
         nyîndə̂ nə̈. 13 Tə̂ lëge nə̈, më kä lakə̂ to tchôtchô pö ndə̂ yê, më tö rə̂ päkëdə̂: Tche
         kä lakə̂ mbo kua la gbôgbô bëte nyê, bëte azü ndə̂ Laodisë la Ïräpölîse.
         14 Lûke, earə̂ kə̂ tcha tə̂kömbô, ndə̂ ârâ nyïndə̂ yê tə̂ gbölösə̂nə̈, tchetchë
         la Dëmâse pô ndə̂ nyê nə̂.15 Nyë pö ndə̂ arə̂mâ ndə̂ ârâ gbɛ̂ bhâ Laodisë sə̈ ârâ. Nyë pö ndjë ndə̂
         Nɛnfä la azü ndə̂ Egilîze ndə̂ andjë palatə̂ andjê bhâ tchâalê ndə̂ yê. 16 Âdə nyë âdɨ mbëtï âtə nə̂, nyë wän rə̂ sə̈ Egilîze ndə̂ Laodisë ndə̂kə̂
         pa azü bhâye dɨ ndjë rə̂. Âdə̂ andə̂ nye nə̈ azü ndə̂ Kölôse, nyë dɨ̈ mbëtï
         ndə̂ âtô bhâ Laodisë lâme. 17 Ndə̂kə̂ ka pö ndə̂ mê, nyë tö rə̂ sə̈ Ärchîpe päkëdə̂: «La zə̈ gbö tə̂ kua
         ndə̂ Gbölö Gbïɛ̈ zâ rə̂ sə̈ mö! Amö mbo rə̂ lə̂ köbo nə̈.»18 Mëmê Pôlo, mëmê la tə̂ mê kä ndə̂ âmbô mbëtï âtə, më pô ndə̂ nyê nə̂.
         Sə̂nə̈ yüäbô yû tə̂ nyê pä më kä bhâlə̂ nda kânga-ê! Äfü pä Ndjapä
         mbo tchôtchô su tə̂ nyê!
         
            
               	Tïchîke: Nyë dɨ̈ Abdj 20.4; Efe 6.21-22.

Kə̂ po ndə̂ azü11 Mëmê Pôlo la Silvɛ̈n la Timotë, ârâ mbö mbëtï âtə sə̈ azü ndə̂ Egilîze ndə̂ Tësälönîke ndə̂ andjë də̂ azü ndə̂ Ndjapä Bha, la andə̂ Gbölö Gbïɛ̈
         Jezü Krîsiti. Äfü pä Ndjapä mbo tchôtchô su tə̂ nyê, kə̂ za zɨtɨ su sə̈ nyê.Kə̂ sə ndə̂ azü ndə̂ Tësälönîke lakə̂ za su andjê sə̈ Krîsiti2 Ârâ zä ayîabâ logbɛ̂ sə̈ Ndjapä tə̂ pö ndə̂ nyê gbɛ̂, ndjë lə̂kə̂ to pö
         ndə̂ ârâ sə̈ Ndjapä, ârâ ë rə̈ nyê logbɛ̂. 3 Lə̂ la Ndjapä, kua ndə̂ nyê mbo rə̂ lə̂kə̂ za su nyê ndə̂ nyë zâ rə̂ sə̈ Ndjapä
         lâme, sə̂nə̈ yûâbo tə̂ ârâ-a. Kə̂ nyində̂ angâ nyê ndə̂ âmbo rə̂ pä nyë
         mbo kua tə̂ gbölösə̂nə̈ lâme, sə̂nə̈ yûâbo tə̂ ârâ-a. Rə ndə̂ nyë krʉ̂ bëte
         rə̂ la su nyê ndə̂ gbô rə̂ ndə̂po pâ Gbölö Gbïɛ̈ ndə̂ azə̂ Jezü Krîsiti lâme,
         sə̂nə̈ yûâbo tə̂ ârâ-a. 4 Arə̂mä, azə̈ wûnsə̂ nə̈ nə̂ pä Ndjapä nyïndə̂ nyê tə̂ gbölösə̂nə̈, ânyë
         kə̈ dɨ̂ nyê ndə̂kə̂ watə̂ azü ndə̂ yê. 5 Bëte Tchôtchô Pö ndə̂ ârâ mû rə̂ sə̈ nyê, âdə̂âbo kütû mbämbä pö lə̂ ma-a, praâbalë ârâ
         mü rə̂ la gbôgbô ndjë lakə̂ za könô ndə̂ Kpɨ̂ki Yingö. Ârâ wünsə̂ nə̈ bhâtə̂ su ârâ pä pö ndə̂ ârâ mû rə̂ lâme wätə̂ lëge
         nə̈. Nyë wûnsə̂ köbo ndə̂kə̂ sə ndə̂ ârâ lə̂ gbâtə̂ nyê nə̂, ârâ mbö tâ
         käko ndə̂kə̂ za könô sə̈ nyê. 6 Âdə andə̂ nye nə̈, nyë wûnsə̂ kə̂ mbo rə batə̂ ârâ nə̂ ndjë batə̂ andə̂ Gbölö
         Gbïɛ̈: Ndə̂ nyë gbô pö Ndjapä lə̂ gbölö yûkü, praâbalë Kpɨ̂ki Yingö zä
         mômô tə̂ su nyê+. 7 Käko nyë wâ nə̂ tə̂ azü ndə̂ andjë nyîsə̂ tchôtchô köbo sə̈ azü ndə̂ Krîsiti
         gbɛ̂ ndə̂ andjë sə̂ bhâ Mäsëdöâne la Akayï. 8 Bëte pö ndə̂ Gbölö Gbïɛ̈ tö bhândə̂ nyê ânyë kə̈ zâ tchô gbɛ̂, kə̈ wûtu
         bhâ Mäsëdöâne ndjë la Akayï. Praâbalë kə̂ za su nyê ndə̂ nyë zâ rə̂ sə̈
         Krîsiti lâme, pö ndə̂nə̈ zä tchô gbɛ̂ ânyë ârâ nyîâbo ndə̂kə̂ to pö pânə̈-a.
         9 Azü gbɛ̂ tö pö ndə̂ köbo ndə̂ nyë kʉ̂ ârâ bhândə̂ nyê, köbo ndə̂ nyë gbôtə̂
         angakʉ̈lä ânyë kə̈ kâ pu Ndjapä ndə̂kə̂ mbo kua ndə̂ yê, tchetchë ndə̂ tche
         wâ la tchîsûwu ânyë kə̈ wätə̂ lëge Ndjapä. 10 Nyë krʉ̈ ndə̂kə̂ pa Modô ndə̂ yê to bhâ lafô kə̂ ka, Jezü ndə̂ Ndjapä jô tchë
         lə̂ kuzü, tchetchë kä ndə̂ âji azə̂ tchâtchâ mêrâ ndə̂ Ndjapä ndə̂ ânə.
         
            
               	Nyë dɨ̈ Abdj 17.5-9.

Kua ndə̂ Pôlo mbô rə̂ bhâ Tësälönîke21 Arə̂mä, nyënyê la tə̂ nyê, nyë wûnsə̂ nə̈ nə̂ pä kə̂ wutu ndə̂ ârâ bhândə̂
         nyê alême wâbo ämbänə̈-a. 2 Nyë wûn ndjë sə̂nə̈ nə̂ pä dokʉ̈tchê ârâ wün yûkü ânyë a drô ârâ bhâlə̂
         gö ndə̂ Fïlîpe. Praâbalë Ndjapä zä gbôgbô tə̂ su ârâ ndə̂kə̂ mu Tchôtchô Pö ndə̂ yê sə̈ nyê lə̂ arə yûkü lâme. 3 Kə̂ mu pö ndə̂ ârâ nə̈ krʉ̂âbo pâ yepa-a, âwâbo lə̂ köbosə̂ ngbongbo pö tə̂
         su akrə-a, kə̈ wâbo ndjë ndə̂kə̂ bolo azü-a. 4 Praâbalë ârâ mü pö nə̈ batə̂ rə̂ ndə̂ su Ndjapä nyîndə̂ nə̈, bëte tche wün
         rə̂ pä ârâ kʉ̂sə̂ nə̈ nə̂, ânyë kə̈ zâ köbo sə̈ ârâ ndə̂kə̂ mu Tchôtchô
         Pö. Ârâ pûâbo köbo ndə̂kə̂ wa djîrə̂ lə̂ la azü-a, praâbalë ârâ pü köbo
         ndə̂kə̂ wa djîrə̂ lə̂ la Ndjapä, ndə̂ tche wun tchô bhâlə̂ su azü. 5 Nyë wûnsə̂ nə̈ nə̂ gbɛ̂ pä ârâ tôâbo ngâ pö balë ndə̂kə̂ bolo azü-a; ârâ
         zâbo ndjë gʉ kə̂ gbo rə ndə̂ ârâ wü dəkêlê kə̂ mu pö nə̈-a, Ndjapä wûnsə̂
         nə̈ nə̂. 6 Ârâ pûâbo köbo ndə̂kə̂ pa azü lusə̂ ârâ-a, âdəndjë bhândə̂ nyê, âdəndjë
         bhândə̂ angâ azü ngbî-a. 7 Äwä âme ndə̂kə̂ pa ârâ wa batə̂ ngâ kʉ̂ngbô pâ nyê tə̂ pö ndə̂nə̈ ndə̂ ârâ
         wâtə̂ abadjângele ndə̂ Krîsiti. Praâbalë ndə̂ ârâ sə̂ alême lə̂ gbâtə̂ nyê, ârâ mbö nyê nyima-ë, batə̂
         ngâ anyï bechë ndə̂ tche kʉ̂ abechë ndə̂ yê ë krʉ yê ânyë kə̂ za ngo ëma
         andjê. 8 Tə̂ pö ndə̂nə̈ ndə̂ ârâ nyîndə̂ nyê tə̂ gbölösə̂nə̈, ârâ nyîâbo ndə̂kə̂
         mu kütû Tchôtchô Pö balë sə̈ nyê-a, praâbalë ârâ nyï ndjë ndə̂kə̂ za
         tchîsûwu ndə̂ ârâ la kuzü bëte nyê, bëte nyë də̈ azü ndə̂ pö ndə̂ nyê
         kʉ̂ ârâ tə̂ gbölösə̂nə̈! 9 Arə̂mä, äwäpä su nyê te pâ yûkü ndə̂ ârâ wûn rə̂ alême lakə̂ mbo kua,
         ânyë gbâdâ kâ tə̂ ârâ. Ârâ mbö kua dalobiî ânyë kə̈ wâbô wâtə̂ kʉ̂ngbô
         pâ ngâ akrə balë-ê. Käko kä ndə̂ ârâ mû Tchôtchô Pö ndə̂ Ndjapä.10 Nyë wûnsə̂ arə ndə̂ ârâ mbô rə̂ nə̂, Ndjapä ndjë gbɛ̂ wûnsə̂ nə̈ nə̂: Kə̂
         sə ndə̂ ârâ lə̂ gbâtə̂ nyê azü ndə̂ Krîsiti däka gbɛ̂, kə̈ wâ djîrə̂ ânyë
         ngâ pö balë wâbo lə̂ küma ârâ-a. 11 Nyë wûn ndjë sə̂nə̈ nə̂ pä ârâ mbö rə tə̂ akrə balë balë batə̂ rə̂ ndə̂ bha
         bechë mbo rə̂ tə̂ abechë ndə̂ yê. 12 Ârâ zä wängö sə̈ nyê, kə̈ tô apö ndə̂kə̂ za gbôgbô tə̂ su nyê, kə̈ yûkû
         nə̈ sə̈ nyê la gbôgbô ndə̂kə̂ pa nyë sə batə̂ rə̂ ndə̂ Ndjapä nyîndə̂ nə̈, tchetchë
         ndə̂ tche ê nyê ndə̂kə̂ li atə̂lə̂ Gbölö gö-gbïɛ̈ ndə̂ yê, ndjë lə̂kə̂ wa gbölö ndə̂ yê.13 Bëte rə̂ kä ndə̂ ârâ ndjë gbɛ̂ ârâ zä ayîabâ sə̈ Ndjapä logbɛ̂ bëte sə̂nə̈
         ndə̂ ârâ mû pö Ndjapä sə̈ nyê alême, nyë djê rə̂, ânyë kə̈ gbô rə̂ batə̂
         lëge pö ndə̂ Ndjapä, âdə̂âbo batə̂ pö ndə̂ akrə-a. Praâbalë pö nə̈ tö bhândə̂
         Ndjapä ânyë kə̈ mbô kua lə̂ su nyê, nyënyê ndə̂ nyë zâ su nyê sə̈ Krîsiti.
         14 Käko arə̂mä, kə̂ mbo rə ndə̂ nyê wä batə̂ andə̂ azü ndə̂ a-Egilîze ndə̂ andjë sə̂ bhâ Judë, andjanə̈ ndə̂ andjë wâ balë la Jezü Krîsiti lâme,
         bëte nyë wün ndjë yûkü tchânə̂ azü gö ndə̂ nyê la tə̂ nyê batə̂ rə̂ ndə̂
         azü ndə̂ a-Egilîze ndə̂ Judë wûn yûkü tchânə̂ ajuîfu+. 15 Andjendjê kä ndə̂ âwôn Gbölö Gbïɛ̈ Jezü la a-earə̂ ndə̂ma Ndjapä, kə̈ mbô ndjë gbôgbô tə̂ ârâ. Kə̂ mbo rə ndə̂ andjê fûâbo tə̂ Ndjapä-a,
         andjë də̈ a-earə̂ kə̂ kosə̂ azü gbɛ̂. 16 Andjë kïtə̂ köbo tə̂ ârâ ndə̂kə̂ mu pö Ndjapä sə̈ azü ndə̂ andjë wâbô wâtə̂
         ajuîfu-î, pö ndə̂ âwâ ndə̂kə̂ tcha andjê lə̂ kuzü. Ajuîfu mbö rə̂ pä ngbongbo
         rə ndə̂ andjë mbo tchê rə̂ logbɛ̂ wa ëpânə̈ ëpânə̈. Praâbalë la tchêngbâ
         nə̈ gbɛ̂ mêrâ ndə̂ Ndjapä tê pâ andjê.Pôlo nyïndə̂ kə̂ ka kə̂ wun azü ndə̂ Tësälönîke17 Âdə andə̂ ârâ arə̂mä, azə̈ krʉ̈ tchə̂lə̂ tə̂ azə̂ la nyê tə̂ angâ alö, ndə̂
         ârâ sə̂ tə̂ nyê ngrɨ̈, praâbalë gbô su ârâ kä pâ nyê. Ârâ mbö rə̂ gbɛ̂
         ndə̂kə̂ e kə̂ wun nyê, bëte gʉ nyê nyü ârâ tə̂ gbölösə̂nə̈. 18 Bëte rə̂ kä ndə̂ ârâ nyîndə̂ kə̂ e atə̂ndə̂ nyê; mëmê Pôlo, më pü köbo
         ëngbâ ngânə̈ ndə̂kə̂ e, praâbalë Satäa kïtə̂ köbo tə̂ ârâ. 19 Käko tə̂ lo ndə̂kə̂ ka ndə̂ Gbölö Gbïɛ̈ Jezü, giamâ kä ndə̂ ârâ za su ârâ
         pânə̈, giamâ kä âkə̂ watə̂ mômô ndə̂ ârâ, giamâ kä ndə̂ ârâ gbo rə̂ ngbâ
         kua ndə̂ ârâ mbô rə̂ ndjoa etə̂ manə̈? Âdə̂âbo nyê? 20 Ɛn-ɛn, tə̂ pö ndə̂ nyê kä ndə̂ a lusə̂ ârâ, ânyë ârâ wâ la mômô.
         
            
               	Nyë dɨ̈ Abdj 17.5-6.

            

         
      

   
      
         3
31 Käko köbo ndə̂kə̂ pa ârâ rʉatə̂ su ârâ kə̂ krʉ zoo wâbo-a, bëte rə̂ kä ndə̂
         ârâ nyïkrə rə̂ ndə̂kə̂ sə la kütû ârâ po bhâ Ätêne, 2 ânyë kə̈ wân Timotë ngâ ârâ lə̂ Krîsiti sə̈ nyê; tche də̈ akrə ndə̂ andjë mbo kua balë la Ndjapä, kua ndə̂kə̂ mu Tchôtchô Pö ndə̂ Krîsiti. Ârâ wän tchë sə̈ nyê ndə̂kə̂ mbo rə̂ ânyë nyê kpokpo tə̂ nyê,
         kə̂ mbo rə̂ ânyë nyê gbo gbôgbô lə̂kə̂ za su nyê sə̈ Krîsiti, 3 ânyë ngâ akrə balë teabô tê lə̂ köbosə̂ yûkü ndə̂ azə̈ wun rə̂ angêta lâme-ê.
         Bëte nyënyê la tə̂ nyê, nyë wûnsə̂ nə̈ nə̂ pä yûkü ndə̂ ârâ sə̂ lakə̂ wun
         rə̂ âtə, Ndjapä nyïkrə rə̂ dokʉ̈tchê bëte ârâ. 4 Ndə̂ gbô ârâ ndə̂po lə̂ gbâtə̂ nyê alême, ârâ tô rə̂ sə̈ nyê nə̂ pä ârâ
         wun-adje yûkü; ârə̂ kä âkə̈ wûtu âtə, nyë wûnsə̂ nə̈ nə̂. 5 Bëte rə̂ kä ndə̂ më kä wâbo ndə̂kə̂ rʉatə̂ su mê ndə̂kə̂ krʉ zoo, ânyë kə̈
         wân Timotë ndə̂kə̂ pa tche e kə̂ dje pö pâ su nyê ndə̂ nyë zâ rə̂ sə̈ Krîsiti
         lâme-a. Wawa mbö mê ndə̂kə̂ pa Jâbolo vuabô nyê vû-ê ânyë kua ndə̂ ârâ
         mbô rə̂ wabô wâ ämbänə̈-ê.6 Angaâtə, Timotë tô bhândə̂ nyê kə̈ kâ nə̂. Tche kä la tchôtchô pö pâ su
         nyê ndə̂ nyë zâ rə̂ sə̈ Ndjapä, la köbo ndə̂ nyê nyində̂ angâ nyê. Tche tö
         ndjë rə̂ pä gbô nyê kä lakə̂ to tchôtchô pö ndə̂ ârâ, kə̈ wâ la gʉ ndə̂kə̂
         kä wun ârâ, batə̂ rə̂ ndə̂ ârâ wâ ndjë la gʉ ndə̂kə̂ kä wun nyê+. 7 Käko arə̂mä, lə̂ nyonyo la arə gbôgbô ndə̂ âgbô ârâ lâme, ârâ gbö gbôgbô
         lə̂ köbosə̂ nyê, tə̂ pö ndə̂ su nyê ndə̂ nyë zâ rə̂ sə̈ Krîsiti. 8 Angaâtə, tə̂ ârâ krâ nə̂ ngrôô bëte gbô nyê kä lə̂ köbo Gbölö Gbïɛ̈.
         9 Ârâ wûn-âbo sə̂ köbo ndə̂ ârâ za ayîabâ sə̈ Ndjapä tə̂ pö ndə̂ nyê-a,
         tə̂ pö ndə̂ gbölö mômô ndə̂ ârâ gbô rə̂ lə̂ köbosə̂ nyê tchâtchu yê. 10 Ndə̂ ârâ sə lakə̂ to pö sə̈ Ndjapä dalobiî, ârâ yükû nə̈ logbɛ̂ la gbôgbô
         ndə̂kə̂ mbo rə̂ pä ârâ kä wun nyê, ânyë arə ndə̂ Yingö ndə̂ nyë wâbô wâ
         la rə̂ pâ su nyê ndə̂ nyë zâ rə̂ sə̈ Krîsiti lâme, ârâ kʉ rə̂ ëpânə̈ sə̈
         nyê.11 Äwäpä Ndjapä Bha azə̂ la tə̂ yê, ndjë la Gbölö Gbïɛ̈ ndə̂ azə̂ Jezü ji köbo
         sə̈ ârâ ndə̂kə̂ e atə̂ndə̂ nyê. 12 Äwäpä Gbölö Gbïɛ̈ mbo rə̂ pä köbo ndə̂ nyê nyində̂ angâ nyê lə̂ gbâtə̂
         nyê, la köbo ndə̂ nyê nyində̂ azü gbɛ̂ ârô masə̂nə̈ lâme sə lakə̂ êë atə̂
         tchâtchu nə̈, batə̂ rə̂ ndə̂ ârâ nyîndə̂ nyê! Amin! 13 Äwäpä tche za gbôgbô tə̂ su nyê ânyë lo nə̈ ndə̂ Gbölö Gbïɛ̈ kangbâ yê
         la azü ndə̂ yê gbɛ̂, nyê watə̂ azü ndə̂ andjë wâ ngbî ânyë kə̈ dâka gbɛ̂
         tchâtchu Ndjapä Bha azə̂, ndjë la azü ndə̂ pö wâbô wâ lə̂ küma andjê-ê.

Kə̂ sə ndə̂ akrə ndə̂ âfû tə̂ Ndjapä41 Ndə̂kə̂ ka ndə̂nə̈, arə̂mä, ârâ nyïsə̂ köbo ndə̂ nyê sə la rə̂ ânyë âfu tə̂
         Ndjapä alême nə̂. Tə̂ lëge nə̈, nyë sə̂ käko nə̂. Praâbalë angaâtə, ârâ
         yükû nə̈ sə̈ nyê lakə̂ za wängö sə̈ nyê la rə̈ Gbölö Gbïɛ̈ Jezü; nyë mbö
         rə̂ âkä ro anə̈ dokʉ̈tchê. 2 Bëte kə̂ zama ndə̂ Gbölö Gbïɛ̈ Jezü zâ rə̂ sə̈ ârâ ânyë ârâ zâ rə̂ sə̈
         nyê lâme, nyë wûnsə̂ nə̈ nə̂. 3 Rə ndə̂ Ndjapä nyîndə̂ nə̈ wä ndə̂kə̂ pa nyë zatə̂ nyê ngbî bëte tchë, kə̂
         puabô aɛ̈chë âdəndjë aköchë pû katchôgbɛ̂. 4 Äwäpä akrə balë balë lə̂ gbâtə̂ nyê wunsə̂ köbo ndə̂kə̂ to ɛ̈chë ndə̂ âdâka
         gbɛ̂ lə̂ la Ndjapä lakə̂ lusə̂tə̂. 5 Nyë gböäbô gbôtə̂ gʉ su nyê âropâ nyê batə̂ andə̂ azü ndə̂ andjë wâbô
         wâtə̂ ajuîfu-î, ânyë kə̈ wûn-âbô sə̂ Ndjapä wûn lâme-ê. 6 Lə̂ apö âtə, âwâbo pä ngâ akrə balë mbo ngâ rə tə̂ ngâ yê ndə̂kə̂ pa su
         yê kʉ tchë-a, âdəndjë ndə̂kə̂ mbo ngâ ngbongbo rə tə̂ yê-a. Bëte Gbölö Gbïɛ̈
         gbôâbo tə̂ arə käko ämbänə̈-a, ârâ tô rə̂ sə̈ nyê kə̈ gbɨ̂tɨ tü nyê pânə̈
         alême nə̂ gbɛ̂. 7 Bëte Ndjapä êâbo azə̂ ndə̂kə̂ mbo rə ndə̂ ndïɛ̈ ndə̂ yê kôsə̂ nə̈-a, praâbalë
         tche ë azə̂ ndə̂kə̂ wa ngbî bëte tchë ânyë kə̂ daka gbɛ̂. 8 Bëte rə̂ kä ndə̂ akrə ndə̂ tche kôsə̂ apö âtə, dëkë akrə də̂âbo tchë ndə̂
         tche kôsə̂ yê-a, praâbalë Ndjapä kä ndə̂ tche kôsə̂ yê, tchetchë ndə̂ tche
         zâ Kpɨ̂ki Yingö ndə̂ yê sə̈ nyê lâme.9 Pâ pö ndə̂kə̂ nyində̂ angâ nyê lə̂ gbâtə̂ nyê lə̂ Krîsiti, âwâbo ndə̂kə̂
         pa a ka mbô mbëtï sə̈ nyê pânə̈-a, bëte Ndjapä nyîsə̂ köbo ndə̂kə̂ nyində̂
         angâ nyê lə̂ gbâtə̂ nyê sə̈ nyê la tə̂ nyê nə̂. 10 Nyë kä lakə̂ mbo rə lâme tə̂ azü ndə̂ Krîsiti gbɛ̂ ndə̂ andjë sə̂ bhâ Mäsëdöâne.
         Praâbalë arə̂mä, ârâ zä wängö sə̈ nyê ndə̂kə̂ pa nyë ka mbô rə̂ âro anə̈
         dokʉ̈tchê. 11 Nyë pü köbo ndə̂kə̂ sə la zɨtɨ su, nyë wün köbo kua ndə̂ nyê la tə̂ nyê, kə̂
         mbo kua la könô nyê ânyë kə̂ gbo rə ngbânə̈, batə̂ rə̂ ndə̂ ârâ zâma sə̈
         nyê. 12 Käko ânyë kə̂ sə ndə̂ nyê lu lə̂ la azü ndə̂ andjë wûn-âbô sə̂ Ndjapä wûn,
         ânyë nyê wabô wâtə̂ kʉ̂ngbô pâ ngâ akrə balë-ê.Kə̂ ka ndə̂ Gbölö Gbïɛ̈13 Arə̂mä, ârâ nyïndə̂ nə̈ pä nyë wunsə̂ lëge pö pâ azü ndə̂ andjë tchû,
         ânyë kə̂ səabô sə̂ la nyonyo batə̂ andə̂ azü ndə̂ andjë zâbô su andjê zâ
         pâ ngâ rə balë lâme-ê. 14 Bëte âdə azə̂ âgamba rə̂ pä Jezü tchû kə̈ jô lə̂ kuzü nə̂, dëkë azü ndə̂
         andjë wâ balë la Krîsiti ânyë kə̈ tchû lâme, Ndjapä joadje andjê lə̂ kuzü
         ânyë kə̂ paladje andjê ndə̂kə̂ sə la Jezü sə̂nə̈ balë.15 Pö ndə̂ ârâ nyîndə̂ kə̂ to rə̂ sə̈ nyê, ndə̂ Gbölö Gbïɛ̈ tô rə̂ sə̈ ârâ
         kä âtə: Azəzə̂ ndə̂ azə̈ sə la tʉ̈rʉ̂ la azə̂ ndjoa ëtə̂ lo kə̂ ka ndə̂ Gbölö
         Gbïɛ̈, andjanə̈ ndə̂ andjë tchû lâme, azə̂ roabô dokʉ̈tchê tə̂ andjê tee-a.
         16 Bëte Ndjapä zadje ma, a djeadje ndjë tchə̂lə̂ gɨ̈ ngâ makündji ndə̂ aânje la
         tätälîtä ndə̂ Ndjapä. Käko Gbölö Gbïɛ̈ la tə̂ yê toadje bhâ lafô kə̂ jreadje.
         Azü ndə̂ andjë zâ su andjê sə̈ Krîsiti ânyë kə̈ tchû, andjë kä ndə̂ âjo lə̂ kuzü dokʉ̈tchê. 17 Pânə̈ azə̈ ndə̂ gbô azə̂ sə̂ la tʉ̈rʉ̂ la azə̂ tə̂ lo nə̈ lâme, a âkengadje la
         azə̂ la andjê gbɛ̂ lə̂ ndrö ndə̂kə̂ takpa la Gbölö Gbïɛ̈ bhâ lafô, ânyë azə̈
         sə la Gbölö Gbïɛ̈ logbɛ̂+. 18 Nyë zä wängö ndə̂kə̂ za gbôgbô tə̂ su angâ nyê lə̂ gbâtə̂ nyê la pö lâme.

51 Arə̂mä, âdə andə̂ pö ndə̂ lö, âdəndjë dalo ndə̂ arə nə̈ wutuadje lə̂nə̈, âdə̂âbo
         ngâ rə ndə̂kə̂ pa a mbo mbëtï sə̈ nyê tə̂ pö ndə̂nə̈ kä lâme-a. 2 Nyënyê la tə̂ nyê, nyë wûnsə̂ nə̈ nə̂ djîrə̂ päkëdə̂: Lö kə̂ ka ndə̂ Gbölö
         Gbïɛ̈ âwa batə̂ earə̂ ngbä lə̂ bütchî+. 3 Ndə̂ azü âsə to rə̂ me päkëdə̂: «Zɨtɨ su kä tâ, ngâ rə mboabô azə̂ tee-a»,
         kpôtə̂ lo nə̈ lâme kä ndə̂ andjê wun-adje ngâ ngbongbo rə ndə̂ âteadje pâ andjê
         batə̂ käkä tchə̂lə̂ ɛ̈chë la güzu ndə̂ tche nyîndə̂ kə̂ zɨ. Andjê wutuabô lə̂nə̈
         tee-a. 4 Praâbalë andə̂ nye nə̈ arə̂mä, nyë sə̂âbo lə̂ bübü tchô-a, ânyë lö nə̈
         lâme troabô nyê trô batə̂ earə̂ ngbä-a. 5 Bëte nyënyê gbɛ̂, nyë də̈ azü ndə̂ ngbänga, azü ndə̂ ngbɛ̂ngbɛ̂ lo. Azə̈ də̂âbo
         azü tchə̂lə̂ bütchî-a, âdəndjë azü ndə̂ bübü tchô-a. 6 Käko âwâbo pä azə̈ lo batə̂ adɨ̂ azü-a, praâbalë la azə̂ gbö-ê, azə̈ zɨ̈äbô
         rə zɨ̂ âro masə̂nə̈-ê. 7 Andjanə̈ ndə̂ andjë lo, andjë lö lə̂ bütchî, ânyë andjanə̈ ndə̂ andjë ndjo
         pî ämbö andjê, ämbö andjê lə̂ bütchî. 8 Praâbalë azə̂ ndə̂ azə̈ wâtə̂ azü ndə̂ ngbɛ̂ngbɛ̂ lo, azə̈ zɨ̈äbô rə zɨ̂ âro
         masə̂nə̈-ê. Äwäpä kə̂ za su sə̈ Ndjapä lakə̂ nyində̂ ngâ lâme, azə̈ yü rə̂
         batə̂ lə̂ba kʉ̈ʉ̈ ndə̂ a mbô rə̂ la wɛ̂n ndə̂ akrə yu rə̂ ëtə̂ krʉ yê, kə̂ yu kə̂
         tcha lə̂ kuzü ndə̂ azə̈ zâ su azə̂ pânə̈ lâme batə̂ kpoto ndə̂ wɛ̂n ndə̂ akrə
         yu rə̂ ëtə̂ küma yê+. 9 Bëte Ndjapä nyîkrəabô rə̂ ndə̂kə̂ pa mêrâ ndə̂ yê te pâ azə̂-a, praâbalë
         tche nyïkrə rə̂ ndə̂kə̂ pa azə̈ tcha lə̂ kuzü logbɛ̂ lə̂ köbosə̂ Gbölö Gbïɛ̈
         ndə̂ azə̂ Jezü Krîsiti, 10 ndə̂ tche tchû bëte azə̂ lâme, âdə azə̂ âsə la tʉ̈rʉ̂ la azə̂, âdəndjë rə̂
         ndə̂ azə̈ tchû, azə̈ sə balë la tchë. 11 Bëte rə̂ kä ndə̂, nyë zä wängö ndə̂kə̂ za gbôgbô tə̂ su angâ nyê lə̂ gbâtə̂
         nyê, kə̂ mbo rə̂ ndə̂kə̂ pa nyë kpokpo tə̂ nyê batə̂ rə̂ ndə̂ nyë sə̂ lakə̂ mbo
         rə̂ lâme.Adɨ̂ wängö lakə̂ po ndə̂ azü12 Arə̂mä, ârâ yükû nə̈ sə̈ nyê ndə̂kə̂ pa nyë lusə̂ andjanə̈ ndə̂ andjë mbo
         kua lə̂ gbâtə̂ nyê, ndə̂ andjë nyisə̂ köbo sə̈ nyê la rə̈ Gbölö Gbïɛ̈, lakə̂
         gbɨtɨ tü nyê. 13 Nyë mbö la sə̂ andjê tə̂ gbölösə̂nə̈ lakə̂ nyində̂ andjê tə̂ pö ndə̂ kua ndə̂
         andjë mbo rə̂ lâme. Nyë sə̈ la zɨtɨ su lə̂ gbâtə̂ nyê.14 Arə̂mä, ârâ zä wängö sə̈ nyê ndə̂kə̂ pa nyë gbɨtɨ tü andjanə̈ ndə̂ andjë
         mboabô rə mbô lə̂ köbo nə̈ lâme-ê, kə̂ za wängö ndə̂kə̂ za gbôgbô tə̂ su
         andjanə̈ ndə̂ andjë zôgo. Nyë zä könô sə̈ andjänə̈ ndə̂ andjë wâbô wâ la
         gbôgbô-ê, kə̂ rʉatə̂ su nyê la azü gbɛ̂. 15 La nyê gbö-ê, ânyë ngâ akrə balë mboabô ngbongbo rə mbô tə̂ akrə ndə̂ tche
         mbô ngbongbo rə tə̂ yê-ê, praâbalë nyë pü köbo logbɛ̂ ndə̂kə̂ mbo tchôtchô
         rə lə̂ gbâtə̂ nyê, ndjë tə̂ azü gbɛ̂. 16 Nyë wä la mômô logbɛ̂, 17 nyë gböäbô gbôtə̂ kə̂ to pö sə̈ Ndjapä-ê. 18 Nyë zä ayîabâ sə̈ Ndjapä lə̂ arə gbɛ̂, bëte rə ndə̂ tche nyîndə̂ nə̈ tə̂ nyê
         kä lâme, nyënyê ndə̂ nyë wâ balë la Jezü Krîsiti.19 Nyë kïäbô kîtə̂ köbo tə̂ Kpɨ̂ki Yingö ndə̂kə̂ mbo kua-ê, 20 nyë wün-äbô apö ndə̂ a-earə̂ ndə̂ma Ndjapä wûn batə̂ mbämbä pö-ê. 21 Praâbalë nyë wün tchə̂lə̂ apö nə̈ gbɛ̂ djîrə̂, kə̂ bata anə̈ ndə̂ âdâka, 22 nyë kpë tə̂ angbongbo arə gbɛ̂.23 Äwäpä Ndjapä la tə̂ yê ndə̂ tche za zɨtɨ su sə̈ azü mbo rə̂ ânyë tə̂ nyê
         wa gbɛ̂ ngbî bëte tchë. Äwäpä tche bata yingö ndə̂ nyê, vrö nyê la tə̂ nyê
         gbɛ̂ ânyë ngâ pö balë wabô wâ lə̂ küma nyê tə̂ lo kə̂ ka ndə̂ Gbölö Gbïɛ̈
         ndə̂ azə̂ Jezü Krîsiti-î. 24 Tchanə̈ ndə̂ tche ê nyê, tche mbö rə gundə̂sə̂ pö ma yê, tchetchë kä ndə̂ âmboadje
         rə lâme gbɛ̂.25 Arə̂mä, nyë tö ndjë pö sə̈ Ndjapä bëte ârâ.26 Nyë pö ndə̂ arə̂mâ gbɛ̂ lakə̂ a ma ndə̂ âdâka gbɛ̂.27 Më yükû nə̈ sə̈ nyê la gbôgbô, la rə̈ Gbölö Gbïɛ̈: Nyë dɨ̈ mbëtï âtə
         sə̈ azü ndə̂ Krîsiti gbɛ̂.28 Äfü pä tchôtchô su ndə̂ Gbölö Gbïɛ̈ ndə̂ azə̂ Jezü Krîsiti wa pâ nyê.
         
            
               	Nyë dɨ̈ Mat 24.43; Luk 12.39; 2 Pie 3.10.

               	Nyë dɨ̈ Eza 59.17; Efe 6.11-17.

            

         
      

   
      
         2 TËSÄLÖNÎKE

         1
Kə̂ pö ndə̂ azü11 Mëmê Pôlo la Silvɛ̈n la Timotë kä âkə̈ wân mbëtï âtə sə̈ Egilîze ndə̂ Tësälönîke. Nyë wätə̂ azü ndə̂ Ndjapä Bha la Gbölö Gbïɛ̈ ndə̂ azə̂
         Jezü Krîsiti. 2 Äfü pä Ndjapä Bha la Gbölö Gbïɛ̈ Jezü Krîsiti mbo tchôtchô su tə̂ nyê,
         kə̂ za zɨtɨ su sə̈ nyê!Gbölö Gbïɛ̈ kadje ndə̂kə̂ wa ngbanga3 Arə̂mä, äwäpä ârâ za ayîabâ sə̈ Ndjapä logbɛ̂ tə̂ pö ndə̂ nyê. Äwä lə̂
         köbo nə̈ ndə̂kə̂ mbo rə̂ käko, bëte su nyê ndə̂ nyë zâ rə̂ sə̈ Krîsiti sə̈
         lakə̂ êë atə̂ lafô tə̂ gbölösə̂nə̈, ânyë kə̂ nyində̂ tə̂ nyê la angâ nyê
         sə̂ lakə̂ gêgë. 4 Bëte rə̂ kä ndə̂ ârâ bhi gogo ârâ lə̂ köbosə̂ nyê kulə̂ a-Egilîze ndə̂ Ndjapä
         lə̂ köbosə̂ nə̈ ndə̂ nyë rʉ̂âtə̂ su nyê la rə̂ ndə̂ nyë ndə̂po lə̂ köbo kə̂
         za su nyê sə̈ Krîsiti lə̂ agbôgbô arə gbɛ̂, la arə nyonyo ndə̂ âgbô nyê.5 Arə lâme gbɛ̂ nyïsə̂ nə̈ pä, kə̂ wa ngbanga ndə̂ Ndjapä wä djîrə̂. Bëte yûkü
         lâme mbö nyê ndə̂kə̂ pa nyë kʉsə̂ kə̂ li atə̂lə̂ Gbölö gö-gbïɛ̈ ndə̂ Ndjapä, ndə̂ nyê wun yûkü tə̂ pö ndə̂nə̈ lâme. 6 Bëte Ndjapä wä djîrə̂, azü ndə̂ andjë mbo nyê la yûkü lâme, tchê mboadje
         ndjë andjê la yûkü, 7 tchê zadje kə̂ yatə̂ sə̈ nyê, nyënyê ndə̂ azü ndə̂ a yûku nyê, ndjë la ârâ.
         Rə lâme âmbo tə̂ lo nə̈ ndə̂ Gbölö Gbïɛ̈ Jezü to bhâ lafô ndə̂kə̂ jre la aânje ndə̂ yê ndə̂ andjë wâ la gbôgbô. 8 Tchê kadje lə̂ tïmï wo ndə̂kə̂ gi nyo sə̈ azü ndə̂ andjë wûn-âbô sə̂ Ndjapä
         wûn-î, la azü ndə̂ andjë mbôâbô rə mbô gundə̂sə̂ Tchôtchô Pö ndə̂ Gbölö Gbïɛ̈ ndə̂ azə̂ Jezü. 9 Ngbanga ndə̂ âte pâ andjê wä kâkë: Ndjapä ândɨadje andjê tə̂ logbɛ̂, andjê
         səadje ngrɨ̈ lə̂ la Gbölö Gbïɛ̈, ndjë la gbôgbô ndə̂ gbölö ndə̂ yê. 10 Lo nə̈ ndə̂ tche kangbâ yê, azü ndə̂ yê âvogadje tchë, azü ndə̂ andjë zâ
         su andjê sə̈ Krîsiti âwun-adje tchë la mômô. Nyënyê ndjë gbɛ̂ nyë âsə lə̂
         gbâtə̂ azü nə̈ lâme bëte nyë gämba pö ndə̂ ârâ mû rə̂ sə̈ nyê.11 Bëte rə̂ kä ndə̂ ârâ to pö sə̈ Ndjapä logbɛ̂ tə̂ pö ndə̂ nyê, ndə̂kə̂ pa kə̂
         mbo rə ndə̂ nyê wa lə̂ köbosə̂ nə̈ ndə̂ tche ê nyê lâme. Ârâ yükû nə̈ ndə̂kə̂
         pa lə̂ köbosə̂ gbôgbô ndə̂ yê, tche za könô sə̈ nyê ndə̂kə̂ mbo atchôtchô
         arə gbɛ̂ ndə̂ nyë nyîndə̂ kə̂ mbo rə̂, kə̂ mbo rə̂ pä su nyê ndə̂ nyë zâ rə̂
         sə̈ Ndjapä lâme wa la kua ndə̂ yê tâ. 12 Käko lə̂ köbosə̂ nyê, a luadje sə̂ rə̈ Gbölö Gbïɛ̈ ndə̂ azə̂ Jezü, ânyë lə̂
         köbosə̂ yê a luadje ndjë sə̂ rə̈ nyê. Rə lâme gbɛ̂ wä lə̂ köbosə̂ tchôtchô
         su ndə̂ Ndjapä la Gbölö Gbïɛ̈ ndə̂ azə̂ Jezü Krîsiti.

Rə ndə̂ âwutu dokʉ̈tchê tə̂ lo kə̂ ka ndə̂ Gbölö Gbïɛ̈21 Arə̂mä, âdə andə̂ pö ndə̂ lö kə̂ ka ndə̂ Gbölö Gbïɛ̈ ndə̂ azə̂ Jezü Krîsiti la pö ndə̂kə̂ pala azə̂ ndrotə̂ yê lâme, ârâ yü nyê kâkë: 2 Âdə ngâ akrə âto rə̂ päkëdə̂: Lö kə̂ ka ndə̂ Gbölö Gbïɛ̈ wûtu nə̂, tchə̂lə̂
         küma nyê djingɨliabô djîngɨli gasa-ê, nyë mböäbô ndjë wa mbô-ê. Âdə tche
         âto rə̂ pä pö nə̈ tö lə̂ ma Ndjapä, âdəndjë rə̂ ndə̂ pö nə̈ tö lə̂ ma ârâ,
         âdəndjë rə̂ ndə̂ ârâ kä âkə̈ wân mbëtï sə̈ nyê, nyë nyïäbô nyîndə̂
         nə̈-ê. 3 Nyë gböäbô gbôtə̂ köbo sə̈ ngâ akrə, tche bolo nyê la ngâ känyï-î. Bëte
         dokʉ̈tchê ndə̂kə̂ pa rə nə̈ wutu, angbängbä azü âgbotə̂ köbo Ndjapä. Ngbongbo
         akrə âmadje tə̂ yê, tchetchë kä ndə̂ a ndɨadje tchë lə̂ wo ndə̂ logbɛ̂ logbɛ̂.
         4 Ngbongbo akrə lâme âadje lafô ndə̂kə̂ mbo kʉ̈ʉ̈ la arə gbɛ̂ ndə̂ azü wun rə̂ batə̂
         andjapä, la arə gbɛ̂ ndə̂ azü voga rə̂. Tchê eadje zoo kə̂ sə bhâlə̂ gbölö nda Ndjapä lakə̂ to rə̂ pä anyenyê kä ndə̂ âwâtə̂ Ndjapä+. 5 Më tô pö lâme sə̈ nyê alême nə̂, sə̂nə̈ ndə̂ gbô mê ndə̂po lə̂ gbâtə̂ nyê,
         sə̂nə̈ têâbo lə̂ nyê? 6 Angaâtə, rə ndə̂ âkîtə̂ köbo tə̂ yê, nyë wûnsə̂ nə̈ nə̂. Âdə lo nə̈ ndə̂ a
         nyîkrə rə̂ bëte tchë âta tâ me nə̂, tchê madje tə̂ yê. 7 Gbôgbô ndə̂ Ngbongbo akrə lâme kä lakə̂ mbo kua lə̂ küwû nə̈. Âdə rə ndə̂ âkîtə̂
         köbo tə̂ yê lâme âkä wabô wâ-ê, tchê madje tə̂ yê kraâ ësûwu. 8 Käko Ngbongbo akrə lâme âmadje tə̂ yê, Gbölö Gbïɛ̈ Jezü won-adje tchë lə̂
         köbosə̂ yi tchə̂lə̂ ma yê. Tchê ndɨadje Ngbongbo akrə lâme lə̂ köbosə̂ sɨ̂nyî
         ndə̂kə̂ ka ndə̂ yê+. 9 Ngbongbo akrə lâme ânə me kə̂ mbo kua ndə̂ yê la gbôgbô ndə̂ Satäa. Tchê mboadje akpɨ̈ngbɨ̈ rə ngbî ngbî la asɨ̂nyî arə, la arə ndə̂ âropâ küma
         azü, ndə̂kə̂ bolo andjê. 10 Tchê mboadje angbongbo arə ngbî ngbî ndə̂kə̂ bolo azü ndə̂ andjë wâ lə̂ köbo
         kuzü, andjë wä ndə̂kə̂ tchu bëte andjë kösə̂ kə̂ gbo lëge pö ndə̂ âwâ âme
         ndə̂kə̂ tcha andjê, kə̈ nyîâbo ndə̂nə̈-a. 11 Bëte rə̂ kä ndə̂ Ndjapä wân ngâ gbôgbô ndə̂ âmbo rə̂ pä andjë tcha köbo,
         kə̂ mbo rə̂ pä andjë gamba pö yepa. 12 Käko azü gbɛ̂ ndə̂ andjë gâmbabô lëge pö gâmba-ê, ânyë tə̂ andjê krâ
         lakə̂ mbo rə ndə̂ âwâbô wâ djîrə̂, Ndjapä âwadje ngbanga lə̂ küma andjê.Ndjapä dɨ̈ nyê ndə̂kə̂ tcha lə̂ kuzü13 Âdə andə̂ ârâ, arə̂mä ndə̂ Gbölö Gbïɛ̈ nyîndə̂ nyê, äwäpä ârâ za ayîabâ
         sə̈ Ndjapä logbɛ̂ tə̂ pö ndə̂ nyê. Bëte Ndjapä dɨ̈ nyê dokʉ̈tchê ânyë kə̈
         mbô arə gbɛ̂, ndə̂kə̂ pa nyë tcha lə̂ kuzü lə̂ köbosə̂ Yingö ndə̂ yê ndə̂ âmbo rə̂ pä tchîsûwu ndə̂ nyê daka gbɛ̂ lə̂ la yê. Bëte nyë
         gämba lëge pö. 14 Rə ndə̂ tche ê nyê tə̂ pö ndə̂nə̈ kä lâme, tche ë nyê lə̂ köbosə̂ Tchôtchô Pö ndə̂ ârâ mû rə̂ sə̈ nyê, ndə̂kə̂ pa nyë gbo kə̂ wa gbölö ndə̂ Gbölö Gbïɛ̈
         ndə̂ azə̂ Jezü Krîsiti. 15 Käko arə̂mä, nyë kpökpo tə̂ nyê, kə̂ bata pö ndə̂ ârâ mû rə̂ sə̈ nyê alême,
         lə̂ ma ârâ âdəndjë lə̂ mbëtï ndə̂ ârâ wân rə̂ sə̈ nyê.16 Gbölö Gbïɛ̈ ndə̂ azə̂ Jezü Krîsiti la tə̂ yê, la Ndjapä Bha azə̂ nyïndə̂ azə̂,
         ânyë lə̂ köbosə̂ tchôtchô su yê, tche zâ gbôgbô tə̂ su azə̂ pïï etə̂, kə̈
         zâ tchôtchô rə sə̈ azə̂ ndə̂ su azə̂ wâ pânə̈. Äfü pä Ndjapä Bha la Gbölö
         Gbïɛ̈ Jezü Krîsiti, 17 za gbôgbô tə̂ su nyê, kə̂ mbo rə̂ pä nyë kpokpo tə̂ nyê lə̂ arə gbɛ̂ ndə̂ nyê
         mbo rə̂ la apö gbɛ̂ ndə̂ nyê to rə̂ ndə̂kə̂ mbo dâkâ tə̂ azü.
         
            
               	Nyë dɨ̈ Dan 11.36; Ezk 28.2.

               	Nyë dɨ̈ Eza 11.4.

Nyë tö pö sə̈ Ndjapä bëte ârâ31 Ndə̂kə̂ ka pö ndə̂ mê, arə̂mä, nyë tö pö sə̈ Ndjapä bëte ârâ ânyë pö
         ndə̂ Gbölö Gbïɛ̈ za tchô gbɛ̂, ânyë azü lusə̂ nə̈ batə̂ rə̂ ndə̂ a lûsə̂ nə̈
         bhândə̂ nyê. 2 Nyë tö ndjë pö sə̈ Ndjapä ndə̂kə̂ pa tche ji ârâ tchânə̂ azü ndə̂kə̂ mbo
         rə ndə̂ andjê fûâbô fû-î, la angbongbo azü. Bëte âdə̂âbo azü gbɛ̂ kä ndə̂
         âzâ su andjê sə̈ Krîsiti-a.3 Praâbalë Gbölö Gbïɛ̈ mbö rə gundə̂sə̂ pö ma yê, tchê mboadje rə̂ pä nyë
         kpokpo tə̂ nyê, kə̂ batadje nyê ânyë Ngbongbo akrə mboabô ngâ rə mbô tə̂ nyê-ê+. 4 Ndə̂ azə̈ wâ balë la Gbölö Gbïɛ̈, ârâ zä su ârâ pâ nyê: Rə ndə̂ ârâ
         yûkû nə̈ sə̈ nyê, nyë kä lakə̂ mbo rə̂, ânyë gbô nyê səadje lakə̂ mbo rə̂.5 Äfü pä Gbölö Gbïɛ̈ za rə̂ tə̂ su nyê ndə̂kə̂ nyində̂ Ndjapä, kə̂ rʉatə̂ su
         nyê batə̂ Krîsiti.Äwäpä azü ndə̂ Krîsiti mbo kua6 Arə̂mä, ârâ yükû nə̈ sə̈ nyê la rə̈ Gbölö Gbïɛ̈ Jezü Krîsiti, nyë gïäbô
         tə̂ nyê gî pu a-earə̂ dö-ê+, ndə̂kə̂ mbo rə ndə̂ andjê wâ ngbî tə̂ pö ndə̂ ârâ nyîsə̂ nə̈ sə̈ nyê. 7 Âdə andə̂ nye nə̈, nyë wûnsə̂ köbo ndə̂kə̂ mbo rə batə̂ ârâ nə̂. Ndə̂ ârâ
         sə̂ lə̂ gbâtə̂ nyê alême, ârâ mbôâbo dö-a. 8 Kɨ̈zɨ̂ ndə̂ ârâ zɨ̂ rə̂, ârâ yûâbo kû nə̈ tchânə̂ ngâ akrə balë-a, praâbalë
         ârâ wün yûkü, kə̈ mômo lakə̂ mbo kua dalobiî ânyë kə̈ wâbô wâtə̂ kʉ̂ngbô
         pâ ngâ akrə balë lə̂ gbâtə̂ nyê-ê+. 9 Äkä la köbo nə̈ ndə̂kə̂ pa ârâ yukû rə tchânə̂ nyê, praâbalë ârâ yûâbo
         kû nə̈-a, bëte ârâ nyïndə̂ nə̈ pä nyë mbo rə batə̂ ârâ. 10 Bëte sə̂nə̈ ndə̂ gbô ârâ sə̈ lə̂ gbâtə̂ nyê, ârâ yükû nə̈ sə̈ nyê päkëdə̂:
         «Akrə ndə̂ tche nyîâbô nyîndə̂ kə̂ mbo kua, âwâbo pä tche zɨ ndjë rə-a+.»11 Dëkë ârâ djë rə̂ pä angâ azü lə̂ gbâtə̂ nyê də̈ a-earə̂ dö, andjë mbôâbo
         ngâ kua balë-a, kə̂ yi kütû ma andjê lə̂ pö ndə̂ angâ andjê. 12 Azü käko lâme, ârâ yükû nə̈ sə̈ andjê, kə̈ zâ wängö sə̈ andjê la rə̈ Gbölö
         gbïɛ̈ Jezü Krîsiti: Äwäpä andjë sə gii-ï, kə̂ mbo kua ânyë kə̂ zɨ rə ngbâ
         kua ndə̂ andjê mbo rə̂ la tə̂ andjê.13 Âdə andə̂ nye nə̈, arə̂mä, nyê möäbô mô tə̂kə̂ mbo tchôtchô rə-ê. 14 Âdə ngâ akrə âmboabô rə mbô gundə̂sə̂ apö ndə̂ ârâ tô rə̂ lə̂ mbëtï âtə,
         la nyê gbö tə̂ yê. Nyë wabô wâ la tchë lə̂ ngâ rə balë-ê, käko ânyë ganô
         mbo tchë. 15 Nyë wün-äbô tchë wûn batə̂ earə̂ kə̂ kosə̂ nyê-ê, praâbalë nyê gbɨ̈tɨ tü
         yê batə̂ ngâ nyê akrə lə̂ Krîsiti.Kə̂ e tchôtchô pö lakə̂ po ndə̂ azü16 Äfü pä Gbölö Gbïɛ̈ la tə̂ yê, ndə̂ tche wâ la zɨtɨ su, za zɨtɨ su sə̈ nyê
         logbɛ̂ lə̂ arə gbɛ̂. Äfü pä Gbölö Gbïɛ̈ sə la nyê gbɛ̂.17 Mëmê Pôlo la tə̂ mê kä ndə̂ âmbô mbëtï âtə: Më pô ndə̂ nyê nə̂. Köbo
         ndə̂ mê to könô mê tchâtchâ ambëtï ndə̂ mê balë balë gbɛ̂ kä âtə, köbo
         ndə̂kə̂ mbo mbëtï ndə̂ mê kä âtə.18 Äfü pä tchôtchô su ndə̂ Gbölö Gbïɛ̈ ndə̂ azə̂ Jezü Krîsiti sə la nyê gbɛ̂.
         
            
               	Nyë dɨ̈ Mat 6.13; Jan 17.15.

               	Ngâ köbo ndə̂kə̂ to pö lâme wä kâkë: Azü ndə̂kə̂ mbo rə ndə̂ andjê fûâbô
                     fû-î. Nyë dɨ̈ 1 Tes 5.14.

               	Nyë dɨ̈ Abdj 20.34; 1 Tes 2.9.

               	Nyë dɨ̈ 1 Tes 4.11.

Kə̂ po ndə̂ azü11 Mëmê Pôlo, më wâtə̂ badjângele ndə̂ Jezü Krîsiti, lə̂ köbosə̂ kə̂ zama ndə̂ Ndjapä, Earə̂ kə̂ tcha azə̂, la Jezü Krîsiti ndə̂
         azə̈ zâ su azə̂ pâ yê.2 Më mbö mbëtï âtə sə̈ mö Timotë, ndə̂ mo wâtə̂ lëge modô ndə̂ mê lə̂ köbosə̂
         kə̂ za su zə̈ sə̈ Ndjapä. Äfü pä Ndjapä Bha la Jezü Krîsiti Gbölö Gbïɛ̈
         ndə̂ azə̂ mbo tchôtchô su tə̂ zə̈, kə̂ wun nyonyo zə̈, kə̂ za zɨtɨ su sə̈ mö.Angbongbo a-earə̂ kə̂ nyisə̂ rə3 Batə̂ rə̂ ndə̂ më yûkû nə̈ alême sə̈ mö ndə̂ mê âsə̈ ro atə̂ Mäsëdöâne
         lâme, amö sə po bhâ Ëfêze. Angâ azü bhâye ndə̂ andjë nyisə̂ rə ndə̂ âwâ
         ngbî tə̂ pö Ndjapä lâme, amö dacho la andjê. 4 Amö to rə̂ sə̈ andjê pä andjë zabô tə̂ andjê zâ ndə̂kə̂ dɨ andə̂ma apö yepa-ê,
         lakə̂ dɨ arə̈ angbängbä araâta andjê-ê. Arə lâme mbö rə̂ pä azü gama andjê
         lə̂ gbâtə̂ andjê, praâbalë âdə̂âbo rə ndə̂ su Ndjapä nyîndə̂ nə̈ kä lâme-a,
         ndə̂ a wunsə̂ nə̈ lə̂ köbosə̂ kə̂ za su sə̈ Ndjapä. 5 Dju kə̂ zama ndə̂ më zâ rə̂ sə̈ mö lâme wä ndə̂kə̂ pa andjë nyində̂ angâ andjê
         lə̂ köbosə̂ grôgrô su, la tchôtchô kə̂ rɨ tchə̂lə̂ su, la lëge kə̂ za su sə̈
         Ndjapä. 6 Angâ azü gbôtə̂ tchôtchô köbo lâme nə̂, köbo andjê yû lakə̂ dɨ awünwün
         apö nə̂. 7 Andjë tö rə̂ pä anyë wätə̂ a-earə̂ kə̂ nyisə̂ ndïɛ̈, dëkë andjë djêâbo tchə̂lə̂ pö ndə̂ andjë to rə̂-a, âdəndjë arə ndə̂
         andjë hro kôkôkô pânə̈-a.8 Azə̈ wûnsə̂ nə̈ nə̂ pä âdə azü âmbo rə gundə̂sə̂ ndïɛ̈, ânyë ndïɛ̈ nə̈ watə̂
         tchôtchô rə. 9 Äwäpä azə̈ djë tchə̂lə̂ pö atə̂ djîrə̂: Ndïɛ̈ wâbo bëte azü ndə̂ andjë
         mbo djîrə̂ rə-a, praâbalë äwä bëte azü ndə̂ andjë kosə̂ ndïɛ̈ la azü ndə̂
         andjë kôsə̂ Ndjapä, la a-earə̂ ngbongbo su, la a-earə̂ ngbongbo rə, la azü ndə̂
         andjë kpêâbô wa Ndjapä kpê-ê, ndə̂ andjë mbôâbô wa rə ndə̂ âwâ ngbî
         bëte Ndjapä mbô-ê, la azü ndə̂ andjë wôn arabha andjê, la azü ndə̂ andjë
         wôn araanyï andjê, la a-earə̂ kə̂ won azü, 10 la a-earə̂ kə̂ pu aɛ̈chë âdəndjë aköchë ngbî ngbî, la aköchë ndə̂ andjë
         pu angâ andjê aköchë, la azü ndə̂ andjë mbo waɛ̂che ndə̂ angbâa, la a-earə̂
         yepa, la azü ndə̂ andjë debä la pö yepa, la azü gbɛ̂ ndə̂ andjë mbo rə ngbî
         tə̂ lëge pö Ndjapä ndə̂ a nyîsə̂ nə̈. 11 Pö ndə̂ âwâ gundə̂sə̂ Tchôtchô Pö ndə̂ ânyîsə̂ kə̂ wa gbölö ndə̂ Ndjapä kä âtə. Ndjapä ndə̂ a to tchôtchô
         pö ndə̂ yê kä ndə̂ âzâ pö lâme ëlə̂ ma mê.Pôlo zä ayîabâ sə̈ Ndjapä12 Më zä ayîabâ tə̂ gbölösə̂nə̈ sə̈ Jezü Krîsiti Gbölö Gbïɛ̈ ndə̂ azə̂, ndə̂
         tche zâ gbôgbô sə̈ mê. Tchetchë kä ndə̂ âwûn mê batə̂ akrə ndə̂ tche za su
         yê pâ yê, ânyë kə̈ zâ mê tə̂ earə̂ kua ndə̂ yê. 13 Mëmê ndə̂ më wâ dokʉ̈tchê alême tə̂ earə̂ kə̂ to angbongbo apö, la earə̂ kə̂
         mbo azü la yûkü, la earə̂ kə̂ dro tchô. Praâbalë tche wûn nyonyo mê, bëte
         më wûn-âbo sə̂ arə ndə̂ më mbô rə̂ lâme-a, ndjë bëte më zâbo su mê sə̈
         tchë-a. 14 Tə̂ lëge nə̈, tchôtchô su ndə̂ Gbölö Gbïɛ̈ ndə̂ azə̂ röpâ nə̈ bëte mê, ndjë
         lakə̂ nyində̂ ngâ, lakə̂ za su sə̈ Ndjapä ndə̂ tche kʉ̂ rə̂ sə̈ mê lə̂ köbosə̂
         nə̈ ndə̂ më wâ balë la Jezü Krîsiti. 15 Pö ndə̂ mê to rə̂ âtə wä ndə̂kə̂ pa akrə za su yê pânə̈, kə̈ kʉ̂sə̂ nə̈ ndə̂kə̂
         pa azü gbɛ̂ gamba rə̂, pö nə̈ wä kâkë: Jezü Krîsiti nə̈ atə̂ bêche âtə ndə̂kə̂
         tcha earə̂ ngbongbo rə, ndə̂ mëmê, më wâtə̂ dokʉ̈ earə̂ ngbongbo rə nə̈. 16 Praâbalë ndə̂ Jezü Krîsiti wûn nyonyo mê lâme, äwä ndə̂kə̂ pa mëmê ndə̂
         më də̂ dokʉ̈ earə̂ ngbongbo rə lâme, tche nyïsə̂ köbo ndə̂ tche rʉ̂âtə̂ su yê
         ndə̂kə̂ sə bëte mê. Tche mbö tâ käko ndə̂kə̂ sro köbo sə̈ azü ndə̂ andjê zadje
         su andjê sə̈ tchë, ânyë kə̂ gbo tchîsûwu ndə̂ logbɛ̂ logbɛ̂. 17 Äfü pä azə̈ lusə̂ gbïɛ̈ ndə̂ tche wâ pïï etə̂, Ndjapä ndə̂ tche wâbô wâ
         ndə̂kə̂ tchu-î, ndə̂ a wûn-âbô tchë wûn-î, ndə̂ tche wâ gbokôngô. Kə̂ lusə̂tə̂,
         la voga wätə̂ andə̂ ye nə̈, tə̂ logbɛ̂ logbɛ̂! Amin!18 Timotë, modô ndə̂ mê, kə̂ zama ndə̂ më nyîndə̂ kə̂ za rə̂ sə̈ mö kä âtə. Äwä
         gundə̂sə̂ apö ndə̂ a-earə̂ ndə̂ma Ndjapä tô rə̂ pâ zə̈ alême. Pö lâme zadje
         gbôgbô sə̈ mö ndə̂kə̂ pa mo mbo tchôtchô kʉ̈ʉ̈. 19 Lə̂ köbosə̂ su zə̈ ndə̂ mo zâ rə̂ sə̈ Ndjapä lâme, la tchôtchô kə̂ rɨ tchə̂lə̂,
         angâ azü kösə̂ kə̂ dje atchôtchô apö ndə̂ andjë rɨ tchə̂lə̂ su andjê pânə̈
         lâme, ânyë su andjê ndə̂ andjë zâ rə̂ sə̈ Ndjapä lâme, köbo nə̈ yû-î. 20 Lə̂ gûtə̂ azü nə̈ lâme, a gbö Imenë la Alegezândere. Më gbötə̂ andjê tchânə̂
         Satäa, ndə̂kə̂ pa andjë ka tôâbô angbongbo pö tô tə̂ Ndjapä-ê.

Wängö pâ kə̂ to pö sə̈ Ndjapä21 Më zä wängö tə̂ dokʉ̈ nə̈ ndə̂kə̂ pa nyë yükû rə tchânə̂ Ndjapä, kə̂ to apö
         sə̈ tchë, kə̂ dɨ tchə̂lə̂ ma nyê sə̈ tchë, kə̂ za ayîabâ sə̈ tchë bëte azü
         gbɛ̂. 2 Nyë tö pö sə̈ tchë bëte agbïɛ̈ la azü gbɛ̂ ndə̂ andjë wâ gbölö tə̂ küma
         ngâ kua, ndə̂kə̂ pa azə̈ sə la zɨtɨ su, kə̂ sə gii-ï, kə̂ zatə̂ azə̂ gbɛ̂ sə̈ Ndjapä,
         lakə̂ lusə̂tə̂ azə̂. 3 Rə ndə̂ âwâtə̂ tchôtchô nə̈, ânyë kə̈ fû tə̂ Ndjapä Earə̂ kə̂ tcha azə̂ kä
         lâme. 4 Ndjapä nyïndə̂ nə̈ pä azü gbɛ̂ tcha lə̂ kuzü, lakə̂ wunsə̂ lëge pö. 5 Bëte Ndjapä wä kütû balë, akrə ndə̂ tche nə̂ la zɨtɨ su lə̂ gbâtə̂ Ndjapä
         la azü, tche wä ndjë balë: Tche də̈ Jezü Krîsiti ndə̂ tche wâtə̂ akrə. 6 Tche zätə̂ yê la kuzü ndə̂kə̂ yosə̂ azü gbɛ̂. Rə ndə̂ Krîsiti mbô rə̂ kä lâme
         ndə̂kə̂ nyisə̂ nə̈ pä Ndjapä nyïndə̂ kə̂ tcha azü gbɛ̂ lə̂ kuzü, tche mbö rə̂
         gundə̂sə̂ lö nə̈ ndə̂ tche nyîkrə rə̂. 7 Bëte rə̂ kä ndə̂ Ndjapä zâ mê ndə̂kə̂ pa më mu pö ndə̂ yê, kə̂ watə̂ badjângele+. Më wä ndjë tə̂ earə̂ kə̂ nyisə̂ rə sə̈ azü ndə̂ andjë wâbô wâtə̂ ajuîfu,
         ndə̂kə̂ pa andjë za su andjê sə̈ Krîsiti, kə̂ wunsə̂ lëge pö. Pö ndə̂ më tô
         rə̂ lâme wätə̂ lëge pö, më môâbo yepa-a.8 Më nyïndə̂ nə̈ pä aköchë to pö sə̈ Ndjapä kusə̂ tchô gbɛ̂, lakə̂ kenga könô
         andjê atə̂ lafô, könô ndə̂ âwâ ngbî ânyë kə̈ dâka gbɛ̂+. Âwâbo pä andjë to pö nə̈ sə̈ tchë la mêrâ-a, âdəndjë lakə̂ gama andjê
         lə̂ gbâtə̂ andjê-a.9 Âdə andə̂ aɛ̈chë, äwäpä andjë yu lə̂ba la köbo nə̈, lə̂ba ndə̂ a lusə̂ andjê
         la rə̂, ndə̂ âwâtə̂ mbämbä lə̂ba. Âwâbo pä andjë ngbo küma andjê la angâ
         arə kulə̂ nə̈-a, kə̂ yuabô arə ndə̂ lôlo yû ëtə̂ andjê, kə̂ yuabô akɨ̂dji yû-î, la alə̂ba ngbâ gbölö makətche-ê. 10 Praâbalë äwäpä andjë nyisə̂ kə̂ fu ndə̂ andjê lə̂ köbosə̂ kə̂ mbo tchôtchô
         rə. Rə ndə̂ aɛ̈chë ndə̂ andjë zâtə̂ andjê sə̈ Ndjapä wâ ndə̂kə̂ mbo rə̂ kä
         lâme. 11 Âdə a âsə̈ nyisə̂ rə sə̈ aɛ̈chë, äwäpä andjë sə gii-ï, kə̂ zatə̂ andjê gbɛ̂
         ndə̂kə̂ dje earə̂ kə̂ nyisə̂ rə nə̈. 12 Më zâbo köbo sə̈ ɛ̈chë ndə̂kə̂ nyisə̂ rə sə̈ aköchë-a, âdəndjë ndə̂kə̂ wa
         gbölö pâ andjê-a. Äwäpä andjë sə lə̂ wûtû nə̈. 13 Bëte Adâme kä ndə̂ Ndjapä mbô tchë dokʉ̈tchê, ânyë kə̈ mbô Ɛ̂ve la tchêngbâ nə̈. 14 Âdə̂âbo Adâme kä ndə̂ a bôlo tchë-a, praâbalë ɛ̈chë kä ndə̂ a bôlo tchë,
         ânyë tche kôsə̂ ma Ndjapä. 15 Käko ɛ̈chë âtchadje lə̂ kuzü lə̂ köbosə̂ kə̂ zɨ abechë, kütû lə̂ köbosə̂
         kə̂ kpokpo tə̂ lə̂kə̂ za su sə̈ Krîsiti, lakə̂ nyində̂ ngâ, lakə̂ sə ngbî bëte
         Ndjapä, lakə̂ mbo rə la köbo nə̈ ndə̂ afû tə̂ su Ndjapä.
         
            
               	Nyë dɨ̈ 2 Tim 1.11.

               	Kə̂ yi könô atə̂ lafô: Äwätə̂ ngâ köbo ndə̂kə̂ to pö sə̈ Ndjapä ndə̂ azü
                     ndə̂ bəndɨ Isarayële. Nyë dɨ̈ Eki 9.29; 1 Agbi 8.22.

Pö pâ azü tə̂ küma Egilîze31 Pö ndə̂ mê to rə̂ âtə wätə̂ pö ndə̂ âwâ ndə̂kə̂ pa akrə za su yê pânə̈: Âdə
         ngâ akrə ânyində̂ kə̂ watə̂ akrə tə̂ küma Egilîze, dëkë tchôtchô kua kä ndə̂
         tche nyîndə̂ nə̈. 2 Käko âwâbo pä a gbo ngâ pö balë ndə̂kə̂ gbɨtɨ tü lə̂ küma akrə tə̂ küma
         Egilîze-a, tche wätə̂ köchë ndə̂ ɛ̈chë balë, tche zɨ̂âbo rə ârô masə̂nə̈-a,
         tche tö pö la köbo nə̈, tche mbö rə la köbo nə̈, tche wünsə̂ kə̂ kʉ ayirə bhândə̂
         yê la köbo nə̈, tche wünsə̂ kə̂ nyisə̂ rə. 3 Tche zâbo tə̂ yê gbɛ̂ ndə̂kə̂ ndjo pî-a, kə̈ wâbo tə̂ earə̂ kʉ̈ʉ̈-a, praâbalë
         tche wä zɨtɨ-ë. Tche wâbo tə̂ earə̂ kə̂ po la azü-a, kə̈ wâbo tə̂ akrə ndə̂ tche
         nyîndə̂ makətche tə̂ gbölösə̂nə̈-a. 4 Äwäpä tche wunsə̂ kə̂ nyisə̂ köbo sə̈ azü lə̂ bûngrɨ̂ ndə̂ yê la tə̂ yê, kə̂
         mbo rə̂ ndə̂kə̂ pa abechë ndə̂ yê dje ma azü, lakə̂ kpe wa andjê. 5 Âdə ngâ akrə âwun-abô wûnsə̂ kə̂ nyisə̂ köbo sə̈ azü lə̂ bûngrɨ̂ ndə̂ yê
         la tə̂ yê, tche âwun tchô pâ Egilîze ndə̂ Ndjapä tchïtchïnə̈ atöko? 6 Âwâbo pä akrə tə̂ küma Egilîze watə̂ täfo akrə ndə̂ tche zâ su yê sə̈ Krîsiti-a.
         Ârə̂ âdəabô də̂ käko, tche âbhi gogo yê tə̂ gbölösə̂nə̈, ânyë a wadje ngbanga
         lə̂ küma yê batə̂ rə̂ ndə̂ a wâ ngbanga lə̂ küma Jâbolo lâme. 7 Äwä ndjë ndə̂kə̂ pa azü də sûwu to tchôtchô pö ndə̂ yê, käko ânyë, azü
         toabô angbongbo pö tô tə̂ yê, ânyë tche teabô tê lə̂ kû ndə̂ Jâbolo-ê+.Pö pâ adiâkere8 Äwäpä adiâkere wa ndjë tə̂ azü ndə̂ andjë lûsə̂tə̂ andjê, pö ma andjê wa
         kütû balë, andjë zabô tə̂ andjê zâ gbɛ̂ ndə̂kə̂ ndjo pî-î, kə̂ puabô köbo
         pû ndə̂kə̂ gbo makətche lə̂ köbosə̂ ngbongbo köbo-ê. 9 Adiâkere də̈ azü ndə̂ andjë bata alëge apö pâ kə̂ za su sə̈ Krîsiti ndə̂ a nyîsə̂ nə̈, la tchôtchô kə̂ rɨ tchə̂lə̂ su. 10 Äwäpä a wun andjê dokʉ̈tchê, la tchêngbâ nə̈ âdə a âgboabô ngâ pö gbô
         ndə̂kə̂ gbɨtɨ tü lə̂ küma andjê, ânyë andjë mboadje kua ndə̂ diâkere. 11 Aɛ̈chë ndjë gbɛ̂, äwäpä andjë lusə̂tə̂ andjê, kə̂ toabô alû tô-ê, kə̂ zɨabô
         rə zɨ̂ âro masə̂nə̈-ê, kə̂ mbo rə gbɛ̂ gundə̂sə̂ pö ma andjê. 12 Äwäpä diâkere watə̂ köchë ndə̂ ɛ̈chë balë, äwäpä tche wunsə̂ kə̂ nyisə̂
         köbo sə̈ abechë ndə̂ yê, la azü lə̂ bûngrɨ̂ ndə̂ yê la tə̂ yê. 13 Bëte andjanə̈ ndə̂ andjë mbo kua ndə̂ diâkere lə̂ köbo nə̈, andjë gbö gbölö
         tchô, ânyë andjê âwa la su ndə̂ âwâ gii tə̂ gbölösə̂nə̈, ndə̂ âkrʉ̂ pâ
         su andjê ndə̂ andjë zâ rə̂ sə̈ Jezü Krîsiti.Gbölö pö ndə̂ âwâ lə̂ küwû nə̈14 Më mbö mbëtï âtə sə̈ mö, bëte më kä la gʉ ndə̂kə̂ e kə̂ wun mö angangaâtə.
         15 Käko âdə më âwutuabô wûtu gasa-ê, mô wun-adje sə̂ köbo ndə̂ mo nə la rə̂
         lə̂ gbâtə̂ azü ndə̂ Ndjapä, ndə̂ ânyîndə̂ kə̂ to rə̂ päkëdə̂: Egilîze ndə̂
         Ndjapä ndə̂ tche wâ la tchîsûwu. Egilîze nə̈ kä ndə̂ âza gbôgbô la könô
         sə̈ lëge pö. 16 Ɛn-ɛn, pö ndə̂ âwâ lə̂ küwû nə̈ pâ kə̂ zatə̂ andjê gbɛ̂ sə̈ Ndjapä, ndə̂ a
         wûtu la pö ndə̂nə̈ wä gbölö, ngâ akrə ndə̂kə̂ kosə̂ nə̈ sə̂âbo-a. Pö nə̈ wä
         kâkë:Krîsiti mätə̂ yê lə̂ tə̂ akrə,Kpɨ̂ki Yingö tô pö ndə̂ yê pä tche wä djîrə̂+,aânje chêko tchë,a mu pö ndə̂ yê sə̈ azü ndə̂ andjë wâbô wâtə̂ ajuîfu,angbängbä azü pâ cho zä su andjê sə̈ tchë,Ndjapä kênga tchë lə̂ golowäre ndə̂ yê.
         
            
               	Nyë dɨ̈ Tit 1.6-9.

               	Nyë dɨ̈ Rom 1.4.

Angbongbo a-earə̂ kə̂ nyisə̂ rə41 Kpɨ̂ki Yingö tö rə̂ kraâ päkëdə̂: Lə̂ adɨ̂ alö âtə, angâ azü âgboadje tə̂ köbo su andjê
         ndə̂ andjë zâ rə̂ sə̈ Krîsiti, kə̂ zadje tə̂ andjê sə̈ ayingö ndə̂ âbolo azü,
         lakə̂ nyisə̂ rə ndə̂ âtô bhândə̂ angbongbo atchozö. 2 Azü nə̈ lâme tchadje köbo sə̂nə̈ ngbâ azü ndə̂kə̂ mbo rə ndə̂ andjê wâ ngbî
         tə̂ pö ma andjê, ndə̂ andjë wâtə̂ a-earə̂ yepa. Kə̂ rɨ tchə̂lə̂ su andjê wä
         batə̂ wɛ̂n ndə̂ a zâ rə̂ lə̂ wo ânyë âdrô gboo+. 3 Andjë kïtə̂ köbo tə̂ azü ndə̂kə̂ pa andjë toabô tə̂ andjê tô-ê, kə̈ kîtə̂
         köbo ndə̂kə̂ pa andjë zɨabô angâ akɨ̈zɨ̂ zɨ̂-ê. Dëkë Ndjapä mbö kɨ̈zɨ̂ lâme
         ndə̂kə̂ pa azü ndə̂ Krîsiti ndə̂ andjë wûnsə̂ lëge pö, andjë zɨ rə̂ lakə̂ za
         ayîabâ sə̈ Ndjapä. 4 Bëte rə gbɛ̂ ndə̂ Ndjapä mbô rə̂ wätə̂ tchôtchô nə̈, ânyë ngâ rə balë ndə̂kə̂
         pa a kosə̂ nə̈ wâbo-a. Äwä ndə̂kə̂ pa akrə zɨ rə̂ lakə̂ za ayîabâ sə̈ Ndjapä.
         5 Bëte pö Ndjapä, lakə̂ to pö sə̈ Ndjapä djütu angbongbo rə lə̂ arə gbɛ̂.Tchôtchô earə̂ kua ndə̂ Jezü Krîsiti6 Amö nyisə̂ rə lâme gbɛ̂ sə̈ arə̂mâ, käko mô wadje tə̂ tchôtchô earə̂ kua ndə̂
         Jezü Krîsiti. Mô nyiadje sə̂nə̈ pä tchə̂lə̂ zə̈ sɨ̂sɨ̈ la apö ndə̂kə̂ za su sə̈ Krîsiti, la
         tchôtchô kə̂ nyisə̂ rə ndə̂ mo zâ tchêngbâ nə̈ djîrə̂ lâme. 7 Amö dje tchêngbâ zə̈ tə̂ angbongbo andə̂ma pö ndə̂ âwâ ngbî tə̂ pö ndə̂kə̂
         za su sə̈ Krîsiti lâme-ê, praâbalë amö zatə̂ zə̈ gbɛ̂ sə̈ Ndjapä. 8 Angɨ̈ gbɛ̂ ndə̂ âmbo rə̂ pä tchə̂lə̂ kpoto akrə kra lâme+, ämbö dâkâ tə̂ akrə kpîɛ̂kpîɛ̂ rə̂, praâbalë kə̂ zatə̂ andjê gbɛ̂ sə̈ Ndjapä
         däka lə̂ arə gbɛ̂. Bëte kə̂ zatə̂ andjê gbɛ̂ sə̈ Ndjapä nə̈ lâme, pö ndə̂ tchîsûwu
         ndə̂ akrə gbo rə̂ kä lə̂nə̈: Tchîsûwu ndə̂ yê ndə̂ tchô angêta, la tchîsûwu
         ndə̂ yê ndə̂ tchô lâmbo. 9 Pö âtə wätə̂ pö ndə̂ âwâ ndə̂kə̂ pa akrə za su yê pânə̈, kə̈ kʉ̂sə̂ nə̈ ndə̂kə̂
         pa azü gbɛ̂ gamba rə̂ la su andjê gbɛ̂. 10 Âdə azə̂ âsə̈ wun yûkü, ndjë âdə azə̈ âsə lakə̂ mbo kʉ̈ʉ̈, bëte azə̈ zä su
         azə̂ pâ Ndjapä ndə̂ tche wâ la tʉ̈rʉ̂ la yê. Tche wätə̂ earə̂ kə̂ tcha azü gbɛ̂,
         tə̂ gbogbôsə̂nə̈ tche tchä azü ndə̂ andjë zâ su andjê sə̈ Krîsiti.11 Rə ndə̂ âwâ pä mo zama tə̂ pö ndə̂nə̈, lakə̂ nyisə̂ nə̈ kä lâme. 12 Âwâbo pä ngâ akrə talusə̂ zə̈ tə̂ pö ndə̂nə̈ ndə̂ mo wâtə̂ bechë-ɛ̈köchɛ̈-a,
         praâbalë amö nyisə̂ köbo sə̈ andjê lə̂ köbosə̂ pö ndə̂ zə̈, kə̂ mbo rə ndə̂
         zə̈, kə̂ nyində̂ ngâ ndə̂ zə̈, kə̂ za su zə̈ sə̈ Krîsiti lakə̂ wa la grôgrô su.
         13 Dokʉ̈tchê ndə̂kə̂ pa më nə, amö zatə̂ zə̈ gbɛ̂ ndə̂kə̂ dɨ Mbëtï Ndjapä, kə̂
         za wängö sə̈ azü, lakə̂ nyisə̂ rə. 14 Amö taluabô sə̂ rə ndə̂ Yingö ndə̂ Ndjapä zâ rə̂ sə̈ mö lâme tâlu-î. Tche
         zä rə̂ sə̈ mö lə̂ köbosə̂ tchôtchô su yê, ndjë gundə̂sə̂ pö ndə̂ a-earə̂ ndə̂ma
         Ndjapä tô rə̂ pâ zə̈, ndjë la rə̂ ndə̂ kpûlû akpôkpô azü tô könô andjê pâ zə̈ lâme. 15 Rə ndə̂ âwâ ndə̂kə̂ pa mo za rə̂ lə̂ su zə̈ kä lâme. Rə ndə̂ âwâ ndə̂kə̂ pa
         mo rʉatə̂ su zə̈ lə̂nə̈ kä lâme. Käko ânyë azü gbɛ̂ wun köbo ndə̂ kua ndə̂
         zə̈ e atə̂ tchâtchu nə̈. 16 La zə̈ gbö pâ zə̈ la tə̂ zə̈, ndjë pâ kə̂ nyisə̂ rə ndə̂ zə̈. Amö rʉatə̂ su zə̈
         pânə̈. Mo âmbo tâ käko ânyë kə̂ tchadje tə̂ zə̈ la tə̂ zə̈ lə̂ kuzü, ndjë
         la andjanə̈ ndə̂ andjë dje mö.
         
            
               	Wɛ̂n ndə̂ a zâ rə̂ lə̂ wo ânyë âdrô gboo lâme: Bhândə̂ ajuîfu-a zä rə̂ lə̂
                     wo âdro gboo, a pi rə̂ tə̂ a-earə̂ kə̂ wun azü, la a-earə̂ ngbâa ndə̂ a kʉ̂ andjê
                     lə̂ kʉ̈ʉ̈ ndə̂ ngombe, ndə̂kə̂ pa tchêngbâ nə̈ watə̂ andjê.

               	Änyïndə̂ kə̂ to pö ndə̂ angɨ̈ batə̂: Kə̂ da bâle, kə̂ pa adɨngâalî, kə̂ kpe
                     la bakelö.

Köbo kə̂ mbo rə tə̂ azü ndə̂ Krîsiti51 Amö gbɨtɨabô tü akrə ndə̂ tche dû gbɨ̂tɨ la gbôgbô-ê, praâbalë äwäpä mo
         za wängö sə̈ tchë batə̂ bha zə̈. Amö za wängö sə̈ abechë-ɛ̈köchë batə̂ arə̂mâ
         ndə̂ zə̈, 2 kə̂ za rə̂ sə̈ akpôkpô aɛ̈chë batə̂ araanyï zə̈, kə̂ za rə̂ sə̈ abechë-ɛ̈chë
         batə̂ araanyînə̂ zə̈ la grôgrô su.3 Amö lusə̂ aɛ̈chë lə̂ ndavrö, ndə̂ andjë wâtə̂ alëge aɛ̈chë lə̂ ndavrö. 4 Âdə ngâ ɛ̈chë lə̂ ndavrö âwa la abechë âdəndjë araâta nə̈, andjendjê kä
         ndə̂ âzatə̂ andjê gbɛ̂ ndə̂kə̂ mbo rə̂ la azü lə̂ bûngrɨ̂ ndə̂ andjê la tə̂ andjê
         dokʉ̈tchê, kə̂ gi arə ndə̂ arabha la araanyï andjê mbô rə̂ tə̂ andjê alême sə̈
         andjê ëngbânə̈. Tə̂ lëge nə̈, rə ndə̂ âdâka lə̂ la Ndjapä kä lâme. 5 Âdə andə̂ tchanə̈ ndə̂ tche wâtə̂ lëge ɛ̈chë lə̂ ndavrö, ndə̂ tche sə̂ la kütû
         yê, tche zä su yê pâ Ndjapä, kə̂ rʉatə̂ su yê dalobiî lakə̂ dɨ tchə̂lə̂ ma
         yê sə̈ Ndjapä, ndjë lakə̂ to pö sə̈ tchë. 6 Praâbalë tchanə̈ ndə̂ gbô arə tchêbêche âtə ndə̂po lakə̂ tcho tə̂ yê, tche
         tchû nə̂, ndə̂ gbô tchë ndə̂po la tʉ̈rʉ̂ la yê lâme. 7 Arə ndə̂ âwâ pä mo zama tə̂ pö ndə̂nə̈ kä lâme, ânyë a gboabô ngâ pö gbô
         balë ndə̂kə̂ gbɨtɨ tü aɛ̈chë lə̂ ndavrö la rə̂-ê. 8 Âdə ngâ akrə âbatabô azü lə̂ bûngrɨ̂ ndə̂ yê bâta, tə̂ gbogbôsə̂nə̈ azü
         ndə̂ andjë sə̂ lə̂ nda ndə̂ yê, dëkë tche gbôtə̂ köbo su yê ndə̂ tche zâ rə̂
         sə̈ Krîsiti nə̂, ngbongbo rə ndə̂ yê lâme, rö andə̂ akrə ndə̂ tche zâbô su yê
         zâ sə̈ Krîsiti dämba-ê.9 Âdə mo ânyində̂ kə̂ mbo rə̈ ngâ ɛ̈chë lə̂ mbëtï ndə̂ aɛ̈chë lə̂ ndavrö, äwäpä
         tche wa la ngû ndola tə̂ azü vötaâ ânyë. Ndjë äwäpä tche watə̂ ɛ̈chë ngbâ
         köchë kütû balë. 10 Äwäpä azü wunsə̂ yê la atchôtchô kua ndə̂ tche mbô rə̂: Tche də̈ akrə ndə̂
         tchê bata abechë, kə̂ wunsə̂ kə̂ kʉ ayirə bhândə̂ yê, kə̂ djutu da azü ndə̂ Ndjapä+, kə̂ za könô sə̈ azü ndə̂ andjë sə̂ lə̂ nyonyo. Tche də̈ akrə ndə̂ tche mbo tchôtchô
         rə balë balë gbɛ̂.11 Âdə andə̂ aɛ̈chë lə̂ ndavrö ndə̂ gbô andjê ndə̂po tə̂ abechë-ɛ̈chë, amö mboabô
         rə̈ andjê mbô lə̂ mbëtï-ê, bëte âdə gʉ su andjê âalafô tə̂ andjê me nə̂,
         andjê gboadje tə̂ köbo Krîsiti ndə̂kə̂ kä to aköchë. 12 Kə̂ mbo tə̂ rə käko lâme wä ngbanga pâ andjê, bëte andjë gbôtə̂ köbo dokʉ̈
         pö ma andjê ndə̂ andjë zâ rə̂ alême nə̂. 13 Pâ arə lâme gbɛ̂, andjë mbôâbo kua-a, ânyë kua ndə̂ andjê wä kütû ndə̂kə̂
         nə kulə̂ manda azü. Âdə̂âbô kütû tə̂ pö ndə̂nə̈ ndə̂ andjë mbôâbo kua mbô
         lâme kä me-a, praâbalë andjë dɨ̈ apö tə̂ gbölösə̂nə̈, kə̈ vûâbo sə̂ apö-a,
         kə̂ yitə̂ andjê lə̂ arə ndə̂ âwûn-âbô andjê wûn-î. 14 Më nyïndə̂ nə̈ pä abechë-ɛ̈chë lə̂ ndavrö kä to aköchë, kə̂ zɨ abechë, kə̂
         nyisə̂ köbo sə̈ azü nda ndə̂ andjê. Käko andjê gboabô tə̂ köbo sə̈ earə̂ kə̂
         kosə̂ azə̂, ndə̂kə̂ dɨ angbongbo apö tə̂ azə̂ tee-a. 15 Bëte angâ aɛ̈chë lə̂ ndavrö gbôtə̂ tchôtchô köbo nə̂, ânyë kə̈ zâ tchêngbâ
         Satäa. 16 Âdə ngâ ɛ̈chë ndə̂ tche zâ su yê sə̈ Krîsiti, âwa la angâ aɛ̈chë lə̂ ndavrö
         pâ mawo ndə̂ yê, äwäpä tche mbo rə̂ la andjê, âwâbo pä Egilîze mbo rə̂ la andjê-a. Käko Egilîze nə̈ mbo rə̂ kütû la andjanə̈ ndə̂ andjë wâtə̂
         alëge aɛ̈chë lə̂ ndavrö.17 Akpôkpô azü ndə̂ andjë nyisə̂ köbo sə̈ azü lə̂ Egilîze la köbo nə̈, äwäpä a lusə̂ andjê,
         sûsunə̈ bïchuû+, tə̂ gbogbôsə̂nə̈, andjanə̈ ndə̂ andjë wun yûkü la kua ndə̂kə̂ mu pö lakə̂ nyisə̂
         rə. 18 Bëte Mbëtï Ndjapä tö rə̂ päkëdə̂: «Bâgala ndə̂ tche sə̂ lakə̂ mbo kua ndə̂kə̂
         dada andjî blë, âwâbo pä a gʉa ma yê-a», ndjë «äwäpä a kʉ makətche-kua ndə̂
         earə̂ kua sə̈ tchë+.» 19 Amö gambabô pö ndə̂ ngâ akrə yî rə̂ lə̂ küma ngâ kpôkpô akrə ndə̂ Egilîze
         gâmba-ê, praâbalë âdə azü bïchuû âdəndjë vötaâ ndə̂ andjë wûn rə nə̈,
         andjê âto pö ndə̂nə̈ ânyë mo gamba rə̂. 20 Andjanə̈ ndə̂ andjë mbo ngbongbo rə, amö hro la andjê tchâtchu azü gbɛ̂, käko
         ânyë wawa mbo adɨ̂ nə̈.21 Më yükû nə̈ sə̈ mö la gbôgbô tchâtchu Ndjapä, ndjë tchâtchu Jezü Krîsiti
         la aânje ndə̂ Ndjapä dɨ̂ andjê, amö mbo rə gundə̂sə̂ kə̂ zama lâme, kə̂ səabô sə̂ dəndə̂
         ngâ akrə balë-ê, kə̂ nyiabô nyîndə̂ ngâ akrə âro ngânə̈-ê. 22 Amö toabô könô zə̈ tô gâgasa lə̂ küma ngâ akrə-ê, kə̂ yiabô tə̂ zə̈ yî
         lə̂ angbongbo rə ndə̂ ngâ akrə-ê, praâbalë momö la tə̂ zə̈, amö bata su zə̈
         tə̂ grôgrô nə̈.23 Amö gbotə̂ kə̂ ndjo kütû ngû-î, amö ndjo vɛ̂n-ɛn kpîɛ̂kpîɛ̂ rə̂, bëte tchə̂lə̂ zə̈ ndə̂ âka tchê mö lâme, la atə̂kömbô ndə̂
         âmbo tchê mö lâme.24 Angâ azü kä tâ ndə̂ ngbongbo rə ndə̂ andjê wütu kraâ dokʉ̈tchê ndə̂kə̂ pa
         a wa ngbanga lə̂ küma andjê dəngbânə̈, praâbalë andə̂ angânə̈, ngbongbo rə ndə̂
         andjê wütu dəngbâ kə̂ wa ngbanga lə̂ küma andjê. 25 Käko ndjë, atchôtchô kua ndə̂ azü mbo rə̂, wütu kraâ lə̂ la azü, ânyë anə̈
         ndə̂ a wûn-âbô sə̂nə̈ wûn gasa-ê, wâbo po lə̂ küwû nə̈-a.
         
            
               	Kə̂ djutu da azü ndə̂ Ndjapä: Nyë dɨ̈ Luk 7.44.

               	A lusə̂ andjê sûsunə̈ bïchuû: Pö lâme nyï ndjë ndə̂kə̂ to rə̂ pä, a kʉ makətche
                     ngbâ kua ndə̂ andjê sə̈ andjê sûsunə̈ bïchuû.

               	Nyë dɨ̈ Det 25.4; 1 Kor 9.9; Mat 10.10; Luk 10.7.

61 Azü gbɛ̂ ndə̂ andjë wâtə̂ angbâa, äwäpä andjë lusə̂ a-earə̂ andjê, gundə̂sə̂
         nə̈ ndə̂ andjë kʉ̂sə̂ nə̈ ndə̂kə̂ pa a kpe wa andjê. Käko ânyë a droabô rə̈
         Ndjapä drô-ê, kə̂ droabô ndjë kə̂ nyisə̂ rə ndə̂ ârâ drô-ê. 2 Angbâa ndə̂ a-earə̂ andjê wâtə̂ azü ndə̂ Krîsiti, andjë wätə̂ arə̂mâ ndə̂
         andjê lə̂ Krîsiti. Âdə̂âbo anə̈ lâme kä ndə̂ âkitə̂ köbo tə̂ andjê ndə̂kə̂
         lusə̂ a-earə̂ andjê nə̈-a, praâbalë äwäpä angbâa nə̈ ka mbô kua ndə̂ a-earə̂
         andjê nə̈ âro anə̈ dokʉ̈tchê, bëte a-earə̂ andjê nə̈, ndə̂ andjë gbo rə ngbâ
         kua ndə̂ angbâa lâme, andjë wâ nə̂ tə̂ azü ndə̂ Krîsiti, kə̈ wâtə̂ arə̂mâ
         ndə̂ andjê, ânyë Ndjapä nyïndə̂ andjê tə̂ gbölösə̂nə̈.Ngbongbo kə̂ nyisə̂ rə la lëge kə̂ gbo rəRə ndə̂ âwâ pä mo nyisə̂ nə̈, kə̂ zama tə̂ pö ndə̂nə̈ kä âtə: 3 Âdə ngâ akrə ânyisə̂ ngâ pö ngbî, ânyë kə̈ zâbô tə̂ yê zâ tə̂ alëge apö
         ndə̂ Gbölö Gbïɛ̈ ndə̂ azə̂ Jezü Krîsiti-î, lakə̂ nyisə̂ rə ndə̂ âwâbô wâ gundə̂sə̂ apö ndə̂kə̂ zatə̂ andjê sə̈ Ndjapä-ê,
         4 dëkë tche bhï gogo yê lə̂ wünwün nə̈. Tche wûn-âbo sə̂ rə balë-a, tche kä
         la tə̂kömbô ndə̂kə̂ gama yê la azü, ndjë lakə̂ po tə̂ pö ndə̂ ada apö. Arə
         lâme kä ndə̂ ânə la gbölö su, kə̂ po lə̂ gbâtə̂ azü, kə̂ dro tchô, kə̂ to
         angbongbo apö tə̂ azü, 5 kə̂ gama lə̂ gbâtə̂ azü ndə̂ âkâbô kâ-ê. Kə̂ wunsə̂ rə ndə̂ andjê wâtə̂ ngôlê-ngölë
         nə̈. Lëge pö wâbo lə̂ andjê-a, bëte andjë wûntî pä kə̂ zatə̂ andjê gbɛ̂
         sə̈ Ndjapä wätə̂ köbo ndə̂kə̂ gbo arə.6 Ɛn-ɛn! Kə̂ zatə̂ andjê gbɛ̂ sə̈ Ndjapä wätə̂ köbo ndə̂kə̂ gbo arə tə̂ gbölösə̂nə̈,
         lə̂ köbosə̂ nə̈ ndə̂ akrə zâ su yê kütû pâ rə ndə̂ tche wâ la rə̂. 7 Bëte azə̈ nə̂âbo la ngâ rə balë atə̂ bêche âtə-a, käko ndjë, azə̈ wâbo ndə̂kə̂
         gu la ngâ rə balë-a. 8 Käko âdə azə̂ âwa la kɨ̈zɨ̂ la lə̂ba, äwäpä su azə̈ wa kütû pânə̈. 9 Andə̂ andjanə̈ ndə̂ andjë nyîndə̂ kə̂ gbo rə tə̂ gbölösə̂nə̈ lâme, andjë të
         la kû ndə̂ arə ndə̂ âbolo azü, la angbängbä angbongbo agʉ ndə̂kə̂ gbo rə, ndə̂
         ândɨ azü, ânyë kə̂ e la andjê pu kuzü. 10 Bëte chëchë angbongbo arə balë balë gbɛ̂ də̈ kə̂ nyində̂ makətche. Angâ azü
         gbötə̂ köbo, kə̂ ê tʉ̂rʉ tə̂ su andjê ndə̂ andjë zâ rə̂ sə̈ Krîsiti tə̂ pö
         ndə̂ kə̂ nyində̂ makətche. Andjë zä nyonyo tə̂ su andjê la tə̂ andjê lə̂ köbosə̂
         tchə̂lə̂ küma andjê ndə̂ âdjîngɨli.Pôlo zä wängö sə̈ Timotë11 Âdə andə̂ zə nə̈, akrə ndə̂ Ndjapä, amö kpe tə̂ arə lâme gbɛ̂. Amö pu köbo djîrə̂
         rə, kə̂ zatə̂ zə̈ gbɛ̂ sə̈ Ndjapä, kə̂ za su zə̈ sə̈ Krîsiti, kə̂ nyində̂ ngâ, kə̂ mbo rə nyima-ë. 12 Amö mbo tchôtchô kʉ̈ʉ̈ lə̂ köbosə̂ kə̂ za su sə̈ Krîsiti. Amö za tchîsûwu
         ndə̂ logbɛ̂ logbɛ̂ ndə̂ a ê mö ndə̂kə̂ gbo rə̂ lâme, ndə̂ mo gâmba pö ndə̂kə̂
         za su zə̈ sə̈ Krîsiti kraâ alême lə̂ la angbängbä azü ndə̂ andjë sə̂ sə̂nə̈.
         13 Më zäma sə̈ mö tchâtchu Ndjapä ndə̂ tche za tchîsûwu sə̈ arə gbɛ̂, ndjë tchâtchu
         Jezü Krîsiti ndə̂ tche tô tchôtchô pö tchâtchu Pônse Pïlâte, tə̂ pö ndə̂
         su yê ndə̂ tche zâ rə̂ sə̈ Ndjapä. 14 Amö bata ndïɛ̈ ndə̂ Ndjapä, âwâbo pä ngâ ngbongbo rə balë wa lə̂ zə̈-a, âwâbo
         pä a gbo ngâ pö ndə̂kə̂ gbɨtɨ tü balë lə̂ küma zə̈-a. Amö mbo tâ käko ndjoa
         ëtə̂ kə̂ ka ndə̂ Gbölö Gbïɛ̈ ndə̂ azə̂ Jezü Krîsiti. 15 Tche âkangbâ yê tə̂ lo nə̈ ndə̂ Ndjapä nyîkrə rə̂. Ndjapä ndə̂ a to tchôtchô
         pö ndə̂ yê, tche wä gbokôngô, ânyë kə̈ wâ pâ arə gbɛ̂. Tche wätə̂ Gbïɛ̈
         ndə̂ agbïɛ̈ gbɛ̂, Gbölö Gbïɛ̈ ndə̂ agbölö gbïɛ̈ gbɛ̂. 16 Tchetchë balë kä ndə̂ âwâbô wâ ndə̂kə̂ tchu-î, ndə̂ tche sə̂ lə̂ ngbänga,
         ndə̂ ngâ akrə ndə̂kə̂ ndo la sə̂nə̈ sə̂âbo-a. Ngâ akrə balë ndə̂ tche wûn Ndjapä
         sə̂âbo-a, ânyë ngâ akrə balë ndə̂ tche kʉ̂sə̂ kə̂ wun tchë sə̂âbo-a. Kə̂ lusə̂tə̂
         la gbôgbô wätə̂ andə̂ ye nə̈ tə̂ logbɛ̂ logbɛ̂! Amin.17 Andə̂ a-earə̂ kə̂ gbo arə tchêbêche âtə, amö zama sə̈ andjê pä andjë bhiabô
         gogo andjê bhî, kə̂ zabô su andjê zâ pâ kə̂ gbo rə ndə̂ tchêbêche, ndə̂ âchiabô
         chî lâme-ê. Praâbalë äwäpä andjë za su andjê pâ Ndjapä, tchetchë ndə̂
         tche kʉ arə gbɛ̂ sə̈ azə̂ tə̂ gbölösə̂nə̈, ndə̂kə̂ pa su azə̂ wa la mômô lə̂ köbosə̂
         nə̈. 18 Amö to rə̂ sə̈ andjê ndə̂kə̂ pa andjë mbo dâkâ, kə̂ mbo atchôtchô kua tə̂ gbölösə̂nə̈,
         kə̂ kʉ rə la su andjê balë, kə̂ krʉ tchə̂lə̂ rə ndə̂ andjê la angâ andjê. 19 Käko andjê paladje arə ndə̂ andjê la tə̂ andjê bhâlə̂ tchôtchô gro ndə̂ âwâtə̂
         gbôgbô nə̈, bëte tchêlâmbo. Käko ânyë andjë gbo lëge tchîsûwu.20 Timotë, amö bata rə ndə̂ Ndjapä gbôtâ ëtchânə̂ zə̈ lâme. Amö kpe tə̂ awünwün
         apö ndə̂ âwa ngbî tə̂ pö ndə̂kə̂ za su sə̈ Krîsiti lâme. Amö kpe ndjë tə̂
         apö kə̂ gama pâ angbongbo kə̂ wunsə̂ rə. 21 Angâ azü gämba apö nə̈ lâme, ânyë kə̈ gbôtə̂ köbo su andjê ndə̂ andjë zâ
         rə̂ sə̈ Krîsiti lâme.Äfü pä Ndjapä mbo tchôtchô su tə̂ nyê.

Kə̂ po ndə̂ azü11 Mëmê Pôlo, më də̈ badjângele ndə̂ Jezü Krîsiti, lə̂ köbosə̂ nə̈ ndə̂ Ndjapä nyîndə̂ nə̈, ndjë gundə̂sə̂ bâlâ ndə̂ tchîsûwu
         ndə̂ Ndjapä zâ rə̂ tə̂ azü, ndə̂ âwâ lə̂ Jezü Krîsiti.2 Më mbö mbëtï âtə sə̈ mö Timotë+, bechë ndə̂ mê ndə̂ më nyîndə̂ zə̈ tə̂ gbölösə̂nə̈. Äfü pä Ndjapä Bha la
         Gbölö Gbïɛ̈ ndə̂ azə̂ Jezü Krîsiti mbo tchôtchô su tə̂ zə̈, kə̂ wun nyonyo
         zə̈, kə̂ za zɨtɨ su sə̈ mö.Pôlo zä ayîabâ sə̈ Ndjapä3 Më zä ayîabâ tə̂ gbölösə̂nə̈ sə̈ Ndjapä, ndə̂ më zâ tchêngbâ araâta mê+ lakə̂ mbo kua sə̈ tchë, la tchôtchô kə̂ rɨ tchə̂lə̂ su. Më kä lakə̂ za küma
         mê dalobiî tə̂ pö ndə̂ zə̈ logbɛ̂ ndə̂ mê to pö sə̈ Ndjapä. 4 Ngûla zə̈ ndə̂ âtû lâme, sə̂nə̈ të lə̂ mê ânyë më wâ la gbölö gʉ ndə̂kə̂
         kä wun mö, ânyë kə̂ wa la mômô tə̂ gbölösə̂nə̈. 5 Më bäta pö ndə̂ lëge kə̂ za su zə̈ ndə̂ mo zâ rə̂ sə̈ Krîsiti lâme. Kə̂ za
         su nə̈ lâme tö dokʉ̈tchê tə̂ âta zə̈ tə̂ ɛ̈chë ndə̂ tche də̂ Löyîse, ndjë
         la anyï zə̈ Ə̈nîse. Më wünsə̂ nə̈ tə̂ lëge nə̈ pä, kə̂ za su sə̈ Krîsiti lâme, mo kä ndjë la rə̂. 6 Bëte rə̂ kä ndə̂ më kä tô rə̂ sə̈ mö päkëdə̂: Arə ndə̂ Yingö ndə̂ âwâ lə̂
         zə̈, ndə̂ mo gbô rə̂ tchânə̂ Ndjapä tə̂ lo nə̈ ndə̂ më tô könô mê lə̂ küma
         zə̈ lâme, äwäpä mo mbo rə̂ âjo-ê. 7 Bëte âdə̂âbo Yingö ndə̂ wawa kä ndə̂ Ndjapä zâ rə̂ sə̈ azə̂-a, praâbalë Yingö
         nə̈ lâme wätə̂ Yingö ndə̂ gbôgbô, kə̈ wâtə̂ Yingö ndə̂kə̂ nyində̂ ngâ, la
         Yingö ndə̂kə̂ kitə̂ gʉ tə̂ akrə.8 Âwâbo pä mo mbo ganô ndə̂kə̂ to pö pâ Gbölö Gbïɛ̈ ndə̂ azə̂-a. Âwâbo pä
         mo mbo ganô mê, earə̂ kânga ndə̂ yê-a. Praâbalë amö gamba rə̂ ndə̂kə̂ wun yûkü
         la mê, bëte Tchôtchô Pö, lakə̂ za su zə̈ pâ gbôgbô ndə̂ Ndjapä. 9 Tchetchë kä ndə̂ âtchâ azə̂, kə̈ ê azə̂ kə̈ kʉ̂ azə̂ ngbî bëte tchë lâme.
         Kə̂ e tchô nə̈ lâme wâbo lə̂ köbosə̂ kua ndə̂ azə̂-a, praâbalë äwä lə̂ köbosə̂
         rə ndə̂ tche nyîkrə rə̂, la tchôtchô su yê. A zä tchôtchô su nə̈ lâme sə̈
         azə̂, lə̂ köbosə̂ kə̂ wa balë la Jezü Krîsiti, dokʉ̈tchê ndə̂kə̂ pa a mbo arə
         gbɛ̂. 10 Angaâtə, tchôtchô su nə̈ nyïsə̂ tə̂ yê lə̂ köbosə̂ kə̂ nə ndə̂ Jezü Krîsiti,
         Earə̂ kə̂ tcha azə̂. Tchetchë kä ndə̂ ândɨ̂ kuzü, ânyë kə̈ mbô rə̂ pä azü
         wa la tchîsûwu, kə̂ tchuabô tchû-î. Tchë mbö arə lâme lə̂ köbosə̂ Tchôtchô
         Pö.11 Bëte rə̂ kä ndə̂ Ndjapä zâ mê ndə̂kə̂ pa më mu pö ndə̂ yê, kə̂ watə̂ badjângele+, kə̂ nyisə̂ rə. 12 Bëte rə̂ kä ndə̂ mê rʉ̂âtə̂ su mê lə̂ arə yûkü. Praâbalë ganô mbôâbo mê-a,
         bëte më wünsə̂ akrə ndə̂ më zâ su mê sə̈ tchë. Më wünsə̂ nə̈ tə̂ lëge nə̈
         pä tche kä la kümändëmä ndə̂kə̂ bata rə ndə̂ tche gbôtâ ëtchânə̂ mê zoo
         ëtə̂ lo nə̈ lâme.13 Amö mbo rə âkʉtə̂ yê la alëge apö ndə̂ Ndjapä ndə̂ mo djê rə̂ lə̂ ma mê, lə̂kə̂
         za su sə̈ Krîsiti, lakə̂ nyində̂ ngâ ndə̂ âwâ lə̂ Jezü Krîsiti. 14 Tchôtchô rə nə̈ lâme, amö bata rə̂ lə̂ köbosə̂ Kpɨ̂ki Yingö ndə̂ âwâ lə̂ azə̂.15 Mo wûnsə̂ nə̈ nə̂ pä azü lə̂ agö ndə̂ Azï gbɛ̂ gbôtə̂ mê nə̂; akrə batə̂ Fïjêle
         la Hërëmöjêne kä ndjë lə̂ gbâtə̂ andjê. 16 Äfü pä Gbölö Gbïɛ̈ wun nyonyo azü lə̂ bûngrɨ̂ ndə̂ Önësïfôre, bëte tche
         zä tchê gbôgbô tə̂ su mê, ndə̂ më sə̂ lə̂ nda kânga lâme, ganô mê mbôâbo
         tchë-a. 17 Praâbalë ndə̂ tche âsə̈ wûtu bhâ Rômo, kə̈ pû mê la gbôgbô gbɛ̂ zoo ânyë kə̈ gbô mê. 18 Äfü pä Gbölö Gbïɛ̈ Jezü za rə̂ sə̈ tchë ndə̂kə̂ gbo dâkâ ndə̂ Gbölö Gbïɛ̈
         Ndjapä tə̂ lo nə̈ lâme. Atchôtchô arə gbɛ̂ ndə̂ tche mbô rə̂ tə̂ mê bhâ Ëfêze
         lâme, mo wünsə̂ nə̈ ârô adɨ̂ azü gbɛ̂.

Djîrə̂ turûgu ndə̂ Jezü Krîsiti21 Andə̂ zə nə̈, bechë ndə̂ mê, amö kpokpo tə̂ zə̈ lə̂ köbosə̂ tchôtchô su ndə̂
         âwâ lə̂ Jezü Krîsiti. 2 Rə ndə̂ mo djê rə̂ alême lə̂ ma mê tchâtchu angbängbä azü, äwäpä mo gbotâ
         ëtchânə̂ adjîrə̂ azü, ndə̂ andjê la tə̂ andjê kʉ̂sə̂ kə̂ nyisə̂ nə̈ sə̈ angâ
         azü. 3 Amö wun ndjë andə̂ zə nə̈ yûkü nə̈ batə̂ djîrə̂ turûgu ndə̂ Jezü Krîsiti.
         4 Âdə ngâ akrə âli lə̂ turûgu, ânyë kə̈ nyîndə̂ kə̂ mbo rə ndə̂ afû tə̂ gbölö
         akrə ndə̂ yê, tchê zabô su yê pâ akua ndə̂ ambämbä azü tee-a. 5 Käko ndjë, lə̂ angɨ̈ ndə̂ âmbo rə̂ pä tchə̂lə̂ kpoto akrə kra lâme, âdə akrə
         ndə̂ tche pâ adɨngâalî gundə̂sə̂ andïɛ̈ nə̈, tche âgbo rə ngbânə̈+. 6 Earə̂ kə̂ djo kɨ̈ndɨ̈ ndə̂ tche wûn yûkü lakə̂ djo kɨ̈ndɨ̈, tchetchë kä ndə̂
         âgbo andjî rəgʉ kɨ̈ndɨ̈ nə̈ dokʉ̈tchê. 7 Amö dje tchə̂lə̂ pö ndə̂ mê to rə̂ âtə. Gbölö Gbïɛ̈ âmbo rə̂ me pä mo dje
         tchə̂lə̂ adɨ̂ nə̈ gbɛ̂.8 Äwäpä sə̂ pö ndə̂ Jezü Krîsiti te lə̂ zə̈, ndə̂ tche jô lə̂ gbâtə̂ akuzü,
         ndə̂ a zɨ̂ tchë pâ mawo ndə̂ Davîdi, gundə̂sə̂ Tchôtchô Pö ndə̂ mê mu rə̂. 9 Tə̂ pö ndə̂ Tchôtchô Pö nə̈ lâme kä ndə̂ më wûn yûkü zoo ânyë a yî mê
         atə̂lə̂ nda kânga batə̂ ngbongbo akrə. Praâbalë âdə̂âbo pö Ndjapä nə̈ kä ndə̂
         a yî rə̂ lə̂ nda kânga-a. 10 Bëte rə̂ kä ndə̂ më rʉ̂âtə̂ su mê lə̂ arə gbɛ̂, bëte azü ndə̂ Ndjapä dɨ̂ andjê
         ndə̂kə̂ pa andjë tcha ndjë lə̂ kuzü. Kə̂ tcha lə̂ kuzü nə̈ lâme wâ lə̂ Jezü
         Krîsiti lakə̂ lusə̂tə̂ ndə̂ logbɛ̂ logbɛ̂. 11 Pö ndə̂ mê to rə̂ âtə wä ndə̂kə̂ pa akrə za su yê pânə̈, pö nə̈ wä kâkë:«Âdə azə̂ âtchu la tchë,azə̂ wadje la tʉ̈rʉ̂ la la tchë.12 Âdə azə̂ âwun yûkü la tchë,azə̂ mboadje kümändëmä la tchë.Âdə azə̂ âvusə̂ yê,tchetchë ndjë gbɛ̂ tchê vuadje sə̂ azə̂.13 Âdə azə̂ âmboabô rə mbô gundə̂sə̂ pö ma yê,tchetchë ndə̂ ye nə̈ tche mbö rə gundə̂sə̂ pö ma yê,bëte tche wâbo ndə̂kə̂ vusə̂ pö ma yê la tə̂ yê-a+.»Tchôtchô earə̂ kua14 Apö lâme gbɛ̂, äwäpä mo ka tô tchêndə̂ nə̈, kə̂ to rə̂ sə̈ andjê tchâtchu
         Ndjapä ndə̂kə̂ pa andjë gbotə̂ kə̂ po tə̂ pö ndə̂ ada pö-ê. Ngâ rə balë wâbo
         lə̂kə̂ po nə̈ lâme-a, praâbalë ändɨ̈ andjanə̈ ndə̂ andjë dje rə̂. 15 Amö mbo gbôgbô gbɛ̂ ndə̂kə̂ matə̂ zə̈ tchâtchu Ndjapä batə̂ ngâ akrə ndə̂ tchêngbâ
         kua ndə̂ yê wâ tâ, earə̂ kua ndə̂ ganô mbôâbô tchë mbô-ê, ndə̂ tche nyisə̂
         lëge pö lə̂ köbo nə̈. 16 Amö kpe tə̂ awünwün apö ndə̂ âwâ ngbî tə̂kə̂ zatə̂ andjê gbɛ̂ sə̈ Ndjapä
         lâme. Bëte azü ndə̂ andjë zâtə̂ andjê lakə̂ dɨ awünwün apö nə̈ lâme, andjê
         eadje atə̂ tchâtchu nə̈ kütû lə̂ köbosə̂ kə̂ wa ngbî tə̂ pö ndə̂kə̂ zatə̂ andjê
         gbɛ̂ sə̈ Ndjapä lâme. 17 Kə̂ to pö ndə̂ andjê wä batə̂ ngbongbo ku ndə̂ âzâ kʉ̂tê akrə gbɛ̂. Imenë la
         Fïlête kä lə̂ gbâtə̂ andjê. 18 Andjë chɛ̂ɛ tə̂ lëge pö nə̈, kə̈ tô rə̂ pä akuzü jô lə̂ kuzü alême nə̂. Käko
         andjë mbö rə̂ pä angbängbä azü te lə̂ su andjê ndə̂ andjë zâ rə̂ sə̈ Krîsiti
         lâme. 19 Praâbalë gbôgbô da nda ndə̂ Ndjapä nyîkrə rə̂, gbô rə̂ kä tâ, pö ndə̂ a
         pî rə̂ pâ da nda lâme wä päkëdə̂: «Gbölö Gbïɛ̈ wünsə̂ azü ndə̂ yê+», ânyë: «Akrə ndə̂ tche tô rə̂ la ma yê pä anyë wätə̂ akrə ndə̂ Gbölö Gbïɛ̈,
         äwäpä tche e ngrɨ̈ tə̂ ngbongbo rə.»20 Lə̂ ngâ gbölö nda, a gbôâbo kütû arə ndə̂ a mbô rə̂ la lôlo-a, âdəndjë
         arə ndə̂ a mbo rə̂ la wɛ̂n ndə̂ a mbo rə̂ la makətche lâme-a. A gbö ndjë arə ndə̂
         a mbô rə̂ la ayö, ndjë la anə̈ ndə̂ a mbô rə̂ la tô. A bäta angânə̈ bëte kpülü,
         ânyë angânə̈ wâ ndə̂kə̂ pa a mbo kua la rə̂ logbɛ̂. 21 Akrə ndə̂ tche gbôtə̂ köbo angbongbo rə ndə̂ mê nyisə̂ nə̈ âtə, tchê wadje batə̂
         arə ndə̂ a bâta rə̂ bëte kpülü lâme, tchê wadje ngbî bëte Ndjapä, ndə̂ gbölö
         akrə ndə̂ yê mbo kua la tchë, ânyë tche wa ndə̂kə̂ mbo tchôtchô kua gbɛ̂.22 Amö kpe tə̂ gʉ arə ndə̂ âmbo abechë-ɛ̈köchë la abechë-ɛ̈chë lâme. Pu köbo
         ndə̂kə̂ mbo djîrə̂ rə, kə̂ za su zə̈ sə̈ Krîsiti, kə̂ nyində̂ ngâ, kə̂ sə la zɨtɨ
         su la azü ndə̂ nyê e rə̈ Gbölö Gbïɛ̈ la andjê, la grôgrô su. 23 Praâbalë awünwün apö ndə̂ âwâtə̂ angbɨ̈lə̈ nə̈ lâme, amö kosə̂ nə̈-ê. Bëte
         mo wûnsə̂ nə̈ nə̂ pä apö käko mbö rə̂ pä azü po la angâ andjê. 24 Dëkë earə̂ kua ndə̂ Gbölö Gbïɛ̈ wâbo ndə̂kə̂ po-a. Praâbalë äwäpä azü
         gbɛ̂ nyində̂ yê, tche wunsə̂ kə̂ nyisə̂ rə sə̈ azü, kə̂ rʉatə̂ su yê lə̂ angbongbo
         apö ndə̂ azü. 25 Äwäpä tche nyisə̂ rə nyima sə̈ azü ndə̂ andjë kôsə̂ apö ndə̂ yê: Ambêteko,
         Ndjapä âmboadje rə̂ ndə̂kə̂ pa andjë gbotə̂ bəndɨ kə̂ mbo rə ndə̂ andjê, ânyë
         kə̂ wunsə̂ lëge pö. 26 Käko küma andjê ka lanə̈, ânyë andjë wutu lə̂ gbânda ndə̂ Jâbolo ndə̂ âkʉ̂ andjê la ngbâa lâme, ânyë andjë mbô rə ndə̂ su yê nyîndə̂ nə̈
         lâme.

Adɨ̂ alö pâ cho âtə31 Äwäpä mo wunsə̂ pö âtə djîrə̂: Alö agbôgbô arə âwutuadje lə̂ adɨ̂ alö pâ
         cho âtə. 2 Bëte azü wadje tə̂ a-earə̂ kpɨ̂tɨ̈, azü ndə̂ andjë wa la gʉ makətche, azü ndə̂
         andjë nyisə̂ tə̂ andjê, azü ndə̂ andjë bhi gogo andjê, a-earə̂ kə̂ dro tchô,
         azü ndə̂ andjë kosə̂ araanyï la arabha andjê, azü ndə̂ andjë wûn-âbo wûnsə̂
         kə̂ za ayîabâ-ê, azü ndə̂ andjë mbôâbo wa arə ndə̂ âwâ ngbî bëte Ndjapä
         mbô-ê. 3 Azü ndə̂ andjë nyîâbo nyîndə̂ angâ andjê-ê, azü ndə̂ andjë wun-abô nyonyo
         angâ andjê wûn-ê, azü ndə̂ andjë dɨ angbongbo apö tə̂ angâ andjê, azü ndə̂
         andjë wûn-âbo sə̂kə̂ bata tə̂ andjê bâta-ê, azü ndə̂ andjë mbo azü la yûkü,
         azü ndə̂ andjë kosə̂ tchôtchô rə. 4 Azü ndə̂ andjë yosə̂ angâ andjê, a-earə̂ mêrâ, a-earə̂ kə̂ bhi gogo tə̂ gbölösə̂nə̈,
         azü ndə̂ arə tchêbêche âtə tcho tə̂ andjê âro Ndjapä. 5 Andjê mboadje tə̂ andjê batə̂ azü ndə̂ andjë zâtə̂ andjê gbɛ̂ sə̈ Ndjapä, praâbalë
         andjê vuadje sə̂ gbôgbô ndə̂nə̈. Amö sə tə̂ andjê ngrɨ̈. 6 Bëte angânə̈ lə̂ gbâtə̂ andjê lï lə̂ anda ânyë kə̈ bôlo aɛ̈chë ndə̂ andjë
         wâ gbɨgbɨ ndə̂kə̂ te lə̂ gbânda ndə̂ andjê. Aɛ̈chë nə̈ lâme mbö angbongbo rə
         tə̂ gbölösə̂nə̈, kə̈ wâ la gʉ arə balë balë gbɛ̂ tə̂ su andjê. 7 Aɛ̈chë nə̈ lâme pu köbo logbɛ̂ ndə̂kə̂ manda rə, praâbalë kə̈ gbôâbo köbo
         ndə̂kə̂ wunsə̂ lëge pö-a. 8 Ädə̈ ndjë käko tə̂ Jänêse la Jämbrêse+ ndə̂ andjë dâcho la Möyîze, käko azü lâme dä ndjë cho la lëge pö, andjë wätə̂ azü ndə̂kə̂ wunsə̂ rə
         ndə̂ andjê ndɨ̂, kə̂ za su andjê sə̈ Krîsiti kpôkpoabô tə̂ yê-a. 9 Praâbalë andjê eabô atə̂ tchâtchu nə̈ tee-a, bëte azü gbɛ̂ wun-adje sə̂ ngbɨ̈lə̈
         ndə̂ andjê batə̂ andə̂ andjanə̈ bïchuû lâme.Adɨ̂ wängö10 Praâbalë andə̂ zə nə̈, mö zâ tchêngbâ mê lə̂ arə kâkë nə̂: Kə̂ nyîsə̂ rə
         ndə̂ mê, kə̂ sə ndə̂ mê, arə ndə̂ më nyîndə̂ kə̂ mbo rə̂ lə̂ kua ndə̂ mê, kə̂
         za su mê sə̈ Krîsiti, kə̂ rʉatə̂ su mê, kə̂ nyində̂ ngâ ndə̂ mê, kə̂ rʉatə̂ su
         mê lə̂ arə gbôgbô. 11 Arə gbôgbô la arə yükü gbö mê bhâ Äntïyôche, bhâ Ïkönïwûme, bhâ Lîsetere+, më gbö arə gbôgbô gbɛ̂. Praâbalë Gbölö Gbïɛ̈ jî mê lə̂ arə lâme gbɛ̂.
         12 Tə̂ lëge nə̈, azü gbɛ̂ ndə̂ andjë nyîndə̂ kə̂ zâtə̂ andjê gbɛ̂ sə̈ Ndjapä ânyë
         kə̈ nyîndə̂ kə̂ wa balë la Jezü Krîsiti, a âmboadje andjê la yûkü. 13 Andə̂ angbongbo azü la andjanə̈ ndə̂ andjë bôlo angâ andjê, andjê eadje la ngbongbo
         rə ndə̂ andjê atə̂ tchâtchu nə̈. Andjê boloadje azü ânyë kə̂ bolo ndjë tə̂
         andjê. 14 Praâbalë andə̂ zə nə̈, äwäpä rə ndə̂ mo manda rə̂ ânyë kə̈ gâmba rə̂ pä,
         äwätə̂ lëge nə̈ lâme, amö za rə̂ kperə̂: Mo wûnsə̂ akrə ndə̂ tche nyîsə̂ nə̈
         sə̈ mö nə̂. 15 Mo wünsə̂ Mbëtï Ndjapä ndə̂ gbô mö ndə̂po tə̂ bechë. Mbëtï nə̈ lâme wä
         la gbôgbô ndə̂kə̂ za küma zə̈ lanə̈. Küma ndə̂ âwa lanə̈ lâme kä ndə̂ âza
         köbo sə̈ mö ndə̂kə̂ tcha lə̂ kuzü lə̂ köbosə̂ kə̂ za su zə̈ ndə̂ âwâ lə̂ Jezü
         Krîsiti. 16 Apö gbɛ̂ lə̂ Mbëtï Ndjapä tö lə̂ ma Ndjapä. Pö nə̈ däka ndə̂kə̂ nyisə̂ rə,
         ndə̂kə̂ nyisə̂ ngbongbo rə ndə̂ akrə sə̈ tchë, ndə̂kə̂ ka la akrə pâ tchôtchô
         köbo, ndə̂kə̂ nyisə̂ köbo ndə̂kə̂ mbo djîrə̂ rə tə̂ akrə, 17 ânyë akrə ndə̂ Ndjapä daka gbɛ̂, ndə̂kə̂ gbo arə ndə̂kə̂ mbo rə̂ la tchôtchô
         kua.
         
            
               	Jänêse la Jämbrêse wä alême tə̂ arə̈ ndə̂ azü ndə̂ Isarayële kʉ rə̂ sə̈ a-earə̂

41 Më yükû nə̈ sə̈ mö tchâtchu Ndjapä ndjë tchâtchu Jezü Krîsiti ndə̂ tchê kadje ndə̂kə̂ wa ngbanga ndə̂ azü ndə̂ andjë wâ la tʉ̈rʉ̂ la andjê
         la andjanə̈ ndə̂ andjë tchû. Tche âwa ngbanga nə̈ tə̂ lo kə̂ ka ndə̂ yê, la lo
         kə̂ mbo kümändëmä ndə̂ yê. 2 Äwäpä mo mu pö Ndjapä, kə̂ chi pânə̈ lə̂ tchôtchô lö ndjë lə̂ ngbongbo lö.
         Amö gbɨtɨ tü azü, kə̂ hro la andjê, kə̂ za wängö sə̈ andjê, lakə̂ rʉatə̂ su
         zə̈ logbɛ̂, la su ndə̂kə̂ nyisə̂ rə. 3 Bëte ngâ lö wutuadje ndə̂ angâ azü kä nyi bata ndə̂kə̂ dje lëge pö ndə̂ a
         nyisə̂ nə̈ tee-a. Praâbalë andjê âmbo kütû rə ndə̂ gʉ su andjê la tə̂ andjê
         nyîndə̂ nə̈. Kpûlû a-earə̂ kə̂ nyisə̂ rə takpadje ndə̂ andjê, ânyë kə̂ nyisə̂
         rə sə̈ andjê, ndə̂ andjë wâ la gʉ ndə̂kə̂ dje rə̂ lâme. 4 Andjê beadje tü andjê ndə̂kə̂ dje lëge pö, ânyë kə̂ dekadje tü andjê ndə̂kə̂
         dje andə̂ma pö. 5 Praâbalë andə̂ zə nə̈, äwäpä lə̂ arə gbɛ̂ mo mbo rə âroabô masə̂nə̈ rô-ê,
         amö rʉatə̂ su zə̈ lə̂ arə yûkü, kə̂ mbo kua ndə̂kə̂ mu Tchôtchô Pö, kə̂ mbo
         kua ndə̂ zə̈ ndə̂ Ndjapä zâ rə̂ sə̈ mö.6 Andə̂ me nə̈, a zâ mê la ngela nə̂, ânyë lo nə̈ tâ tâ nə̂ ndə̂kə̂ pa më ro
         etə̂. 7 Më mbô tchôtchô kʉ̈ʉ̈ nə̂, kə̈ kpê la rö nə̈ âkâ nə̂, më bâta su mê ndə̂
         më zâ rə̂ sə̈ Krîsiti lâme nə̂. 8 Angaâtə, a bâta kurône sə̈ mê ngbâ djîrə̂ kua ndə̂ mê nə̂, ndə̂ Gbölö Gbïɛ̈ zadje rə̂ sə̈ mê tə̂
         lo kə̂ ka ndə̂ yê. Tə̂ lo nə̈ lâme, tchetchë ndə̂ tche wâtə̂ djîrə̂ earə̂ kə̂
         wa ngbanga, tchetchë kä ndə̂ âzadje kurône nə̈ sə̈ mê, âdə̂âbô kütû mê
         balë-a, praâbalë tche âkʉ ndjë rə̂ sə̈ azü gbɛ̂ ndə̂ andjë nyîndə̂ lo kə̂
         ka ndə̂ yê.Adɨ̂ apö ndə̂kə̂ gbɨtɨ tü9 Äwäpä mo pu köbo la gbôgbô gbɛ̂ ndə̂kə̂ gbo mê gasa-ê. 10 Bëte Dëmâse gbôtə̂ mê nə̂ bëte gʉ arə tchêbêche ndə̂ tchô angêta. Tche rô
         nə̂ atə̂ Tësälönîke, Keresän rô atə̂ Gälâte, ânyë Tîte rô atə̂ Dalemasï.
         11 Kütû Lûke kä ndə̂ âsə̂ ndrotə̂ mê. Amö za Mâreke kə̈ nə̂ la tchë potə̂ zə̈,
         bëte tche däka ndə̂kə̂ za kônö sə̈ mê lə̂ kua ndə̂ Ndjapä. 12 Më wän Tïchîke+ atə̂ Ëfêze. 13 Âdə mo âsə̈ nə, kə̂ za gbölö lə̂ba zɨ ndə̂ më gbôtâ bhâ Tröwâse+ bhândə̂ Kärëpôse lâme, kə̂ nə ndjë la ambëtï, tə̂ gbogbôsə̂nə̈ akpoto agia
         ndə̂ a mbo mbëtï pânə̈ lâme.14 Alegezândere earə̂ ndao lâme mbö ngbongbo rə tə̂ mê alême tə̂ gbölösə̂nə̈.
         Gbölö Gbïɛ̈ giadje ndjë rə̂ sə̈ tchë gundə̂sə̂ akua ndə̂ yê+. 15 Momö ndjë, la zə̈ gbö tə̂ yê-ê, bëte tche dächo alême tə̂ gbölösə̂nə̈ la
         apö ndə̂ azə̂.16 Tə̂ dokʉ̈ nə̈ ndə̂ më kôsə̂ pö tə̂ mê tchâtchu a-earə̂ kə̂ wa ngbanga, ngâ akrə
         balë sə̂âbo ndrotə̂ mê-a, azü gbɛ̂ gbôtə̂ mê-ê. Äwäpä Ndjapä mboabô ngâ
         rə mbô tə̂ andjê tə̂ pö ndə̂nə̈-ê. 17 Gbölö Gbïɛ̈ la tə̂ yê kä ndə̂ âsə̂ ndrotə̂ mê, tche zä gbôgbô sə̈ mê ânyë
         mê mû pö ndə̂ yê tə̂ gbölösə̂nə̈, ânyë azü gbɛ̂ ndə̂ andjë wâbô wâtə̂
         ajuîfu djê rə̂. Tchâme Gbölö Gbïɛ̈ jî mê lə̂ ma bämalä-ê. 18 Gbölö Gbïɛ̈ jiadje mê lə̂ angbongbo arə gbɛ̂, kə̂ tchadje mê bëte Gbölö gö-gbïɛ̈ ndə̂ yê ndə̂ âwâ bhâ lafô. Voga wätə̂ andə̂ ye nə̈ tə̂ logbɛ̂ logbɛ̂! Amin.Adɨ̂ kə̂ po ndə̂ azü19 Amö po ndə̂ Prïsîye la Äkïlâse sə̈ mê, ndjë la azü lə̂ bûngrɨ̂ ndə̂ Önësïfôre+. 20 Gbô Ërâsete kä po bhâ Körɛ̂nte, më gbötə̂ Tröfîme lə̂ tə̂kömbô bhâ Milë.
         21 Amö mbo gbôgbô gbɛ̂ ndə̂kə̂ nə dokʉ̈tchê ndə̂kə̂ pa nyîpï ndə̂ zɨ wutu.Arə̂mâ bhâtə gbɛ̂ pô ndə̂ zə̈ nə̂, lə̂ gûtə̂ andjê, a gbö Ə̈bülûse la Pudän
         la Lîne la Kolodïä. 22 Äfü pä Gbölö Gbïɛ̈ sə la mö!Äfü pä Ndjapä mbo tchôtchô su tə̂ nyê gbɛ̂.
         
            
               	Tïchîke: Nyë dɨ̈ Abdj 20.4; Efe 6.21-22; Kol 4.7-8.

               	Tröwâse: Nyë dɨ̈ Abdj 20.6; kpoto gia: Kpoto agia batə̂ aɛ̈bro-ngbaga âdəndjë aɛ̈bro ndə̂ a nyikrə rə̂ tiî
                  bëte kə̂ mbo mbëtï pânə̈.

               	Nyë dɨ̈ Aps 62.13; Apv 24.12; Rom 2.6.

               	Nyë dɨ̈ Abdj 18.2.

Kə̂ po ndə̂ azü11 Mëmê Pôlo, më wätə̂ earə̂ kua ndə̂ Ndjapä, kə̈ wâ ndjë tə̂ badjângele ndə̂ Jezü Krîsiti.Ndjapä wän mê ndə̂kə̂ pa më ka la azü ndə̂ tche dɨ̂ andjê ânyë andjë zâ
         su andjê sə̈ Jezü, ndə̂kə̂ pa andjë wunsə̂ lëge pö gundə̂sə̂ kə̂ zatə̂ andjê
         gbɛ̂ sə̈ Ndjapä, 2 ndə̂kə̂ pa su andjê wa pâ tchîsûwu ndə̂ logbɛ̂ logbɛ̂, ndə̂ Ndjapä zâ bâlâ nə̈ alême, dokʉ̈tchê ndə̂kə̂ pa tche mbo arə gbɛ̂. Ndjapä
         ndə̂ tche tô pö lâme, tche môâbo yepa-a. 3 Ndə̂ lo nə̈ tâ tâ, Ndjapä ndə̂ tche wâtə̂ Earə̂ kə̂ tcha azə̂, tche nyîsə̂ pö
         ndə̂ yê nə̈. Tche nyïsə̂ nə̈ lə̂ köbosə̂ pö ndə̂ yê, ndə̂ tche zâ rə̂ sə̈ mê,
         gundə̂sə̂ kə̂ zama ndə̂ tche zâ rə̂ sə̈ mê.4 Më mbö mbëtï âtə sə̈ mö Tîte+, ndə̂ mo wâtə̂ lëge modô ndə̂ mê, ndə̂kə̂ za su mê la mö sə̈ Krîsiti wâ balë.
         Äfü pä Ndjapä Bha azə̂, la Jezü Krîsiti Earə̂ kə̂ tcha azə̂, mbo tchôtchô
         su tə̂ zə̈, kə̂ za zɨtɨ su sə̈ mö.Kua ndə̂ Tîte mbô rə̂ lə̂ Egilîze ndə̂ Kërête5 Më gbötə̂ zə̈ lə̂ dälä ndə̂ Kërête ndə̂kə̂ pa mo nyikrə arə ndə̂ gbô rə̂ wâ
         ndə̂kə̂ pa a nyikrə rə̂ lâme. Kə̂ kʉ akpôkpô azü pâ a-Egilîze lə̂ agö nə̈ balë balë, gundə̂sə̂ kə̂ zama ndə̂ më zâ rə̂ sə̈
         mö. 6 Âwâbo pä a gbo ngâ pö ndə̂kə̂ gbɨtɨ tü balë lə̂ küma ngâ kpôkpô akrə-a,
         äwäpä tche watə̂ köchë ndə̂ ɛ̈chë kütû balë, äwäpä abechë ndə̂ yê watə̂
         azü ndə̂ Krîsiti, ânyë âwâbo pä a yi pö lə̂ küma andjê tə̂ pö ndə̂ mbə̈lï-a,
         la pö ndə̂kə̂ kosə̂ ma-a. 7 Akrə ndə̂ tche sə̂ tə̂ küma Egilîze, tche wätə̂ akrə ndə̂ tche wun tchô pâ arə
         ndə̂ Ndjapä, âwâbo pä ngâ pö ndə̂kə̂ gbɨtɨ tü balë wa lə̂ küma yê-a. Tche
         də̂âbo akrə ndə̂ tche bhi gogo yê-a, âdəndjë akrə ndə̂ mêrâ-a. Tche də̂âbo
         akrə ndə̂ tche zâtə̂ yê gbɛ̂ ndə̂kə̂ djo pî-a, âdəndjë akrə ndə̂kə̂ mbo kʉ̈ʉ̈-a.
         Tche də̂âbo akrə ndə̂ tche gbo arə ndə̂ yê lə̂ köbosə̂ ngbongbo kə̂ gbo rə-a. 8 Praâbalë tche wünsə̂ kə̂ kʉ azü gbɛ̂ bhândə̂ yê, tche nyïndə̂ kə̂ mbo dâkâ,
         tche tö pö la köbo nə̈, tche wätə̂ djîrə̂ akrə, tche wä ngbî bëte Ndjapä,
         tche wünsə̂ kə̂ kitə̂ gʉ tə̂ su yê. 9 Äwäpä tche zatə̂ yê gbɛ̂ pâ pö Ndjapä, ndə̂ âwâtə̂ pö ndə̂kə̂ za su sə̈
         Krîsiti, ânyë kə̈ wâ gundə̂sə̂ pö ndə̂ a nyîsə̂ nə̈ dokʉ̈tchê. Käko tchê
         wadje tə̂ akrə ndə̂ tche kʉ̂sə̂ kə̂ za wängö sə̈ azü tə̂ pö ndə̂ lëge pö ndə̂
         a nyîsə̂ nə̈ sə̈ andjê, ndjë kə̂ nyisə̂ nə̈ sə̈ a-earə̂ kə̂ kosə̂ lëge pö pä,
         andjë tchâ köbo nə̂+.10 Angâ angbängbä azü kä tâ ndə̂ andjë kôsə̂ kə̂ dje ma, andjë dɨ̈ awünwün
         apö lakə̂ bôlo azü. A gbö azü nə̈ lâme tə̂ gbogbôsə̂nə̈ lə̂ gbâtə̂ ajuîfu
         ndə̂ andjë zâ su andjê sə̈ Krîsiti. 11 Äwäpä mo ngbo ma andjê ëtâ, bëte andjë kä lakə̂ djingɨli tchə̂lə̂ küma azü
         lə̂ abûngrɨ̂ gbɛ̂ lakə̂ nyisə̂ rə ndə̂ âwâbô wâ ndə̂kə̂ pa andjë nyisə̂ nə̈-ê,
         bëte andjë wä la gʉ ndə̂kə̂ gbo arə lə̂ ngbongbo köbo kə̂ gbo rə. 12 Ngâ akrə balë lə̂ gbâtə̂ andjê, ndə̂ tche wâtə̂ ngâ earə̂ ndə̂ma ndjapä ndə̂
         andjê la tə̂ andjê, tche tö rə̂ päkëdə̂: «Azü gö ndə̂ Kërête wätə̂ a-earə̂
         yepa logbɛ̂, andjë mbö rə batə̂ akïkï agia güsü, andjë də̈ a-earə̂ dö, kə̈
         nyî kütû ndə̂kə̂ zɨ rə.» 13 Pö ndə̂ earə̂ ndə̂ma Ndjapä tô rə̂ lâme wätə̂ lëge pö. Djusə̂nə̈ kä, äwäpä
         mo hro la andjê tə̂ gbölösə̂nə̈ ndə̂kə̂ pa kə̂ za su andjê sə̈ Krîsiti lâme
         daka gbɛ̂. 14 Âwâbo pä andjë dje andə̂ma pö ndə̂ ajuîfu lâme-a, la andïɛ̈ ndə̂ azü ndə̂
         andjë djê tchêngbâ andjê tə̂ lëge pö lâme. 15 Rə wätə̂ grôgrô nə̈ tchâtchu azü ndə̂ andjë wâ la grôgrô su. Praâbalë andə̂
         andjanə̈ ndə̂ andjë wâ la kâkpö, ânyë kə̈ kôsə̂ kə̂ za su andjê sə̈ Krîsiti,
         ngâ rə ndə̂ âwâtə̂ grôgrô nə̈ lə̂ la andjê balë wâbo-a, praâbalë kə̂ wunsə̂
         rə ndə̂ andjê lakə̂ rɨ tchə̂lə̂ su andjê wä la kâkpö. 16 Andjë tö rə̂ la ma andjê pä, anyë wûnsə̂ Ndjapä nə̂, dëkë kua ndə̂ andjê
         nyïsə̂ nə̈ pä andjë vûsə̂ yê nə̂. Ngbongbo rə ndə̂ andjê rö masə̂nə̈, azü
         ndə̂ andjë kôsə̂ Ndjapä, andjë wâbo ndjë ndə̂kə̂ mbo tchôtchô rə balë-a.
         
            
               	Nyë dɨ̈ 2 Kor 8.23; Gal 2.3; 2 Tim 4.10.

               	Nyë dɨ̈ 1 Tim 3.2-7.

Djîrə̂ kə̂ nyisə̂ rə21 Âdə andə̂ zə nə̈, amö nyisə̂ rə ndə̂ âwâ gundə̂sə̂ djîrə̂ kə̂ nyisə̂ rə. 2 Äwäpä akpôkpô aköchë zɨabô rə zɨ âro masə̂nə̈-ê, äwäpä andjë lusə̂tə̂
         andjê, kə̂ to pö la köbo nə̈, kə̂ za su andjê tə̂ lëge nə̈ gbɛ̂ sə̈ Krîsiti,
         kə̂ nyində̂ angâ andjê, lakə̂ rʉatə̂ su andjê lə̂ arə gbɛ̂. 3 Äwä ndjë pä akpôkpô aɛ̈chë mbotə̂ andjê batə̂ azü ndə̂ andjë wâ ngbî bëte
         Ndjapä. Âwâbo pä andjë dɨ angbongbo apö-a, kə̂ zabô tə̂ andjê zâ gbɛ̂ ndə̂kə̂
         ndjo pî âro masə̂nə̈-ê. Äwäpä andjë nyisə̂ rə ndə̂ âdâka sə̈ azü. 4 Äwä ndjë pä andjë nyisə̂ nə̈ sə̈ abechë-ɛ̈chë, köbo ndə̂kə̂ nyində̂ aköchë
         ndə̂ andjê, la abechë ndə̂ andjê, 5 kə̂ to pö la köbo nə̈, kə̂ bata tə̂ andjê tə̂ angbongbo arə, kə̂ mbo akua tchâalê
         ndə̂ andjê la su andjê balë, kə̂ watə̂ atchôtchô aɛ̈chë, kə̂ dje ma aköchë
         ndə̂ andjê, ânyë azü dɨabô angbongbo apö dɨ̂ tə̂ pö Ndjapä-ê.6 Äwä ndjë pä mo za wängö sə̈ abechë-ɛ̈köchë ndə̂kə̂ pa andjë to pö la köbo
         nə̈ 7 lə̂ arə gbɛ̂. Momö ndjë gbɛ̂, äwäpä mo nyisə̂ köbo sə̈ azü lə̂ köbosə̂ kə̂
         mbo tchôtchô kua ndə̂ zə̈. Äwäpä kə̂ nyisə̂ rə ndə̂ zə̈ daka gbɛ̂, lakə̂ lusə̂tə̂
         zə̈. 8 Äwäpä mo to pö ndə̂ âdâka, ndə̂ akrə gboabô köbo gbô ndə̂kə̂ zu tchə̂lə̂
         nə̈-ê, käko ânyë, a-earə̂ kə̂ kosə̂ azə̂ toabô ngâ ngbongbo pö tô tə̂ azə̂-ê,
         tchâme andjê wa la ganô.9 Äwäpä angbâa dje ma a-earə̂ andjê lə̂ arə gbɛ̂. Äwäpä andjë mbo rə ndə̂ âfû
         tə̂ a-earə̂ andjê, kə̂ gabô ma andjê gâ la andjê-ê. 10 Âwâbo pä andjë zɨ ngbä arə ndə̂ andjê-a, praâbalë äwäpä andjë nyisə̂ djîrə̂
         kə̂ mbo rə ndə̂ andjê logbɛ̂, käko ânyë lə̂ arə gbɛ̂ ndə̂ andjë mbo rə̂, âza
         köbo sə̈ azü ndə̂kə̂ lusə̂ köbo rə ndə̂ ârâ nyisə̂ nə̈ pâ Ndjapä, Earə̂ kə̂
         tcha azə̂.11 Bëte Ndjapä nyïsə̂ tchôtchô su yê sə̈ azü gbɛ̂ ndə̂kə̂ pa lə̂ köbosə̂ nə̈,
         azü gbɛ̂ gbo köbo ndə̂kə̂ tcha lə̂ kuzü. 12 Tchôtchô su yê nə̈ lâme nyïsə̂ köbo sə̈ azə̂ ndə̂kə̂ pa azə̈ gbotə̂ kə̂ kosə̂
         Ndjapä-ê, kə̂ gbotə̂ kə̂ mbo gʉ arə tchêbêche âtə-ê, ndə̂kə̂ pa, kə̂ sə ndə̂
         azə̂ lə̂ alö ndə̂ azə̈ sə̂ lə̂nə̈ âtə âwa la köbo nə̈, kə̂ wa djîrə̂, ndjë ndə̂kə̂
         pa azə̈ zatə̂ azə̂ gbɛ̂ sə̈ Ndjapä. 13 Azə̈ mbö tâ käko ndə̂kə̂ krʉ bëte tchôtchô lö ndə̂ su azə̂ wâ pânə̈ lâme.
         Sə̂nə̈ lâme kä ndə̂ azə̂ wun-adje golowäre ndə̂ Gbölö Ndjapä ndə̂ azə̂, la Jezü Krîsiti Earə̂ kə̂ tcha azə̂. 14 Tche zätə̂ yê la tə̂ yê sə̈ kuzü bëte azə̂, ndə̂kə̂ ji azə̂ lə̂ angbongbo rə
         gbɛ̂, kə̂ djutu azə̂ ânyë azə̈ gro ndə̂kə̂ watə̂ azü ndə̂ yê. Ndə̂kə̂ pa azə̈
         watə̂ azü ndə̂ tchə̂lə̂ su andjê sɨ̂sɨ̈ la gʉ ndə̂kə̂ mbo atchôtchô kua.15 Käko kä ndə̂ mo wâ ndə̂kə̂ to pö, kə̂ za wängö sə̈ azü, kə̂ gbɨtɨ tü azü
         la gbôgbô. Âwâbo pä ngâ akrə balë talusə̂ zə̈-a.

Kə̂ sə ndə̂ azü ndə̂ Krîsiti31 Amö ka tô rə̂ sə̈ azü gbɛ̂ päkëdə̂, äwäpä andjë dje ma azü ndə̂ andjë wâ
         la kümändëmä, la agbölö azü gö. Äwäpä andjë mbo rə gundə̂sə̂ pö ma agbölö
         azü nə̈ lâme, kə̂ sə tchêtchêtchê ndə̂kə̂ mbo tchôtchô kua gbɛ̂. 2 Âwâbo pä andjë dro ngâ akrə balë-a, äwäpä andjë kpe tə̂kə̂ po lə̂ gbâtə̂
         andjê, äwäpä andjë nyisə̂ dâkâ ndə̂ andjê, kə̂ mbo rə tə̂ nyima nə̈ logbɛ̂
         tə̂ azü gbɛ̂. 3 Bëte azəzə̂ gbɛ̂, azə̈ wä ndjë alême tə̂ angbɨ̈lə̈, azü ndə̂ andjë kôsə̂ Ndjapä,
         azü ndə̂ köbo yû tə̂ andjê, azü ndə̂ andjë wâ alême tə̂ angbâa ndə̂ agʉ arə
         ngbî ngbî gbɛ̂, la arə tchêbêche ndə̂ âtcho tə̂ azü, azü ndə̂ andjë sə̂ lə̂
         ngbongbo su lakə̂ mbo gʉ arə ndə̂ angâ andjê, azü kösə̂ azə̂, azə̈ kô ndjë sə̂
         angâ azə̂ lə̂ gbâtə̂ azə̂. 4 Praâbalë sə̂nə̈ ndə̂ Ndjapä, Earə̂ kə̂ tcha azə̂ nyîsə̂ dâkâ ndə̂ yê, la rə̂
         ndə̂ tche nyində̂ azü, 5 tche tchâ azə̂ lə̂ kuzü. Tche tchâbo azə̂ bëte adjîrə̂ akua ndə̂ azə̂ la tə̂
         azə̂ mbô rə̂-a, praâbalë tche tchä azə̂ bëte tche wün nyonyo azə̂, ndjë la
         rə̂ ndə̂ Kpɨ̂ki Yingö djûtu azə̂ ânyë azə̈ wâtə̂ atäfo azü, kə̈ zâ täfo kə̂ sə sə̈ azə̂. 6 Kpɨ̂ki Yingö nə̈ lâme, Ndjapä mbö rə̂ ânyë tche jrê pâ azə̂ tə̂ gbölösə̂nə̈
         lə̂ köbosə̂ Jezü Krîsiti Earə̂ kə̂ tcha azə̂. 7 Tche mbö tâ käko ânyë lə̂ köbosə̂ tchôtchô su yê, tche dɨ̂ azə̂ tə̂ adjîrə̂
         azü lə̂ la yê, ndə̂kə̂ pa azə̈ watə̂ a-earə̂ kə̂ gbo tchîsûwu ndə̂ logbɛ̂ logbɛ̂, ndə̂ su azə̂ wâ pânə̈ lâme. 8 Pö lâme wätə̂ lëge pö.Käko më nyïndə̂ nə̈ pä mo chi pânə̈ djîrə̂, ânyë azü gbɛ̂ ndə̂ andjë zâ
         su andjê sə̈ Krîsiti, andjë zatə̂ andjê gbɛ̂ ndə̂kə̂ mbo tchôtchô kua. Rə ndə̂
         âdâka ânyë kə̈ kʉ̂sə̂ kə̂ za könô sə̈ azü kä lâme. 9 Praâbalë amö kpe tə̂kə̂ pu dju arə ndə̂ âwâtə̂ wünwün nə̈, lakə̂ dɨ rə̈ araâta,
         lakə̂ po, lakə̂ gama pâ apö ndə̂ ndïɛ̈, bëte ngâ rə balë wâbo lə̂ arə lâme-a,
         kütû awünwün apö kä. 10 Akrə ndə̂ tche wâ ndə̂kə̂ krʉ tchə̂lə̂ azü lə̂ Egilîze, äwäpä mo gbɨtɨ tü yê
         sûsunə̈ balë, âdə tche âkä kpa rə̂ tə̂ bïchuû nə̈, mo gro tchë-ê. 11 Mo wûnsə̂ nə̈ nə̂ pä akrə käko lâme, tche tchâ köbo nə̂. Ndə̂ gbô tchë ndə̂po
         lakə̂ mbo ngbongbo rə lâme, dëkë tche wâ ngbanga lə̂ küma yê la tə̂ yê nə̂.Adɨ̂ kə̂ zama lakə̂ po ndə̂ azü12 Âdə më âwan Ärtëmâse âdəndjë Tïchîke sə̈ mö, äwäpä mo mbo rə̂ gbɛ̂ kə̂
         nə kə̂ gbo mê bhâ Nïköpölîse. Bëte bhâye kä ndə̂ më nyîndə̂ kə̂ sə lə̂
         alö ndə̂ zɨ ndə̂ âmbo tə̂ gbölösə̂nə̈ lâme. 13 Amö mbo rə̂ gbɛ̂ ndə̂kə̂ nyikrə wrʉ̂ ndə̂ Zënâse earə̂ kə̂ za kokô lâme, tchetchë
         la Äpölôse, ânyë tchânə̂ andjê wabô wâ kênê ämbänə̈-ê. 14 Äwäpä andjandə̂ azə̈ nə̈ manda ndjë ndə̂kə̂ zatə̂ andjê gbɛ̂ ndə̂kə̂ mbo atchôtchô
         arə, ndə̂kə̂ pa âdə ngâ rə âwa ndə̂kə̂ pa a za könô tâ gasa-ê, andjë mbo rə̂,
         käko andjê səabô tee bhuu la tə̂ andjê-a.15 Andjanə̈ gbɛ̂ ndə̂ më sə̂ la andjê bhâtə, andjë pô ndə̂ zə̈ nə̂. Azü ndə̂ andjë
         nyîndə̂ ârâ lə̂ köbosə̂ kə̂ za su andjê sə̈ Krîsiti lâme, amö po ndə̂ andjê
         sə̈ ârâ.Äfü pä Ndjapä mbo tchôtchô su tə̂ nyê gbɛ̂.

Kə̂ po ndə̂ azü11 Mëmê Pôlo ndə̂ a yî mê bhâlə̂ nda kânga bëte kua ndə̂ më mbô rə̂ la rə̈
         Jezü Krîsiti, mëmê la Timotë ndə̂ tche wâtə̂ ngâ azə̂ earə̂ kua.Ârâ kä ndə̂ âmbô mbëtï âtə sə̈ mö Filemön, ndə̂ mo wâtə̂ ngâ ârâ lə̂
         kua, ndə̂ ârâ nyîndə̂ zə̈ tə̂ gbölösə̂nə̈. 2 Mbëtï âtə wä ndjë bëte azü ndə̂ Krîsiti gbɛ̂ ndə̂ andjë pâlatə̂ andjê bhâ
         tchâalê ndə̂ zə̈. Äwä ndjë bëte nyînə̂ azə̂ Apiä, la Ärchîpe ndə̂ tche wâtə̂
         agü azə̂ lə̂ kʉ̈ʉ̈. 3 Äfü pä Ndjapä Bha azə̂ la Gbölö Gbïɛ̈ Jezü Krîsiti mbo tchôtchô su tə̂
         nyê, kə̂ za zɨtɨ su sə̈ nyê.Pôlo zä ayîabâ sə̈ Ndjapä bëte Filemön4 Filemön, logbɛ̂ ndə̂ mê âsə̈ to pö sə̈ Ndjapä ndə̂ mê, më tö pö ndə̂ zə̈
         lə̂nə̈ lakə̂ za ayîabâ sə̈ tchë. 5 Bëte më djë rə̂ pä mo nyïndə̂ azü ndə̂ Ndjapä gbɛ̂, kə̈ zâ ndjë su zə̈ gbɛ̂
         sə̈ Gbölö Gbïɛ̈ Jezü. 6 Më yükû nə̈ sə̈ Ndjapä ndə̂kə̂ pa kə̂ za su zə̈ sə̈ Krîsiti ndə̂ âwâ balë
         la andə̂ ârâ lâme, âmbo kua lə̂ zə̈ ânyë kə̂ mbo rə̂ pä azü wunsə̂ tchôtchô
         rə gbɛ̂ ndə̂ azə̈ wâ la rə̂ lə̂kə̂ za su azə̂ balë sə̈ Krîsiti. 7 Ngâ mê lə̂ Krîsiti, më kä la gbölö mômô, kə̈ gbô gbôgbô tə̂ su mê, tə̂
         pö ndə̂ azü ndə̂ mo nyîndə̂ andjê, la rə̂ ndə̂ mo zâ gbôgbô tə̂ su azü ndə̂
         Krîsiti lâme.Pôlo yükû nə̈ sə̈ Filemön ndə̂kə̂ mbo dâkâ tə̂ Önëzîme8 Bëte rə̂ ndə̂ azə̈ la mö wâ balë la Krîsiti, më wä la gbôgbô ndə̂kə̂ zama
         sə̈ mö tə̂ rə ndə̂ âwâ pä mo mbo rə̂. 9 Bëte lə̂ köbosə̂ kə̂ nyində̂ ngâ ndə̂ azə̂ la mö, më yükû nə̈ sə̈ mö, mëmê
         Pôlo, më dû nə̂ ânyë angaâtə më kä bhâlə̂ nda kânga tə̂ pö ndə̂ Jezü Krîsiti.
         10 Më yükû nə̈ sə̈ mö ndə̂kə̂ pa mo mbo dâkâ tə̂ bechë ndə̂ mê Önëzîme. Bëte
         bhâlə̂ nda kânga+ bhâtə, tche wâ nə̂ tə̂ modô ndə̂ mê lə̂ köbosə̂ Jezü Krîsiti. 11 Dokʉ̈tchê mo gbôâbo ngâ rə lə̂ yê-a, praâbalë angaâtə mëmê la momö, azə̈
         gbô rə lə̂ yê nə̂.12 Më wän tchë sə̈ mö ëngbânə̈ bëte tchetchë, tche wätə̂ ngâ tchâme-tə̂ mê
         la tə̂ mê. 13 Më nyï âme ndə̂kə̂ bata tchë kpô ndrotə̂ mê ndə̂kə̂ pa tche mbo rə̂ la mê lə̂
         kpâlâ zə̈ ndə̂ gbô mê sə̂ lə̂ nda kânga bëte Tchôtchô Pö. 14 Praâbalë më nyîâbo ndə̂kə̂ ro pâ küma zə̈, ânyë kə̂ za mö la gbôgbô ndə̂kə̂
         mbo dâkâ-a, praâbalë äwäpä mo mbo rə̂ ngbâ su zə̈.15 Ambêteko tchə̂lə̂ gbâtə̂ zə̈ krʉ̂ la Önëzîme ngbâ angâ kpîɛ̂kpîɛ̂ lö, ânyë
         mo ka gbo tchë tə̂ logbɛ̂. 16 Bëte angaâtə, tche kä wâ bata kütû tə̂ ngbâa-a, praâbalë tche kä rô ngbâa
         tə̂ gbölösə̂nə̈, tche də̈ ngâ mê lə̂ Krîsiti ndə̂ më nyîndə̂ yê tə̂ gbölösə̂nə̈,
         ndə̂ tche wâtə̂ lëge tchandə̂ me nə̈, momö ndjë gbɛ̂ mô kä nyiadje ndə̂ yê
         tə̂ gbölösə̂nə̈ bëte tche wä ndjë tə̂ akrə batə̂ mö, kə̈ wâ ndjë tə̂ ngâ
         zə̈ ndə̂ tche zâ su yê sə̈ Krîsiti.17 Käko âdə mo âwun mê batə̂ agü zə̈, äwäpä mo za tchë bhândə̂ zə̈ âwûntî
         pä mëmê la tə̂ mê kä ndə̂ mo zâ mê. 18 Âdə tche âmbo ngâ ngbongbo rə alêe tə̂ zə̈, âdəndjë geda ndə̂ zə̈ âwa lə̂ küma
         yê, amö gbotâ lə̂ küma mê. 19 Mëmê Pôlo kä ndə̂ âmbô mbëtï âtə sə̈ mö la könô mê: Mëmê kä ndə̂ âgiadje
         rə̂ sə̈ mö. Më nyîâbo ndə̂kə̂ to rə̂ sə̈ mö pä, sə̂ geda ndə̂ mê ndə̂ âwâ
         ndjë lə̂ küma zə̈ lâme, sə̂nə̈ te lə̂ zə̈-a, bëte geda nə̈ də̈ tchîsûwu ndə̂
         zə̈. 20 Tə̂ lëge nə̈, ngâ mê lə̂ Krîsiti, më yükû nə̈ sə̈ mö ndə̂kə̂ pa mo mbo dâkâ
         tə̂ mê lə̂ köbosə̂ nə̈ ndə̂ azə̈ wâ la mö balë lə̂ Gbölö Gbïɛ̈ lâme. Amö
         za gbôgbô tə̂ su mê bëte azə̈ la mö wâ nə̂ balë la Krîsiti.21 Më mbö mbëtï âtə sə̈ mö bëte më wünsə̂ nə̈ bhâtə̂ su mê pä mô djeadje
         ma mê ndə̂kə̂ mbo rə ndə̂ më yükû nə̈ sə̈ mö lâme. Më wünsə̂ nə̈ pä mô mboadje
         rə̂ âro anə̈ ndə̂ më yûkû nə̈ ndə̂kə̂ pa mo mbo rə̂. 22 Amö nyikrə ngâ tchô gasa ndə̂kə̂ pa më lo tâ. Bëte më wä la gʉ ndə̂kə̂ wutu
         bhândə̂ nyê lə̂ köbosə̂ kə̂ to pö ndə̂ nyê sə̈ Ndjapä.Adɨ̂ kə̂ po ndə̂ azü23 Ëpäfräse ndə̂ ârâ la tchë sə̂ bhâlə̂ nda kânga bëte Jezü Krîsiti pô ndə̂
         zə̈ nə̂. 24 Angâ mê a-earə̂ kua batə̂ Mâreke, Ärïstâreke, Dëmâse la Lûke, andjë pô
         ndjë ndə̂ zə̈ nə̂.25 Äfü pä Gbölö Gbïɛ̈ Jezü Krîsiti mbo tchôtchô su tə̂ nyê.
         
            
               	Önëzîme də̈ ngâ earə̂ kânga ndə̂ tche kpê tə̂ gbölö akrə ndə̂ yê Filemön.
                     Dju rə̈ Önëzîme lâme wü päkëdə̂: më gbö ngâ rə lə̂ yê. Nyë dɨ̈ ndjë Kol
                     4.9. 

Ndjapä tö pö sə̈ azü lə̂ köbosə̂ Modô ndə̂ yê11 Dokʉ̈tchê, Ndjapä tö pö alême sə̈ araâta azə̂+ ëngbâ ngânə̈ ëngbâ ngânə̈ lə̂ angbängbä akänyï ngbî ngbî. Tche tö pö
         nə̈ sə̈ andjê lə̂ köbosə̂ a-earə̂ ndə̂ma yê. 2 Praâbalë lə̂ adɨ̂ alö ndə̂ tchô angaâtə, tche tö pö sə̈ azə̂ lə̂ köbosə̂ Modô
         ndə̂ yê. Ndjapä mbö arə gbɛ̂ lə̂ köbosə̂ yê, tchetchë kä ndə̂ Ndjapä gbôtə̂
         arə gbɛ̂ ëtchânə̂ yê ndə̂kə̂ watə̂ andə̂ ye nə̈+. 3 Modô nə̈ lâme kä ndə̂ âmbo rə̂ pä a wun golowäre ndə̂ Ndjapä, tche wä tiî batə̂ Ndjapä. Tche bäta tchîsûwu lə̂ köbosə̂ pö
         ma yê ndə̂ âwâ la gbôgbô. La tchêngbâ nə̈ ndə̂ tche kô pö lə̂ küma azü
         tchêbêche, tche sə̂ də ndôkö könô Ndjapä+ bhâ lafô ndə̂ gbôgbô ndə̂ yê rô agbôgbô gbɛ̂.Modô ndə̂ Ndjapä rö aânje4 Modô ndə̂ Ndjapä wä gbölö kə̈ rô aânje gbɛ̂. Käko Ndjapä zâ rə̈ ngbî sə̈ tchë ndə̂ ârô andə̂ aânje. 5 Tə̂ lëge nə̈, Ndjapä tôâbo rə̂ lo balë sə̈ ngâ ânje päkëdə̂:«Mo də̈ Modô ndə̂ mê,angêta më wätə̂ Bha zə̈-a.»Tche tôâbo ndjë ngâ pö balë pâ ngâ ânje päkëdə̂:«Mëmê, mê wadje tə̂ Bha nə̈,ânyë tchetchë, tchê wadje tə̂ modô ndə̂ mê-a+.»6 Praâbalë sə̂nə̈ ndə̂ Ndjapä wân dokʉ̈ Modô ndə̂ yê atə̂ bêche atə̂, tche tö
         rə̂ päkëdə̂:«Äwäpä aânje ndə̂ Ndjapä gbɛ̂ voga tchë+.»7 Pö ndə̂ Ndjapä tô rə̂ pâ aânje kä âtə:«Tche mbö rə̂ ânyë aânje ndə̂ yê wâ batə̂ agbölö yi;tche mbö rə̂ ânyë a-earə̂ kua ndə̂ yê wâ batə̂ atïmï wo+.»8 Praâbalë âdə andə̂ Modô ndə̂ yê, Ndjapä tö rə̂ päkëdə̂:«Ndjapä, ngendë-gbïɛ̈ ndə̂ zə̈ âwa logbɛ̂ logbɛ̂!Mo mbö djîrə̂ kümändëmä lə̂ Gbölö gö-gbïɛ̈ ndə̂ zə̈.9 Mö nyï kütû ndə̂ adjîrə̂ rə ânyë kə̈ kôsə̂ ngbongbo rə.Bëte rə̂ kä Ndjapä, Ndjapä ndə̂ zə̈ sû kâdâ lə̂ küma mê lə̂ gbâtə̂ agbïɛ̈,ânyë kə̈ sû kâdâ ndə̂ kpülü pâ küma zə̈+.»10 Ndjapä kâ tô ndjë rə̂ päkëdə̂:«Gbölö Gbïɛ̈, tə̂ dokʉ̈ nə̈, momö kä âkə̈ mbô cho,tchêlafô də̈ rə ndə̂ könô zə̈ mbô rə̂.11 Arə lâme gbɛ̂ ndɨadje,praâbalë momö ndə̂ zə nə̈, mô səadje.Tə̂ lëge nə̈, arə lâme gbɛ̂ wadje batə̂ bəndɨ lə̂ba ndə̂ âmô gbɛ̂.12 Mô gʉadje arə lâme batə̂ rə̂ ndə̂ akrə gʉa gbölö lə̂ba zɨ,ânyë andjê wadje ngbî batə̂ rə̂ ndə̂ akrə zu bəndɨ lə̂ba ndə̂kə̂ yu ngâ tafö
         nə̈.Praâbalë andə̂ zə̈ nə̈, mo wä kpôsə̂nə̈, ânyë alö zə̈ wä pïï etə̂+.»13 Lo balë Ndjapä tôâbo rə̂ sə̈ ngâ ânje päkëdə̂:«Nə kə̈ sə̂ də ndôkö könô mê zoo,mê mbo rə̂ pä azü ndə̂ andjë kôsə̂ zə̈ watə̂ mbätä ëtchâtchâ da zə̈+!»14 Aânje gbɛ̂ də̂âbo atchozö ndə̂ andjë mbo kua sə̈ Ndjapä? Tche wän andjê ndə̂kə̂
         za könô sə̈ azü ndə̂ andjë wâ ndə̂kə̂ tcha lə̂ kuzü.
         
            
               	Nyë dɨ̈ Rom 4.16-18; 11.17; 1 Kor 10.1.

               	Nyë dɨ̈ Abdj 2.17; Mat 21.38; Jan 1.3.

               	Nyë dɨ̈ Aps 110.1.

               	Nyë dɨ̈ Aps 2.7.

               	Nyë dɨ̈ Det 32.43, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Aps 104.4.

               	Ndə̂kə̂ to tə̂ yɛ̈yɛ̈ da 8 ëtə̂ 9: Nyë dɨ̈ Aps 45.7-8.

               	Ndə̂kə̂ to tə̂ yɛ̈yɛ̈ da 10 ëtə̂ 12: Nyë dɨ̈ Aps 102.26-28.

               	Nyë dɨ̈ 10.13; Aps 110.1; Mat 22.44.

Pö ndə̂ âwâ ndə̂kə̂ tcha azü lə̂ kuzü21 Bëte rə̂ kä, äwäpä la azə̂ gbo pâ apö gbɛ̂ ndə̂ azə̈ djê rə̂, ânyë kə̂ gboabô
         gbôtâ lə̂ köbo-ê. 2 Pö ndə̂ Ndjapä tô rə̂ alême lə̂ köbosə̂ aânje+ mbô gundə̂sə̂ nə̈ nə̂. Azü ndə̂ andjë kôsə̂ nə̈ ânyë kə̈ mbôâbô rə mbô
         gundə̂sə̂ nə̈, ngbanga kä lə̂ küma andjê gundə̂sə̂ ngbongbo rə ndə̂ andjê. 3 Käko azəzə̂ la tə̂ azə̂, atöko kä ndə̂ azə̈ kpe tə̂ ngbanga lâme, ndə̂ azə̈ wûn
         kə̂ tcha lə̂ kuzü batə̂ mbämbä rə lâme? Gbölö Gbïɛ̈ la tə̂ yê kä ndə̂ âjêtə̂
         kə̂ mu pö ndə̂nə̈ alême dokʉ̈tchê. Pânə̈ andjanə̈ ndə̂ andjë djê pö ndə̂ tchîsûwu
         ndə̂ logbɛ̂ logbɛ̂ lâme, andjë tö rə̂ sə̈ ârâ pä pö nə̈ wätə̂ lëge nə̈. 4 Ndjapä la tə̂ yê nyïsə̂ nə̈ pä apö nə̈ lâme watə̂ lëge nə̈ lə̂ köbosə̂ asɨ̂nyî
         arə+ la arə ndə̂ ârô kə̂ za küma azü, akpɨ̈ngbɨ̈ arə ngbî ngbî, ndjë la atchôtchô
         arə ndə̂ Kpɨ̂ki Yingö krʉ tchə̂lə̂ nə̈ tə̂ azü batə̂ su yê nyîndə̂ nə̈.Jezü tchü ndə̂kə̂ tcha azü lə̂ kuzü5 Bëte Ndjapä zâbo gbôgbô sə̈ aânje ndə̂kə̂ sə pâ tchîsûwu ndə̂ ânə ndə̂ azə̈
         to pö ndə̂nə̈ âtə-a. 6 Praâbalë lə̂ Mbëtï Ndjapä, ngâ akrə tö pö kâkë:«Ndjapä, akrə də̈ tchabâ ndə̂kə̂ pa mo rɨ su zə̈ pâ yê?Modô ndə̂ Akrə də̈ tchabâ ndə̂kə̂ pa mo wun tchô pâ yê?7 Mo mbö rə̂ pä tche wa ëtchâtchâ aânje ndə̂ kpîɛ̂kpîɛ̂ lö.Mo mbö rə̂ pä azü voga tchë tə̂ gbölösə̂nə̈ ânyë kə̂ lusə̂ yê.8 Mo kʉ̈ arə gbɛ̂ ëtchâtchâ da yê+.»Ndə̂ Ndjapä kʉ̂ arə gbɛ̂ ëtchâtchâ kümändëmä ndə̂ yê, änyïndə̂ kə̂ to rə̂
         pä Ndjapä gbôâbo tə̂ ngâ rə balë ndə̂ âwâbô wâ tchâtchâ Jezü-a. Praâbalë
         lə̂ la azə̂, azə̈ wûn-âbo rə̂ dämba pä rə gbɛ̂ wä tchâtchâ kümändëmä ndə̂
         yê-a. 9 Praâbalë rə ndə̂ azə̈ wûn rə̂ wä kâkë: Ndjapä mbö rə̂ pä Jezü wa kpîɛ̂kpîɛ̂
         rə̂ tə̂ aânje ndə̂ ngâ kpîɛ̂kpîɛ̂ lö, ndə̂kə̂ pa lə̂ köbosə̂ tchôtchô su ndə̂
         Ndjapä, Jezü tchu bëte azü gbɛ̂, praâbalë angaâtə tche kä lə̂ golowäre ânyë azü lûsə̂ yê bëte kuzü ndə̂ tche tchû rə̂. 10 Bëte Ndjapä ndə̂ tche mbô arə gbɛ̂, ânyë arə nə̈ gbɛ̂ wâ bëte tchë, tche nyïndə̂
         kə̂ kʉ azü tə̂ gbölösə̂nə̈ ndə̂kə̂ sə la andjê lə̂ gbölö ndə̂ yê. Tche mbö
         rə̂ pä Jezü daka gbɛ̂ lə̂ köbosə̂ yûkü ndə̂ tche wûn rə̂, bëte Jezü nə̈ kä
         ndə̂ âza köbo sə̈ azü ndə̂kə̂ tcha lə̂ kuzü.11 Jezü ndə̂ tche kʉ azü ngbî bëte Ndjapä, ânyë tchetchë la azü nə̈ ndə̂ tche
         kʉ̂ andjê ngbî bëte Ndjapä nə̈ lâme gbɛ̂ wä kütû la Bha balë. Bëte rə̂ kä
         ndə̂ Jezü wâbo la ganô ndə̂kə̂ e rə̂ tə̂ andjê pä arə̂mä ndə̂ anyê-a. 12 Bëte tche tö rə̂ päkëdə̂:«Mê muadje pö ndə̂ zə̈ sə̈ arə̂mä ndə̂ mê,ânyë kə̂ vogadje mö lə̂ kpûlû azü ndə̂ zə̈+.»13 Jezü tö ndjë rə̂ päkëdə̂:«Mëmê, mê zadje su mê gbɛ̂ pâ Ndjapä.»Tche kä tô ndjë rə̂ päkëdə̂:«Më kä âtə, mëmê la abechë ndə̂ Ndjapä kʉ̂ andjê sə̈ mê+.»14 Bëte rə̂ ndə̂ abechë nə̈ lâme wâ la tə̂ akrə la jï akrə balë, Jezü la tə̂ yê
         dötə̂ yê kə̈ wâ ndjë batə̂ andjê, ânyë kə̈ zâ tə̂ akrə. Käko lə̂ köbosə̂
         kuzü ndə̂ yê, tche ndɨ̂ gbôgbô ndə̂ Jâbolo ndə̂ tche wâ la rə̂ alême pâ kuzü, 15 ndjë tche jï azü ndə̂ wawa kuzü mbô andjê alême, ânyë andjë wâ batə̂ angbâa
         lə̂ tchîsûwu ndə̂ andjê gbɛ̂. 16 Bëte Jezü nə̂âbo ndə̂kə̂ za könô sə̈ aânje-a, praâbalë tche nə̈ ndə̂kə̂ za
         könô sə̈ azü pâ mawo ndə̂ Abrahâmo. 17 Bëte rə̂ kä, äwäpä tche wa batə̂ angâ yê lə̂ arə gbɛ̂, ndə̂kə̂ watə̂ gbölö
         earə̂ kə̂ wa ngela ndə̂ dâkâ sɨ̂sɨ̈ lə̂ yê ânyë kə̂ mbo kua Ndjapä djîrə̂,
         ndə̂kə̂ pa tche djutu ngbongbo rə ndə̂ azü gö. 18 Angaâtə, tche wä ndə̂kə̂ za könô sə̈ azü ndə̂ arə vu andjê, bëte tchetchë
         la tə̂ yê, tche wün yûkü alême, ânyë arə ndə̂ âvu azü vû ndjë tchë.
         
            
               	Pö ndə̂ Ndjapä tô rə̂ lə̂ köbosə̂ aânje: Nyë dɨ̈ Abdj 7.53.

               	Nyë dɨ̈ Mar 16.17-18,20; Abdj 5.12; Rom 15.19.

               	Ndə̂kə̂ to tə̂ yɛ̈yɛ̈ da 6 ëtə̂ 8: Nyë dɨ̈ Aps 8.5-7.

               	Nyë dɨ̈ Aps 22.23.

               	Nyë dɨ̈ Eza 8.17, ndə̂ âwâ lə̂ bəndɨ Mbëtï Ndjapä la ma gerêke: Nyë dɨ̈ Eza 8.18.

Jezü wä gbölö kə̈ rô Möyîze31 Arə̂mâ ndə̂ mê, nyë wätə̂ azü ndə̂ Ndjapä ê nyê ndə̂kə̂ watə̂ azü ndə̂ yê,
         käko äwäpä nyë lusə̂ Jezü, tchanə̈ ndə̂ Ndjapä wân tchë ndə̂kə̂ watə̂ gbölö
         earə̂ kə̂ wa ngela ndə̂ su azə̂ ndə̂ azə̈ zâ rə̂ sə̈ tchë, ânyë kə̂ mu pö ndə̂nə̈.
         2 Bëte Ndjapä dɨ̈ tchë alême bëte kua nə̈ lâme, ânyë tche mbô rə gundə̂sə̂
         pö ma Ndjapä, Ndjapä ê tchë ndə̂kə̂ watə̂ djîrə̂ akrə batə̂ Möyîze, ndə̂ a tô pö ndə̂ yê lə̂ mbëtï päkëdə̂: «Tche mbö kua lə̂ köbo nə̈ gbɛ̂
         lə̂ nda Ndjapä+.» 3 Tə̂ lëge nə̈, akrə ndə̂ tche mbô nda, azü âlusə̂ yê kə̂ ro nda nə̈, ârə̂ kä,
         äwäpä azü lusə̂ Jezü âro masə̂nə̈ tə̂ anə̈ ndə̂ andjë lûsə̂ Möyîze lâme.
         4 Nda gbɛ̂, akrə kä ndə̂ âmbo rə̂, praâbalë, akrə ndə̂ tche mbô arə gbɛ̂ də̈ Ndjapä.
         5 Dëkë, Möyîze mbö djîrə̂ kua alême lə̂ nda Ndjapä gbɛ̂. Tche wä batə̂ earə̂
         kua ndə̂kə̂ to pö ndə̂ rə ndə̂ Ndjapä toadje pö ndə̂nə̈ alême sə̈ azü. 6 Praâbalë Krîsiti mbö kua nə̈ lə̂ köbo nə̈ batə̂ Modô ndə̂ a zâ tchë tə̂ küma nda Ndjapä nə̈.
         Azə̈ kä ndə̂ âwâtə̂ nda nə̈, âdə azə̂ âbata su azə̂ gbɛ̂ pâ rə ndə̂ su azə̈
         krʉ̂ bëte rə̂ la mômô.Pö ndə̂ lö kə̂ yatə̂ bëte azü ndə̂ Ndjapä7 Bëte rə̂ kä ndə̂ Kpɨ̂ki Yingö tô rə̂ päkëdə̂:«Angêta, âdə nyê âdje tchə̂lə̂ gɨ̈ Ndjapä,8 su nyê kpöäbô kpô batə̂ rə̂ ndə̂ araâta nyê âlafô la pö tə̂ yê alême.9 Ndjapä tö rə̂ päkëdə̂: Bhâye kä ndə̂ araâta nyê pû tchâma mê,lakə̂ yu tchə̂lə̂ mê ndə̂kə̂ wun arə ndə̂ mê mboadje rə̂,dëkë andjë wûn arə ndə̂ më mbô rə̂ nə̂ gbɛ̂, 10 lə̂ ngû tə̂ azü bïchuû.Bëte rə̂ kä ndə̂ mêrâ ndə̂ mê âlafô tə̂ andjê ânyë më tô rə̂ päkëdə̂:‹Kə̂ rɨ tchə̂lə̂ andjê wätə̂ mê bhâchï logbɛ̂,andjë djêâbo tchə̂lə̂ rə ndə̂ më krʉ̂ bëte rə̂ dəndə̂ andjê-a.›11 Lə̂ mêrâ ndə̂ mê, më drä ndə̂ andjê päkëdə̂:Gö ndə̂ më nyîkrə rə̂ ndə̂kə̂ pa andjë yatə̂ andjê tâ lâme,andjê liabô lə̂nə̈ balë tee-a+!»12 Arə̂mä, la nyê gbö-ê! Âwâbo pä ngâ akrə balë lə̂ gbâtə̂ nyê wa la ngbongbo
         su-a, kə̂ kosə̂ kə̂ za su yê sə̈ Ndjapä-a, ndə̂ âza köbo sə̈ tchë ndə̂kə̂ kosə̂
         Ndjapä ndə̂ tche wâ la tchîsûwu-a. 13 Praâbalë nyë zä wängö ndə̂kə̂ za gbôgbô tə̂ su angâ nyê lə̂ gbâtə̂ nyê
         lə̂ alö balë balë, ndə̂ lö ndə̂ tchô «Angêta» ndə̂po lakə̂ e, ndə̂ Mbëtï Ndjapä
         tô pö ndə̂nə̈, ânyë ngâ akrə balë lə̂ gbâtə̂ nyê koabô sə̂kə̂ dje pö kô-ê,
         ânyë ngbongbo rə boloabô tchë bôlo-ê. 14 Angaâtə, azə̈ la Krîsiti kä lakə̂ mbo kua balë, ndə̂ gbô azə̂ sə̂ lakə̂ za su
         azə̂ tâ la gbôgbô zoo âwutu ëtə̂ manə̈ batə̂ rə̂ ndə̂ azə̈ zâ su azə̂ tâ lə̂
         dokʉ̈ nə̈.15 Mbëtï Ndjapä tö rə̂ päkëdə̂:«Angêta, âdə nyê âdje tchə̂lə̂ gɨ̈ Ndjapä,su nyê kpöäbô kpô batə̂ rə̂ ndə̂ araâta nyê âlafô la pö tə̂ yê alême+.»16 Dëkë andjanə̈ ndə̂ andjë djê tchə̂lə̂ gɨ̈ Ndjapä alême ânyë kə̈ âlafô la
         pö tə̂ yê lâme də̈ anə̈bâ? Andjë də̈ azü gbɛ̂ ndə̂ Möyîze wütu la andjê
         lə̂ gö ndə̂ Ejîpiti. 17 Mêrâ ndə̂ Ndjapä älafô lə̂ ngû tə̂ azü bïchuû tə̂ andjanə̈bâ? Mêrâ ndə̂
         yê älafô tə̂ andjanə̈ ndə̂ andjë mbô ngbongbo rə ânyë kə̈ tchû bhâlə̂ kpaɛ̈gâ.
         18 Ndə̂ Ndjapä dêba päkëdə̂: «Andjê liabô balë lə̂ gö ndə̂ më nyîkrə rə̂ ndə̂kə̂
         pa andjë yatə̂ andjê lə̂nə̈ lâme tee-a», tche dëba lâme sə̈ andjanə̈bâ? Tche
         dëba sə̈ azü ndə̂ andjë âlafô tə̂ yê la pö lâme+. 19 Käko azə̈ wûnsa sə̂nə̈ nə̂ pä andjë wâbo ndə̂kə̂ li lə̂ tchô ndə̂kə̂ yatə̂ lâme-a,
         bëte andjë kösə̂ kə̂ za su andjê sə̈ Ndjapä.
         
            
               	Nyë dɨ̈ Nomb 12.7.

               	Nyë dɨ̈ Aps 95.7-11, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Aps 95.7-8, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Nomb 14.1-35; Aps 95.11.

41 Ndjapä zä bâlâ tə̂ azə̂ pä, azə̈ wä ndə̂kə̂ li sə̂ tchô ndə̂ tche nyïkrə rə̂
         ndə̂kə̂ pa azə̈ yatə̂ azə̂ tâ. Gbô pö ndə̂kə̂ mbo rə nə̈ lâme kä po la tchô
         angêta, käko la azə̂ gbö-ê, ânyë köbo ndə̂kə̂ li sə̂ tchô ndə̂kə̂ yatə̂ nə̈
         lâme yuabô yû tə̂ ngâ akrə lə̂ gbâtə̂ nyê-ê. 2 Bëte azə̈ djë Tchôtchô Pö batə̂ rə̂ ndə̂ araâta azə̂ djê rə̂ alême. Praâbalë pö nə̈ mbôâbo ngâ rə
         tə̂ andjê balë-a, bëte azü ndə̂ andjë djê pö nə̈, andjë gâmbabô rə̂-a. 3 Azə̂ ndə̂ azə̈ zâ su azə̂ sə̈ Ndjapä, azə̈ wä ndə̂kə̂ li sə̈ tchô ndə̂kə̂ yatə̂
         nə̈ ndə̂ a tô pö ndə̂nə̈ lâme. Ndjapä tö rə̂ päkëdə̂:«Lə̂ mêrâ ndə̂ mê, më drä ndə̂ andjê päkëdə̂:Gö də̂ më nyîkrə rə̂ ndə̂kə̂ pa andjë yatə̂ andjê tâ lâme,andjê liabô lə̂nə̈ balë tee-a+!»Dëkë, Ndjapä tö pö nə̈ lâme la tchêngbâ nə̈ ndə̂ tche kâ kua ndə̂ yê alême
         gbɛ̂ sə̂nə̈ ndə̂ tche mbô tchîsûwu. 4 Bëte Mbëtï Ndjapä tö pö pâ lö mïndûu manə̈ bïchuû päkëdə̂: «Ndjapä
         yatə̂ yê lə̂ lö mïndûu manə̈ bïchuû la tchêngbâ kə̂ ka kua ndə̂ yê gbɛ̂+.» 5 Ndjapä kä tô pö ndə̂ tche tô rə̂ lə̂ mbëtï tə̂ küma nə̈ lâme päkëdə̂: «Gö
         ndə̂ më nyïkrə rə̂ ndə̂kə̂ pa andjë yatə̂ andjê tâ lâme, andjê liabô lə̂nə̈
         balë tee-a+.» 6 Adokʉ̈ azü ndə̂ andjë djê Tchôtchô Pö nə̈, andjë lîabo sə̈ tchô ndə̂kə̂ yatə̂
         nə̈ lâme-a, bëte andjë kösə̂ kə̂ gamba pö nə̈. Praâbalë gbô köbo kä tâ
         ndə̂kə̂ pa angâ azü li atə̂sə̂ tchô nə̈ lâme. 7 Bëte rə̂ kä, Ndjapä nyïkrə ngâ täfo lö ndə̂ rə̈ nə̈ wû päkëdə̂: «Angêta».
         La tchêngbâ angbängbä ngû ndə̂ ârô, Ndjapä zâ pö nə̈ lə̂ ma Davîdi ndə̂ a tô pö ndə̂nə̈ âme nə̂ päkëdə̂:«Angêta, âdə nyê âdje tchə̂lə̂ gɨ̈ Ndjapä,su nyê kpöäbô kpô-ê+.»8 Âdə Jozuwë âwûtu la abechë ndə̂ Isarayële alême bhâ sə̈ tchô ndə̂kə̂ yatə̂
         nə̈ lâme, dëkë Ndjapä kä toabô ngâ pö ndə̂ ngâ lö ngbî tee-a. 9 Käko a bâta ngâ lö ndə̂kə̂ yatə̂ bëte azü ndə̂ Ndjapä nə̂, ndə̂ âwâ batə̂
         lö mïndûu manə̈ bïchuû. 10 Bëte akrə ndə̂ tche li bhâsə̂ tchô ndə̂kə̂ yatə̂ ndə̂ Ndjapä nyîkrə rə̂ lâme,
         tchê yadje tə̂ yê ngbâ kua ndə̂ tche mbô rə̂ batə̂ rə̂ ndə̂ Ndjapä yatə̂ yê
         ngbâ andə̂ ye nə̈. 11 Bëte rə̂ kä, äwäpä azə̈ pu köbo gbɛ̂ ndə̂kə̂ li bhâsə̂ tchô ndə̂kə̂ yatə̂
         nə̈ lâme, kə̂ mbo rə̂ pä ngâ akrə balë lə̂ gbâtə̂ azə̂ teabô tê-ê lakə̂ kosə̂
         pö batə̂ araâta azə̂ lâme-ê.12 Bëte Pö Ndjapä wä la tchîsûwu, kə̈ wâ la gbôgbô. Pö Ndjapä wä batə̂ besala
         ndə̂ manə̈ kî dəkalâ dəkalâ. Pö Ndjapä nə̈ lï zoo kə̈ krʉ̂ tchə̂lə̂ vrö la
         yingö, kə̈ krʉ̂ ndjë tchə̂lə̂ abülüngbɨ̈ la awole+. Pö Ndjapä wä ngbanga pâ agʉ arə ndjë lakə̂ rɨ tchə̂lə̂ su akrə. 13 Ngâ rə balë ndə̂ Ndjapä mbô rə̂ ndə̂ âwâ wü tchâtchu yê wâbo-a. Lə̂ la Ndjapä
         arə gbɛ̂ wä kpändëwä, tche wün tchô pâ arə gbɛ̂, azəzə̂ kä ndə̂ âtosə̂ tchêngbâ
         arə ndə̂ azə̈ mbô rə̂ sə̈ tchë.Jezü də̈ gbölö earə̂ kə̂ wa ngela14 Äwäpä azə̈ kpokpo tə̂ azə̂ pâ su azə̂ ndə̂ azə̈ zâ rə̂ sə̈ Ndjapä, ndə̂ azə̈
         mu pö ndə̂nə̈, bëte azə̈ kä la gbölö earə̂ kə̂ wa ngela ndə̂ tche rô adɨ̂ nə̈
         gbɛ̂, tche ë ndjoa bhâ tchâtchu Ndjapä, Jezü Modô ndə̂ Ndjapä kä. 15 Azə̈ kä la gbölö earə̂ kə̂ wa ngela ndə̂ tche wâ ndə̂kə̂ wun nyonyo azə̂ sə̂nə̈
         ndə̂ angâ arə rôpâ azə̂. Arə ndə̂ âvu azü gbɛ̂ gbö ndjë tchë batə̂ rə̂ ndə̂
         âvu azü, praâbalë tche mbôâbo ngbongbo rə-a. 16 Azə̈ gïtə̂ azə̂ la su azə̂ gbɛ̂ pu ngendë-gbïɛ̈ ndə̂ Ndjapä ndə̂ tche wâ la tchôtchô
         su. Käko ânyë tche wun nyonyo azə̂, ânyë azə̈ gbo tchôtchô su ndə̂ yê, ndə̂kə̂
         pa tche za könô sə̈ azə̂ tə̂ lö nə̈ ndə̂ tche nyîndə̂ nə̈.
         
            
               	Nyë dɨ̈ Aps 95.11.

               	Nyë dɨ̈ Jen 2.2.

               	Nyë dɨ̈ Aps 95.11.

               	Nyë dɨ̈ Aps 95.7-8, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Eza 49.2; Apk 19.15.

51 Bëte agbölö earə̂ kə̂ wa ngela sə̈ Ndjapä gbɛ̂ ndə̂ a ê andjê lə̂ gbâtə̂ azü, a kʉ̈ andjê ndə̂kə̂ pa andjë mbo kua ndə̂
         Ndjapä tə̂ pö ndə̂ azü nə̈. Kua ndə̂ andjê wä ndə̂kə̂ kʉ arə ndə̂ azü nə la
         rə̂ sə̈ Ndjapä, ndjë kə̂ wa ngela sə̈ Ndjapä bëte ngbongbo rə ndə̂ andjê. 2 Angâ arə kä ndjë tâ ndə̂ âropâ a-earə̂ kə̂ wa ngela sə̈ Ndjapä. Tə̂ pö ndə̂nə̈
         kä ndə̂ andjë wâ ndjë ndə̂kə̂ wun nyonyo azü ndə̂ andjë wûn-âbô sə̂ rə wûn
         la andjanə̈ ndə̂ andjë tchâ köbo. 3 Batə̂ rə̂ ndə̂ angâ arə rôpâ andjê lâme, andjë wâbo ndə̂kə̂ wa ngela sə̈ Ndjapä
         kütû bëte azü gö nə̈-a, praâbalë andjë wä ndjë ngela bëte ngbongbo rə ndə̂
         andjê la tə̂ andjê+. 4 Akrə zâbo tə̂ yê la tə̂ yê ndə̂kə̂ wa gbölö-a. Praâbalë Ndjapä kä ndə̂ âe
         tchë batə̂ rə̂ ndə̂ tche mbô rə̂ tə̂ Arön.5 Andə̂ Krîsiti wä ndjë käko: Tche zâbo tə̂ yê la tə̂ yê ndə̂kə̂ gbo gbölö tchô ndə̂ gbölö
         earə̂ kə̂ wa ngela sə̈ Ndjapä lâme-a, tche gbö rə̂ dəndə̂ Ndjapä ndə̂ tche tô
         rə̂ päkëdə̂:«Mo də̈ Modô ndə̂ mê,angêta më wâ nə̂ tə̂ Bha zə̈+.»6 Ndjapä kä tô ndjë rə̂ päkëdə̂:«Mô wadje tə̂ earə̂ kə̂ wa ngela pïï etə̂,batə̂ känyï ndə̂ Mëlëkïsëdêke+.»7 Ndə̂ Jezü sə̂ alême bêche âtə, tche tö pö lakə̂ dɨ tchə̂lə̂ ma, la gbölö ôn
         la ngûla sə̈ Ndjapä ndə̂ tche wâ ndə̂kə̂ tcha azü lə̂ kuzü+. Ndjapä djë tchë lə̂ köbo kə̂ mbotə̂ yê kpîɛ̂kpîɛ̂ rə̂. 8 Tə̂ lëge nə̈ Krîsiti wätə̂ Modô ndə̂ Ndjapä, praâbalë tche mända ndə̂kə̂ dje
         ma Ndjapä lə̂ arə yûkü gbɛ̂. 9 Ndə̂ Jezü kâ akua ndə̂ yê gbɛ̂, tche mbôtə̂ yê tə̂ akrə ndə̂ tche za kə̂ tcha
         lə̂ kuzü ndə̂ logbɛ̂ sə̈ azü gbɛ̂ ndə̂ andjë djê ma yê. 10 Ndjapä ê tchë tə̂ gbölö earə̂ kə̂ wa ngela batə̂ känyï ndə̂ Mëlëkïsëdêke.Nyê gböäbô gbôtə̂ köbo kə̂ za su sə̈ Ndjapä-ê11 Pâ pö lâme, ârâ wä la apö tə̂ gbölösə̂nə̈ ndə̂kə̂ to rə̂ sə̈ nyê, praâbalë
         sə̂nə̈ kâkä ndə̂kə̂ kra tchêla pö sə̈ nyê, bëte nyë kä mbôtə̂ nyê batə̂
         azü ndə̂ andjë djêâbô tchə̂lə̂ pö djê gagasa-ê. 12 Ndə̂nə̈ gû alême nə̂ ndə̂kə̂ pa nyë watə̂ a-earə̂ kə̂ nyisə̂ rə! Praâbalë nyë
         kä wâ ndə̂kə̂ pa a ka nyîsə̂ adokʉ̈ apö Ndjapä sə̈ nyê. Nyë wä âme ndə̂kə̂
         zɨ kɨ̈zɨ̂ ndə̂ âkpôkpö, praâbalë nyë kä wâtə̂ azü ndə̂ andjë ndjo ngû ngo.
         13 Akrə ndə̂ gbô tchë sə̂ lakə̂ ndjo ngû ngo, gbô tchë kä tə̂ ngbelɛ̂ bechë. Tche
         wâbo ndə̂kə̂ dje tchə̂lə̂ pö pâ rə ndə̂ âwâtə̂ djîrə̂ rə-a+. 14 Kɨ̈zɨ̂ ndə̂ âkpôkpö wä bëte anênegbe azü, bëte lə̂ köbosə̂ kə̂ mbo arə ndə̂
         andjê, tchə̂lə̂ la andjê krä ndə̂kə̂ wunsə̂ kə̂ krʉ tchə̂lə̂ tchôtchô rə la ngbongbo
         rə.
         
            
               	Nyë dɨ̈ Lev 9.7-8.

               	Nyë dɨ̈ Aps 2.7.

               	Nyë dɨ̈ Aps 110.4.

               	Nyë dɨ̈ Mat 26.36-46; Mar 14.32-42; Luk 22.39-46.

               	Nyë dɨ̈ 1 Kor 3.2.

            

         
      

   
      
         6
61 Käko äwäpä azə̈ dje tchêngbâ azə̂ tə̂ adokʉ̈ apö ndə̂ azə̈ mânda rə̂ alême
         pâ Krîsiti, kə̂ manda pö ndə̂ âwâ bëte anênegbe azü. Azə̈ kä kâbô kâ pâ dokʉ̈ kə̂
         nyisə̂ rə ndə̂ âtô pö ndə̂kə̂ gbotə̂ bəndɨ kə̂ mbo rə ndə̂ âe la azə̂ pu kuzü,
         la pö ndə̂kə̂ za su sə̈ Ndjapä, 2 lakə̂ nyisə̂ rə pâ pö ndə̂ abatɛ̂me la pö ndə̂kə̂ to könô lə̂ küma azü, la
         pö ndə̂kə̂ jo ndə̂ akuzü la pö ndə̂kə̂ wa ngbanga lə̂ küma azü tratralë. 3 Âdə Ndjapä ânyində̂ nə̈, rə ndə̂ azə̈ wâ ndə̂kə̂ mbo rə̂ kä lâme.4 Käko, pö ndə̂ azü ndə̂ andjë dôtə̂ andjê lə̂ bəndɨ tchîsûwu ndə̂ andjê lâme
         âwa atöko? Andjë gbö ngbänga ndə̂ Ndjapä sûsunə̈ balë, andjë djë tchö tchôtchô
         rə ndə̂ tchêlafô, andjë gbö Kpɨ̂ki Yingö, 5 andjë wûnsə̂ nə̈ nə̂ pä pö Ndjapä wätə̂ tchôtchô rə, kə̂ wûnsə̂ agbôgbô
         ndə̂ tchîsûwu ndə̂ ânə. 6 Praâbalë andjë dôtə̂ andjê lə̂ bəndɨ kə̂ mbo rə ndə̂ andjê, köbo ndə̂kə̂ pa
         a ka la andjê, ânyë andjë ka gbotə̂ bəndɨ kə̂ mbo rə ndə̂ andjê tə̂ bïchuû
         nə̈ wâbo balë-a. Bëte andjë kä bhî Modô ndə̂ Ndjapä pâ yö ndə̂ gba, kə̈
         mâ tchë kraâ ndə̂kə̂ pa azü dro tchë.7 Âdə nyïvrö ânyi töngê töngê pâ cho, âmbo rə̂ ndə̂kə̂ pa atchôtchô abë-kɨ̈ndɨ̈
         wutu bëte azü ndə̂ andjë lu rə tâ, dëkë Ndjapä ê tchôtchô pö pâ cho nə̈
         nə̂. 8 Praâbalë âdə cho nə̈ âmbo rə̂ pä achi la ayö-chi wutu, dëkë cho nə̈ wätə̂
         ngbongbo cho. Ndjapä âdradje ndə̂nə̈, ânyë la tchêngbâ nə̈ a âchoadje rə̂ la
         wo.9 Âdə andə̂ nye nə̈, arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, âdə
         ârâ âto pö käko, bëte ârâ wünsə̂ nə̈ pä tchôtchô rə kä bëte nyê, ndə̂
         âdə̂ kə̂ tcha lə̂ kuzü. 10 Bëte Ndjapä wä djîrə̂: Käko kua ndə̂ nyë mbô rə̂, âdəndjë kə̂ nyində̂ ngâ
         ndə̂ nyë nyîsə̂ nə̈ tə̂ azü ndə̂ Krîsiti alême, ndjë la andjanə̈ ndə̂ tchô
         angêta, sə̂nə̈ yûâbo tə̂ yê-a. 11 Praâbalë ârâ nyïndə̂ nə̈ pä akrə balë balë gbɛ̂ mbo kütû rə batə̂ anə̈ dokʉ̈tchê
         lâme ndjoa ëtə̂ manə̈, ânyë nyê gbo arə ndə̂ su nyê krʉ̂ bëte rə̂. 12 Âwâbo pä nyë watə̂ a-earə̂ dö-a, praâbalë nyë mbö rə batə̂ azü ndə̂ andjë
         zâ su andjê sə̈ Ndjapä lakə̂ rʉatə̂ su andjê, ânyë kə̈ gbô rə ndə̂ Ndjapä
         zâ bâlâ nə̈ lâme.Ndjapä krʉ̈ pâ bâlâ ndə̂ yê13 Ndə̂ Ndjapä zâ bâlâ tə̂ Abrahâmo, tche mbö rə̂ lakə̂ deba la rə̈ yê la tə̂ yê, bëte ngâ akrə ndə̂ tche wâ gbölö
         kə̈ rô tchë ndə̂kə̂ mbo rə̂ wâbo-a. 14 Ndjapä tö rə̂ päkëdə̂: «Më dëba pâ zə̈ päkëdə̂: Mê eadje tchôtchô pö
         pâ zə̈ tə̂ gbölösə̂nə̈, kə̂ mbo rə̂ pä azü pâ mawo ndə̂ zə̈ ngba tə̂ gbölösə̂nə̈+.» 15 Abrahâmo rʉ̈ätə̂ su yê ânyë rə ndə̂ Ndjapä zâ bâlâ nə̈ tə̂ yê, tche gbô
         rə̂. 16 Âdə azü âsə lakə̂ deba la rə̈ ngâ akrə ndə̂ tche wâ gbölö kə̈ rô andjê, bä
         nə̈ lâme âmbo rə̂ pä andjë krʉ pâ ngâ pö ndə̂ âwâ djîrə̂, ânyë kə̂ gama
         andjê nə̈ ka-ê. 17 Käko ndjë, Ndjapä nyïndə̂ kə̂ nyisə̂ nə̈ kraâ sə̈ azü ndə̂ andjë wâ ndə̂kə̂
         gbo arə ndə̂ tche zâ bâlâ tə̂ pö ndə̂nə̈ lâme pä, bâlâ nə̈ lâme tchə̂lə̂
         nə̈ wâbo ndə̂kə̂ zu balë-a. Bëte rə̂ kä ndə̂ tche dêba pânə̈. 18 Käko kə̂ za bâlâ lakə̂ deba, arə bïchuû lâme tchə̂lə̂ nə̈ wâbo ndə̂kə̂ zu-a,
         ânyë lə̂ köbosə̂ nə̈ Ndjapä môâbo ndjë yepa-a. Käko azə̂ ndə̂ azə̈ gbôtə̂
         arə gbɛ̂ ndə̂kə̂ krʉ bëte arə ndə̂ Ndjapä nyïkrə rə̂ ânyë su azə̂ wâ pânə̈,
         azə̈ gbö gbôgbô tə̂ su azə̂ tə̂ gbölösə̂nə̈ lə̂ köbosə̂ nə̈. 19 Âdə andə̂ azə̈ nə̈, äwäpä azə̈ kpokpo tə̂ azə̂ batə̂ wɛ̂n pâ rə ndə̂ su azə̂
         wâ pânə̈ lâme lə̂ la Ndjapä. Rə nə̈ ndə̂ su azə̂ wâ pânə̈ lâme wätə̂ rə ndə̂
         âkpôkpo tə̂ yê, ânyë kə̈ rô lə̂ lə̂ba ndə̂ a wâ tchə̂lə̂ gbölö nda Ndjapä
         la rə̂ ndə̂ âwâ bhâ lafô. 20 Bhâye kä ndə̂ Jezü lî dokʉ̈tchê tə̂ azə̂ ndjë bëte azə̂. Bëte tche dötə̂
         yê tə̂ gbölö earə̂ kə̂ wa ngela pïï etə̂ batə̂ känyï ndə̂ Mëlëkïsëdêke.
         
            
               	Nyë dɨ̈ Jen 22.17.

Mëlëkïsëdêke71 Mëlëkïsëdêke wätə̂ gbïɛ̈ lə̂ gö ndə̂ Sälême, tche wätə̂ earə̂ kə̂ wa ngela sə̈ Ndjapä, ndə̂ tche sə̂ bhâ lafô pâ arə gbɛ̂. Abrahâmo ë alême ndə̂kə̂ mbo kʉ̈ʉ̈ la agbïɛ̈ ânyë kə̂ rôpâ andjê. Kə̂ ka ndə̂ yê,
         Mëlëkïsëdêke ê lə̂ köbo yê kə̈ ê tchôtchô pö pâ yê. 2 La tchêngbâ nə̈ Abrahâmo kʉ̂ dîme ndə̂ arə gbɛ̂ ndə̂ tche kʉ̂ rə̂ lə̂ kʉ̈ʉ̈ sə̈
         tchë. Dokʉ̈ rə̈ yê wü pä Mëlëkïsëdêke, ndə̂ ânyîndə̂ kə̂ to rə̂ päkëdə̂:
         «Djîrə̂ gbïɛ̈». Bïchuû rə̈ yê nə̈ wü pä Gbïɛ̈ lə̂ gö ndə̂ Sälême, ndə̂
         ânyîndə̂ kə̂ to rə̂ päkëdə̂: «Gbïɛ̈ ndə̂ zɨtɨ su+». 3 Tche wâbo la bha âdəndjë anyï-a, araâta nə̈ wâbo ndjë tâ-a. A tôâbo pö
         ndə̂ lö kə̂ zɨ tchë âdəndjë lö kə̂ tchu ndə̂ yê lo balë-a. Tche wä batə̂ Modô
         ndə̂ Ndjapä: Tche də̈ earə̂ kə̂ wa ngela pïï etə̂.4 Nyë wün köbosə̂ nə̈ ndə̂ Mëlëkïsëdêke wâtə̂ gbölö akrə! Abrahâmo, âta
         azə̂ kʉ̈ dîme ndə̂ arə gbɛ̂ ndə̂ tche kʉ̂ rə̂ lə̂ kʉ̈ʉ̈ sə̈ Mëlëkïsëdêke. 5 Dëkë ndïɛ̈ ndə̂ Möyîze zä köbo sə̈ azü pâ mawo ndə̂ Levï ndə̂ andjë də̂ a-earə̂ kə̂
         wa ngela sə̈ Ndjapä ndə̂kə̂ kʉ dîme ndə̂ arə ndə̂ azü ndə̂ Isarayële gbɛ̂+, ndə̂ ânyîndə̂ kə̂ to rə̂ pä, andjë kʉ̈ dîme nə̈ tchânə̂ arə̂mâ ndə̂ andjê
         pâ mawo ndə̂ Abrahâmo. 6 Mëlëkïsëdêke də̂âbo akrə pâ mawo ndə̂ Levï-a, praâbalë Abrahâmo kʉ̂ dîme
         ndə̂ arə ndə̂ tche gbô rə̂ sə̈ tchë. La tchêngbâ nə̈ Mëlëkïsëdêke ê tchôtchô
         pö pâ Abrahâmo, tchanə̈ ndə̂ Ndjapä zâ bâlâ tə̂ yê lâme. 7 Dëkë pö yepa də̂âbo rə̂-a, gbölö akrə kä ndə̂ âe tchôtchô pö pâ akrə tchâtchâ
         yê. 8 Azü pâ mawo ndə̂ Levï ndə̂ andjë gbo dîme tchânə̂ azü, andjë wätə̂ azü ndə̂
         andjë tchu; praâbalë Mëlëkïsëdêke ndə̂ tche gbô dîme lâme, tche wä la
         tʉ̈rʉ̂ la yê batə̂ rə̂ ndə̂ Mbëtï Ndjapä tô rə̂. 9 Azü pâ mawo ndə̂ Levï kä ndə̂ âgbo dîme ndə̂ andjê tchânə̂ azü; praâbalë azə̈ wä ndə̂kə̂ to rə̂
         pä, batə̂ rə̂ ndə̂ Abrahâmo kʉ̂ dîme ndə̂ arə ndə̂ yê sə̈ Mëlëkïsëdêke, Levï
         kʉ̈ ndjë dîme ndə̂ arə ndə̂ yê. 10 Bëte Abrahâmo wätə̂ âta Levï. Käko azə̈ wä ndjë ndə̂kə̂ to rə̂ päkëdə̂:
         Sə̂nə̈ ndə̂ Mëlëkïsëdêke ê lə̂ köbo Abrahâmo, dëkë gbô Levï kä bhâlə̂
         vro âta nə̈.11 Lə̂ köbosə̂ ndïɛ̈ ndə̂ a zâ rə̂ sə̈ azü ndə̂ Isarayële, azü pâ mawo ndə̂ Levï kä ndə̂ a ê andjê ndə̂kə̂ watə̂ a-earə̂ kə̂ wa ngela sə̈ Ndjapä; andjë də̈ a-earə̂
         kə̂ wa ngela sə̈ Ndjapä batə̂ Arön, praâbalë kə̂ mbo kua ndə̂ andjê batə̂ a-earə̂
         kə̂ wa ngela sə̈ Ndjapä dâkabô gbɛ̂-a. Âdə ârə̂ âdaka âme gbɛ̂, bëte giamâ
         kä ndə̂ a zâ ngâ earə̂ kə̂ wa ngela ngbî batə̂ känyï ndə̂ Mëlëkïsëdêke?
         Änyïndə̂ kə̂ to rə̂ pä ngâ earə̂ kə̂ wa ngela lâme wâbo batə̂ känyï ndə̂ Arön-a.
         12 Âdə köbo kə̂ wa ngela âkä wa ngbî, äwäpä a ka zâ ndjë ngâ ndïɛ̈ ngbî.
         13 Pö lâme wä pâ Gbölö Gbïɛ̈ ndə̂ azə̂, tche wätə̂ akrə pâ mawo ngbî. Ngâ
         akrə pâ mawo nə̈ lâme ndə̂ tche mbô ngâ kua ndə̂kə̂ wa ngela pâ gbalâka wâbo dämba-a. 14 Azü gbɛ̂ wûnsə̂ nə̈ nə̂ pä a zɨ̈ Gbölö Gbïɛ̈ ndə̂ azə̈ pâ mawo ndə̂ Judäa+. Möyîze tôâbo ngâ pö balë pâ azü pâ mawo ndə̂ Judäa ndə̂ tche sə̂ lakə̂ to pö pâ
         a-earə̂ kə̂ wa ngela sə̈ Ndjapä-a.Ngâ earə̂ kə̂ wa ngela sə̈ Ndjapä batə̂ Mëlëkïsëdêke15 Ngâ rə ndə̂ âmbô rə̂ pâ tchə̂lə̂ pö nə̈ wutu kraâ də̈ rə̂ ndə̂ ngâ earə̂ kə̂
         wa ngela ngbî wûtu nə̂, kə̈ wâ batə̂ Mëlëkïsëdêke. 16 Tche wâbo tə̂ earə̂ kə̂ wa ngela sə̈ Ndjapä lə̂ köbosə̂ ndïɛ̈ ndə̂ azü-a, praâbalë
         tche wätə̂ earə̂ kə̂ wa ngela bëte gbôgbô ndə̂ tchîsûwu ndə̂ logbɛ̂ logbɛ̂.
         17 Käko Mbëtï Ndjapä tö pö pâ yê päkëdə̂:«Mo wätə̂ earə̂ kə̂ wa ngela pïï etə̂,batə̂ känyï ndə̂ Mëlëkïsëdêke+.»18 Käko a ndɨ̂ tchə̂lə̂ dokʉ̈ ndïɛ̈ nə̈ lâme nə̂, bëte ndïɛ̈ nə̈ wâbo la gbôgbô-a,
         kə̂ wâbo ndjë ndə̂kə̂ mbo dâkâ tə̂ akrə-a. 19 Bëte ndïɛ̈ ndə̂ Möyîze mbôâbo rə̂ pä akrə daka tchâtchu Ndjapä-a. Praâbalë
         a zâ ngâ rə ndə̂ âdâka gbɛ̂ ndə̂ su azə̂ wâ pânə̈ sə̈ azə̂ nə̂, lə̂ köbosə̂
         nə̈ kä ndə̂ azə̈ wadje ndə̂kə̂ gitə̂ azə̂ pu Ndjapä.20 Pâ rə lâme Ndjapä dêba. Âdə̂âbo lə̂ köbosə̂ kə̂ deba nə̈ lâme kä ndə̂ adɨ̂
         azü wâtə̂ a-earə̂ kə̂ wa ngela sə̈ Ndjapä-a. 21 Praâbalë andə̂ Jezü, Ndjapä dëba päkëdə̂:«Gbölö Gbïɛ̈ dêba nə̂,tchê kä kabô pâ pö lâme tee-a:‹Mô wadje tə̂ earə̂ kə̂ wa ngela pïï etə̂+.›»22 Bëte rə̂ kä, lə̂ köbosə̂, Jezü azə̈ wûnsə̂ nə̈ tə̂ lëge nə̈ nə̂ pä, azə̂ liadje
         lə̂ tchôtchô madɨ̈ ndə̂ âdâka kə̈ rô dokʉ̈ nə̈.23 Ndjë, adɨ̂ angbängbä azü dötə̂ andjê tə̂ a-earə̂ kə̂ wa ngela sə̈ Ndjapä bëte
         kuzü kïtə̂ köbo tə̂ andjê, ânyë andjë səabô sə̂ kpôtə̂ kua ndə̂ andjê-ê.
         24 Praâbalë andə̂ Jezü, tche wä logbɛ̂ logbɛ̂, ngâ akrə ngbî ndə̂ tche wâ ndə̂kə̂
         za tchô ndə̂kə̂ mbo kua ndə̂kə̂ wa ngela ngbâ yê wâbo-a. 25 Bëte rə̂ kä, azü ndə̂ andjë gitə̂ andjê pu Ndjapä lə̂ köbosə̂ yê, tche kä
         la gbôgbô ndə̂kə̂ tcha andjê tə̂ lëge nə̈ tratralë, bëte tche wä la tchîsûwu
         ndə̂ logbɛ̂ logbɛ̂ ndə̂kə̂ to pö sə̈ Ndjapä bëte andjê.26 Gbölö earə̂ kə̂ wa ngela sə̈ Ndjapä ndə̂ tche wâ ndə̂kə̂ mbo rə̂ la azə̂ kä lâme.
         Tche wä ngbî ânyë kə̈ dâka gbɛ̂, pö balë wâbo lə̂ küma yê-a, tche mbôâbo
         ngbongbo rə balë-a, kə̈ krʉ̂ tchə̂lə̂ tə̂ yê la a-earə̂ ngbongbo rə, Ndjapä zâ
         tchë bhâ lafô pâ arə gbɛ̂. 27 Jezü wâbo batə̂ adɨ̂ agbölö a-earə̂ kə̂ wa ngela sə̈ Ndjapä-a, tche wâbo ndə̂kə̂ wa ngela lə̂ alö balë balë tə̂ dokʉ̈ nə̈ bëte
         ngbongbo rə ndə̂ yê la tə̂ yê ânyë la tchêngbâ nə̈ bëte azü gö ndə̂ yê-a.
         Praâbalë tche wa ngela sûsunə̈ balë tratralë, sə̂nə̈ ndə̂ tche yôsə̂ tə̂ yê
         la kuzü. 28 Azü ndə̂ ndïɛ̈ ndə̂ Möyîze zâ köbo sə̈ andjê ndə̂kə̂ watə̂ agbölö a-earə̂
         kə̂ wa ngela sə̈ Ndjapä, andjë də̂âbo azü ndə̂ andjë dâka gbɛ̂-a, praâbalë
         la tchêngbâ ndïɛ̈ nə̈, Ndjapä dêba ânyë kə̈ zâ Modô ndə̂ yê ndə̂kə̂ watə̂
         gbölö earə̂ kə̂ wa ngela ndə̂ tche wâ pïï etə̂, ânyë kə̈ dâka gbɛ̂.
         
            
               	Nyë dɨ̈ Jen 14.17-20.

               	Ndïɛ̈ ndə̂ dîme: Nyë dɨ̈ Nomb 18.21.

               	Nyë dɨ̈ Mat 1.1-2; Luk 3.33.

               	Nyë dɨ̈ Aps 110.4.

               	Nyë dɨ̈ Aps 110.4.

Jezü də̈ gbölö earə̂ kə̂ wa ngela81 Gbölö pö ndə̂ azə̈ krʉ̂ pânə̈ wä kâkë: Azə̈ wä la ngâ gbölö earə̂ kə̂ wa
         ngela sə̈ Ndjapä ndə̂ tche sə̂ bhâ lafô də ndôkö ngendë-gbïɛ̈ ndə̂ Ndjapä+ ndə̂ gbôgbô ndə̂ yê rô agbôgbô gbɛ̂. 2 Tche mbö kua ndə̂ gbölö earə̂ kə̂ wa ngela sə̈ Ndjapä nə̈ lə̂ tchô ndə̂ âwâ
         ngbî ânyë kə̂ dâka gbɛ̂, änyïndə̂ kə̂ to rə̂ pä, lə̂ lëge ndokʉ̈ ndə̂ Gbölö
         Gbïɛ̈ mbô rə̂, âdə̂âbo akrə kä ndə̂ âmbô rə̂-a.3 Agbölö earə̂ kə̂ wa ngela sə̈ Ndjapä gbɛ̂, a zä rə̂ sə̈ andjê ndə̂kə̂ wa ngela sə̈ Ndjapä la arə gbɛ̂ ndə̂
         a kʉ̂ rə̂ sə̈ andjê. Ârə̂ kä, äwäpä tchandə̂ azə̂ gbölö earə̂ kə̂ wa ngela
         sə̈ Ndjapä nə̈ wa ndjë la ngâ rə ndə̂kə̂ wa rə̂ la ngela. 4 Âdə Krîsiti âsə̂ alême bêche atə̂, dëkë tchê wabô tə̂ earə̂ kə̂ wa ngela sə̈ Ndjapä balë tee-a, bëte a-earə̂ kə̂ wa ngela sə̈ Ndjapä kä tâ dokʉ̈tchê
         ndə̂ andjë wa ngela gundə̂sə̂ ndïɛ̈ ndə̂ Möyîze. 5 Praâbalë kua ndə̂ andjë mbo rə̂ kʉ̈tə̂ yê la arə ndə̂ âwâ bhâ lafô. Äwä
         batə̂ rə ndə̂ âgbô Möyîze alême sə̂nə̈ ndə̂ tche wâ ndə̂kə̂ mbo ndokʉ̈ ndə̂ a takpa la Ndjapä lə̂nə̈, ndə̂
         âwâ ngbî bëte Ndjapä. Ndjapä krä tü yê päkëdə̂: «Äwäpä mo mbo kua ndə̂
         zə̈ nə̈ gbɛ̂ gundə̂sə̂ anə̈ ndə̂ më nyîsə̂ nə̈ sə̈ mö bhâlə̂ küma aga+.» 6 Tə̂ lëge nə̈ Ndjapä zä kua sə̈ Jezü, ârô andə̂ a-earə̂ kə̂ wa ngela sə̈ Ndjapä
         gbɛ̂. Bëte tche də̈ earə̂ kə̂ nyikrə tchôtchô kə̂ sə lə̂ gbâtə̂ azü la Ndjapä
         lə̂ köbosə̂ tchôtchô madɨ̈. Tchôtchô madɨ̈ nə̈ lâme krʉ̈ pâ atchôtchô arə ndə̂ Ndjapä zâ bâlâ tə̂
         pö ndə̂nə̈.7 Âdə ngbongbo rə balë âwabô wâ lə̂ Dokʉ̈ Madɨ̈ nə̈+, dëkë köbo ndə̂kə̂ mbo ngâ madɨ̈ ngbî wâbo-a. 8 Praâbalë ngbongbo rə kä ndə̂ Ndjapä hrô la azü ndə̂ yê bëte rə̂:«Gbölö Gbïɛ̈ tö rə̂ päkëdə̂:Angâ alö âwutuadjendə̂ mê mboadje Täfo Madɨ̈la azü gö ndə̂ Isarayële la azü gö ndə̂ Judäa+.9 Madɨ̈ nə̈ wä ngbî tə̂ anə̈ ndə̂ më drô rə̂ la araâta nyê,ârâ drö rə̂ tə̂ lo nə̈ ndə̂ më zâ könô andjê ndə̂kə̂ wutu la andjê bhâchï
         lə̂ gö ndə̂ Ejîpiti.Bëte andjë kpôkpoabô tə̂ andjê lə̂ madɨ̈ nə̈-a.Gbölö Gbïɛ̈ tö rə̂ päkëdə̂:bëte rə̂ kä ndə̂, mëmê ndjë gbɛ̂ më gbôtə̂ araâta nyê.10 Gbölö Gbïɛ̈ tö rə̂ päkëdə̂:Madɨ̈ ndə̂ mëmê la azü gö ndə̂ Isarayële drô rə̂ la tchêngbâ alö nə̈ lâme
         kä âtə:Mê mboadje andïɛ̈ ndə̂ mê bhâlə̂ kə̂ za küma andjê,ânyë kə̂ mboadje rə̂ bhâlə̂ su andjê.Mê wadje tə̂ Ndjapä ndə̂ andjê,ânyë andjê wadje tə̂ azü gö ndə̂ mê.11 Ngâ akrə kä nyiabô sə̂kə̂ wunsə̂ rə sə̈ ngâ akrə gö ndə̂ yê âdəndjë ngâ yê
         balë tee-a,bëte azü gbɛ̂ wun-adje sə̂ mê, ätö tə̂ abechë ndjoa ëtə̂ anênegbe azü.12 Bëte mê djutuadje kə̂ kosə̂ pö ndə̂ andjê,sə̂ ngbongbo rə ndə̂ andjê kä teabô lə̂ mê tee-a+.»13 Ndə̂ Ndjapä tô pö ndə̂ Täfo Madɨ̈ lâme, tchë mbö rə̂ pä bəndɨ nə̈ watə̂ dokʉ̈
         nə̈, dëkë rə ndə̂ âwâtə̂ bəndɨ nə̈ ânyë kə̈ ndɨ̂ wä tchêtchêtchê ndə̂kə̂
         rôrö.
         
            
               	Nyë dɨ̈ Aps 110.1.

               	Nyë dɨ̈ Eki 25.40.

               	Ätö pö ndə̂ madɨ̈ ndə̂ andjë drô rə̂ lə̂ küma aga ndə̂ Sinayï: Nyë dɨ̈ Eki 24.3-8.

               	Täfo madɨ̈: Nyë dɨ̈ Luk 22.20; 1 Kor 11.25; 2 Kor 3.6.

               	Nyë dɨ̈ Jer 31.31-34, ndə̂ âwâ lə̂ bəndɨ Mbëtï Ndjapä la ma gerêke.

Köbo kə̂ voga Ndjapä91 Dokʉ̈ Madɨ̈ wä alême la angâ andïɛ̈ ndə̂ ânyîsə̂ köbo ndə̂kə̂ voga Ndjapä,
         kə̈ wâ ndjë la ngâ nda kə̂ voga Ndjapä pâ cho âtə. 2 Bëte a nyïkrə ngâ ndokʉ̈ ndə̂ a takpa la Ndjapä lə̂nə̈. Dokʉ̈ tchô lə̂ ndokʉ̈
         nə̈, a ë rə̂ tâ päkëdə̂: Tchô ndə̂ âwâ ngbî ânyë kə̈ dâka gbɛ̂ bëte Ndjapä,
         ndə̂ da alâmba, la gbalâka kɨ̈zɨ̂, la amâpa ndə̂ a kʉ rə̂ sə̈ Ndjapä wâ bhâlə̂
         nə̈. 3 Dəngbâ bïchuû lə̂ba nə̈, ngâ tchô kä tâ ndə̂ a ê rə̂ tâ päkëdə̂: «Tchô
         ndə̂ âwâ ngbî ânyë kə̈ dâka kə̈ rô adɨ̂ nə̈ gbɛ̂ bëte Ndjapä». 4 Lə̂ tchô nə̈ lâme, a gbö ndjë gbalâka ndə̂ lôlo ndə̂ a cho yömbö pânə̈, la
         sandûgu-madɨ̈+ ndə̂ kʉ̂tê nə̈ gbɛ̂ wâ la lôlo. Lə̂ sandûgu-madɨ̈ nə̈, lüsû ndə̂ lôlo kä
         bhâlə̂ nə̈. Lə̂ lüsû nə̈, a gbö mâne lə̂nə̈, la tchongbôlô ndə̂ Arön ndə̂ kʉ̈kʉ̂ nə̈ tâ tâ, la akalakpa täme ndə̂
         a mbô andïɛ̈ ndə̂ madɨ̈ pânə̈. 5 Pâ sandûgu nə̈, anyîsɨ̂ acherubɛ̈n ndə̂ tchêlafô kä tâ ndə̂ ânyîsə̂ nə̈ pä
         Ndjapä kä lə̂ tchô nə̈ lâme. Acherubɛ̈n gbrä tchə̂lə̂ kämbrö andjê ndə̂kə̂
         gʉa kʉ̂ma sandûgu nə̈ sə̂nə̈ ndə̂ a wa ngela bëte kə̂ djutu ngbongbo rə ndə̂ azü.
         Praâbalë lö kə̂ nyisə̂ pö pânə̈ sə̈ nyê balë balë də̂âbo rə̂ âtə-a.6 Ndə̂ a nyîkrə arə nə̈ gbɛ̂ käko, a-earə̂ kə̂ wa ngela sə̈ Ndjapä lï logbɛ̂ lə̂ dokʉ̈ ndokʉ̈ ndə̂kə̂ mbo kua ndə̂ andjê. 7 Praâbalë lə̂ bïchuû ndokʉ̈ nə̈, kütû gbölö earə̂ kə̂ wa ngela sə̈ Ndjapä
         balë kä âli sûsunə̈ balë lə̂ ngû balë. Tchetchë kä ndə̂ âli la jï gia lə̂
         tchô nə̈ lâme, ndə̂kə̂ kʉ rə̂ la ngela sə̈ Ndjapä bëte arə ndə̂ tchetchë la tə̂
         yê mbôâbô rə̂ mbô la köbo nə̈ la andə̂ azü gö nə̈. 8 Kpɨ̂ki Yingö nyïndə̂ kə̂ nyïsə̂ nə̈ käko päkëdə̂: Ndə̂ gbô dokʉ̈ ndokʉ̈ ndə̂ a takpa la
         Ndjapä lə̂nə̈ wâ tâ lâme, köbo ndə̂kə̂ e atə̂lə̂ tchô ndə̂ âwâ ngbî ânyë
         kə̈ dâka gbɛ̂ bëte Ndjapä kə̈ rô adɨ̂ nə̈ gbɛ̂ lâme jîâbo dämba-a. 9 Arə lâme nyïndə̂ kə̂ nyisə̂ pö pâ alö ndə̂ tchô angêta. Änyïsə̂ nə̈ pä arə
         ndə̂ a kʉ rə̂ sə̈ Ndjapä la agia ndə̂ a kʉ rə̂ la ngela sə̈ Ndjapä mbôâbo rə̂ pä kə̂ rɨ tchə̂lə̂ su akrə daka gbɛ̂-a, ndə̂ ânyîndə̂
         kə̂ to rə̂ pä akrə ndə̂ tche voga Ndjapä. 10 Apö ndə̂kə̂ zɨ rə, kə̂ ndjo pî la pö ndə̂kə̂ djutu angbongbo rə ngbî ngbî lâme
         gbɛ̂ də̈ kütû ambämbä andïɛ̈ ndə̂ azü. Andïɛ̈ nə̈ lâme wä la gbôgbô ndjoa
         ëtə̂ lo nə̈ ndə̂ Ndjapä ka mbo rə̂ ndə̂kə̂ pa arə balë balë gbɛ̂ kä watə̂ täfo
         nə̈.11 Praâbalë Krîsiti nə̈ batə̂ gbölö earə̂ kə̂ wa ngela sə̈ Ndjapä ndə̂ atchôtchô arə ndə̂ âwâ
         tâ nə̂. Tche lï lə̂ gbölö ndokʉ̈ ndə̂ âdâka gbɛ̂. Âdə̂âbo azü kä ndə̂ âmbô
         rə̂ la könô andjê-a, ndə̂ ânyîndə̂ kə̂ to rə̂ pä âdə̂âbo rə pâ cho âtə kä-a.
         12 Ndə̂ Krîsiti lî sûsunə̈ balë tratralë bhâlə̂ nda ndə̂ a mbô rə̂ la lə̂ba ndə̂
         âwâ ngbî ânyë kə̈ dâka gbɛ̂ bëte Ndjapä, tche zâbo jï akökö aɛ̈bro la
         angbavö abâgala-a, tche zä jï yê la tə̂ yê la ngela ndə̂kə̂ ji azə̂ tratralë
         lə̂ angbongbo rə ndə̂ azə̂. 13 Dokʉ̈tchê alême, azü zä jï akökö aɛ̈bro la andə̂ akökö abâgala la vörə
         ayûyû abâgala ndə̂ a chô rə̂, ânyë kə̂ mu rə̂ tə̂ azü ndə̂ andjë wâ la kâkpö.
         Pânə̈, lə̂ köbosə̂ ndïɛ̈, rə lâme djutu kâkpö tə̂ andjê də sûwu+. 14 Âdə rə nə̈ âwa käko, jï Krîsiti âwa la gbôgbô tə̂ gbölösə̂nə̈ ndə̂kə̂ mbo
         kua kə̂ ro adɨ̂ arə lâme gbɛ̂! Lə̂ köbosə̂ Kpɨ̂ki Yingö ndə̂ âwâ logbɛ̂ logbɛ̂,
         Krîsiti zâtə̂ yê batə̂ ngela ndə̂ âdâka gbɛ̂. Jï yê djutuadje kə̂ rɨ tchə̂lə̂
         su azə̂ ndə̂ âwâ la kâkpö ânyë kə̂ ka la azə̂ pu kuzü lâme. Käko azə̂ mboadje
         rə̂ la Ndjapä ndə̂ tche wâ la tʉ̈rʉ̂ la yê.15 Bëte rə̂ kä ndə̂, Krîsiti, lə̂ köbosə̂ ngâ Täfo Madɨ̈, tche də̈ earə̂ kə̂ nyikrə
         tchôtchô kə̂ sə lə̂ gbâtə̂ Ndjapä la azü. Käko azü ndə̂ Ndjapä ê andjê gbö
         atchôtchô arə ndə̂ âwâ logbɛ̂ logbɛ̂, ndə̂ tche zâ bâlâ nə̈ tə̂ azü ndə̂ yê.
         Andjë wä ndə̂kə̂ gbo rə̂ bëte kuzü ndə̂ tche tchû rə̂, bëte rə̂ kä ndə̂ a jî
         azü lə̂ angbongbo arə ndə̂ andjë mbô rə̂ tchâtchâ Dokʉ̈ Madɨ̈.16 Bëte sə̂nə̈ ndə̂ ngâ testamä+ wâ tâ, äwäpä akrə ndə̂ tche mbô testamä nə̈ tchu ânyë. 17 Bëte testamä wâbo la gbôgbô ndə̂ gbô akrə nə̈ wâ la tʉ̈rʉ̂ la yê-a, pö lə̂
         mbëtï nə̈ wä kütû la gbôgbô la tchêngbâ kuzü akrə nə̈. 18 Bëte rə̂ kä Dokʉ̈ Madɨ̈ nə̈ la tə̂ yê wâ kütû la gbôgbô sə̂nə̈ ndə̂ jï gia
         tû. 19 Möyîze mû pö ndə̂ kümändëmä balë balë gbɛ̂ gundə̂sə̂ ndïɛ̈ sə̈ azü gö gbɛ̂ ndə̂ Isarayële. Tche zâ ngbɨ̈ngbɨ̈ da yö ndə̂ a ê rə̂ tâ pä
         ïzôpe la ngâ ngbêngbê su kʉ̂tê ɛ̈bro-ngbaga kə̈ yî rə̂ lə̂ jï angbavö abâgala
         la akökö aɛ̈bro, la ngû, kə̈ mû rə̂ pâ Mbëtï-ndïɛ̈, kə̂ mû ndjë rə̂ tə̂
         azü gö nə̈ gbɛ̂. 20 Tche tö rə̂ päkëdə̂: «Rə âtə wätə̂ jï madɨ̈ ndə̂ Ndjapä zâma tə̂ pö ndə̂nə̈
         sə̂ nyê ndə̂kə̂ pa nyë kpe wa nə̈.» 21 Pânə̈ Möyîze zâ jï nə̈, kə̈ mû ndjë rə̂ tə̂ kʉ̂tê ndokʉ̈ ndə̂ a takpa la Ndjapä
         lə̂nə̈ lâme ndjë la arə gbɛ̂ ndə̂ andjê mbo rə̂ la kua ndə̂ Ndjapä. 22 Lə̂ köbosə̂ jï kä ndə̂ a djutu gbogbôsə̂ angbongbo rə gbɛ̂, batə̂ rə̂ ndə̂ ndïɛ̈
         tô pö ndə̂nə̈. Âdə jï âtuabô tû-ê, a djutuabô angbongbo rə ndə̂ azü tee-a.Jï Krîsiti kö pö lə̂ küma azü23 Äwä ndə̂kə̂ pa arə balë balë gbɛ̂ ndə̂ âkʉ̂tə̂ yê la arə ndə̂ âwâ bhâ lafô,
         a djutu rə̂ lə̂ köbosə̂ andïɛ̈ nə̈ lâme käko, ânyë arə ndə̂ âwâ bhâ lafô
         nə̈ lâme la tə̂ andjê, äwä ndə̂kə̂ pa a djutu rə̂ lə̂ köbosə̂ angela ndə̂ âdâka
         kə̈ rô adɨ̂ nə̈ gbɛ̂. 24 Bëte Krîsiti lîâbo bhâlə̂ ngâ nda Ndjapä ndə̂ könô akrə mbô rə̂-a, ndə̂
         âwâtə̂ nyîsɨ̂ lëge tchô-a. Tchetchë la tə̂ yê, tche lï bhâ lafô sə̂ tchô
         ndə̂ tche krʉ̂ tâ angaâtə tchâtchu Ndjapä bëte azə̂. 25 Gbölö earə̂ kə̂ wa ngela sə̈ Ndjapä ndə̂ azü gö ndə̂ ajuîfu lï lə̂ nda Ndjapä
         lə̂ ngû balë balë la jï agia. Praâbalë Krîsiti lîâbo bhâ lafô ndə̂kə̂ zatə̂
         yê la tə̂ yê la ngela ëngbâ ngânə̈ ëngbâ ngânə̈-a. 26 Âdə Krîsiti âli bhâ lafô ndə̂kə̂ zatə̂ yê la tə̂ yê la ngela ëngbâ ngânə̈
         ëngbâ ngânə̈, dëkë Krîsiti âwun yûkü tə̂ gbölösə̂nə̈ ëngbâ ngânə̈ ëngbâ
         ngânə̈, gasa alême ndə̂ a mbô tchîsûwu. Käko tche lï angaâtə sûsunə̈ balë
         tratralë, ndə̂kə̂ djutu ngbongbo rə lə̂ köbosə̂ kə̂ zatə̂ yê la tə̂ yê la ngela.
         27 Bëte a dɨ̈ rə̂ sə̈ azü gbɛ̂ ndə̂kə̂ tchu sûsunə̈ balë, pânə̈, kə̂ wa ngbanga
         kä tâ. 28 Batə̂ rə̂ ndə̂, Krîsiti zâtə̂ yê la ngela sûsunə̈ balë ndə̂kə̂ djutu angbongbo
         rə ndə̂ angbängbä azü+, tchê kadje ngbâ yê tə̂ bïchuû nə̈ ndə̂kə̂ tcha azü ndə̂ andjë krʉ̂ bëte
         tchë, âdə bata ndə̂kə̂ djutu ngbongbo rə ndə̂ andjê-a.
         
            
               	Lə̂ sandûgu lâme kä ndə̂ a kʉ̂ akalakpa täme bïchuû ndə̂ a mbô andïɛ̈ ndə̂
                     Ndjapä pânə̈. Sandûgu-madɨ̈ nə̈ nyïsə̂ nə̈ pä Ndjapä kä tâ lə̂ gbâtə̂ azü
                     gö ndə̂ yê.

               	Nyë dɨ̈ Lev 16.14-16; Nomb 19.9,17-19.

               	Testamä: Ädə̈ mbëtï ndə̂ ngâ akrə mbô rə̂ ndə̂kə̂ pa la tchêngbâ kuzü yê
                     a krʉ tchə̂lə̂ arə ngbâ yê gundə̂sə̂ apö ndə̂ tche tô rə̂ lə̂ mbëtï nə̈.

               	Nyë dɨ̈ Eza 53.12.

            

         
      

   
      
         10
101 Ndïɛ̈ ndə̂ Möyîze wä kütû tə̂ tchâkrʉzrö atchôtchô arə ndə̂ ânə, praâbalë âwâbo
         tə̂ nyîsɨ̂ arə nə̈ lâme-a. Ndïɛ̈ ndə̂ Möyîze nə̈ wä ndə̂kə̂ pa a wa ngela nə̈ ëngbâ ngânə̈ ëngbâ ngânə̈ lə̂ ngû balë balë. Bëte rə̂ kä ndə̂, ndïɛ̈
         nə̈ wâbo la gbôgbô ndə̂kə̂ mbo rə̂ pä azü daka gbɛ̂ lə̂ la Ndjapä-a, ndə̂ andjë
         wâ ndə̂kə̂ gitə̂ andjê pu Ndjapä. 2 Âdə azü ndə̂ andjë sə̂ lakə̂ voga Ndjapä, ânyë lə̂ köbosə̂ ngela kä ndə̂ a
         djûtu angbongbo rə ndə̂ andjê sûsunə̈ balë tratralë, tchâme, andjê kä rɨ bata
         tchə̂lə̂ su andjê pä ngâ ngbongbo rə balë kä lə̂ küma anyê-a, käko a âgboadje
         tə̂ köbo ndə̂kə̂ wa ngela gbɛ̂. 3 Praâbalë lə̂ köbosə̂ kə̂ wa ngela nə̈ lâme, âmbô rə̂ pä lə̂ ngû balë balë,
         su andjê te pâ angbongbo rə ndə̂ andjê. 4 Bëte jï akökö abâgala la andə̂ akökö aɛ̈bro wâbo ndə̂kə̂ ji ngbongbo rə balë-a.5 Bëte rə̂ kä, tə̂ lo nə̈ ndə̂ Krîsiti nə̂ atə̂ bêche, tche to rə̂ sə̈ Ndjapä päkëdə̂:+«Mo nyîâbo ndə̂ ngela âdəndjë ngâ rə ndə̂ akrə za rə̂ sə̈ mö-a,praâbalë momö kä âkə̈ mbô rə̂ pä më wa la tə̂ akrə.6 Mo nyîâbo ndə̂ agia ndə̂ a cho andjê logbɛ̂ pâ gbalâka,âdəndjë ngela ndə̂ ngbongbo rə-a.7 Käko më tö rə̂ päkëdə̂:‹Ndjapä, mëmê la tə̂ mê kä ndə̂ ânə pu mö,ndə̂kə̂ mbo rə ndə̂ su zə̈ nyîndə̂ nə̈,gundə̂sə̂ apö ndə̂ a mbô rə̂ pâ mê lə̂ Mbëtï Ndjapä.›»8 Krîsiti tö rə̂ dokʉ̈tchê päkëdə̂: «Mo nyîâbo ndə̂ ngela âdəndjë arə ndə̂
         azü kʉ rə̂ sə̈ mö-a, agia ndə̂ azü cho andjê logbɛ̂ pâ gbalâka âdəndjë ngela
         bëte angbongbo rə ndə̂ azü, âdə̂âbô rə̂ kä ndə̂ mo nyîndə̂ nə̈-a.» Dëkë a
         kʉ̈ angela lâme gundə̂sə̂ ndïɛ̈. 9 Krîsiti kä to rə̂ päkëdə̂: «Mê ânə la tə̂ mê ndə̂kə̂ mbo rə ndə̂ su zə̈ nyîndə̂
         nə̈.» Krîsiti wrʉ̂ pö ndə̂ abəndɨ ngela nə̂, kə̂ zâ andə̂ ye nə̈ ëlə̂ kpâlâ
         nə̈. 10 Jezü Krîsiti mbö rə ndə̂ su Ndjapä nyîndə̂ nə̈. Tche zätə̂ yê la ngela sûsunə̈
         balë tratralë, ârə̂ kä ndə̂ âdjutu angbongbo rə ndə̂ azə̂.11 A-earə̂ kə̂ wa ngela sə̈ Ndjapä gbɛ̂ krʉ̈ lafô lə̂ alö balë balë ndə̂kə̂ mbo kua ndə̂ andjê. Gbô
         ngela balë lâme kä ndə̂ andjë kʉ tchê rə̂, praâbalë âwâbo ndə̂kə̂ djûtu
         angbongbo rə ndə̂ azü-a+. 12 Praâbalë andə̂ Krîsiti, tche wä ngela kütû sûsunə̈ balë tratralë-ê, pânə̈
         tche sə̂ ndrotə̂ Ndjapä də ndôkö könô yê. 13 Angaâtə, Krîsiti krʉ̈ ndə̂kə̂ pa Ndjapä mbo rə̂ pä a-earə̂ kə̂ kosə̂ yê wa batə̂
         mbätä ëtchâ da yê+. 14 Käko lə̂ köbosə̂ kêlä ngela ndə̂ Krîsiti, tche mbö rə̂ pä azü ndə̂ tche djûtu
         ngbongbo rə ndə̂ andjê daka gbɛ̂ pïï etə̂.15 Kpɨ̂ki Yingö tö ndjë rə̂ sə̈ azə̈ pä pö lâme wätə̂ lëge nə̈, ânyë kə̈ tö rə̂ dokʉ̈tchê
         päkëdə̂:16 «Gbölö Gbïɛ̈ tö rə̂ päkëdə̂:Madɨ̈ ndə̂ mëmê la andjê droadje rə̂ la tchêngbâ alö nə̈ lâme kä âtə:Mê mboadje andïɛ̈ ndə̂ mê bhâlə̂ su andjê,ânyë kə̂ mböadje rə̂ bhâlə̂ kə̂ za küma andjê.»17 Pânə̈ tche kä tô rə̂ päkëdə̂: «Su mê kä teabô pâ ngbongbo rə âdəndjë kə̂
         kosə̂ pö ndə̂ andjê balë tee-a+.» 18 Dëkë, âdə a âdjutu ngbongbo rə nə̂, a kä wâbo ndə̂kə̂ wa ngela bëte rə̂-a.Azə̈ gïtə̂ azə̂ pu Ndjapä19 Käko arə̂mä, azə̈ wûnsə̂ nə̈ tə̂ lëge nə̈ nə̂ pä azə̈ wä ndə̂kə̂ li lə̂ tchô
         ndə̂ âdâka gbɛ̂ lə̂ köbosə̂ jï Jezü. 20 Krîsiti krô ngâ täfo köbo sə̈ azə̈ nə̂, ndə̂ azə̈ za rə̂ ndə̂kə̂ wa la tchîsûwu.
         Köbo nə̈ lâme krö lə̂ köbosə̂ lə̂ba ndə̂ a wâ tchə̂lə̂ gbölö nda Ndjapä la
         rə̂, ndə̂ ânyîndə̂ kə̂ to rə̂ pä lə̂ köbosə̂ tə̂ yê. 21 Käko azə̈ kä la ngâ gbölö earə̂ kə̂ wa ngela sə̈ Ndjapä ndə̂ a zâ kümändëmä
         pâ nda Ndjapä sə̈ tchë. 22 Käko äwäpä azə̈ gitə̂ azə̂ pu Ndjapä la su azə̂ ndə̂ âwâ djîrə̂, ndjë la
         su azə̂ ndə̂ azə̈ zâ rə̂ tə̂ lëge nə̈ sə̈ Jezü, la su azə̂ ndə̂ azə̈ wûnsə̂ nə̈
         pä âgrô nə̂ gbɛ̂, lakə̂ rɨ tchə̂lə̂ su azə̂ ndə̂ a djûtu rə̂ lə̂ tchôtchô ngû.
         23 Äwäpä su azə̂ ndəpo pâ rə ndə̂ azə̈ krʉ̂ bëte rə̂ tchânə̂ Ndjapä, ndə̂ azə̈
         mu pö ndə̂nə̈, bëte Ndjapä mbö rə gundə̂sə̂ bâlâ ndə̂ yê. 24 Azə̈ wün tchô pâ angâ azə̂ lə̂ gbâtə̂ azə̂, ânyë âmbo azə̂ pä azə̈ nyində̂
         angâ azə̂, lakə̂ mbo tchôtchô kua. 25 Azə̈ gböäbô gbôtə̂ kə̂ palatə̂ azə̂ la angâ azə̂-ê, batə̂ rə̂ ndə̂ angâ azü
         mbo tchê rə̂, praâbalë azə̈ zä wängö lə̂ gbâtə̂ azə̂ la angâ azə̂ âro anə̈
         dokʉ̈tchê, bëte azə̈ wûnsə̂ nə̈ nə̂ pä lö Gbölö Gbïɛ̈ wâ nə̂ tchêtchêtchê.26 Bëte âdə azə̂ âwunsə̂ alëge pö gbɛ̂, ânyë gbô azə̂ ndə̂po lakə̂ mbo ngbongbo
         rə batə̂ su azə̂ nyîndə̂ nə̈, ngâ ngela ngbî ndə̂kə̂ djutu ngbongbo rə ndə̂ azə̂
         nə̈ wâbo-a. 27 Praâbalë rə ndə̂ âwâ ngbânə̈ wä ndə̂kə̂ pa azə̈ sə la gbölö wa tə̂ su azə̂
         ndə̂kə̂ krʉ bëte ngbanga ndə̂ Ndjapä la gbölö wo ndə̂ âjuadje azü ndə̂ andjë
         kôsə̂ Ndjapä+. 28 Âdə ngâ akrə âmboabô rə mbô gundə̂sə̂ ndïɛ̈ ndə̂ Möyîze, a wâbo ndə̂kə̂ wun nyonyo yê-a, a âwon tchë, pânə̈ ndə̂ azü bïchuû âdəndjë
         azü vötaâ wûn tchë la ngbongbo rə, ânyë kə̈ tô pö ndə̂nə̈. 29 Käko andə̂ akrə ndə̂ tche tâlusə̂ Modô ndə̂ Ndjapä, ânyë kə̈ wûn jï madɨ̈
         ndə̂ âdjûtu kâkpö ndə̂ yê tə̂ mbämbä rə, lakə̂ dro Kpɨ̂ki Yingö ndə̂ tche
         mbô rə̂ pä azə̈ wunsə̂ tchôtchô su ndə̂ Ndjapä, pö ndə̂ yê âdə atöko? Tchê
         gboadje ngâ gbölö nyonyo ngbânə̈! 30 Bëte azə̈ wûnsə̂ yê nə̂, tchetchë ndə̂ tche tô rə̂ päkëdə̂: «Mëmê kä ndə̂
         âsə lə̂ kpâlâ akrə ndə̂ a mbô ngbongbo rə tə̂ yê, ânyë kə̂ mbo ndjë ngbongbo
         rə tə̂ akrə nə̈ lâme, mëmê kä ndə̂ âmbo ngbongbo rə tə̂ akrə, gundə̂sə̂ ngbongbo
         rə ndə̂ yê.» Tche kä tô ndjë rə̂ päkëdə̂: «Gbölö Gbïɛ̈ wadje ngbanga ndə̂
         azü gö ndə̂ yê+.» 31 Äwätə̂ gbölö gbôgbô rə ndə̂kə̂ te tchânə̂ Ndjapä ndə̂ tche wâ la tchîsûwu!32 Äwäpä su nyê te pâ arə ndə̂ âgbô nyê alême. Lə̂ alö nə̈ lâme, pânə̈ ndə̂
         nyë gbô ngbänga Ndjapä, nyë wün yûkü tə̂ gbölösə̂nə̈, nyë rʉ̈ätə̂ su nyê
         lə̂ agbôgbô kʉ̈ʉ̈. 33 A drö angâ azü lə̂ gbâtə̂ nyê, kə̈ mbô arə yûkü tə̂ andjê lə̂ la azü gbɛ̂,
         dëkë angânə̈ wä tchêtchêtchê ndə̂kə̂ za könô sə̈ azü ndə̂ a yûku andjê
         lâme. 34 Käko nyë krʉ̈ tchə̂lə̂ yûkü la a-earə̂ kânga, ndjë sə̂nə̈ ndə̂ a krʉ̂a arə ndə̂
         nyê, nyë nyîndə̂ nə̈ la wawa la mômô, bëte nyë wûnsə̂ nə̈ nə̂ pä nyë kä
         la atchôtchô arə, ndə̂ âwâ pïï etə̂. 35 Rə ndə̂ su nyê krʉ̂ bëte rə̂ lâme, âwâbo pä nyë gbotə̂ köbo nə̈-a, bëte nyê
         gbôadje gbölö rə ngbânə̈. 36 Äwäpä nyë rʉatə̂ su nyê, ânyë kə̂ mbo rə ndə̂ su Ndjapä nyîndə̂ nə̈, käko
         ânyë nyê gbo arə ndə̂ tche zâ bâlâ nə̈ lâme. 37 Bëte Mbëtï Ndjapä tô rə̂ päkëdə̂:«Adɨ̂ alö nə̈ wä kpîɛ̂kpîɛ̂ rə̂, kütû kpîɛ̂kpîɛ̂ rə̂,tchanə̈ ndə̂ tche wâ ndə̂kə̂ kä lâme, tchê kadje;tche âka angaâtə.38 Ndjapä tö rə̂ päkëdə̂:Djîrə̂ akrə ndə̂ mê wadje la tchîsûwu lə̂ köbosə̂ kə̂ za su yê sə̈ mê,praâbalë âdə tche âdotə̂ yê atə̂ ngbânə̈,mê wabô la mômô lə̂ köbosə̂ yê tee-a+.»39 Azə̈ də̂âbo azü ndə̂ andjë dôtə̂ andjê atə̂ ngbânə̈ ânyë köbo yu tə̂ andjê-a.
         Praâbalë azə̈ də̈ azü ndə̂ azə̈ zâ su azə̂ sə̈ Jezü ndə̂kə̂ tcha lə̂ kuzü.
         
            
               	Ndə̂kə̂ to tə̂ yɛ̈yɛ̈ da 5 ëtə̂ 7: Nyë dɨ̈ Aps 40.7-9, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Eki 29.38.

               	Nyë dɨ̈ Aps 110.1.

               	Ndə̂kə̂ to tə̂ yɛ̈yɛ̈ da 16 ëtə̂ 17: Nyë dɨ̈ Jer 31.33-34.

               	Nyë dɨ̈ Eza 26.11, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Det 32.35-36.

               	Ndə̂kə̂ to tə̂ yɛ̈yɛ̈ da 37 ëtə̂ 38: Nyë dɨ̈ Hab 2.3-4, ndə̂ âwâ lə̂ bəndɨ Mbëtï Ndjapä la ma gerêke.

Kə̂ za su sə̈ Ndjapä111 Kə̂ za su sə̈ Ndjapä də̈ ngâ rə ndə̂ su akrə krʉ̂ bëte rə̂, ânyë tche wûnsə̂
         nə̈ pä anyë gbô rə̂ nə̂. Ädə̈ ndjë ngâ rə ndə̂ akrə wûn-âbô rə̂ wûn dämba-ê,
         ânyë kə̈ wûnsə̂ nə̈ bhâlə̂ su yê pä rə nə̈ kä tə̂ lëge nə̈. 2 Tə̂ pö ndə̂kə̂ za su sə̈ Ndjapä kä ndə̂ Ndjapä gâmba kə̂ mbo rə ndə̂ araâta
         azə̂.3 Lə̂ köbosə̂ kə̂ za su sə̈ Ndjapä, azə̈ djë tchə̂lə̂ nə̈ pä, a mbö tchîsûwu
         lə̂ köbosə̂ pö ma yê. Âmbô rə̂ pä rə ndə̂ akrə wûn rə̂, ätö lə̂ köbosə̂
         rə ndə̂ akrə wûn-âbô rə̂ wûn-î.4 Lə̂ köbosə̂ kə̂ za su sə̈ Ndjapä, Äbêle zâ ngela sə̈ Ndjapä ndə̂ âdâka tə̂ andə̂ Käyîne. Lə̂ köbosə̂ kə̂ za su yê nə̈, Ndjapä
         dɨ̂ tchë tə̂ djîrə̂ akrə, bëte Ndjapä la tə̂ yê nyïndə̂ arə ndə̂ tche kʉ̂ rə̂.
         Lə̂ köbosə̂ kə̂ za su yê sə̈ Ndjapä, ndə̂ Äbêle tchû, gbô tchë kä lakə̂ to
         pö la tchô angêta.5 Lə̂ köbosə̂ kə̂ za su sə̈ Ndjapä, a kênga Hënôke la tʉ̈rʉ̂ la yê. Ngâ akrə
         ndə̂ tche gbô tchë wâbo-a, bëte Ndjapä kënga la tchë bhâ ndrotə̂ yê. Bëte
         Mbëtï Ndjapä tö rə̂ pä, dokʉ̈tchê ndə̂kə̂ pa a kenga la tchë, Hënôke däka
         tchâtchu Ndjapä. 6 Dëkë, âdə akrə âwabô wâ ndə̂kə̂ za su yê sə̈ Ndjapä, tche wâbo ndə̂kə̂ daka
         lə̂ la Ndjapä-a, bëte akrə ndə̂ tche gîtə̂ yê pu Ndjapä, äwäpä tche wunsə̂
         nə̈ pä Ndjapä kä tâ, tche kʉ̈ tchôtchô arə sə̈ azü ndə̂ andjë pu tchë.7 Lə̂ köbosə̂ kə̂ za su sə̈ Ndjapä, Nowë djê pö ndə̂ Ndjapä tô rə̂ pâ pö ndə̂
         arə ndə̂ âwutuadje ndə̂ akrə wûn-âbô rə̂ wûn dämba-ê. Nowë lûsə̂ pö lâme,
         ânyë kə̈ nyîkrə ngâ âreche, tchetchë la azü lə̂ bûngrɨ̂ ndə̂ yê lî lə̂nə̈ ndə̂kə̂ tcha lə̂ kuzü. Lə̂ köbosə̂
         kə̂ za su sə̈ Ndjapä kä ndə̂ tche wâ ngbanga lə̂ küma azü ndə̂ tchêbêche, ânyë
         Ndjapä dɨ̈ tchë tə̂ djîrə̂ akrə.8 Lə̂ köbosə̂ kə̂ za su sə̈ Ndjapä, Abrahâmo nyîndə̂ nə̈ lakə̂ e tchô ndə̂ Ndjapä, tche djê ma Ndjapä ânyë kə̈ gbô lə̂
         gö ndə̂ yê ndə̂kə̂ e atə̂lə̂ ngâ gö ngbî, ndə̂ Ndjapä nyîndə̂ kə̂ za rə̂ sə̈
         tchë ndə̂kə̂ watə̂ andə̂ ye nə̈. Abrahâmo ê kə̈ wûn-âbo sə̂ tchô ndə̂ tche e
         tâ-a. 9 Lə̂ köbosə̂ kə̂ za su sə̈ Ndjapä, Abrahâmo ê kə̈ sə̂ batə̂ akrə ndə̂ ngâ gö
         ngbî bhâlə̂ gö ndə̂ Ndjapä zâ bâlâ nə̈ sə̈ tchë. Abrahâmo lö lə̂ andokʉ̈,
         tchetchë la Izâke la Jakôbo. Andjê bïchuû lâme gbö ndjë kə̂ za bâlâ ndə̂ Ndjapä batə̂ Abrahâmo+. 10 Bëte Abrahâmo krʉ̈ bëte gö ndə̂ âwâ la agbôgbô ada nda, ndə̂ Ndjapä la tə̂
         yê kä ndə̂ âwûtu la känyï ndə̂kə̂ mbo nda nə̈, ndjë tchetchë kä ndə̂ âmbô
         rə̂.11 Lə̂ köbosə̂ kə̂ za su sə̈ Ndjapä, Sarä gbô rə lə̂ köbosə̂ nə̈ ndə̂ tche zɨ̂ bechë, ndə̂ ngû yê rô tə̂ gbölösə̂nə̈.
         Tche wünsə̂ nə̈ tə̂ lëge nə̈ pä âdə Ndjapä âza bâlâ tə̂ ngâ akrə, tche âbata
         pö ma yê. 12 Bëte rə̂ kä, kütû lə̂ köbosə̂ akrə balë lâme ndə̂ a dɨ̂ tchë la kuzü, a zɨ̂
         angbängbä azü batə̂ akêkêrə̂ lafô la amïndü tə̂ maga gbölö ngû ngbro ndə̂
         akrə wâbo ndə̂kə̂ dɨ kə̂ ngba ndə̂nə̈-a.13 Lə̂ köbosə̂ kə̂ za su sə̈ Ndjapä, azü lâme gbɛ̂ ndə̂ gbô andjê ndə̂po pâ su
         andjê ndə̂ andjë zâ rə̂ sə̈ Ndjapä, andjë tchû-î, kə̈ gbôâbo rə ndə̂ Ndjapä
         zâ bâlâ nə̈ lâme-a. Praâbalë andjë wûn rə̂ ndə̂ gbô rə̂ wâ ngrɨ̈, kə̈ wâ
         la mômô tə̂ pö ndə̂nə̈. Tchâme kä ndə̂ andjë wûnsə̂ nə̈ tə̂ lëge nə̈ pä anyë
         də̈ azü ndə̂ ngâ gö ngbî la a-earə̂ wrʉ̂ kupâ cho âtə. 14 Azü ndə̂ andjë to apö käko, andjë nyïnsə̂ nə̈ lə̂ la azü kraâ pä andjë pü
         ngâ gö ngbî ndə̂kə̂ watə̂ andə̂ andjë nə̈. 15 Âdə gbô su andjê nə̈ âwa lə̂ gö ndə̂ andjë wûtu lə̂nə̈ alême, dëkë andjë
         gbô köbo ndə̂kə̂ dotə̂ andjê atêe nə̂. 16 Tə̂ lëge nə̈, andjë nyïndə̂ ngâ tchôtchô gö, ndə̂kə̂ to rə̂ pä gö ndə̂ tchêlafô.
         Bëte rə̂ kä ndə̂ Ndjapä wâbo la ganô ndə̂kə̂ pa a e rə̂ tə̂ yê pä Ndjapä ndə̂
         andjê-a. Bëte tche nyîkrə ngâ gbölö gö bëte andjê nə̂.17 Lə̂ köbosə̂ kə̂ za su sə̈ Ndjapä, Abrahâmo wâ ngela la Izâke sə̂nə̈ ndə̂ Ndjapä
         nyîndə̂ kə̂ wunsə̂ nə̈ pä tche zâ su yê sə̈ anyê nə̂, tche nyîkrətə̂ yê ndə̂kə̂
         wa ngela la gbokôngô modô ndə̂ yê, dëkë tche djê pö ndə̂ Ndjapä zâ bâlâ
         nə̈ tə̂ yê alême nə̂. 18 Ndjapä tö rə̂ alême sə̈ tchë päkëdə̂: «Lə̂ köbosə̂ Izâke kä ndə̂ mo gbo azü
         pâ mawo ndə̂ zə̈ ndə̂ më zâ bâlâ tə̂ pö ndə̂ andjê sə̈ mö+.» 19 Praâbalë Abrahâmo tô rə̂ bhâtə̂ su yê päkëdə̂: Ndjapä kä la gbôgbô ndə̂kə̂
         jo Izâke lə̂ kuzü, bëte rə̂ kä ndə̂ Ndjapä kâ la modô ndə̂ yê sə̈ tchë batə̂
         rə̂ ndə̂ akrə jô lə̂ kuzü.20 Lə̂ köbosə̂ kə̂ za su sə̈ Ndjapä, Izâke ê tchôtchô pö pâ Jakôbo la Ezawü
         bëte tchîsûwu ndə̂ andjê ndə̂ tchêlâmbo.21 Lə̂ köbosə̂ kə̂ za su sə̈ Ndjapä, ndə̂ Jakôbo âsə̈ tchu, tche ê tchôtchô pö
         pâ amodô balë balë ndə̂ Jozêfu. Jakôbo sû tə̂ yê la tchongbôlô ndə̂ yê ânyë kə̈ sə̂ lakə̂ voga Ndjapä.22 Lə̂ köbosə̂ kə̂ za su sə̈ Ndjapä, sə̂nə̈ ndə̂ Jozêfu ndô tə̂kə̂ tchu, tche tô
         rə̂ sə̈ azü ndə̂ Isarayële pä, andjê wutuadje lə̂ gö ndə̂ Ejîpiti. Tche zâ
         kümändëmä sə̈ andjê tə̂ pö ndə̂ agbäbï yê.23 Lə̂ köbosə̂ kə̂ za su sə̈ Ndjapä, bha Möyîze la anyï nə̈ zâ tchë wü lə̂ nyîpï vötaâ ndə̂ a zɨ̂ tchë. Andjë wûn rə̂
         pä bechë ndə̂ andjê nə̈ fü tə̂ gbölösə̂nə̈, ânyë andjë wâbô wâ la wawa
         ndə̂kə̂ kosə̂ ndïɛ̈ ndə̂ gbïɛ̈-ê.24 Lə̂ köbosə̂ kə̂ za su sə̈ Ndjapä, sə̂nə̈ ndə̂ Möyîze kʉ̂che, tche kösə̂ nə̈ ndə̂kə̂
         pa azü e tchë pä modô ndə̂ ɛ̈wünrə ndə̂ Faraön+. 25 Möyîze nyïndə̂ kə̂ wun yûkü batə̂ azü gö ndə̂ Ndjapä, ärö rə̂ ndə̂kə̂ pa
         tche sə la mômô lə̂ ngbongbo rə lə̂ kpîɛ̂kpîɛ̂ lö. 26 Möyîze nyïndə̂ nə̈ pä azü talusə̂ anyê batə̂ Krîsiti ndə̂ a âtaluadje sə̂ yê, äwä batə̂ ngâ gbölö tchôtchô rə kə̈ rô atchôtchô
         arə ndə̂ Ejîpiti, bëte gbô su yê kä pâ atchôtchô arə ndə̂ tchê gboadje rə̂
         ngbâ rə ndə̂ tche mbô rə̂.27 Lə̂ köbosə̂ kə̂ za su sə̈ Ndjapä, Möyîze gbô lə̂ gö ndə̂ Ejîpiti. Tche wâbo
         la wawa mêrâ ndə̂ gbïɛ̈-a, tche rʉ̈ätə̂ su yê, âwûntî pä tche wün Ndjapä
         ndə̂ akrə wûn-âbô tchë wûn-î. 28 Lə̂ köbosə̂ kə̂ za su sə̈ Ndjapä, Möyîze mbô kpülü ndə̂ Pâke. Tche zâma ndə̂kə̂ bro jï pâ amanda ndə̂kə̂ pa ânje ndə̂ kuzü, won-abô adokʉ̈
         abechë ndə̂ azü ndə̂ Isarayële wôn-ê.29 Lə̂ köbosə̂ kə̂ za su sə̈ Ndjapä, azü ndə̂ Isarayële zû gbölö ngbêngbê ngû
         ngbro, âwûntî pä andjë nə̈ pâ gbâkü cho. Praâbalë azü gö ndə̂ Ejîpiti
         nyîndə̂ kə̂ mbo rə̂ batə̂ andjê, kə̈ mîndi lə̂nə̈.30 Lə̂ köbosə̂ kə̂ za su sə̈ Ndjapä, gbadja gö ndə̂ Jerikö tû gbɛ̂ ëbêche, pânə̈
         ndə̂ azü ndə̂ Isarayële sə̂ lakə̂ dômbo rə̂ lə̂ lö mïndûu manə̈ bïchuû. 31 Lə̂ köbosə̂ kə̂ za su sə̈ Ndjapä, Rahâbo, ɛ̈chë ndə̂ kua ndə̂ yê wâ ndə̂kə̂
         pu aköchë tchûâbo la azü ndə̂ andjë kôsə̂ Ndjapä-a, bëte azü ndə̂ a wân
         andjê tchâkabû ndə̂kə̂ wun gö nə̈+, tche kʉ̈ andjê bhândə̂ yê tə̂ tchôtchô nə̈.32 Më âkä to pö giamâ? Më wâbo la dalo ndə̂kə̂ to angâ apö pâ Jedeyön, Bärâke,
         Samesön, Jefetë, Davîdi, Samuɛ̈le la a-earə̂ ndə̂ma Ndjapä-a. 33 Bëte lə̂ köbosə̂ kə̂ za su sə̈ Ndjapä, andjë röpâ agbölö gö-gbïɛ̈ la kʉ̈ʉ̈,
         andjë mbö adjîrə̂ rə, kə̈ gbô arə ndə̂ Ndjapä zâ bâlâ nə̈. Andjë ngbö ma
         abämalä ëtâ. 34 Andjë wrʉ̈ atïmï wo, kə̈ kpê tə̂ azü ndə̂ andjë nyîndə̂ kə̂ won andjê la besala,
         andjë kä gbô gbôgbô la tchêngbâ tə̂kömbô ndə̂ andjê, kə̈ wâtə̂ agbôgbô
         a-earə̂ kʉ̈ʉ̈, kə̂ grô aturûgu ndə̂ azü ndə̂ angâ agö ngbî. 35 Lə̂ köbosə̂ kə̂ za su sə̈ Ndjapä, aɛ̈chë kä gbô azü ndə̂ andjê ndə̂ andjë
         tchû alême ânyë kə̈ jô lə̂ kuzü.A mbö angânə̈ tə̂ gêgêe nə̈, praâbalë andjë kösə̂ nə̈ ndə̂kə̂ pa a wutu la
         andjê lə̂ arə yûkü nə̈, ndə̂kə̂ pa andjë jo lə̂ kuzü ânyë kə̂ sə tə̂ tchôtchô
         nə̈. 36 A mö angânə̈, kə̈ bhî andjê la djapra, kə̈ î andjê la djingîli ânyë kə̂ yî
         andjê bhâlə̂ nda kânga. 37 A nyë angânə̈ la täme ânyë andjë tchû-î, kə̈ wôn angânə̈ la chîi, kə̈ wôn
         angânə̈ la besala. Andjë ë katchôgbɛ̂, kə̈ yû alə̂ba ndə̂ a mbô rə̂ la kpoto
         ɛ̈bro-ngbanga, âdəndjë la kpoto ayû ɛ̈bro, andjë də̈ a-earə̂ yûkü, rə ndə̂ andjê
         wâbo tâ balë-a, a mbö arə gbôgbô tə̂ andjê. 38 Andjë də̂âbo azü ndə̂ a lûsə̂ andjê pâ cho âtə-a. Andjë rö kulə̂ akpaɛ̈gâ,
         lə̂ aküma aga, lə̂ agrʉ̈ akëngërë, lə̂ agrʉ̈ cho.39 Ndjapä tö tchôtchô pö ndə̂ andjê lə̂ köbosə̂ kə̂ za su andjê sə̈ Ndjapä,
         praâbalë andjë gbôâbo tchôtchô arə ndə̂ Ndjapä zâ bâlâ nə̈ tə̂ pö ndə̂
         andjê-a. 40 Bëte Ndjapä nyïkrə tchôtchô arə ndə̂ ârô adɨ̂ arə gbɛ̂ bëte azə̂. Bëte rə̂
         kä ndə̂ tche nyîâbo ndə̂nə̈ ndə̂kə̂ pa andjë daka gbɛ̂ dokʉ̈tchê tə̂ azə̂-a.
         
            
               	Nyë dɨ̈ Jen 12.1-5; 23.4; 35.12,27.

               	Nyë dɨ̈ Jen 21.12.

               	Nyë dɨ̈ Eki 2.2,10-12.

               	Azü nə̈ lâme nə̈ ndə̂kə̂ wun kə̂ sə ndə̂ azü gö ndə̂ Jerikö, ânyë kə̂ gu kə̂
                     to pö ndə̂nə̈ sə̈ azü ndə̂ andjë wân andjê.

Ndjapä də̈ Bha azə̂121 Âdə andə̂ azə̈ nə̈, azə̈ wûnsə̂ nə̈ nə̂ pä pö ndə̂ angbängbä azü ndə̂ andjë
         mbô rə alême gundə̂sə̂ kə̂ za su andjê sə̈ Ndjapä lâme, andjë täkpa ndrotə̂
         azə̂. Käko äwäpä azə̈ gbotə̂ akʉ̂ngbô ndə̂ azə̂ gbɛ̂ ndə̂ âlû, kə̂ gbotə̂ köbo
         ngbongbo rə ndə̂ azə̈ te lə̂nə̈ gasa lâme-ê, kə̂ kpe la rö lakə̂ rʉatə̂ su azə̂
         ndə̂kə̂ pa adɨngâalî ndə̂ a nyîsə̂ nə̈ sə̈ azə̂. 2 Äwäpä gbô la azə̂ wa kpôtə̂ Jezü, tchetchë kä ndə̂ ânyîsə̂ köbo kə̂ za
         su sə̈ Ndjapä tə̂ dokʉ̈ nə̈ ndjoa ëtə̂ manə̈. Tche nyïndə̂ kə̂ tchu pâ yö ndə̂ gba, ânyë ganô ndə̂ âkrʉ̂ bëte tchë lə̂ köbosə̂ kuzü ndə̂ yê nə̈ lâme-ê, tche
         mbôâbo sə̂nə̈ tə̂ yê-a, bëte tche wün mômô ndə̂ âkrʉ̂ bëte tchë. Angaâtə
         tche sə̈ lə̂ ngendë-gbïɛ̈ də ndôkö könô Ndjapä.3 Nyë rɨ̈ su nyê pâ arə yûkü ndə̂ Jezü wûn rə̂ tchânə̂ a-earə̂ angbongbo rə
         ndə̂ andjë kôsə̂ yê, käko ndə̂kə̂ pa su nyê zogoabô zôgo ânyë nyê gbotə̂
         köbo nə̈. 4 Bëte kʉ̈ʉ̈ ndə̂ nyê mbô rə̂ la ngbongbo rə lâme, nyë rʉ̂âbo tə̂ su nyê dämba-a,
         ndə̂kə̂ mbo kʉ̈ʉ̈ nə̈ ndjoa ëtə̂ kuzü-a. 5 Pö ndə̂ Ndjapä tô rə̂ sə̈ nyê batə̂ pö ndə̂ bha to rə̂ sə̈ amodô ndə̂ yê ndə̂kə̂
         za wängö sə̈ nyê lâme, sə̂nə̈ yû tə̂ nyê nə̂? Tche tö rə̂ päkëdə̂:«Modô ndə̂ mê, âdə Gbölö Gbïɛ̈ âbhi mö,amö wun-abô rə̂ wûn tə̂ mbämbä rə-ê.Âdə Gbölö Gbïɛ̈ âgbɨtɨ tü zə̈,âwâbo pä su zə̈ zogo-a.6 Bëte Gbölö Gbïɛ̈ bhï akrə ndə̂ tche nyîndə̂ yê,tche gbɨ̈tɨ tü akrə ndə̂ tche wûn tchë batə̂ modô ndə̂ yê.»7 Nyë rʉ̈ätə̂ su nyê lə̂ köbosə̂ nə̈ ndə̂ Ndjapä bhî nyê, tche mbö tə̂ nyê
         käko, bëte nyë wätə̂ amodô ndə̂ yê. Ngâ modô kä tâ ndə̂ bha nə̈ bhîâbô
         tchë bhî-î? 8 Âdə Ndjapä âbhiabô nyê bhî, batə̂ rə̂ ndə̂ tche bhi amodô ndə̂ yê gbɛ̂, dëkë
         nyë wâbo tə̂ alëge amodô ndə̂ yê-a, praâbalë nyë wätə̂ abechë ndə̂ a wûn-âbô
         sə̂ arabha andjê wûn-î. 9 Arabha azə̂ pâ cho âtə bhï azə̂ ndə̂kə̂ kä la azə̈ pâ tchôtchô köbo, azə̈
         kä lakə̂ kpe wa andjê. Ndə̂ âdə̂ käko, azə̈ wä ndjë ndə̂kə̂ dje ma Bha azə̈
         tə̂ gbölösə̂nə̈, ndə̂ tche sə̂ bhâ lafô, ânyë azə̈ gbo tchîsûwu ndə̂ azə̂.
         10 Arabha azə̂ bhï azə̂ tə̂ angâ akpîɛ̂kpîɛ̂ alö, gundə̂sə̂ rə ndə̂ su andjê nyîndə̂
         nə̈. Praâbalë Ndjapä bhï azə̂ bëte dâkâ ndə̂ azə̂, ânyë azə̈ daka gbɛ̂ batə̂
         tchë. 11 Âdə a âbhi akrə, posə̂nə̈ tə̂ yê krâbo-a, tchë kä la nyonyo. Praâbalë tə̂ngâlo,
         akrə ndə̂ a nyîsə̂ rə sə̈ tchë, tchê gboadje atchôtchô arə ngbânə̈: Zɨtɨ su
         la tchôtchô kə̂ sə.Kə̂ za kümändëmä lakə̂ gbɨtɨ tü12 Bëte rə̂ kä, nyê yorʉa tchə̂lə̂ könô nyê ndə̂ âzôgo, kə̂ mbo rə̂ pä köta
         nyê ndə̂ âmô lâme, âkpokpo tə̂ yê. 13 Nyê nyïkrə köbo nyê ngbêwôn ânyë kə̂ ro tâ, ndə̂kə̂ pa azü ndə̂ da andjê
         ndɨ̂ âkä ndɨabô ndɨ̂ tratralë-ê, praâbalë ndə̂kə̂ pa ätcha.14 Nyë pü köbo ndə̂kə̂ sə la zɨtɨ su la azü gbɛ̂, kə̂ mbo rə̂ pä tchîsûwu ndə̂
         nyê daka gbɛ̂. Bëte ârə̂ âdəabô də̂ käko, akrə balë wun-abô Gbölö Gbïɛ̈
         tee-a. 15 La nyê gbö-ê, ânyë ngâ akrə dodoabô tə̂ yê dôdo tə̂ tchôtchô su ndə̂ Ndjapä-ê.
         Âwâbo pä ngâ akrə wa batə̂ soabe, ndə̂ ndôngâ yê wutu ânyë kə̂ ndɨ angbängbä
         azü-a+. 16 La nyê gbö-ê, ânyë akrə balë lə̂ gbâtə̂ nyê puabô aɛ̈chë âdəndjë aköchë
         pû katchôgbɛ̂! Nyê lüsə̂ arə ndə̂ âwâtə̂ andə̂ Ndjapä. Nyê mbôâbô rə mbô
         batə̂ Ezawü ndə̂ tche yôsə̂ tchô ndə̂ yê ndə̂ dokʉ̈ bechë bëte kalângʉ balë
         ndə̂ kɨ̈zɨ̂ lâme-ê. 17 Bëte nyë wûnsə̂ nə̈ nə̂ pä, ndə̂ Ezawü nyîndə̂ nə̈ pä bha anyê e tchôtchô
         pö pâ anyê, praâbalë bha nə̈ grô tchë, tche gbôâbo köbo ndə̂kə̂ pa bha nə̈
         nyikrə su yê ânyë kə̂ e tchôtchô pö pâ yê-a. Tche kɨ̂ lakə̂ dɨ tchə̂lə̂ ma
         yê+ la nyonyo tʉrʉ-ê.18 Ndə̂ nyë gîtə̂ nyê pu Ndjapä, nyë gîâbo tə̂ nyê pu ngâ aga ndə̂ a grʉ rə̂
         grʉ̈-a, aga ndə̂ Sinayï la wo ndə̂ âju nyenyenye, bübü tchô la tchô ndə̂ âbû
         bi-î, gbölö yi, 19 sɨ̈kɨ̈ tätälîtä, sɨ̈kɨ̈ tchə̂lə̂ ngâ gɨ̈. Ndə̂ azü ndə̂ Isarayële djê tchə̂lə̂
         gɨ̈ nə̈ lâme, andjë yükû nə̈ pä a kä tôâbô ngâ pö tô balë sə̈ andjê-ê+. 20 Bëte andjë wâbo ndə̂kə̂ rʉatə̂ su andjê la apö ndə̂ tchə̂lə̂ gɨ̈ nə̈ tô rə̂
         lâme-a. Tchə̂lə̂ gɨ̈ nə̈ tö rə̂ päkëdə̂: «Akrə ndə̂ tche grʉ̂ aga, âdəndjë ngâ
         gia, äwäpä a nye tchë la täme tche tchu-ê.» 21 Rə ndə̂ nyë wûn rə̂ âtə, ämbö wawa tə̂ gbölösə̂nə̈, ârə̂ kä ndə̂ Möyîze tô rə̂ päkëdə̂: «Wawa mbö mê tə̂ gbölösə̂nə̈ ânyë më sə̂ lakə̂ gugu+!»22 Praâbalë nyënyê, nyë gîtə̂ nyê nə̂ pu aga ndə̂ Siyön, la gö ndə̂ Ndjapä ndə̂ tche wâ la tchîsûwu, Jerûzalêmo ndə̂ tchêlafô la aânje sâke sâke. 23 Nyë gîtə̂ nyê nə̂ ndola kpûlû adokʉ̈ abechë ndə̂ Ndjapä, ndə̂ a mbô rə̈ andjê
         lə̂ mbëtï bhâ lafô. Nyë gîtə̂ nyê nə̂ pu Ndjapä ndə̂ tche wa ngbanga ndə̂
         azü gbɛ̂, la atchozö adjîrə̂ azü ndə̂ andjë dâka gbɛ̂. 24 Nyë gîtə̂ nyê nə̂ ndola Jezü ndə̂ tche də̂ earə̂ kə̂ nyîkrə tchôtchô kə̂ sə
         lə̂ gbâtə̂ azü la Ndjapä, lə̂ köbosə̂ Täfo Madɨ̈, la jï yê ndə̂ âtû bëte azü ânyë kə̈ tô pö ârô andə̂ jï Äbêle+.25 La nyê gbö-ê! Âwâbo pä nyë kosə̂ akrə ndə̂ tche to pö sə̈ nyê-a. Andjanə̈
         ndə̂ andjë kosə̂ pö ndə̂ a tö rə̂ sə̈ andjê bêche âtə+, andjë kpêâbo tə̂ ngbanga ndə̂ Ndjapä-a. Andə̂ azə̈ nə̈ ndə̂ azə̈ kosə̂ pö ndə̂
         akrə ndə̂ tche tô bhâ lafô, azə̂ âkpe tə̂ ngbanga ndə̂ Ndjapä atöko? 26 Dokʉ̈tchê alême tchə̂lə̂ gɨ̈ Ndjapä mbö rə̂ pä tchêbêche tro katchôgbɛ̂, praâbalë
         angaâtə tche zä bâlâ sə̈ azə̈ päkëdə̂: «Mê kä mboabô rə̂ pä kütû tchêbêche
         balë tro-a, praâbalë tchêlafô âtro ndjë+.» 27 Apö ma Ndjapä ndə̂ âtô rə̂ päkëdə̂: «Mê kadje ngbâ mê», änyïsə̂ nə̈ pä
         arə gbɛ̂ ndə̂ a mbô rə̂ troadje ânyë kə̂ roadje, praâbalë kütû rə ndə̂ âtroabô
         trô kä ndə̂ âwa ngbânə̈.28 Tə̂ pö ndə̂nə̈ ndə̂ azə̈ gbô köbo ndə̂kə̂ li lə̂ gbölö gö-gbïɛ̈ ndə̂, akrə
         wâbô wâ ndə̂kə̂ mbo rə̂ pä ätro lâme, käko äwäpä azə̈ za ayîabâ sə̈ Ndjapä,
         kə̂ mbo kua ndə̂ yê lə̂ köbosə̂ nə̈ ndə̂ âfû tə̂ yê, lakə̂ kpe wa yê, la wawa.
         29 Bëte Ndjapä ndə̂ azə̂ wätə̂ wo ndə̂ ândɨ rə+.

               	Nyë dɨ̈ Jen 25.29-34; 27.30-40.

               	Nyë dɨ̈ Eki 19.16-22.

Köbo ndə̂kə̂ daka tchâtchu Ndjapä131 Nyë ndə̈po logbɛ̂ lakə̂ nyində̂ angâ nyê lə̂ gbâtə̂ nyê la angâ nyê batə̂ arə̂mâ
         ndə̂ Krîsiti. 2 Sə̂kə̂ mbo rə̂ la ayirə yûâbô yû tə̂ nyê-ê. Bëte lə̂ köbosə̂ kə̂ mbo tə̂ rə
         käko kä ndə̂ angânə̈ gbô aânje bhândə̂ andjê, kə̈ wûn-âbo sə̂nə̈-a. 3 Äwäpä sə̂ azü bhâlə̂ nda kânga te lə̂ nyê, âwûntî pä nyënyê ndjë gbɛ̂,
         nyë kä lə̂ nda kânga. Äwäpä sə̂ azü ndə̂ a mbô andjê la yûkü te lə̂ nyê
         bëte nyënyê ndjë gbɛ̂, nyë kä ndjë la tə̂ nyê tâ ndə̂ âwâ ndə̂kə̂ wun yûkü.4 Äwäpä azü gbɛ̂ lusə̂ kə̂ totə̂ ndə̂ köchë la ɛ̈chë. Äwäpä aköchë la aɛ̈chë
         bata tə̂ andjê lə̂ gbâtə̂ andjê. Bëte Ndjapä âwadje ngbanga pâ azü ndə̂ andjë
         pu aɛ̈chë âdəndjë aköchë katchôgbɛ̂, la andjanə̈ ndə̂ andjë pu aköchë âdəndjë
         aɛ̈chë ndə̂ azü.5 Âwâbo pä lə̂ köbosə̂ kə̂ mbo rə ndə̂ nyê, nyê wa la gʉ makətche tə̂ gbölösə̂nə̈-a.
         Nyë zä su nyê pâ rə ndə̂ nyë wâ la rə̂, bëte Ndjapä la tə̂ yê tö rə̂ päkëdə̂:
         «Mê gboabô tə̂ zə̈ tee-a, mê djeabô tchêngbâ mê tə̂ zə̈ balë tee-a+.» 6 Käko azə̈ wä ndə̂kə̂ to rə̂ la gbôgbô päkëdə̂:«Gbölö Gbïɛ̈ də̈ tchanə̈ ndə̂ tche za könô sə̈ mê,mê wâbo la wawa ngâ rə-a.Azü âmbo giamâ tə̂ mê+?»7 Äwäpä sə̂ adokʉ̈ azü tə̂ aküma Egilîze ndə̂ andjë nyîsə̂ pö Ndjapä sə̈ nyê
         te lə̂ nyê. Nyë rɨ̈ su nyê tə̂ köbo ndə̂ andjë sə̂ la rə̂ ânyë kə̈ tchû+, nyë mbö rə batə̂ andjê, tə̂ pö ndə̂ su andjê ndə̂ andjë zâ rə̂ sə̈ Ndjapä.
         8 Jezü Krîsiti wä batə̂ rə̂ ndə̂ tche wâ dalîtə, angêta âtə, ndjë tə̂ logbɛ̂ logbɛ̂. 9 Âwâbo pä nyë gbotə̂ köbo sə̈ azü, andjë bolo nyê lakə̂ nyisə̂ angâ apö ngbî
         ngbî sə̈ nyê-a, bëte äwäpä su nyê kpokpo tə̂ yê lə̂ köbosə̂ tchôtchô su
         ndə̂ Ndjapä, âdə̂âbo tə̂ pö ndə̂ kɨ̈zɨ̂-a. Azü ndə̂ andjë bata ndïɛ̈ ndə̂ kɨ̈zɨ̂
         lâme, andjë gbôâbo ngâ rə ngbânə̈ balë-a+.10 Azə̈ kä la ngâ gbalâka ndə̂ a zâbo köbo sə̈ a-earə̂ kə̂ wa ngela sə̈ Ndjapä ndə̂kə̂ zɨ kɨ̈zɨ̂ ndə̂ a
         kʉ̂ rə̂ la ngela pânə̈-a, andjanə̈ ndə̂ andjë mbo kua lə̂ ndokʉ̈ ndə̂ a takpa la
         Ndjapä lə̂nə̈ lâme-a+. 11 Bëte gbölö earə̂ kə̂ wa ngela sə̈ Ndjapä ndə̂ ajuîfu zä jï agia nə̈, kə̂ li
         la rə̂ sə̂ tchô ndə̂ âdâka gbɛ̂ bëte Ndjapä, ndə̂kə̂ pa tche wa ngela bëte ngbongbo
         rə ndə̂ azü, praâbalë a wütu la krʉkrʉ agia nə̈ kə̂ cho rə̂ də sûwu gbadja nə̈.
         12 Bëte rə̂ kä ndə̂, Jezü tchû ndjë də sûwu gö nə̈ ndə̂kə̂ pa lə̂ köbosə̂ jï
         yê la tə̂ yê, tche djutu ngbongbo rə ndə̂ azü gö nə̈. 13 Käko äwäpä azə̈ wutu də sûwu gbadja nə̈, kə̂ e kə̂ takpa la tchë, ânyë a dro
         ndjë azə̂ batə̂ tchë. 14 Bëte pâ cho atə̂, ngâ gö ndə̂ âwâ pïï ndə̂kə̂ pa azə̈ sə tâ wâbo-a, praâbalë
         azə̈ sə̈ lakə̂ pu köbo gö ndə̂ azə̂ ndə̂ âwâ ndə̂kə̂ nə. 15 Lə̂ köbosə̂ Jezü, äwäpä azə̈ voga Ndjapä logbɛ̂ ndə̂kə̂ to rə̂ pä ngela nə̈ də̈ kə̂ voga tchë la tchôtchô pö lə̂ ma azə̂. 16 Sə̂nə̈ yüäbô yû tə̂ nyê ndə̂kə̂ mbo dâkâ tə̂ azü, lakə̂ za könô lə̂ gbâtə̂
         nyê la angâ nyê-ê, bëte kə̂ wa ngela käko lâme kä ndə̂ âfû tə̂ Ndjapä.17 Nyë djë ma azü tə̂ küma nyê lə̂ Egilîze, nyë mbö rə ndə̂ andjë yukû nə̈
         sə̈ nyê, bëte andjë kä ndə̂ âwun tchô pâ nyê, andjê toadje pö pâ nyê sə̈
         Ndjapä. Âdə nyê âsə lakə̂ dje ma azü tə̂ küma nyê lə̂ Egilîze, azü nə̈ səadje
         lakə̂ mbo kua ndə̂ Ndjapä la mômô, praâbalë âdə̂âbo lakə̂ dɨ tchə̂lə̂ ma-a,
         praâbalë âdə andjê âdɨ tchə̂lə̂ ma andjê, nyê gboabô ngâ rə ngbânə̈ tee-a.18 Nyê to pö sə̈ Ndjapä tə̂ pö ndə̂ ârâ, bëte ârâ wünsə̂ nə̈ bhâlə̂ kə̂ rɨ
         tchə̂lə̂ su ârâ pä ngâ ngbongbo rə wâbo tə̂ su ârâ-a, ârâ nyïndə̂ nə̈ pä
         kə̂ mbo rə ndə̂ ârâ daka lə̂ arə gbɛ̂. 19 Më yükû nə̈ sə̈ nyê la gbôgbô ndə̂kə̂ pa nyê to pö sə̈ Ndjapä bëte mê ndə̂kə̂
         pa më gbo köbo gasa ndə̂kə̂ kangbâ mê lə̂ gbâtə̂ nyê.Kə̂ to pö sə̈ Ndjapä20 Ndjapä ndə̂ tche za zɨtɨ su sə̈ akrə, tche mbö rə̂ pä Gbölö Gbïɛ̈ ndə̂ azə̂
         Jezü jo lə̂ kuzü ânyë kə̈ wâtə̂ gbölö earə̂ kə̂ bata aɛ̈bro-ngbaga, lə̂ köbosə̂
         jï yê ndə̂ tche zâ rə̂ la ngela, ânyë âbâta madɨ̈ ndə̂ âwâ pïï etə̂. 21 Äfü pä Ndjapä nə̈ mbo rə̂ pä nyë watə̂ azü ndə̂ andjë mbo tchôtchô arə gbɛ̂
         ndə̂ su yê nyîndə̂ nə̈! Äfü pä lə̂ köbosə̂ Jezü Krîsiti, Ndjapä mbo rə̂ pä
         azə̈ mbo rə ndə̂ âfû tə̂ su yê! Voga wätə̂ andə̂ yê nə̈ logbɛ̂ logbɛ̂! Amin.Adɨ̂ pö lakə̂ pö ndə̂ azü22 Arə̂mä, më yükû nə̈ sə̈ nyê ndə̂kə̂ pa nyê rʉatə̂ su nyê, kə̂ gamba apö gbɛ̂
         ndə̂ më tô rə̂ ndə̂kə̂ za gbôgbô tə̂ su nyê. Ndə̂kə̂ wun rə̂ djîrə̂, më wân-âbo
         ngrɨ̈ngrɨ̈ mbëtï sə̈ nyê-a. 23 Äwäpä nyë wunsə̂ nə̈ pä, ngâ azə̂ Timotë wûtu lə̂ nda kânga nə̂. Âdə tche
         âwutu gasa bhâtə, mëmê la tchë, ârâ eadje ndə̂kə̂ wun nyê.24 Nyë pö ndə̂ azü tə̂ küma Egilîze ndə̂ nyê gbɛ̂ ndjë la azü ndə̂ Ndjapä gbɛ̂.
         Arə̂mâ ndə̂ azə̂ ndə̂ Krîsiti ndə̂ andjë sə̂ lə̂ gö ndə̂ Italï pô ndə̂ nyê
         nə̂.25 Äfü pä Ndjapä mbo tchôtchô su tə̂ nyê gbɛ̂!

Kə̂ po ndə̂ azü11 Mëmê Jâke, më wâtə̂ earə̂ kua ndə̂ Ndjapä la Gbölö Gbïɛ̈ Jezü Krîsiti. Mëmê kä ndə̂ âmbô mbëtï âtə sə̈ nyê; më pô ndə̂ azü ndə̂ Ndjapä ndə̂
         andjë krʉ̂ tchə̂lə̂ tə̂ andjê katchôgbɛ̂ pâ cho âtə nə̂.Kə̂ to pö sə̈ Ndjapä lə̂ köbosə̂ kə̂ za su sə̈ Krîsiti2 Arə̂mâ ndə̂ mê, äwäpä su nyê wa la mômô lə̂ arə gbôgbô gbɛ̂ ndə̂ âgbo nyê.
         3 Bëte nyë wûnsə̂ nə̈ nə̂ pä, kə̂ za su sə̈ Krîsiti ndə̂ âro lə̂ arə gbôgbô, mbö rə̂ pä akrə rʉatə̂ su yê. 4 Praâbalë äwäpä kə̂ rʉatə̂ su nyê nə̈ mbo kua ndə̂ yê nə̈ lə̂ köbo nə̈ lə̂
         arə gbɛ̂, ânyë nyê daka gbɛ̂, kə̂ wa la arə gbɛ̂, ndjë ngâ ngbongbo rə balë
         wabô lə̂ nyê tee-a. 5 Âdə ngâ akrə ndə̂ küma yê wâbô wâ lanə̈ âwa lə̂ gbâtə̂ nyê, äwäpä tche
         yukû nə̈ tchânə̂ Ndjapä, ndə̂ tche kʉ rə sə̈ azü gbɛ̂ la tchôtchô su, tchê
         zadje rə̂ sə̈ tchë, kə̂ yuabô ma akrə nə̈ pânə̈ tee-a. 6 Praâbalë äwäpä tche yukû nə̈ la su yê ndə̂ tche zâ rə̂ sə̈ Krîsiti, kə̂ dɨabô
         su yê dɨ̂ bïbïchuû pânə̈-ê, bëte akrə ndə̂ tche dɨ̂ su yê bïbïchuû, tche
         wä batə̂ kpabe tchêla gbölö ngû ngbro ndə̂ yi ro la rə̂ dəkalâ dəkalâ. 7 Äwäpä akrə käko lâme zabô rə̂ zâ lə̂ küma yê pä, tchê gboadje ngâ rə tchânə̂
         Gbölö Gbïɛ̈-ê. 8 Bëte tche wätə̂ akrə ndə̂ tche dɨ su yê bïbïchuû, kə̈ wûn-âbo sə̂ rə ndə̂
         tche nyîndə̂ kə̂ mbo rə̂-a.Earə̂ yûkü la earə̂ rə9 Äwäpä ngâ azə̂ ndə̂ tche wâtə̂ earə̂ yûkü wa la mômô bëte Ndjapä kênga
         tchë nə̂. 10 Praâbalë ngâ azə̂ ndə̂ tche wâ la arə, äwäpä tche bhi gogo yê, bëte Ndjapä
         tâlusə̂ yê nə̂, ânyë tchê roadje batə̂ nyînyî güsü. 11 Lo wütu, tchô wo tə̂ gbölösə̂nə̈, kə̂ hro güsü, ânyë nyînyî nə̈ hro kə̂
         tu atə̂ bêche, tchâme, kə̂ fu ndə̂nə̈ yu-î. Ârə̂ âwa ndjë me käko tə̂ earə̂
         rə, tchê tchuadje lə̂ akua ndə̂ yê gbɛ̂.Arə gbôgbô la arə ndə̂ âbolo azü12 Mômô kä tə̂ akrə ndə̂ tche rʉ̂âtə̂ su yê lə̂ arə gbôgbô, bëte âdə tche ârʉatə̂
         su yê lə̂ arə gbôgbô nə̈ lâme nə̂, kə̂ gboadje kurône ndə̂ tchîsûwu, ndə̂ Ndjapä zâ bâlâ nə̈ sə̈ azü ndə̂ andjë nyîndə̂ yê. 13 Âdə ngâ akrə âro lə̂ arə ndə̂ âvu azü, âwâbo pä tche to rə̂ päkëdə̂: «Ndjapä
         kä ndə̂ âvû anyê-a.» Bëte ngâ rə ndə̂ âvu Ndjapä ndə̂kə̂ mbo ngbongbo rə balë
         wâbo-a, bëte tchetchë la tə̂ yê tche vûabô ngâ akrə balë-a. 14 Gʉ su akrə la tə̂ yê balë balë gbɛ̂ kä ndə̂ âvu tchë, kə̂ e la tchë ânyë
         tche te lə̂ ngbongbo rə. 15 Pânə̈ âdə gʉ su yê nə̈ âza güzu nə̂, kə̂ zɨ ngbongbo rə ësûwu, ânyë ngbongbo
         rə nə̈ âge nə̂, kə̂ zɨ kuzü. 16 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, nyë böloabô tə̂ nyê
         bôlo-ê. 17 Arə gbɛ̂ ndə̂ sə̂nə̈ lû, la akʉbala ndə̂ âdâka gbɛ̂ tö bhâ lafô, bhândə̂ Ndjapä,
         ndə̂ tche mbô arə ndə̂ âwâ la ngbänga yê tâ. Tche djêâbo tchə̂lə̂ tə̂ yê-a,
         kə̈ wâbo la tchâkrʉzrö yê tâ ndə̂ âtro-a. 18 Tchetchë la tə̂ yê, tche zä tchîsûwu sə̈ azə̂ lə̂ köbosə̂ pö ndə̂ yê ndə̂
         âwâtə̂ lëge pö, ndə̂kə̂ pa azə̈ watə̂ adokʉ̈ arə gbɛ̂ ndə̂ tche mbô rə̂.Nyë djë pö, kə̂ mbo rə gundə̂sə̂ nə̈19 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, äwäpä nyë wunsə̂ pö
         ndə̂ mê tö rə̂ âtə: Äwäpä akrə balë balë deka tü yê gasa kə̂ dje pö, kə̂
         toabô pö tô gagasa-ê, kə̂ mboabô mêrâ mbô wândâ-wändä-ê. 20 Bëte mêrâ ndə̂ akrə mboabô djîrə̂ rə tchâtchu Ndjapä-a. 21 Ndjë, äwäpä nyë gbotə̂ arə kâkpö gbɛ̂, la angbongbo su gbɛ̂ ndə̂ ârô masə̂nə̈-ê.
         Nyë gämba pö ndə̂ a chî rə̂ lə̂ su nyê lâme, la su ndə̂ âwâ nyima-ë. Bëte
         pö nə̈ lâme kä la gbôgbô ndə̂kə̂ tcha nyê lə̂ kuzü.22 Âwâbo pä nyë deka tü nyê kütû ndə̂kə̂ dje pö nə̈-a, ndə̂kə̂ bolotə̂ nyê
         la tə̂ nyê-a, praâbalë äwäpä nyë mbo rə gundə̂sə̂ pö ndə̂ nyë djê rə̂ lâme.
         23 Âdə ngâ akrə âdje pö nə̈ ânyë kə̈ mbôâbô rə mbô gundə̂sə̂ nə̈, tche wä
         batə̂ akrə ndə̂ tche wûn tchâtchu yê ndə̂ a zɨ̂ tchë la rə̂ lə̂ wunla. 24 Pânə̈ ndə̂ tche wûn tchâtchu yê nə̈ käko, kə̂ ro etə̂, sə̂ tchâtchu yê ndə̂
         tche wûn rə̂ lâme yu lə̂ la yê-ê. 25 Praâbalë akrə ndə̂ tche chî pâ ndïɛ̈ ndə̂ âdâka gbɛ̂, ndə̂ âji azə̂ tchâtchâ
         ngbâa, ânyë kə̈ zâtə̂ yê gbɛ̂ tâ, tchê dêkabô tü yê kütû ndə̂kə̂ dje
         pö ânyë âropâ tü yê tee-a, praâbalë tche âmbo rə ndə̂ ndïɛ̈ nə̈ tô pö
         ndə̂nə̈, akrə nə̈ lâme wadje la mômô lə̂ arə gbɛ̂ ndə̂ tchê mboadje rə̂.26 Âdə ngâ akrə âto rə̂ pä anyë kä lakə̂ voga Ndjapä, ânyë kə̈ bâtabô ma yê
         bâta-ê, dëkë akrə lâme bölotə̂ yê la tə̂ yê, kə̂ voga Ndjapä ndə̂ yê nə̈
         lâme wä kütû bhuu-ë. 27 Tchôtchô kə̂ voga Ndjapä, ndə̂ âwâbô wâ la kâkpö ndə̂ Ndjapä Bha nyîndə̂
         nə̈ wä kâkë: Kə̂ wun tchô pâ awüntə̂wün la aɛ̈chë lə̂ ndavrö lə̂ yûkü ndə̂
         andjê, kə̂ bata tə̂ yê tə̂ arə tchêbêche âtə, ânyë kə̂ teabô tê lə̂ ngbongbo
         rə-ê+.

Nyë sə̈äbô sə̂ dəndə̂ ngâ akrə balë-ê21 Arə̂mâ ndə̂ mê, nyënyê ndə̂ nyë zâ su nyê sə̈ Gbölö Gbïɛ̈ ndə̂ azə̂ Jezü
         Krîsiti ndə̂ a lusə̂ yê, âwâbo pä nyë sə dəndə̂ ngâ akrə balë-a. 2 Bëte âdə ngâ akrə ndə̂ tche yû ɛ̈ dage ndə̂ lôlo ëtə̂ ɛ̈ könô yê, kə̈ yû
         tchôtchô lə̂ba ânyë kə̈ lî lə̂ gbâtə̂ nyê; ânyë ngâ earə̂ yûkü ndə̂ tche
         yû gbägbä lə̂ba lî ndjë lə̂ gbâtə̂ nyê. 3 Âdə nyê âlusə̂ akrə ndə̂ tche yû tchôtchô lə̂ba lâme, ânyë kə̈ tô rə̂ sə̈
         tchë päkëdə̂: «Momö, amö sə lə̂ tchôtchô ngendë âtə», praâbalë âdə nyë
         âto rə̂ sə̈ earə̂ yûkü lâme päkëdə̂: «Momö, amö krʉ lafô tchâtə, âdəndjë
         rə̂, amö sə ëbêche tə̂ ma mbätä da mê âtə.» 4 Käko nyënyê la tə̂ nyê, nyë lûâbo sə̂ ngâ akrə ârô ngâ yê kä lâme? Dju
         kə̂ wa ngbanga ndə̂ nyê lâme wâbo tə̂ ngbongbo nə̈ kä lâme? 5 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, nyë djë pö âtə: Ndjapä
         də̂âbo tchë ndə̂ tche dɨ̂ azü ndə̂ andjë wâtə̂ a-earə̂ yûkü lə̂ la azü tchêbêche
         âtə, ndə̂kə̂ mbo andjê tə̂ a-earə̂ rə lə̂ köbosə̂ kə̂ za su andjê sə̈ Ndjapä,
         ânyë andjë watə̂ azü ndə̂ Gbölö gö-gbïɛ̈ ndə̂ Ndjapä, ndə̂ tche zâ bâlâ ndə̂nə̈ sə̈ azü ndə̂ andjë nyîndə̂ yê lâme? 6 Praâbalë nyënyê ndə̂ nye nə̈! Nyë tälusə̂ earə̂ yûkü! Âdə̂âbô a-earə̂ rə
         kä ndə̂ âmbo nyê tə̂ gêgêe nə̈ lâme? Ânyë kə̂ e la nyê kulə̂ anda kə̂ wa
         ngbanga lâme? 7 Âdə̂âbô andjendjê kä ndə̂ âdɨ angbongbo apö tə̂ tchôtchô rə̈ ndə̂ Ndjapä
         zâ rə̂ pâ nyê lâme?8 Tə̂ lëge nə̈, âdə nyë âkpe wa ndïɛ̈ ndə̂ Gbölö gö-gbïɛ̈, gundə̂sə̂ mbëtï
         ndə̂ yê ndə̂ âtô rə̂ päkëdə̂: «Amö nyində̂ ngâ zə̈ batə̂ tə̂ zə̈ la tə̂ zə̈+», dëkë nyë mbô rə ndə̂ âdâka nə̂. 9 Praâbalë âdə nyë âsə dəndə̂ ngâ akrə balë, dëkë nyë mbô ngbongbo rə nə̂,
         ânyë ndïɛ̈ âwa ngbanga lə̂ küma nyê, bëte nyë kôsə̂ ma yê nə̂. 10 Âdə akrə âmbo rə gbɛ̂ gundə̂sə̂ andïɛ̈ gbɛ̂, ânyë kə̈ tê tə̂ ngânə̈ balë,
         dëkë tche tê tə̂ adɨ̂ nə̈ nə̂ gbɛ̂. 11 Bëte tchanə̈ ndə̂ tche tô rə̂ päkëdə̂: «Amö puabô köchë âdəndjë ɛ̈chë ndə̂
         akrə pû-î», tche tö ndjë rə̂ päkëdə̂: «Amö won-abô akrə wôn-ê+». Praâbalë âdə mo âpuabô ɛ̈chë ndə̂ ngâ akrə pû-î, ânyë kə̈ wôn akrə,
         dëkë mo kôsə̂ ndïɛ̈ nə̂. 12 Lə̂ pö gbɛ̂ ndə̂ nyê to rə̂, la rə gbɛ̂ ndə̂ nyê mbo rə̂, äwäpä nyë wunsə̂
         nə̈ pä Ndjapä kä ndə̂ âwa ngbanga pâ nyê, lə̂ köbosə̂ ndïɛ̈ ndə̂ âji azü.
         13 Bëte akrə ndə̂ tche wûn-âbô nyonyo angâ yê wûn-î, Ndjapä âsə̈ wa ngbanga
         lə̂ küma yê, kə̂ wun-abô ndjë nyonyo yê tee-a, bëte kə̂ wun nyonyo akrə kä
         ndə̂ âmbo rə̂ pä akrə wutu lə̂ ngbanga kênê ämbänə̈.Pö ndə̂kə̂ za su sə̈ Krîsiti lakə̂ mbo kua nə̈14 Arə̂mä ndə̂ mê, âdə ngâ akrə âto rə̂ päkëdə̂: «Anyë zâ su anyê sə̈ Krîsiti
         nə̂», ânyë kə̈ nyîâbô sə̂nə̈ nyî lə̂ kua nə̈-ê, kə̂ za su yê sə̈ Krîsiti
         nə̈ lâme âmboadje ngâ rə tə̂ yê? Kə̂ za su yê sə̈ Krîsiti nə̈ lâme tchadje
         tchë lə̂ kuzü? 15 Âdə ngâ nyê tə̂ köchë âdəndjë tə̂ ɛ̈chë âwabô wâ la lə̂ba ndə̂kə̂ yu rə̂,
         âdəndjë kɨ̈zɨ̂ ndə̂kə̂ zɨ rə̂ ndə̂ lo balë balë, 16 ânyë ngâ akrə lə̂ gbâtə̂ nyê tô rə̂ sə̈ tchë päkëdə̂: «Amö gu la zɨtɨ su,
         kə̂ sə ndro wo tə̂ zə̈ wo, mo zɨ kɨ̈zɨ̂ tchə̂lə̂ zə̈ sɨ», ânyë rə ndə̂ âwâ ndə̂kə̂
         mbo dâkâ tə̂ yê âme, nyë zâbô rə̂ zâ sə̈ tchë-ê, kə̂ mbotə̂ rə käko lâme
         âmbotə̂ nyê atöko? 17 Äwä ndjë käko tə̂ pö ndə̂kə̂ za su sə̈ Ndjapä ndə̂ âwâbô wâ la kua ndə̂
         yê tâ, dëkë kə̂ za su nə̈ lâme tchû nə̂.18 Praâbalë ngâ akrə toadje rə̂ päkëdə̂: «Mo zâ su zə̈ sə̈ Krîsiti nə̂, mëmê
         ndjë gbɛ̂, më kä lakə̂ mbo kua nə̈». Mê toadje rə̂ ndə̂nə̈ päkëdə̂: «Amö nyisə̂
         kə̂ za su zə̈ sə̈ Krîsiti ndə̂ âwâbô wâ la kua nə̈ lâme sə̈ mê, ânyë mëmê
         ndə̂ me nə̈, mê ânyisə̂ kua ndə̂ mê lə̂ köbosə̂ su mê ndə̂ më zâ rə̂ sə̈ Krîsiti
         lâme.» 19 Mo gâmba rə̂ nə̂ pä Ndjapä wä balë? Sə̂nə̈ kä. Angbongbo atchozö gämba ndjë
         rə̂ pä tche wä balë, ânyë kə̈ sə̂ lakə̂ gugu la wawa. 20 Momö ndə̂ küma zə̈ wâbô wâ lanə̈ âtə, mo nyïndə̂ nə̈ pä më nyisə̂ nə̈ sə̈
         mö pä kə̂ za su zə̈ sə̈ Krîsiti ndə̂ âwâbô wâ la kua ndə̂ yê tâ lâme wä
         kütû bhuu-ë? 21 Âdə̂âbo lə̂ köbosə̂ kua kä ndə̂ a dɨ̂ âta azə̂ Abrahâmo alême tə̂ djîrə̂ akrə lə̂ la Ndjapä? Äwä lə̂ köbosə̂ modô ndə̂ yê Izâke, ndə̂ tche zâ tchë la ngela sə̈ Ndjapä pâ gbalâka-ngela. 22 Mo wün rə̂ tchâme pä kə̂ za su Abrahâmo sə̈ Ndjapä wä balë la kua nə̈, ânyë
         su yê ndə̂ tche zâ rə̂ sə̈ Ndjapä däka gbɛ̂ lə̂ köbosə̂ kua ndə̂ tche mbô rə̂.
         23 Käko kä ndə̂ pö ndə̂ Mbëtï Ndjapä tô rə̂ mbô gundə̂sə̂ nə̈: «Abrahâmo zä
         su yê sə̈ Ndjapä ânyë Ndjapä wûn tchë batə̂ djîrə̂ akrə.» Käkö Ndjapä ê
         rə̂ tə̂ yê pä tche wätə̂ agü anyê+. 24 Nyë wûn rə̂ tchâme nə̂ pä akrə wätə̂ djîrə̂ akrə lə̂ la Ndjapä lə̂ köbosə̂
         kə̂ mbo kua, âdə̂âbô kütû bëte kə̂ za su yê sə̈ Ndjapä-a.25 Pö âtə wä batə̂ andə̂ ɛ̈chë ndə̂ kua ndə̂ yê wâ ndə̂kə̂ pu aköchë, ndə̂ rə̈
         yê wû pä Rahâbo lâme. Tche wä alême tə̂ djîrə̂ akrə lə̂ la Ndjapä bëte akua
         ndə̂ tche mbô rə̂. Bëte azü ndə̂ Isarayële ndə̂ a wân andjê alême, tche kʉ̈
         andjê bhândə̂ yê, ânyë kə̈ mbô rə̂ pä andjë gu lə̂ ngâ köbo ngbî. 26 Käko äwä ndjë batə̂ rə̂ ndə̂ akrə âwabô wâ la yi lə̂ yê, dëkë tche tchû
         nə̂. Käko ndjë, kə̂ za su sə̈ Ndjapä ndə̂ âwâbô wâ la akua ndə̂ yê tâ, dëkë
         kə̂ za su nə̈ lâme tchû nə̂.

Pö pâ tïmï31 Arə̂mâ ndə̂ mê, âwâbo pä angbängbä azü watə̂ a-earə̂ kə̂ nyisə̂ rə-a. Bëte
         nyë wûnsə̂ nə̈ nə̂ pä azəzə̂ ndə̂ a-earə̂ kə̂ nyisə̂ rə, ngbanga ndə̂ Ndjapä wadje
         rə̂ pâ azə̂ ârə̂ âwatə̂ ngbongbo nə̈ kə̂ ro masə̂nə̈. 2 Bëte azə̈ gbɛ̂ mbö ngbongbo rə tə̂ gbölösə̂nə̈. Âdə ngâ akrə âtchabô ma yê
         tchâ lakə̂ to pö-ê, dëkë tche wätə̂ akrə ndə̂ tche dâka gbɛ̂, tche də̈ akrə
         ndə̂ tche kʉ̂sə̂ kə̂ bata tə̂ yê gbɛ̂. 3 Âdə azə̂ âi ma ambâlâtâ la wû ndə̂kə̂ pa andjë dje azə̂, dëkë azə̈ nyïsə̂
         köbo sə̈ ndundu tə̂ andjê gbɛ̂. 4 Nyë wünsa abatöo: Kə̂ ge ndə̂ andjë gê lâme, âdə gbölö yi âmbo andjê, ngâ
         kpîɛ̂kpîɛ̂ guverenäye+ kä tâ, ndə̂ âmbo rə̂ pä batöo nə̈ nə batə̂ rə̂ ndə̂ su earə̂ kə̂ kpe la rə̂
         nyîndə̂ nə̈. 5 Käko ndjë tïmï akrə wätə̂ ngâ kpîɛ̂kpîɛ̂ tchâme-tə̂ akrə, praâbalë tche
         bhï gogo yê, bëte tche kʉ̈sə̂ kə̂ mbo ngâ gbölö rə.Nyë wün köbo ndə̂ wo ndə̂ âwa kütû kpîɛ̂kpîɛ̂ rə̂, ânyë kə̂ ju gbölö krabudji
         lâme! 6 Tïmï wä ndjë tə̂ ngâ wo, kə̈ wâtə̂ tchô ndə̂ ngbongbo rə. Tïmï sə̈ lə̂ gûtə̂
         atchâme-tə̂ azə̂, ânyë kə̂ mbo rə̂ pä ndundu tə̂ akrə gbɛ̂ wa la kâkpö. Lə̂
         alö gbɛ̂ ndə̂ akrə mbo rə̂ pâ cho, tïmï yê wä batə̂ wo ndə̂ ândɨ tchîsûwu
         ndə̂ yê gbɛ̂, wo nə̈ lâme la tə̂ yê tö bhâsə̂ tchô ndə̂ gbölö wo ju tâ pïï etə̂. 7 Akrə kä la gbôgbô ndə̂kə̂ mbo rə̂ pä ngoa agia balë balë gbɛ̂ dje tchë: Agia
         batə̂ agia güsü, anyïɛ̈nə̈, agia ndə̂ andjë hro ku bêche, la agiangû. Dëkë
         tche mbô andjê, andjë djê tchë nə̂. 8 Praâbalë andə̂ tïmï, ngâ akrə balë kʉ̂âbo sə̂kə̂ mbo rə̂ pä tïmï yê dje
         tchë-a. Tïmï wätə̂ ngâ ngbongbo rə ndə̂ âsə̂âbo gii lo balë-ê, ndôngâ ndə̂kə̂
         won tchô kä lə̂nə̈. 9 Azə̈ vöga Gbölö Gbïɛ̈ ndə̂ tche wâtə̂ Bha azə̂ la tïmï lâme, praâbalë kütû
         tïmï balë lâme kä ndə̂ azə̈ dra ndə̂ azü la rə̂ ndə̂ Ndjapä mbô andjê batə̂
         tchë. 10 Kə̂ e tchôtchô pö pâ azü, lakə̂ dra ndə̂ azü wütu kütû lə̂ ma balë lâme.
         Arə̂mâ ndə̂ mê, âwâbo pä rə nə̈ wa käko-a. 11 Tchôtchô ngû la chüchü ngû wütu lə̂ küma ngû balë? 12 Arə̂mâ ndə̂ mê, yö kâfe leadje lêlê jîdolo? Âdəndjë yö mângo leadje alêlê
         kâfe? Tchôtchô ngû wutuabô lə̂ küma ngû ngbro tee-a.Küma akrə ndə̂ âwâ lanə̈ tô bhâ lafô13 Ngâ akrə ndə̂ küma yê wâ lanə̈ ânyë kə̈ wûnsə̂ rə kädje lə̂ gbâtə̂ nyê?
         Äwäpä tche nyisə̂ nə̈ lə̂ köbosə̂ tchôtchô kə̂ mbo rə ndə̂ yê, lə̂ köbosə̂
         akua ndə̂ yê ndə̂ tche mbo rə̂ nyima-ë, ndjë lə̂ köbosə̂ küma yê ndə̂ âwâ
         lanə̈. 14 Praâbalë âdə nyê âwa la kïkï gbölö su, ndjë la gʉ ndə̂kə̂ wa gbölö tə̂
         angâ nyê, nyë bhïäbô gogo nyê bhî ämbänə̈-ê, lakə̂ mo yepa ndə̂kə̂ ndɨ
         köbo lëge pö-ê. 15 Ngoa küma ndə̂ âwa lanə̈ käko lâme tôâbo bhâ lafô-a, ätö kpô bêche âtə,
         ätö lə̂ köbosə̂ akrə, ätö bhândə̂ Jâbolo. 16 Bëte sə̂nə̈ ndə̂ gbölö su wâ tâ, la gʉ ndə̂kə̂ wa gbölö tə̂ angâ andjê, sə̂nə̈
         lâme, arə wâbo lə̂ kpâlâ nə̈-a, ânyë angbongbo kə̂ mbo arə ngbî ngbî kä ndjë
         tâ. 17 Küma ndə̂ âwa lanə̈, ndə̂ âtô bhâ lafô mbö rə̂ pä akrə wa tə̂ dokʉ̈ nə̈ la
         grôgrô su, pânə̈ âmbo rə̂ pä azü sə la zɨtɨ su, kə̂ mbo rə nyima-ë, kə̂ djetə̂
         andjê lə̂ gbâtə̂ andjê, kə̂ sɨ̂sɨ̈ lakə̂ wun nyonyo azü, lakə̂ mbo tchôtchô
         rə tə̂ andjê. Akrə ndə̂ küma yê wâ lanə̈, tche sə̂âbo dəndə̂ ngâ akrə balë-a,
         kə̂ mbôâbo rə ngbî tə̂ pö ma yê-a. 18 Azü ndə̂ andjë nyîndə̂ zɨtɨ su, andjë mbö rə̂ pa azü ndrotə̂ andjê sə la zɨtɨ
         su. Äwä batə̂ kə̂ lu andjî rəgʉ, ânyë ndjî rəgʉ nə̈ ndə̂ andjë soa rə̂ də̈
         kə̈ mbo djîrə̂ rə.
         
            
               	Guverenäye: Ädə̈ ngâ wɛ̂n ndə̂ âlû tə̂ gbölösə̂nə̈, ndə̂ âwâ dəngbâ batöo
                     ânyë, âdə earə̂ kə̂ kpe la batöo nə̈ âsə̈ do gɨ̈ batöo nə̈, batöo nə̈ kpe lə̂
                     köbo ndə̂ tche nyîndə̂ nə̈.

Kə̂ nyində̂ arə tchêbêche41 Kə̂ mbo kʉ̈ʉ̈ lakə̂ po lə̂ gbâtə̂ nyê lâme tö bhâ tchêbâ? Âtôâbo tə̂ gʉ
         arə tchêbêche ndə̂ âmbo kʉ̈ʉ̈ la nyê lə̂ kpoto nyê lâme? 2 Nyë mbö gʉ arə, kə̈ gbôâbo arə nə̈-a. Nyë won akrə, kə̈ wâ la gbölö su, kə̈
         wâbo ndə̂kə̂ gbo rə ndə̂ nyë nyîndə̂ nə̈-a. Nyë bhï küma nyê, kə̂ mbo kʉ̈ʉ̈,
         kə̈ gbôâbo arə nə̈-a, bëte nyë yûâbo kû nə̈-a. 3 Âdə nyê âyukû nə̈ ânyë kə̈ gbôâbô rə̂ gbô-ê, bëte nyë yûâbo kû nə̈
         la köbo nə̈-a, praâbalë nyë yükû nə̈ ndə̂kə̂ ndɨ rə̂ tə̂ pö ndə̂ arə ndə̂ âtcho
         tə̂ nyê. 4 Nyënyê ndə̂ nyë wâ batə̂ azü ndə̂ andjë pu aɛ̈chë âdəndjë aköchë ndə̂ angâ
         andjê âtə! Nyë wûn-âbo sə̂nə̈ pä akrə ndə̂ tche zâ agü la tchêbêche âtə,
         tche wätə̂ akrə ndə̂ tche kôsə̂ Ndjapä? Akrə ndə̂ tche nyîndə̂ kə̂ za agü la
         tchêbêche âtə, dëkë tche wâ nə̂ tə̂ akrə ndə̂ tche kôsə̂ Ndjapä. 5 Âdəndjë rə̂, nyë wûntî pä pö ndə̂ Mbëtï Ndjapä tô rə̂ lâme wätə̂ mbämbä
         pö? Ndə̂ âtô rə̂ päkëdə̂: «Yingö ndə̂ Ndjapä zâ rə̂ lə̂ azə̂ lâme, tche kï
         pânə̈ tə̂ gbölösə̂nə̈+.» 6 Praâbalë Ndjapä kä mbô dâkâ tə̂ azü ârô masə̂nə̈, bëte rə̂ kä ndə̂ Mbëtï
         Ndjapä tô rə̂ päkëdə̂: «Ndjapä kösə̂ azü ndə̂ andjë nyisə̂ tə̂ andjê, praâbalë
         tche mbö tchôtchô su tə̂ azü ndə̂ andjë mbotə̂ andjê kpîɛ̂kpîɛ̂ rə̂+.» 7 Käko äwäpä nyë dje ma Ndjapä, kə̂ dacho la Jâbolo ânyë tche kpe tə̂ nyê ngrɨ̈ bhâchï. 8 Nyë gïtə̂ nyê ndola Ndjapä, ânyë tche giadje ndjë tə̂ yê ndola nyê. Nyënyê
         ndə̂ a-earə̂ ngbongbo rə, nyë grʉ̈ bata ngbongbo rə grʉ̂-ê, nyënyê ndə̂ su nyê
         wâ bïbïchuû âtə! Nyë djütu tchə̂lə̂ su nyê. 9 Äwäpä nyë wunsə̂ nyonyo ndə̂ nyê, kə̂ dɨ tchə̂lə̂ ma nyê lakə̂ kɨ. Äwäpä
         mômô ndə̂ nyê mo rə̂ lâme, dotə̂ yê tə̂ kɨ̈, ânyë mômô ndə̂ nyê, dotə̂ yê
         tə̂ nyonyo. 10 Äwäpä nyë mbotə̂ nyê kpîɛ̂kpîɛ̂ rə̂ tchâtchu Gbölö Gbïɛ̈, ânyë tchê
         kengadje nyê.Nyë wäbô ngbanga wâ lə̂ küma angâ nyê11 Arə̂mä, nyë jëndeabô angâ nyê jênde lə̂ gbâtə̂ nyê-ê. Akrə ndə̂ tche jênde
         ngâ yê, âdəndjë rə̂ ndə̂ tche wâ ngbanga lə̂ küma ngâ yê, dëkë tche jênde
         ndïɛ̈ nə̂, kə̈ wâ ndjë ngbanga lə̂ küma ndïɛ̈ nə̂. Âdə mo âwa ngbanga lə̂ küma
         ndïɛ̈, dëkë mo wâbo tə̂ akrə ndə̂ tche mbô rə gundə̂sə̂ ndïɛ̈-a, mo wätə̂ earə̂
         kə̂ wa ngbanga lə̂ küma ndïɛ̈. 12 Ndjapä balë kä ndə̂ âzâ ndïɛ̈, ânyë kə̈ wâtə̂ earə̂ kə̂ wa ngbanga. Tchetchë
         balë kä ndə̂ âwâ ndə̂kə̂ tcha azü lə̂ kuzü, âdəndjë ndə̂kə̂ mbo rə̂ pä akrə
         tchu. Momö ndə̂ mo wa ngbanga lə̂ küma angâ zə̈ âtə, mo də̈ tchabâ?Nyë bhïäbô gogo nyê bhî-î13 Käko nyënyê ndə̂ nyë tô rə̂ päkëdə̂: «Angêta, âdəndjë lâmbo, ârâ âe
         atə̂lə̂ gö təbhâ, kə̂ mboadje ngû balë bhâye, kə̂ mboadje waɛ̂che ânyë kə̂
         gboadje makətche.» 14 Nyë wûn-âbo sə̂ rə ndə̂ âwutu lə̂ tchîsûwu ndə̂ nyê ndə̂ tchêlâmbo-a. Bëte
         nyë wä batə̂ ndrö ndə̂ âwutu la ngû ânyë kpro la tchêngbâ nə̈ âyu-ê. 15 Pö ndə̂ nyë wâ âme ndə̂kə̂ to rə̂ wä kâkë: «Âdə Gbölö Gbïɛ̈ ânyində̂ nə̈,
         ârâ səadje la tʉ̈rʉ̂ la ârâ, kə̂ mboadje rə kâkë âdəndjë anə̈ kâkë.» 16 Praâbalë angaâtə, tə̂ nyê krä lə̂ köbosə̂ kə̂ bhi gogo nyê. Käko ngoa kə̂
         bhi gogo käko lâme wätə̂ ngbongbo rə. 17 Akrə ndə̂ tche wûnsə̂ kə̂ mbo tchôtchô rə, ânyë kə̈ mbôâbô rə̂ mbô-ê, dëkë
         tche mbô ngbongbo rə nə̂.
         
            
               	Yingö ndə̂ Ndjapä zâ rə̂ lə̂ azə̂ lâme tche kï pânə̈ tə̂ gbölösə̂nə̈: Pö
                     âtə wâbo lə̂ bəndɨ madɨ̈ âdəndjë täfo madɨ̈-a.

               	Nyë dɨ̈ Apv 3.34, ndə̂ âwâ lə̂ bəndɨ Mbëtï Ndjapä la ma gerêke.

Nyonyo kä tə̂ nyê a-earə̂ rə51 Käko nyënyê ndə̂ a-earə̂ rə! Angaâtə nyë kɨ̈, kə̂ ta wârə̂ tə̂ pö ndə̂ arə
         nyonyo ndə̂ âkrʉ̂ bëte nyê lâme! 2 Arə ndə̂ nyê gbɛ̂ fô nə̂, ânyë ako zɨ̂ tchə̂lə̂ alə̂ba ndə̂ nyê nə̂ gbɛ̂. 3 Asökö zâ kʉ̂tê lôlo la mîɛ̈-makətche ndə̂ nyê nə̂ gbɛ̂. Asökö nə̈ lâme kä
         ndə̂ âyiadje pö lə̂ küma nyê, kə̂ zɨadje mbë nyê batə̂ wo. Tchêbêche ndô
         tə̂kə̂ krʉ nə̂, praâbalë gbô nyê kä lakə̂ pala arə ndə̂ nyê ëpâ ngânə̈ ëpâ
         ngânə̈. 4 Nyë wünsa köbo ndə̂ nyë kôsə̂ kə̂ kʉ makətche-kua sə̈ a-earə̂ kua ndə̂ andjë
         sôâ ndjî rəgʉ lə̂ akɨ̈ndɨ̈ ndə̂ nyê lâme, makətche-kua nə̈ kä lakə̂ ta wârə̂,
         ânyë kə̂ dɨ tchə̂lə̂ ma a-earə̂ kə̂ soa ndjî rəgʉ nə̈ tê nə̂ lə̂ tü Gbölö Gbïɛ̈
         ndə̂ tche sə̂ pâ arə gbɛ̂. 5 Nyë sə̈ pâ cho âtə lə̂ atchôtchô arə, la arə ndə̂ âtcho tə̂ nyê tə̂ gbölösə̂nə̈,
         nyë zɨ̈ rə, kə̈ wâ la jrôâ tə̂ nyê batə̂ agia ndə̂ andjë krʉ̂ bëte lö kə̂
         wa angrô andjê. 6 Nyë wä ngbanga lə̂ küma azü, kə̈ wôn adjîrə̂ azü, andjë dâbo cho la nyê-a.Kə̂ rʉatə̂ su lakə̂ to pö sə̈ Ndjapä7 Arə̂mä, nyë rʉ̈ätə̂ su nyê zoo ëtə̂ lo kə̂ ka ndə̂ Gbölö Gbïɛ̈. Nyë wünsa
         köbo ndə̂ earə̂ kə̂ djo kɨ̈ndɨ̈ rʉatə̂ su yê ndə̂kə̂ krʉ bëte tchôtchô lêlê
         rəgʉ tchə̂lə̂ kɨ̈ndɨ̈ ndə̂ yê. Tche rʉ̈ätə̂ su yê ndə̂kə̂ krʉ bëte kə̂ nyi ndə̂
         adokʉ̈ anyïvrö, la adɨ̂ anyïvrö. 8 Nyënyê ndjë gbɛ̂, äwäpä nyë rʉatə̂ su nyê, kə̂ kpokpo tə̂ nyê, bëte lö
         kə̂ ka ndə̂ Gbölö Gbïɛ̈ ndô nə̂. 9 Arə̂mä, nyë dɨ̈äbô tchə̂lə̂ ma nyê dɨ̂ tə̂ angâ nyê lə̂ gbâtə̂ nyê, ânyë
         Ndjapä wabô ngbanga wâ lə̂ küma nyê-ê. Nyë wünsaâ! Earə̂ kə̂ wa ngbanga krʉ̂
         nə̂ pâ adälä manda. 10 Arə̂mä, tə̂ pö ndə̂ nyonyo lakə̂ rʉatə̂ su lâme, nyë mbö rə̂ batə̂ rə̂ ndə̂ a-earə̂ ndə̂ma Ndjapä ndə̂ andjë tô pö alême la rə̈ Gbölö Gbïɛ̈. 11 Nyë wünsaâ! Azə̈ gämba azü ndə̂ andjë kpôkpo tə̂ andjê lə̂ agbôgbô arə lâme.
         Nyë djê ndə̂ma pö pâ Jôbo ndə̂ tche rʉ̂âtə̂ su yê lâme nə̂, ânyë nyë wûnsə̂
         rə ndə̂ Gbölö Gbïɛ̈ kʉ̂ rə̂ sə̈ tchë la tchêngbâ nə̈ nə̂. Bëte Gbölö Gbïɛ̈
         wä la tchôtchô su tə̂ gbölösə̂nə̈, lakə̂ wun nyonyo azü.12 Praâbalë arə̂mâ ndə̂ mê, tə̂ dokʉ̈ nə̈, âwâbo pä nyë deba la rə̈ tchêlafô,
         âdəndjë tchêbêche, âdəndjë la ngâ känyï ngbî-a. Âdə nyë âto rə̂ pä:
         «Ɛn-ɛn» kə̂ krʉ kütû pâ ɛn-ɛn. Ânyë nyë âto rə̂ pä: «Ɛ̂n-ɛ̈n» kə̂ krʉ kütû
         pâ ɛ̂n-ɛ̈n, käko ânyë nyê teabô tê tchâtchâ ngbanga ndə̂ Ndjapä-ê.13 Ngâ akrə lə̂ gbâtə̂ nyê kä lə̂ nyonyo? Äwäpä tche to pö sə̈ Ndjapä. Ngâ
         akrə kä la mômô? Äwäpä tche pa düwü ndə̂kə̂ voga Ndjapä. 14 Ngâ akrə lə̂ gbâtə̂ nyê kä la tə̂kömbô? Äwäpä tche e akpôkpô azü ndə̂ Egilîze, andjë to pö sə̈ Ndjapä tə̂ pö ndə̂ yê, kə̂ mbo kâdâ tə̂ yê la rə̈ Gbölö
         Gbïɛ̈. 15 Kə̂ to pö sə̈ Ndjapä lakə̂ za su sə̈ tchë mbö rə̂ pä earə̂ tə̂kömbô nə̈ tcha,
         ânyë Gbölö gbïɛ̈ kengadje tchë. Âdə tche âmbo ngbongbo rə alêe, Ndjapä âko
         pö lə̂ küma yê gbɛ̂. 16 Äwäpä nyë tosə̂ angbongbo rə ndə̂ nyê lə̂ gbâtə̂ nyê la angâ nyê, kə̂ to
         pö sə̈ Ndjapä bëte angâ nyê lə̂ gbâtə̂ nyê, ânyë Ndjapä tcha nyê lə̂ tə̂kömbô
         ndə̂ nyê. Akrə ndə̂ tche wâ djîrə̂ lə̂ la Ndjapä, ânyë kə̈ tô pö sə̈ tchë,
         pö nə̈ ndə̂ tche to rə̂ sə̈ Ndjapä nə̈ lâme âwa la gbôgbô ndə̂kə̂ mbo rə tə̂
         gbölösə̂nə̈. 17 Elïe wä ndjë alême tə̂ akrə batə̂ azə̂, tche tô pö sə̈ Ndjapä la su yê gbɛ̂ ndə̂kə̂
         pa nyïvrö nyiabô nyî, käko lə̂ ngû vötaâ la nyîpï mïndûu manə̈ balë,
         nyïvrö nyîâbo pâ cho-a. 18 Pânə̈ tche kâ tô pö sə̈ Ndjapä; käko tchêlafô mbô rə̂ pä nyïvrö nyi, ânyë
         cho mbô rə̂ pä arəgʉ le.19 Arə̂mâ ndə̂ mê, âdə ngâ akrə lə̂ gbâtə̂ nyê âe tʉ̂rʉ tə̂ lëge pö, ânyë
         ngâ akrə kâ la tchë lə̂ köbo nə̈, 20 äwäpä nyë wunsə̂ nə̈ päkëdə̂: Akrə ndə̂ tche kâ la ngâ earə̂ ngbongbo rə ëpâ
         köbo ndə̂ tche tchâ rə̂ lâme, dëkë tche mbö rə̂ pä earə̂ ngbongbo rə tcha lə̂
         kuzü, kə̈ mbô ndjë rə̂ pä Ndjapä ko angbängbä apö lə̂ küma yê.

Kə̂ po ndə̂ azü11 Mëmê Pîêre, badjângele ndə̂ Jezü Krîsiti, më mbö mbëtï âtə sə̈ nyê, nyënyê ndə̂ Ndjapä dɨ̂ nyê, ndə̂ nyë krʉ̂ tchə̂lə̂
         tə̂ nyê katchôgbɛ̂, ânyë kə̈ sə̂ batə̂ ayirə lə̂ agö batə̂: Gö ndə̂ Pôn-on,
         la Gälâte, la Käpädôse, la Azï, ndjë la Bitinï. 2 Ndjapä Bha dɨ̈ nyê gundə̂sə̂ nə̈ ndə̂ tche nyikrə rə̂ dokʉ̈tchê bhâtə̂ su yê.
         Tche mbö rə̂ pä nyë daka gbɛ̂, lə̂ köbosə̂ Yingö ndə̂ yê, ndə̂kə̂ pa nyë dje ma Jezü Krîsiti, ânyë tche djutu ngbongbo rə ndə̂
         nyê la jï yê.Äfü pä tchôtchô su la zɨtɨ su ndə̂ Ndjapä wa pâ nyê tə̂ gbölösə̂nə̈.Kə̂ za su pâ rə ndə̂ âwâbô wâ ndə̂kə̂ tchu3 Azə̈ vöga Ndjapä, Bha Gbölö Gbïɛ̈ ndə̂ azə̂ Jezü Krîsiti! Lə̂ köbosə̂ gbölö
         dâkâ ndə̂ yê, tche mbö rə̂ ndə̂kə̂ pa a ka zɨ̂ azə̂ tə̂ täfo nə̈, lə̂ köbosə̂
         nə̈ ndə̂ Krîsiti jô lə̂ kuzü. Käko azə̈ zä su azə̂ pâ rə ndə̂ âwâbô wâ ndə̂kə̂
         tchu. 4 Azə̈ krʉ̈ bëte atchôtchô arə ndə̂ Ndjapä kʉ̂ rə̂ pra azə̂ bhâ lafô. Arə nə̈
         lâme wâbo ndə̂kə̂ ndɨ̂ndɨ̈-a, ngâ ngbongbo rə grʉ̂âbo rə̂-a, kə̂ fu ndə̂nə̈ wâbo
         ndjë ndə̂kə̂ ro-a. 5 Ndjapä âbatadje nyê la gbôgbô ndə̂ yê, lə̂ köbosə̂ kə̂ za su nyê sə̈ tchë,
         zoo ndə̂kə̂ pa nyë tcha lə̂ kuzü ndə̂ âwâ tchêtchêtchê ndə̂kə̂ mâtə̂ yê lə̂
         adɨ̂ alö ndə̂kə̂ krʉ ndə̂ tchêbêche.6 Bëte rə̂ kä ndə̂ su nyê sɨ̂sɨ̈ la mômô, âdəndjë rə̂ ndə̂ nyë sə̂ la nyonyo
         angaâtə lə̂ arə gbôgbô ngbî ngbî ndə̂ âgbo nyê lə̂ kpîɛ̂kpîɛ̂ lö. 7 Lôlo la tə̂ yê ndə̂ âwâ ndə̂kə̂ ndɨ̂ndɨ̈, a zä rə̂ lə̂ wo ndə̂kə̂ wun köbosə̂
         nə̈ ndə̂ âwâtə̂ tchôtchô nə̈. Käko ndjë, su nyê ndə̂ nyë zâ rə̂ sə̈ Ndjapä
         däka kə̈ rô lôlo lâme, praâbalë su nyê nə̈ ndə̂ nyë zâ rə̂ sə̈ Ndjapä nə̈
         lâme rö lə̂ agbôgbô arə ndə̂kə̂ pa a wun köbosə̂ nə̈ ndə̂ âwâtə̂ tchôtchô
         nə̈. Käko kä ndə̂ nyê gboadje voga tchânə̂ Ndjapä, kə̂ gbo golowäre ndjë lakə̂ lusə̂tə̂, tə̂ lo ndə̂kə̂ ka ndə̂ Jezü Krîsiti. 8 Tchetchë ndə̂ nyë wûn-âbô tchë wûn, praâbalë nyë nyîndə̂ yê, tchetchë
         ndə̂ nyë wûn-âbô tchë wûn, praâbalë nyë zâ su nyê sə̈ tchë, bëte rə̂
         kä ndə̂ su nyê sɨ̂sɨ̈ la gbölö mômô, ndə̂ a wûn-âbo sə̂ pö ndə̂ a to rə̂
         pânə̈-a+. 9 Bëte djusə̂nə̈ ndə̂ Ndjapä tchâ nyê lə̂ kuzü lâme də̈ rə̂ ndə̂ nyë zâ su nyê
         sə̈ tchë.10 Pö ndə̂kə̂ tcha lə̂ kuzü lâme, a-earə̂ ndə̂ma Ndjapä pü apö pânə̈ lə̂ aköbo ngbî ngbî. Andjë tö ndjë ndə̂ma Ndjapä dokʉ̈tchê
         tə̂ pö ndə̂ tchôtchô su ndə̂ Ndjapä ndə̂ âwâ bëte nyê. 11 Yingö ndə̂ Krîsiti kä lə̂ a-earə̂ ndə̂ma Ndjapä ânyë andjë nyïsə̂ nə̈ dokʉ̈tchê,
         pö ndə̂ yûkü ndə̂ Krîsiti wun-adje rə̂, ndjë lakə̂ lusə̂tə̂ ndə̂ tchê gboadje
         rə̂ ngbâ yûkü nə̈. Ädə̈ käko ânyë andjë sə̂ lakə̂ pu köbo gbɛ̂ ndə̂kə̂ wunsə̂
         lö ndə̂kə̂ wutu ndə̂ arə nə̈ ndə̂ Yingö tô pö ndə̂nə̈ lâme, kə̈ pû ndjë köbo
         ndə̂kə̂ wunsə̂ nə̈ pä atöko kä ndə̂ arə nə̈ wûtu la rə̂?+12 Ndjapä nyïsə̂ nə̈ sə̈ andjê pä, pö nə̈ wâbo bëte andjê la tə̂ andjê-a, praâbalë
         äwä bëte nyê. Pö nə̈ kä ndə̂ a-earə̂ kə̂ mu Tchôtchô Pö sə lakə̂ to rə̂ sə̈ nyê angaâtə, lə̂ köbosə̂ Kpɨ̂ki Yingö bhâ lafô ndə̂ a wân tchë. Pö nə̈ lâme, aânje wä la gʉ ndə̂kə̂ wunsə̂ nə̈.Pö ndə̂kə̂ sə ngbî ânyë kə̂ daka gbɛ̂13 Bëte rə̂ kä, äwäpä nyë nyikrə su nyê ndə̂kə̂ mbo kua, nyë wünsə̂ kə̂ kitə̂
         gʉ su nyê, kə̂ zä su nyê gbɛ̂ ndə̂kə̂ krʉ bëte tchôtchô rə ndə̂ nyê gboadje
         rə̂ tə̂ lo ndə̂kə̂ ka ndə̂ Jezü Krîsiti. 14 Nyë mbö rə batə̂ abechë ndə̂ andjë dje pö, nyë mböäbô rə mbô gundə̂sə̂ gʉ
         su nyê ndə̂ nyë wâ la rə̂ dokʉ̈tchê, sə̂nə̈ ndə̂ nyë wûn-âbô sə̂nə̈ wûn dämba
         lâme-ê. 15 Praâbalë Ndjapä ndə̂ tche ê nyê, tche wä ngbî ânyë kə̈ dâka gbɛ̂. Käko
         äwäpä nyënyê ndjë gbɛ̂, nyë wätə̂ azü ndə̂ andjë wâ ngbî ânyë kə̈ dâka
         gbɛ̂ lə̂kə̂ mbo arə ndə̂ nyê gbɛ̂. 16 Bëte Mbëtï Ndjapä tö rə̂ päkëdə̂: «Nyë sə̈ ngbî kə̂ daka gbɛ̂, bëte më
         wä ngbî kə̈ dâka gbɛ̂+.»17 Ndjapä wä ngbanga ndə̂ akrə gundə̂sə̂ rə ndə̂ tche mbo rə̂, kə̈ sə̂âbo dəndə̂ ngâ
         akrə balë-a. Käko âdə nyë âsə lakə̂ to pö sə̈ Ndjapä ânyë kə̂ e rə̂ tə̂ yê
         pä Bha, äwäpä nyë mbo rə lakə̂ kpe wawa yê sə̂nə̈ ndə̂ gbô nyê ndə̂po pâ
         cho âtə. 18 Kə̂ mbo rə ndə̂ nyê gundə̂sə̂ araâta nyê lâme, nyë gbôâbo ngâ tchôtchô rə
         balë ngbânə̈-a. Nyë wûnsə̂ nə̈ nə̂ pä Ndjapä jîâbo nyê lə̂ köbosə̂ rə ndə̂
         âwâ ndə̂kə̂ ndɨ̂ndɨ̈ batə̂ makətche âdəndjë lôlo-a. 19 Praâbalë tche jï nyê lə̂ köbosə̂ jï Krîsiti ndə̂ âwâ la gbölö ngîrî.
         Krîsiti wä batə̂ ngbavö ɛ̈bro-ngbaga ndə̂ ngâ tchâme-tə̂ yê balë ndɨ̂âbô
         ndɨ̂-î, ânyë ngâ ngbongbo rə balë wâbo ndjë tə̂ yê-a. 20 Ndjapä dɨ̈ Krîsiti dokʉ̈tchê ndə̂kə̂ pa a mbo arə gbɛ̂. Tche mä Krîsiti ësûwu
         bëte nyê lə̂ adɨ̂ alö. 21 Lə̂ köbosə̂ Krîsiti kä ndə̂ nyë zâ su nyê sə̈ Ndjapä, ndə̂ tche jô Krîsiti
         lə̂ kuzü ânyë kə̈ lûsə̂ yê. Käko ânyë su nyê ndə̂ nyë zâ rə̂ sə̈ Ndjapä
         la rə ndə̂ su nyê krʉ̂ bëte rə̂ lâme âwa pâ Ndjapä.22 A djûtu ngbongbo rə ndə̂ nyê nə̂ lə̂ köbosə̂ nə̈ ndə̂ nyë mbô rə gundə̂sə̂ lëge
         pö, lakə̂ nyində̂ angâ nyê la su nyê balë lâme. Käko nyë nyïndə̂ angâ nyê
         lə̂ gbâtə̂ nyê la grôgrô su, kə̂ sə kpôtâ. 23 Pö Ndjapä kâ zɨ̂ nyê tə̂ täfo nə̈ nə̂. Pö Ndjapä nə̈ lâme wâbo batə̂ ngâ
         ndjî rəgʉ ndə̂ âtchûtchü-a, praâbalë äwä la tchîsûwu, kə̂ tchûâbo-a, äwä
         pïï etə̂. 24 Bëte Mbëtï Ndjapä tö rə̂ päkëdə̂:«Azü gbɛ̂ wä batə̂ bë,kə̂ fu ndə̂ andjê gbɛ̂ wä batə̂ anyînyî bë;bë nə̈ hrö ânyë anyînyî nə̈ nyoa,25 praâbalë pö ndə̂ Gbölö Gbïɛ̈ wä pïï etə̂+.»Pö nə̈ lâme wätə̂ Tchôtchô Pö ndə̂ a mû rə̂ sə̈ nyê.
         
            
               	Nyë dɨ̈ Jan 20.29.

               	Nyë dɨ̈ Aps 22; Eza 53; Luk 24.25-26.

               	Nyë dɨ̈ Lev 19.2.

               	Nyë dɨ̈ Eza 40.6-8, ndə̂ âwâ lə̂ bəndɨ Mbëtï Ndjapä la ma gerêke.

Ndjapä kʉ̈ nyê ngbî bëte tchë21 Nyë gbötə̂ köbo ndə̂kə̂ mbo ngbongbo su gbɛ̂, kə̂ gbotə̂ köbo ndə̂kə̂ bolo azü-î.
         Pö ma nyê wäbô wâ ngbî tə̂kə̂ mbo rə ndə̂ nyê-ê. Nyë gbötə̂ gbölö su,
         kə̂ gbotə̂ kə̂ jende azü-î. 2 Batə̂ rə̂ ndə̂ angbelɛ̂-bechë mbo gʉ ngo anyï andjê, äwäpä nyë mbö ndjë gʉ
         pö Ndjapä ndə̂ ngâ ngbongbo rə balë wâbo wâ lə̂nə̈-ê. Käko lə̂ köbosə̂ kə̂
         ndjo rə̂, nyê geadje ânyë kə̂ tchadje lə̂ kuzü. 3 Bëte nyë wûnsə̂ nə̈ nə̂ pä Gbölö Gbïɛ̈ dâka nə̂+.4 Nyë gïtə̂ nyê pu Gbölö Gbïɛ̈, tchetchë ndə̂ tche wâtə̂ täme ndə̂ âwâ la
         tchîsûwu; ndə̂ azü kôsə̂ nə̈, praâbalë Ndjapä zâ rə̂ lə̂ adɨ̂ nə̈ kə̈ wûn
         rə̂ pä ädäka gbɛ̂ lə̂ la yê. 5 Nyënyê ndjë gbɛ̂, nyë sə̈ batə̂ atäme ndə̂ âwâ la tchîsûwu, ndə̂kə̂ pa a
         kʉ nyê kə̂ mbo nyê la gbölö nda Ndjapä ndə̂ Yingö mbô rə̂. Käko nyê wadje
         tə̂ kpûlû ndə̂ a-earə̂ kə̂ wa ngela sə̈ Ndjapä ndə̂ andjë dâka gbɛ̂ lə̂ la Ndjapä, ânyë kə̂ wa ngela ndə̂ Yingö
         nyisə̂ nə̈ sə̈ nyê, ndə̂ âfû lə̂ la Ndjapä lə̂ köbosə̂ Jezü Krîsiti. 6 Bëte a mbö rə̂ lə̂ Mbëtï Ndjapä päkëdə̂:«Më dɨ̈ ngâ täme,ndə̂ âwâ la gbölö ngîrî ânyë kə̈ zâ rə̂ lə̂ gö ndə̂ Siyön,batə̂ gbôgbô täme da nda.Akrə ndə̂ tche zâ su yê pâ täme nə̈,ganô mboabô tchë tee-a.»7 Âdə andə̂ nye nə̈ azü ndə̂ Ndjapä, täme nə̈ lü lə̂ la nyê, praâbalë andə̂
         andjanə̈ ndə̂ andjë kôsə̂ Ndjapä,«täme ndə̂ a-earə̂ kə̂ mbo nda gbôtâ,ârə̂ kä âkə̈ mbôtə̂ yê tə̂ gbôgbô täme da nda nə̈.»8 Mbëtï nə̈ kä tô rə̂ päkëdə̂:«Ädə̈ ngâ täme ndə̂ azü gʉte da andjê tâ,gbölö täme ndə̂ âmbo rə̂ pä akrə te+.»Azü lâme gʉ̈te da andjê tâ bëte andjë kosə̂ kə̂ dje ma Ndjapä, rə ndə̂ Ndjapä
         nyîkrə rə̂ bëte andjê kä lâme.9 Praâbalë nyënyê ndə̂ nye nə̈, nyë wätə̂ azü gö ndə̂ Ndjapä dɨ̂ nyê, ndə̂
         nyë wätə̂ a-earə̂ kə̂ wa ngela sə̈ Ndjapä, ndə̂ andjë wâtə̂ andjandə̂ gbïɛ̈,
         azü gö ndə̂ andjë wâ ngbî ânyë kə̈ dâka gbɛ̂, azü gö ndə̂ andjë wâtə̂
         azü ndə̂ Ndjapä. Tche dɨ̈ nyê ndə̂kə̂ pa nyë wutu lə̂ bübü tchô kə̂ sə lə̂
         tchôtchô ngbänga yê, ânyë kə̂ mu pö ndə̂ atchôtchô arə ndə̂ tche mbô rə̂.
         10 Dokʉ̈tchê alême nyë wâbo tə̂ azü gö ndə̂ Ndjapä-a, praâbalë angaâtə, nyë
         wâ nə̂ tə̂ azü gö ndə̂ yê. Dokʉ̈tchê alême Ndjapä wûn-âbo nyonyo nyê-a,
         praâbalë angaâtə, tche wûn nyonyo nyê nə̂+.Kə̂ sə ndə̂ azü ndə̂ Ndjapä11 Arə̂mâ ndə̂ mê ndə̂ mê nyîndə̂ nyê tə̂ gbölösə̂nə̈, më zä wängö sə̈ nyê,
         nyënyê ndə̂ nyë wâ batə̂ ayirə la azü pâ köbo ndə̂kə̂ pa nyë kosə̂ angbongbo
         gʉ su nyê ndə̂ âmbo kʉ̈ʉ̈ la vrö nyê. 12 Äwäpä kə̂ sə ndə̂ nyê lə̂ gbâtə̂ azü ndə̂ andjë wâbô wâtə̂ ajuîfu daka-ê,
         käko ânyë, âdə andjê âto ngbongbo pö tə̂ nyê pä nyë də̈ angbongbo azü,
         andjê âsə̈ wun tchôtchô kə̂ mbo rə ndə̂ nyê, kə̂ vogadje Ndjapä lo nə̈ ndə̂
         tche kadje ngbâ yê.13 Äwäpä nyë dje ma azü gbɛ̂ ndə̂ andjë wâ la kümändëmä pâ azü pâ cho âtə,
         bëte nyë də̈ azü ndə̂ Gbölö Gbïɛ̈ Jezü: Nyë djë ma gbölö gbïɛ̈ ndə̂ tchêbêche,
         ndə̂ tche wâ la gbölö kümändëmä pâ adɨ̂ agbïɛ̈ gbɛ̂. 14 Nyë djë ndjë ma agoverenëre ndə̂ gbölö gbïɛ̈ wân andjê pâ agö ndə̂kə̂ wa
         ngbanga pâ azü ndə̂ andjë mbo ngbongbo rə, ânyë kə̂ gamba andjanə̈ ndə̂ andjë
         mbo dâkâ. 15 Bëte rə ndə̂ Ndjapä nyîndə̂ nə̈ wä ndə̂kə̂ pa nyë mbo dâkâ ânyë âmbo rə̂
         pä nyë ngbo ma angbɨ̈lə̈ azü la azü ndə̂ andjë wûn-âbô sə̂ rə wûn lâme.
         16 Nyë mbötə̂ nyê batə̂ azü ndə̂ andjë wûtu tchâtchâ ngbâa, âwâbo pä kə̂
         wutu ndə̂ nyê tchâtchâ ngbâa nə̈ wa batə̂ ngâ kʉ̈kʉ̂-lə̂ba ndə̂ âvusə̂ angbongbo
         rə ndə̂ nyê-a, praâbalë nyë mbö rə batə̂ a-earə̂ kua ndə̂ Ndjapä. 17 Nyë lüsə̂ azü gbɛ̂, kə̂ nyində̂ arə̂mâ ndə̂ nyê lə̂ Krîsiti. Nyë kpë wa Ndjapä,
         kə̂ lusə̂ gbölö gbïɛ̈ ndə̂ tchêbêche.Azə̈ pü köbo ndə̂kə̂ wun yûkü batə̂ Krîsiti18 Nyënyê ndə̂ a-earə̂ kua, nyë djë ma a-earə̂ nyê la gbölö wa. Âwâbo pä nyë
         dje kütû ma andjanə̈ ndə̂ andjë dâka-a, la andjanə̈ ndə̂ andjë wâ zɨtɨ-a, praâbalë
         nyë djë ndjë ma andjänə̈ ndə̂ andjë ki lâme. 19 Bëte äwätə̂ tchôtchô rə ndə̂kə̂ pa nyë rʉatə̂ su nyê la yûkü ndə̂ azü mbo
         nyê la rə̂ ämbämbänə̈ lâme, tə̂ pö ndə̂nə̈ ndə̂ nyë kpê wa Ndjapä. 20 Âdə a âbhi nyê tə̂ pö ndə̂ ngbongbo rə ndə̂ nyë mbô rə̂, ânyë nyë rʉ̂âtə̂
         su nyê, tchabâ kä ndə̂ âlusə̂ nyê? Praâbalë âdə nyë âmbo dâkâ ânyë a
         mbô nyê la yûkü, ânyë nyë rʉ̂âtə̂ su nyê la rə̂, ädə̈ ngâ tchôtchô rə
         lə̂ la Ndjapä. 21 Dëkë rə ndə̂ Ndjapä ê nyê bëte rə̂ kä lâme, bëte Krîsiti la tə̂ yê wün
         ndjë yûkü tə̂ pö ndə̂ nyê, ânyë kə̈ nyîsə̂ köbo nə̈ sə̈ nyê ndə̂kə̂ pa nyë
         nə lə̂ manə̈ ngbâ yê. 22 Tchetchë ndə̂ tche mbôâbô ngâ ngbongbo rə mbô-ê, tchetchë ndə̂ ngâ pö ndə̂kə̂
         bolo tchô wûtuabô wûtu balë lə̂ ma yê-ê+. 23 Ndə̂ a drô tchë, tche drôâbo ndjë tchô ndə̂nə̈-a. Ndə̂ a mbô tchë la yûkü,
         tche hrâliabô ngâ akrə balë-a, praâbalë tche zä su yê pâ Ndjapä ndə̂ tche
         wa ngbanga djîrə̂. 24 Tchetchë la tə̂ yê tche zä ngbongbo rə ndə̂ azə̂ lə̂ tə̂ yê pâ yö ndə̂ gba,
         ndə̂kə̂ pa azə̈ tchu ndə̂kə̂ gbotə̂ ngbongbo rə, kə̂ sə la tʉ̈rʉ̂ la azə̂ ndə̂kə̂
         mbo djîrə̂ rə. Lə̂ köbosə̂ aku ndə̂ yê kä ndə̂ nyê tchâ lə̂ tə̂kömbô. 25 Bëte nyë yû alême nə̂ batə̂ aɛ̈bro-ngbaga, praâbalë angaâtə, nyë kâ nə̂ pu
         Krîsiti ndə̂ tche wâ batə̂ earə̂ kə̂ batə̂ aɛ̈bro-ngbaga, ndjë la earə̂ kə̂ bata
         vrö nyê.
         
            
               	Nyë dɨ̈ Aps 34.9.

               	Ndə̂kə̂ to tə̂ yɛ̈yɛ̈ da 6 ëtə̂ 8: Nyë dɨ̈ Eza 28.16; Aps 118.22; Eza 8.14, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Oze 1.6,9; 2.1,3,25.

               	Nyë dɨ̈ Eza 53.9.

Kə̂ sə ndə̂ aɛ̈chë la aköchë ndə̂ andjê31 Nyënyê ndjë, aɛ̈chë, nyë djë ma aköchë ndə̂ nyê, käko ânyë angânə̈ lə̂
         gbâtə̂ aköchë nə̈ ndə̂ andjê kôsə̂ pö Ndjapä, andjê ka pu tchë lə̂ köbosə̂
         kə̂ mbo rə ndə̂ aɛ̈chë ndə̂ andjê, âdə̂âbo tə̂ pö ndə̂ pö ndə̂ nyê to rə̂ sə̈
         andjê-a+. 2 Aköchë nə̈ wun-adje kə̂ mbotə̂ nyê ndə̂ âdâka gbɛ̂, la rə̂ ndə̂ nyê lusə̂ andjê.
         3 Âwâbo pä nyë pu köbo ndə̂kə̂ fu lə̂ la azü la arə ndə̂ nyê mbo rə̂ tə̂ nyê
         də sûwu-a, ndə̂ âdə̂: Kə̂ ngbo küma nyê, kə̂ yu arə ndə̂ âfû ndə̂ a mbô rə̂
         la lôlo, kə̂ yu alə̂ba ndə̂ âfû tə̂ gbölösə̂nə̈+. 4 Praâbalë nyë pü köbo ndə̂kə̂ fu dələ̂ su nyê. Arə ndə̂ âfû ânyë kə̂ ndɨabô
         ndɨ̂-î də̈ su ndə̂ âwa gii-ï, kə̂ wa zɨtɨ; ârə̂ kä âkə̈ fû lə̂ la Ndjapä.
         5 Ädə̈ käko ânyë aɛ̈chë ndə̂ andjë wâ alême ngbî ânyë kə̈ dâka gbɛ̂, andjë
         zä su andjê pâ Ndjapä, kə̈ djê ma aköchë ndə̂ andjê, 6 batə̂ Sarä ndə̂ tche djê ma Abrahâmo ânyë kə̈ ê tchë päkëdə̂: «Gbölö gbïɛ̈ ndə̂ mê+.» Âdə nyë âmbo dâkâ, ânyë wawa ngâ rə balë mbôâbô nyê mbô-ê, dëkë
         nyë wâ nə̂ tə̂ aɛ̈wünrə ndə̂ Sarä.7 Nyënyê ndjë aköchë ndə̂ aɛ̈chë, lə̂kə̂ sə ndə̂ nyê pâ cho la aɛ̈chë ndə̂
         nyê, äwäpä nyë wunsə̂ nə̈ pä aɛ̈chë ndə̂ nyê də̈ amömö azü. Nyë lüsə̂
         andjê, bëte nyënyê la andjê gbɛ̂ kä ndə̂ âgbo tchîsûwu ndə̂ Ndjapä za rə̂
         sə̈ akrə, ndə̂kə̂ pa ngâ rə balë kiabô kîtə̂ köbo tə̂kə̂ to pö ndə̂ nyê sə̈
         Ndjapä-ê.Kə̂ wun yûkü bëte djîrə̂ rə8 Ndə̂kə̂ ka ndə̂ pö nə̈, äwäpä pö tə̂ su nyê gbɛ̂ wa balë, nyë wün nyonyo
         angâ nyê. Nyë nyïndə̂ angâ nyê lə̂ gbâtə̂ nyê batə̂ arə̂mâ ndə̂ nyê lə̂
         Krîsiti, nyë mbö dâkâ, kə̂ mbotə̂ nyê kpîɛ̂kpîɛ̂ rə̂. 9 Ngbongbo rə ndə̂ azü mbo rə̂ tə̂ nyê, nyë mböäbô ndjë ngbongbo rə lâme mbô
         tə̂ andjê-ê, kə̂ dro tchô ndə̂ azü dro nyê la rə̂, nyë dröäbô ndjë andjê
         drô ndə̂ sə̂nə̈-ê. Praâbalë nyë ë tchôtchô pö pâ azü, bëte Ndjapä ë
         nyê tə̂ pö ndə̂nə̈, käko ânyë tche e tchôtchô pö pâ nyê. 10 Bëte Mbëtï Ndjapä tö rə̂ päkëdə̂:«Akrə ndə̂ tche nyîndə̂ tchîsûwu ndə̂ yê, ânyë kə̈ nyîndə̂ kə̂ sə la sə̂nə̈,äwäpä tche bata ma yê tə̂ ngbongbo pö,kə̂ bata ma yê tə̂ apö kə̂ bolo tchô,11 kə̂ dje tchêngbâ yê tə̂ ngbongbo rə,kə̂ mbo tchôtchô rə,nyë pü köbo zɨtɨ su kə̂ pi kpôtâ.12 Bëte la Gbölö Gbïɛ̈ kä pâ adjîrə̂ azü,ânyë tche kä lakə̂ dje pö ndə̂ andjë to rə̂ sə̈ tchë,praâbalë Ndjapä kösə̂ azü ndə̂ andjë mbo ngbongbo rə+.»13 Âdə nyê âza su nyê gbɛ̂ ndə̂kə̂ mbo tchôtchô rə, tchabâ kä ndə̂ âmbo ngbongbo
         rə tə̂ nyê? 14 Âdə nyë âwun ndjë yûkü tə̂ pö ndə̂ djîrə̂ rə ndə̂ nyë mbô rə̂, nyë kä
         la mômô. Nyë mböämbô wa ngâ akrə balë mbô-ê, tchə̂lə̂ küma nyê djïngɨliabô
         djîngɨli-î. 15 Praâbalë äwäpä nyë lusə̂ Krîsiti bhâlə̂ su nyê batə̂ Gbölö Gbïɛ̈ ndə̂ nyê. Nyë sə̈ tchêtchêtchê logbɛ̂ ndə̂kə̂
         to pö sə̈ azü ndə̂ andjë yu nyê tə̂ rə ndə̂ nyë zâ su nyê ndə̂kə̂ krʉ bëte
         rə̂. 16 Praâbalë nyë tö pö nə̈ sə̈ andjê nyima-ë lakə̂ lusə̂ andjê, äwäpä kə̂ rɨ
         tchə̂lə̂ su nyê wabô wâ la ngâ ngbongbo rə-ê, käko ânyë ganô mbo azü ndə̂
         andjë to angbongbo apö tə̂ nyê tə̂ pö ndə̂ tchôtchô kə̂ sə ndə̂ nyê balë la
         Krîsiti. 17 Bëte âdə Ndjapä ânyində̂ nə̈ pä nyë wun yûkü tə̂ pö ndə̂ dâkâ ndə̂ nyê
         mbo rə̂, anə̈ lâme kä âkə̈ dâka kə̈ rô ndə̂kə̂ pa nyë wun yûkü tə̂ pö ndə̂
         ngbongbo rə ndə̂ nyê. 18 Käko Krîsiti la tə̂ yê wün yûkü sûsunə̈ balë tratralë bëte ngbongbo rə ndə̂
         azü. Tchetchë ndə̂ tche wâ djîrə̂, tche tchü bëte azü ndə̂ andjë wâbô wâ
         djîrə̂ ânyë kə̂ e la nyê atə̂ tchâtchu Ndjapä. Tchetchë ndə̂ azü wôn kütû
         tə̂ yê ndə̂ akrə, praâbalë Ndjapä kä zâ tchîsûwu ndə̂ yê ëngbânə̈ sə̈ tchë
         lə̂ köbosə̂ Kpɨ̂ki Yingö. 19 Ädə̈ käko ânyë tche ê kə̈ mû Tchôtchô Pö sə̈ atchozö ndə̂ andjë sə̂ lə̂
         kânga. 20 Andjanə̈ ndə̂ andjë kôsə̂ pö ma Ndjapä alême, sə̂nə̈ ndə̂ tche rʉ̂âtə̂ su yê
         ndə̂kə̂ krʉ bëte andjê pä andjë ka pu tchë tə̂ lo nə̈ ndə̂ Nowë mbô âreche. Kütû kpîɛ̂kpîɛ̂ kə̂ ngba ndə̂ azü mïndûu manə̈ vötaâ kä ndə̂ âlî lə̂nə̈,
         ânyë Ndjapä tchâ andjê lə̂ köbosə̂ ngû+. 21 Rə lâme wä batə̂ nyîsɨ̂ batɛ̂me ndə̂ âtcha nyê angaâtə. Batɛ̂me nə̈ lâme djûtuabô
         kâkpö ndə̂ âwatə̂ kpoto nyê-a, praâbalë äwätə̂ kə̂ zatə̂ akrə sə̈ Ndjapä,
         ndə̂kə̂ pa kə̂ rɨ tchə̂lə̂ su yê wabô wâ la ngâ ngbongbo rə balë-ê. Ârə̂ kä
         âkə̂ tcha nyê lə̂ köbosə̂ kə̂ jo ndə̂ Jezü Krîsiti lə̂ kuzü. 22 Tche gû atə̂ lafô nə̂, ânyë kə̈ sə̂ də ndôkö könô Ndjapä. Angaâtə aânje, atchozö ndə̂ andjë wâ la kümändëmä la andjanə̈ ndə̂ andjë wâ la gbôgbô,
         andjë kä tchâtchâ yê.
         
            
               	Nyë dɨ̈ Efe 5.22; Kol 3.18.

               	Nyë dɨ̈ ndjë 1 Tim 2.9.

               	Nyë dɨ̈ Jen 18.12.

               	Ndə̂kə̂ to tə̂ 10 ëtə̂ 12: Nyë dɨ̈ Aps 34.13-17, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Jen 6.1—7.24.

Nyë gbötə̂ bəndɨ kə̂ mbo rə ndə̂ nyê41 Batə̂ rə̂ ndə̂ Krîsiti wûn yûkü lə̂ tə̂ yê ndə̂ akrə, käko nyënyê ndjë, äwäpä nyë za rə̂ lə̂
         küma nyê pä nyê wun-adje ndjë yûkü, bëte tchanə̈ ndə̂ tche wûn yûkü lə̂
         tə̂ yê ndə̂ akrə lâme, tche gbôtə̂ ngbongbo rə nə̂. 2 Käko lə̂ adɨ̂ alö ndə̂ âwâ ngbânə̈ tchâtchu nyê ndə̂kə̂ sə pâ cho âtə, nyë
         mböämbô rə mbô gundə̂sə̂ ngbongbo gʉ su nyê-ê, praâbalë nyë mbö rə lə̂ köbosə̂
         nə̈ ndə̂ Ndjapä nyîndə̂ nə̈. 3 Bëte lə̂ angû ndə̂ ârô, rə ndə̂ âfû tə̂ azü ndə̂ andjë wâbô wâtə̂ ajuîfu,
         nyë mbô rə̂ nə̂: Nyë pü aɛ̈chë âdəndjë aköchë katchôgbɛ̂, nyë mbö rə ndə̂
         ngbongbo gʉ su nyê, nyë ndjö pî âmbo nyê, nyë zɨ̈ rə kə̂ ndjo rə âro masə̂nə̈,
         nyë vöga angakʉ̈lä ndə̂ âdə̂ ngâ rə ndə̂ âkʉ̂âbô sə̂nə̈ kʉ̂ pä akrə mbo rə̂-ê.
         4 Angaâtə, âdə andjê âwun nyê ndə̂ nyë kä ngbôâbo tə̂ nyê ngbô la andjê
         ndə̂kə̂ pu aɛ̈chë âdəndjë aköchë katchôgbɛ̂, tchə̂lə̂ küma andjê âdjingɨli,
         ânyë andjë sə lakə̂ dro nyê. 5 Praâbalë andjê toadje pö pâ arə ndə̂ andjë mbô rə̂ lâme tchâtchu Ndjapä
         ndə̂ tche wâ tchêtchêtchê ndə̂kə̂ wa ngbanga pâ azü ndə̂ gbô andjë ndə̂po
         la tʉ̈rʉ̂ la andjê, la andjanə̈ ndə̂ andjë tchû. 6 Bëte rə̂ kä ndə̂ a mû ndjë Tchôtchô Pö sə̈ akuzü. Käko pânə̈ ndə̂ a wadje ngbanga lə̂ küma andjê batə̂ azü gbɛ̂, gundə̂sə̂
         rə ndə̂ andjë mbô rə̂ lə̂ tə̂ andjê ndə̂ akrə, andjë sə batə̂ Ndjapä lə̂ köbosə̂
         Yingö.Kə̂ mbo kua lə̂ köbo nə̈ la arə ndə̂ Yingö7 Ma arə gbɛ̂ ndô tə̂kə̂ krʉ nə̂. Käko äwäpä nyë mbo rə batə̂ azü ndə̂ küma
         andjê wâ lanə̈, nyë zɨ̈äbô rə zɨ̂ lakə̂ ndjo rə âro masə̂nə̈-ê, ânyë kə̂
         gbo köbo ndə̂kə̂ to pö sə̈ Ndjapä. 8 Dokʉ̈ nə̈ wä ndə̂kə̂ pa nyë nyində̂ angâ nyê lə̂ gbâtə̂ nyê la su nyê gbɛ̂,
         bëte kə̂ nyində̂ ngâ vüsə̂ angbängbä angbongbo rə+. 9 Nyë kʉ̈ angâ nyê bhândə̂ nyê lə̂ gbâtə̂ nyê, kə̂ poabô pô lə̂ ma nyê la
         andjê-ê. 10 Äwäpä akrə balë balë mbo kua la rə ndə̂ Yingö ndə̂ tche gbô rə̂ lə̂ köbosə̂
         tchôtchô su ndə̂ Ndjapä bëte dâkâ ndə̂ angâ yê. Nyê wadje tə̂ atchôtchô
         a-earə̂ kə̂ bata arə ngbî ngbî ndə̂ Yingö, ndə̂ Ndjapä kʉ rə̂ sə̈ azü lə̂ köbosə̂
         tchôtchô su yê. 11 Âdə ngâ akrə âsə lakə̂ to pö, äwäpä tche to apö ndə̂ Ndjapä. Âdə ngâ akrə
         âsə lakə̂ mbo kua sə̈ angâ yê, äwäpä tche mbo rə̂ la gbôgbô ndə̂ Ndjapä zâ
         rə̂ sə̈ tchë, käko ânyë lə̂ köbosə̂ Jezü Krîsiti, azü voga Ndjapä lə̂ arə
         gbɛ̂. Gbölö la gbôgbô wätə̂ andə̂ Ndjapä tə̂ logbɛ̂ logbɛ̂! Amin.Äwäpä azə̈ wun ndjë yûkü bëte Krîsiti12 Ârə̂mâ ndə̂ mê ndə̂ më nyîndə̂ nyê tə̂ gbölösə̂nə̈, tchə̂lə̂ küma nyê djïngɨliabô
         djîngɨli tə̂ pö ndə̂ agbôgbô arə nyonyo ndə̂ âwûtu lə̂ gbâtə̂ nyê lâme, âwûntî
         pä ngâ täfo rə kä âkə̂ gbo nyê. 13 Praâbalë âdə nyë âsə̈ wun yûkü batə̂ rə̂ ndə̂ Krîsiti wûn yûkü, nyë sə̈
         la mômô. Käko ânyë lo nə̈ ndə̂ tche âsə̈ ma gbôgbô ndə̂ gbölö ndə̂ yê tə̂
         azü, nyënyê ndjë gbɛ̂ nyë âsɨ̂sɨ̈ la gbölö mômô. 14 Âdə a âdro nyê bëte rə̈ Krîsiti, nyë kä la mômô, bëte Yingö ndə̂ Ndjapä
         ndə̂ âwâ gbölö kä pâ nyê. 15 Âwâbo pä akrə balë lə̂ gbâtə̂ nyê wun yûku tə̂ pö ndə̂kə̂ won azü-a, âdəndjë
         kə̂ zɨ ngbä-a, âdəndjë kə̂ mbo ngbongbo rə tə̂ azü-a, âdəndjë ndə̂kə̂ yitə̂
         yê lə̂ arə ndə̂ angâ yê-a. 16 Praâbalë âdə akrə âwun yûkü bëte rə̂ ndə̂ tche wätə̂ akrə ndə̂ Krîsiti, âwâbo
         pä ganô mbo tchë-a, praâbalë äwäpä tche lusə̂ Ndjapä tə̂ pö ndə̂ rə̈ Krîsiti
         ndə̂ âwâ pâ yê lâme.17 Bëte lo ndə̂kə̂ pa Ndjapä jetə̂ kə̂ wa ngbanga ndə̂ azü nda ndə̂ yê wûtu nə̂.
         Âdə tche âdokʉtchê tə̂ azə̂, andə̂ andjanə̈ ndə̂ andjë kôsə̂ kə̂ gamba Tchôtchô
         Pö ndə̂ Ndjapä lâme, tchîsûwu ndə̂ andjê âka atöko? 18 Batə̂ rə̂ ndə̂ Mbëtï Ndjapä tö rə̂ päkëdə̂:«Âdə sə̂ rə nə̈ âka tə̂ djîrə̂ akrə ndə̂kə̂ tcha lə̂ kuzü,andə̂ earə̂ ngbongbo su la earə̂ ngbongbo rə âdə atöko+?»19 Käko andjanə̈ ndə̂ andjë sə lakə̂ wun yûkü lə̂ köbosə̂ nə̈ ndə̂ su Ndjapä nyîndə̂
         nə̈, äwäpä andjë ndəpo lakə̂ mbo dâkâ, kə̂ zatə̂ andjê gbɛ̂ sə̈ Ndjapä ndə̂
         tche mbô arə gbɛ̂, tche mbö rə gundə̂sə̂ pö ma yê.
         
            
               	Nyë dɨ̈ Apv 10.12; Jak 5.20.

               	Nyë dɨ̈ Apv 11.31, ndə̂ âwâ lə̂ bəndɨ Mbëtï Ndjapä la ma gerêke.

Wängö bëte akpôkpô azü tə̂ küma Egilîze51 Më tö pö âtə ndə̂kə̂ za gbôgbô tə̂ su akpôkpô azü ndə̂ Egilîze ndə̂ andjë sə̂ lə̂ gbâtə̂ nyê. Mëmê ndjë gbɛ̂ më də̈ kpôkpô
         akrə batə̂ nyê. Yûkü ndə̂ Krîsiti wûn rə̂ alême, më wûn rə̂ la lala mê nə̂. Käko mê səadje lə̂kə̂ wa gbölö
         ndə̂ âwutuadje lâme. 2 Nyë bäta kpûlû azü ndə̂ Ndjapä ndə̂ tche gbôtə̂ andjê ëtchânə̂ nyê, batə̂
         a-earə̂ kə̂ bata aɛ̈bro-ngbaga ndə̂ andjë bata kpûlû aɛ̈bro-ngbaga. Nyë wün tchô
         pâ andjê la tchôtchô su, batə̂ rə̂ ndə̂ su Ndjapä nyîndə̂ nə̈, äwäpä nyë
         mbo rə̂ la tə̂ nyê. Nyë mböäbô rə̂ mbô la gʉ ndə̂kə̂ gbo makətche tə̂ gbölösə̂nə̈-ê,
         praâbalë nyë zä su nyê gbɛ̂ pâ kua nə̈. 3 Nyë mböäbô kümändëmä mbô pâ azü ndə̂ Ndjapä gbôtə̂ andjë ëtchânə̂
         nyê lâme batə̂ amakündji-î, praâbalë äwäpä akpûlû azü nə̈ wun tchôtchô
         kə̂ mbo rə nə̈ tə̂ nyê. 4 Käko âdə makündji ndə̂ a-earə̂ kə̂ bata aɛ̈bro-ngbaga nə̈ âwutu, nyê gboadje
         rə ngbânə̈ ndə̂ âdə̂ atchôtchô arə ndə̂ âwâ pïï etə̂.5 Nyënyê ndjë gbɛ̂, abechë-ɛ̈köchë la abechë-ɛ̈chë, nyë djë ndjë ma akpôkpô
         azü ndə̂ Egilîze. Nyënyê gbɛ̂, äwäpä nyë mbotə̂ nyê kpîɛ̂kpîɛ̂ rə̂ lə̂kə̂
         sə ndə̂ nyê lə̂ gbâtə̂ nyê, bëte Mbëtï Ndjapä tö rə̂ päkëdə̂: «Ndjapä kösə̂
         azü ndə̂ andjë nyisə̂ tə̂ andjê, praâbalë tche mbö tchôtchô su tə̂ azü ndə̂
         andjë mbotə̂ andjê kpîɛ̂kpîɛ̂ rə̂+.» 6 Nyë mbötə̂ nyê kpîɛ̂kpîɛ̂ rə̂ tchâtchâ könô Ndjapä ndə̂ âwâ la gbôgbô,
         ânyë tche za gbölö tchô sə̈ nyê tə̂ lo nə̈ ndə̂ tche nyîkrə rə̂+. 7 Arə gbɛ̂ ndə̂ nyê dɨ su nyê tâ, nyë gbötâ gbɛ̂ tchânə̂ Ndjapä, bëte tchetchë
         kä âkə̂ bata nyê.8 Nyë kïtə̂ gʉ tə̂ nyê, kə̂ loabô lô-ê! Jâbolo, earə̂ kə̂ kosə̂ nyê wä batə̂ bämalä ndə̂ tche ngrɨ lakə̂ dombo ndə̂kə̂ pu ngâ
         akrə ndə̂kə̂ zɨ tchë. 9 Nyë dächo la tchë lakə̂ krʉ pâ su nyê ndə̂ nyë zâ rə̂ sə̈ Ndjapä lâme. Äwäpä
         nyë wunsə̂ nə̈ pä angâ nyê azü ndə̂ Ndjapä pâ cho gbɛ̂ wün ndjë yûkü lâme
         batə̂ nyê. 10 Yûkü ndə̂ nyê wun rə̂ lâme wä ndə̂ kpîɛ̂kpîɛ̂ lö. Praâbalë Ndjapä ndə̂
         tche mbo tchôtchô su tə̂ azü, ndə̂ tche ê nyê ndə̂kə̂ sə lə̂kə̂ wa gbölö ndə̂
         yê ndə̂ âwâ logbɛ̂ logbɛ̂ lə̂ köbosə̂ Jezü Krîsiti, tchê mboadje rə̂ la tə̂
         yê ndə̂kə̂ pa nyë daka, kə̂ kpokpoadje nyê, ânyë ngâ rə balë goabô nyê gôâ-ê.
         11 Gbôgbô wätə̂ andə̂ ye nə̈ tə̂ logbɛ̂ logbɛ̂! Amin.Adɨ̂ kə̂ po ndə̂ azü12 Më mbö ndöndö mbëtï âtə sə̈ nyê lə̂ köbosə̂ Silvɛ̈n ndə̂ më wûn tchë batə̂
         djîrə̂ ngâ azə̂ lə̂ Krîsiti. Më mbö rə̂ ndə̂kə̂ za gbôgbô tə̂ su nyê, ndjë
         ndə̂kə̂ nyisə̂ nə̈ sə̈ nyê pä pö nə̈ ndə̂ nyë ndə̂po lə̂ köbo nə̈ lâme wätə̂
         lëge rə lə̂ köbosə̂ tchôtchô su ndə̂ Ndjapä. 13 Azü ndə̂ Egilîze ndə̂ âwâ bhâ Bäbïlône pô ndə̂ nyê nə̂, Ndjapä dɨ̈ ndjë Egilîze lâme batə̂ andə̂ nye nə̈. Mâreke,
         modô ndə̂ mê pô ndjë ndə̂ nyê nə̂. 14 Nyë pö ndə̂ angâ nyê lə̂ gbâtə̂ nyê lakə̂ a ma angâ nyê lə̂kə̂ nyində̂ ngâ
         ndə̂ azü ndə̂ Krîsiti.Nyënyê gbɛ̂ ndə̂ nyë wâ balë la Krîsiti lâme, nyë sə̈ la zɨtɨ su.
         
            
               	Nyë dɨ̈ Apv 3.34, ndə̂ âwâ lə̂ bəndɨ Mbëtï Ndjapä la ma gerêke.

               	Nyë dɨ̈ Mat 23.12; Luk 14.11; 18.14.

123

Kə̂ po ndə̂ azü11 Mëmê Chemôn-Pîêre, më wätə̂ earə̂ kua la badjângele ndə̂ Jezü Krîsiti.Më mbö mbëtï âtə sə̈ andjanə̈ ndə̂ andjë zâ su andjê sə̈ Ndjapä. Kə̂ za su
         andjê sə̈ Ndjapä nə̈ lâme, ngîrî nə̈ wä ndjë batə̂ andə̂ azə̈ nə̈, lə̂ köbosə̂
         djîrə̂ rə ndə̂ Ndjapä ndə̂ azə̂ la Jezü Krîsiti Earə̂ kə̂ tcha azə̂. 2 Äfü pä Ndjapä mbo tchôtchô su tə̂ nyê, kə̂ za zɨtɨ su sə̂ nyê tə̂ gbölösə̂nə̈
         lə̂ köbosə̂ nə̈ ndə̂ nyë wûnsə̂ Ndjapä la Jezü Gbölö Gbïɛ̈ ndə̂ azə̂.Pîêre nyïsə̂ köbo kə̂ mbotə̂ djîrə̂ ndə̂ azü ndə̂ Krîsiti3 Lə̂ köbosə̂ gbôgbô ndə̂ yê, Gbölö Gbïɛ̈ Jezü kʉ̈ arə gbɛ̂ ndə̂kə̂ pa azə̈
         sə la sə̂nə̈ lakə̂ zatə̂ azə̂ gbɛ̂ sə̈ Ndjapä. Käko Gbölö Gbïɛ̈ nə̈ nyïsə̂ Ndjapä
         ndə̂ tche ê azə̂ lə̂ köbosə̂ kə̂ wa gbölö ndə̂ yê la tə̂ yê la tchôtchô kua
         ndə̂ tche mbô rə̂. 4 Lə̂ köbosə̂ arə nə̈ lâme kä ndə̂ Ndjapä kʉ̂ atchôtchô arə ndə̂ gbölö ngîrî
         sə̈ azə̂ ndə̂ tche zâ bâlâ tə̂ pö ndə̂nə̈ alême. Käko ndə̂ nyê âsə̈ gbo rə̂,
         âmbo rə̂ pä nyë kpe tə̂ köbo agʉ arə tchêbêche âtə ndə̂ ândɨ azü. Käko kä
         ndə̂, kə̂ sə ndə̂ nyê kʉtə̂ yê la andə̂ Ndjapä. 5 Bëte rə̂ kä, äwäpä nyë za gbôgbô ndə̂ nyê gbɛ̂ ndə̂kə̂ mbotə̂ nyê djîrə̂
         ëpâ kə̂ za su nyê sə̈ Jezü. Nyë zä kə̂ wunsə̂ rə ëpâ kə̂ mbotə̂ nyê djîrə̂;
         6 nyë zä kə̂ kitə̂ gʉ tə̂ nyê ëpâ kə̂ wunsə̂ rə, nyë zä kə̂ rʉ̈ätə̂ su nyê
         ëpâ kə̂ kitə̂ gʉ tə̂ nyê, nyë zätə̂ nyê gbɛ̂ sə̈ Ndjapä ëpâ kə̂ rʉatə̂ su
         nyê. 7 Nyë zä kə̂ mbo la sə̂ angâ nyê ëpâ kə̂ zatə̂ nyê gbɛ̂ sə̈ Ndjapä, nyë zä
         kə̂ nyïndə̂ ngâ ëpâ kə̂ mbo la sə̂ angâ nyê. 8 Bëte âdə arə lâme âwa lə̂ nyê âkə̈ gê, ârə̂ âmbo rə̂ pä kua ndə̂ Ndjapä
         ndə̂ nyê mbo rə̂ âleadje kə̂ zadje köbo sə̈ nyê ndə̂kə̂ ge lə̂kə̂ wunsə̂ Gbölö
         Gbïɛ̈ ndə̂ azə̂ Jezü Krîsiti. 9 Praâbalë akrə ndə̂ tche wâbô wâ la arə lâme, tche wätə̂ earə̂ föla, la yê
         gʉ̂âtə̂ yê nə̂ ëtâ, angbongbo arə ndə̂ yê ndə̂ a djûtu rə̂ alême, sə̂nə̈ yû
         tə̂ yê nə̂.10 Bëte rə̂ kä, arə̂mä äwäpä nyë ka mbô gbôgbô gbɛ̂ ndə̂kə̂ lusə̂ kə̂ e nyê
         ndə̂ Ndjapä ê nyê lâme, la rə̂ ndə̂ tche dɨ̂ nyê lâme. Bëte âdə nyê âsə̈
         mbo tâ käko, nyê djeabô tchêngbâ nyê tə̂ Ndjapä balë tee-a. 11 Käko a âjiadje köbo sə̈ nyê ngbɨngbɨngbɨ ndə̂kə̂ li bhâlə̂ Gbölö gö-gbïɛ̈ ndə̂ logbɛ̂, ndə̂ Gbölö Gbïɛ̈ ndə̂ azə̂, la Jezü Krîsiti Earə̂ kə̂ tcha azə̂.12 Bëte rə̂ kä ndə̂ më nyîndə̂ kə̂ kä to tchêndə̂ pö ndə̂ arə lâme sə̈ nyê.
         Nyë wûnsə̂ arə lâme nə̂, ânyë kə̈ krʉ̂ la gbôgbô pâ lëge pö ndə̂ nyë gbô
         rə̂. 13 Praâbalë äwä lə̂ la mê djîrə̂ ndə̂kə̂ pa, ndə̂ gbô mê sə̂ la tʉ̈rʉ̂ la mê,
         më âkä to tchêndə̂ apö lâme sə̈ nyê ndə̂kə̂ pa nyë loabô lô-ê. 14 Bëte më wûnsə̂ nə̈ nə̂ pä më ndô tə̂kə̂ tchu nə̂, batə̂ rə̂ ndə̂ Gbölö Gbïɛ̈
         ndə̂ azə̂ Jezü Krîsiti nyîsə̂ nə̈ sə̂ mê. 15 Praâbalë mê mboadje rə̂ ndə̂kə̂ pa la tchêngbâ mê, arə ndə̂ më nyîsə̂ nə̂
         sə̈ nyê, nyê gbo köbo lə̂ arə gbɛ̂ ndə̂kə̂ pa su nyê te pâ apö ndə̂ më nyîsə̂
         nə̈ sə̈ nyê lâme.Azü ndə̂ andjë wûn golowäre ndə̂ Krîsiti16 Tə̂ lëge nə̈, âwâbo lə̂ köbosə̂ ndə̂ma tro, la apö ndə̂kə̂ rɨ̈ tchə̂lə̂ küma
         azü kä ndə̂ ârâ nyîsə̂ kə̂ ka ndə̂ Gbölö Gbïɛ̈ ndə̂ azə̂ Jezü Krîsiti la
         gbôgbô-a, praâbalë ârâ wün kə̂ wa gbölö ndə̂ yê la lala ârâ. 17 Bëte Ndjapä Bha azə̂ zä kə̈ lusə̂tə̂ la golowäre sə̈ tchë, sə̂nə̈ ndə̂ a djê tchə̂lə̂ gɨ̈ Ndjapä ndə̂ golowäre ndə̂ yê rô agolowäre
         gbɛ̂ lâme päkëdə̂: «Tchanə̈ âtə də̈ Modô ndə̂ mê, ndə̂ më nyîndə̂ yê tə̂
         gbölösə̂nə̈, su mê fü la tchë gbɛ̂+.» 18 Ârâ la tə̂ ârâ, ârâ djë tchə̂lə̂ gɨ̈ nə̈ lâme ndə̂ âtô bhâ lafô, sə̂nə̈
         ndə̂ ârâ sə̂ la Krîsiti bhâlə̂ küma aga ndə̂ âwâ ngbî ânyë kə̈ dâka gbɛ̂.19 Käko gbô azə̂ kä lakə̂ za su azə̂ pâ apö ndə̂ a-earə̂ ndə̂ma Ndjapä tô rə̂
         alême, ädäka ndə̂kə̂ pa la nyê gbo pânə̈-ê: Äwä batə̂ lâmba ndə̂ âtcho lə̂
         bübü tchô, ndjoa ndə̂kə̂ pa tchô kra tâ, ânyë ndjamunu tcho bhâlə̂ su nyê.
         20 Tə̂ dokʉ̈ nə̈, rə ndə̂ nyë wâ ndə̂kə̂ wunsə̂ nə̈ wä kâkë: Ngâ earə̂ ndə̂ma Ndjapä
         balë ndə̂ tche mbô apö tə̂ su yê la tə̂ yê lə̂ Mbëtï Ndjapä sə̂âbo-a. 21 Bëte ngâ akrə âbolafô la su yê ndə̂kə̂ to ndə̂ma Ndjapä-a, praâbalë Kpɨ̂ki Yingö kä âkə̂ za rə̂ lə̂ su azü ndə̂kə̂ to pö la rə̈ Ndjapä.
         
            
               	Nyë dɨ̈ Mat 17.1-5; Mar 9.2-7; Luk 9.28-35.

A-earə̂ kə̂ nyisə̂ rə ndə̂ yepa(Jud 4-13)21 Dokʉ̈tchê alême a-earə̂ ndə̂ma Ndjapä ndə̂ yepa sə̈ lə̂ gbâtə̂ azü gö ndə̂ Isarayële;
         ârə̂ âwa ndjë me käko, angâ a-earə̂ kə̂ nyisə̂ rə ndə̂ yepa liadje lə̂ küwû
         nə̈ lə̂ gbâtə̂ nyê, kə̂ nyiadje sə̂ rə ndə̂ âwâ ngbî tə̂ pö Ndjapä, âmbo andjê
         ndə̂kə̂ e la andjê pu kuzü. Andjë âzro azü nə̈ zoo andjë kosə̂ Earə̂ kə̂ nyisə̂
         rə ndə̂ tche tchâ andjê. Âchiabô tee ndə̂kə̂ pa Ndjapä won andjê-a. 2 Angbängbä azü âzadje tchêngbâ a-earə̂ kə̂ nyisə̂ rə ndə̂ yepa lâme la ngbongbo
         kə̂ mbotə̂ andjê, tə̂ pö ndə̂ azü käko kä ndə̂ azü âdroadje köbo lëge pö.
         3 Tə̂ pö ndə̂ kə̂ gbo arə tə̂ gbölösə̂nə̈, a-earə̂ kə̂ nyisə̂ rə ndə̂ yepa lâme
         boloadje nyê lə̂ köbosə̂ apö yepa ndə̂kə̂ gbo arə tchânə̂ nyê. Praâbalë gasa
         alême, ngbanga ndə̂ a wâ rə̂ pâ andjê ndô tə̂kə̂ wutu nə̂, ngbongbo rə ndə̂ âwâ
         ndə̂kə̂ ndɨ andjê wâbo ngrɨ̈-a!4 Bëte Ndjapä gbôâbo tə̂ aânje ndə̂ andjë mbô ngbongbo rə alême ämbämbänə̈-a, praâbalë tche ï andjê la
         djingîli kə̂ yî andjê bhâlə̂ gbölö wo lə̂ bübü tchô ndə̂ âbû biî ndə̂kə̂
         krʉ bëte lö kə̂ wa ngbanga. 5 Ndjapä gbôâbo ndjë tə̂ dokʉ̈ tchêbêche alême ämbämbänə̈-a, praâbalë tche
         mbö rə̂ pä gbölö nyïvrö nyi, kə̈ vô pâ cho nə̈ ndə̂ angbongbo azü nə̈ sə̂
         pânə̈, tche tchâ kütû Nowë ndə̂ tche mû pö ndə̂ djîrə̂ rə, tchetchë la azü
         mïndûu manə̈ bïchuû. 6 Ndjapä wä ngbanga pâ azü gö ndə̂ Sodômo la Gomôro ânyë kə̈ wôn andjê la
         wo. Tche mbö tâ käko ndə̂kə̂ nyisə̂ rə ndə̂ âgboadje azü gbɛ̂ ndə̂ andjë mbo
         ngbongbo rə. 7 Praâbalë Ndjapä jï Lôto ndə̂ tche də̂ djîrə̂ akrə, bëte su Lôto nə̈ kʉ̈ tchë
         tə̂ ngbongbo kə̂ mbotə̂ a-earə̂ kə̂ won azü lâme. 8 Bëte djîrə̂ akrə lâme lö lə̂ gûtə̂ andjê, tche wün andjê, kə̂ dje pö ndə̂
         arə gbɛ̂ ndə̂ andjë sə lakə̂ mbo rə̂ lə̂ alö balë balë, ânyë tchə̂lə̂ küma
         yê sə̂ lakə̂ djingɨli lə̂ köbosə̂ angbongbo kə̂ mbotə̂ andjê nə̈ lâme. 9 Käko Gbölö Gbïɛ̈ wä ndə̂kə̂ ji adjîrə̂ azü ndə̂ andjë zâtə̂ andjê gbɛ̂ sə̈
         tchë ânyë kə̂ wun yûkü. Tche wä ndjë ndə̂kə̂ nyikrə sə̂ angbongbo azü ndə̂kə̂
         pa tche mbo andjê la yûkü tə̂ lo kə̂ wa ngbanga. 10 Azü ndə̂ andjë wâ la gʉ ndə̂kə̂ za tchêngbâ angbongbo gʉ su andjê la tə̂ andjê,
         ânyë kə̈ wûn gbôgbô ndə̂ Ndjapä batə̂ ngâ mbämbä rə lâme, tchê mboadje
         andjê la yûkü.A-earə̂ kə̂ nyisə̂ rə ndə̂ yepa lâme wüntə̂ andjê pä anyë âwâ tâ, kə̈ wûn
         tə̂ andjê gbölö, andjë wâbo la wawa ndə̂kə̂ dro ayingö ndə̂ tchêlafô ndə̂
         sə̂ andjê lû lâme-a. 11 Käko ndjë, aânje ndə̂ andjë wâ la gbôgbô la kümändëmä gbɛ̂ tôâbo pö
         ndə̂kə̂ dro atchozö ndə̂ tchêlafô lâme tchâtchu Gbölö Gbïɛ̈-a. 12 Praâbalë andjë mbö rə batə̂ andə̂ agia ndə̂ andjë wûn-âbo sə̂ rə wûn-î, ânyë
         a dɨ̂ tchîsûwu ndə̂ andjê dokʉ̈tchê nə̂ ndə̂kə̂ pa a kʉ andjê kə̂ won andjê.
         Andjë drö rə ndə̂ andjë wûn-âbô sə̂nə̈ wûn-î, andjê foadje batə̂ aföfö
         agia. 13 A âmboadje andjê ngbo ngbâ ngbongbo rə ndə̂ andjë mbô rə̂. Andjë mbö arə ndə̂
         ngbongbo gʉ su andjê la ngbɛ̂ngbɛ̂ lo, kə̂ wa la mômô lə̂ köbosə̂ nə̈. Kə̂ sə
         ndə̂ andjê lə̂ gbâtə̂ nyê wätə̂ rə ganô la rə ndə̂ âmbo rə̂ pä nyë te. Ndə̂
         nyë âsə̈ zɨ kɨ̈zɨ̂ kpülü la andjê, andjë kä la mômô lə̂ köbosə̂ kə̂ bolo
         tchô ndə̂ andjê. 14 Tchə̂lə̂ la andjê sɨ̂sɨ̈ la gʉ ndə̂kə̂ pu aɛ̈chë âdəndjë aköchë ndə̂ azü, gʉ
         kə̂ mbo ngbongbo rə kâbo lə̂ andjê lö balë-a. Andjë bölo azü ndə̂ andjë kpôkpoabô
         tə̂ andjê kpôkpo-ê. Su andjê wä la gʉ ndə̂kə̂ gbo arə tə̂ gbölösə̂nə̈. Ngbongbo
         pö ndə̂ Ndjapä kä pâ andjê. 15 Ndə̂ andjë gbôtə̂ djîrə̂ köbo, köbo yû tə̂ andjê ânyë andjë zâ köbo ngbâ
         Bälâme modô ndə̂ Bözôre ndə̂ tche nyîndə̂ kə̂ gbo makətche ndə̂ a kʉ̂ rə̂ sə̈
         tchë ndə̂kə̂ pa tche mbo ngbongbo rə. 16 Praâbalë a hrô la tchë la gbôgbô bëte ngbongbo rə ndə̂ yê lâme. Käko ngâ
         yûyû kûndiɛ ndə̂ tche pôâbô pô-ê zâ tchə̂lə̂ gɨ̈ akrə ndə̂kə̂ po la rə̂,
         ndə̂kə̂ kitə̂ köbo tə̂kə̂ mbo ngbɨ̈lə̈ ndə̂ earə̂ ndə̂ma Ndjapä lâme.17 Azü lâme wä batə̂ tchə̂lə̂ küma ngû ndə̂ âhrô, kə̈ wâ ndjë batə̂ nyïvrö
         ndə̂ âbu ânyë gbölö yi rô la rə̂. Ndjapä nyîkrə ngâ tchô ndə̂ âbû biî
         bëte andjê nə̂. 18 Apö ndə̂ andjë sə lakə̂ bhi gogo andjê lakə̂ to rə̂ wä kütû tə̂ avôvôo apö.
         Lə̂ köbosə̂ angbongbo gʉ su andjê la arə ganô ndə̂ andjê, andjë mbö rə̂ pä
         azü ndə̂ andjë wûtu anganga lə̂ gbâtə̂ a-earə̂ ngbongbo rə, te lə̂ gbânda ndə̂
         andjê. 19 Andjë zä bâlâ ndə̂kə̂ ji andjê lə̂ ngbâa, dëkë andjë la tə̂ andjê, andjë
         wätə̂ ngbâa ndə̂ rə ndə̂ âe la andjê ndə̂kə̂ ndɨ andjê, bëte akrə balë balë
         wätə̂ ngbâa ndə̂ rə ndə̂ ârôpâ yê. 20 Bëte âdə azü ndə̂ andjë wûtu lə̂ angbongbo rə ndə̂ tchêbêche lə̂ köbosə̂ nə̈
         ndə̂ andjë wûnsə̂ Jezü Krîsiti Gbölö Gbïɛ̈ la Earə̂ kə̂ tcha azə̂, ânyë andjë kä kâ atə̂lə̂ angbongbo arə
         nə̈ lâme ânyë ârôpâ andjê, kə̂ sə ndə̂ andjê la tchêngbâ nə̈ âka wa ngbo
         kə̂ ro anə̈ dokʉ̈tchê. 21 Bëte äwä âme ndə̂kə̂ pa azü käko wun-abô sə̂ köbo djîrə̂ rə̂ wûn-î. Ngbongbo
         rə nə̈ də̈ rə̂ ndə̂ andjë wûnsə̂ köbo djîrə̂ rə nə̂, ânyë la tchêngbâ nə̈
         andjë kä gbôtə̂ köbo ndïɛ̈ ndə̂ Ndjapä ndə̂ âdâka gbɛ̂, ndə̂ a nyîsə̂ nə̈
         dokʉ̈tchê sə̈ andjê. 22 Rə ndə̂ âgbô andjê wä gundə̂sə̂ ndoka ndə̂ âtô lëge pö päkëdə̂: «Ɛ̈vrô
         dötə̂ yê ndə̂ kɨ̈zɨ̂ ndə̂ tche ndjâ rə̂» âdəndjë: «Koso ndə̂ a djûtu tchë anganga-ë,
         tche kä rôtə̂ yê lə̂ kpata+.»
         
            
               	Nyë dɨ̈ Apv 26.11; Mat 7.6.

Lo kə̂ ka ndə̂ Gbölö Gbïɛ̈31 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, bïchuû mbëtï ndə̂ më
         mbô rə̂ ndə̂kə̂ wan rə̂ sə̈ nyê kä âtə. Lə̂ ambëtï bïchuû lâme gbɛ̂, më
         nyïndə̂ nə̈ pä su nyê te pâ apö ndə̂ nyë wûnsə̂ nə̈, ndə̂kə̂ pa nyë wa la
         tchôtchô kə̂ za küma. 2 Më nyïndə̂ nə̈ pä apö ndə̂ a-earə̂ ndə̂ma Ndjapä ndə̂ andjë dâka gbɛ̂ tô rə̂ sə̈ nyê dokʉ̈tchê alême, sə̂nə̈ te lə̂ nyê. Ndjë
         akümändëmä ndə̂ abadjângele nyîsə̂ nə̈ sə̈ nyê alême pâ pö ndə̂ Gbölö Gbïɛ̈ Earə̂ kə̂ tcha azə̂ lâme,
         më nyïndə̂ nə̈ pä sə̂nə̈ te lə̂ nyê. 3 Äwäpä nyë wunsə̂ nə̈ dokʉ̈tchê pä, lə̂ adɨ̂ alö, angâ azü ânəadje kə̂ səadje
         lakə̂ mbo rə gundə̂sə̂ ngbongbo gʉ su andjê la tə̂ andjê. Andjê moadje nyê, 4 andjê toadje rə̂ päkëdə̂: «Kə̂ za bâlâ ndə̂ Gbölö Gbïɛ̈ zâ rə̂ alême tə̂
         pö ndə̂ kə̂ ka ndə̂ yê lâme, pö ndə̂nə̈ wä atöko? Bëte ndə̂nə̈ gû nə̂ ndə̂
         arabha azə̂ tchû, gbô arə gbɛ̂ kä gbɛ̂ kpôsə̂nə̈, ndə̂kə̂ to tə̂ lo nə̈ ndə̂ Ndjapä
         mbô arə gbɛ̂!» 5 Käko sə̂ ngâ rə balë yû tə̂ andjê nə̂: Gasa alême Ndjapä mbö atchêlafô la
         tchêbêche lə̂ köbosə̂ pö ma yê. Ndjapä mbö rə̂ pä tchêbêche wutu lə̂ ngû
         ânyë a mbô tchêbêche la ngû. 6 Äwä ndjë käko lə̂ köbosə̂ ngû, ndə̂ âvô katchôgbɛ̂ ânyë dokʉ̈ tchêbêche
         ndɨ̂ lə̂ köbosə̂ nə̈. 7 Dëkë kütû lə̂ köbosə̂ pö ma Ndjapä balë lâme kä ndə̂ a bâta tchêlafô
         la tchêbêche ndə̂ tchô angêta bëte wo, ndə̂kə̂ krʉ bëte lö kə̂ wa ngbanga la
         lö ndə̂ angbongbo azü tchu tratralë-ê.8 Praâbalë arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, ngâ pö kä
         tâ ndə̂, âwâbo pä sə̂nə̈ yu tə̂ nyê-a: Lə̂ la Gbölö Gbïɛ̈ lö balë wä batə̂
         ngû sâke balë, ânyë ngû sâke balë wâ batə̂ lö balë. 9 Rə ndə̂ Gbölö Gbïɛ̈ zâ bâlâ tə̂ pö ndə̂nə̈, tche chîabo ndə̂kə̂ mbo rə̂-a,
         batə̂ angânə̈ to tchê rə̂. Tche rʉ̈ätə̂ su yê la nyê bëte tche nyîâbo ndə̂nə̈
         pä angânə̈ lə̂ gbâtə̂ nyê tchu-a, praâbalë tche nyïndə̂ nə̈ pä azü gbɛ̂ gbotə̂
         bəndɨ kə̂ mbo rə ndə̂ andjê.10 Käko lo kə̂ ka ndə̂ Gbölö Gbïɛ̈ wadje batə̂ earə̂ ngbä. Tə̂ lö nə̈ lâme tchêlafô
         âro me la ngâ gbölö wârə̂, wo âjuadje arə tchêlafô, sə̂nə̈ lâme tchêbêche
         la arə gbɛ̂ ndə̂ âwâ lə̂nə̈ âyu me yü. 11 Ndə̂ arə lâme gbɛ̂ wâ ndə̂kə̂ rôrö lâme, käko äwäpä nyë wunsə̂ rə ndə̂ nyë
         wâ ndə̂kə̂ mbo rə̂! Äwäpä nyë watə̂ azü ndə̂ andjë dâka gbɛ̂, kə̂ zatə̂ nyê
         gbɛ̂ sə̈ Ndjapä. 12 Äwäpä nyë krʉ bëte lö ndə̂ Ndjapä lakə̂ mbo rə̂ gbɛ̂ ndə̂kə̂ pa äwutu angaâtə,
         äwäpä nyë wunsə̂ nə̈ pä, tə̂ lo nə̈ lâme kä ndə̂ wo juadje tchêlafô ânyë
         arə tchêlafô gbɛ̂ juwuadje lə̂ atïmï wo. 13 Praâbalë azə̈ krʉ̈ bëte täfo tchêlafô la täfo tchêbêche, ndə̂ Ndjapä zâ
         bâlâ sə̈ azə̂ tə̂ pö ndə̂nə̈, käko kütû adjîrə̂ azü kä ndə̂ âsəadje lə̂nə̈+.14 Bëte rə̂ kä, arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, ndə̂ nyê
         âsə̈ krʉ bëte lö nə̈ lâme, äwäpä nyë mbo rə̂ gbɛ̂ ndə̂kə̂ pa nyë daka gbɛ̂
         ânyë ngâ pö balë wabô wâ lə̂ küma nyê-ê, ndjë äwäpä nyë sə la zɨtɨ
         su la Ndjapä. 15 Nyë wûnsə̂ nə̈ nə̂ pä Gbölö Gbïɛ̈ rʉ̈ätə̂ su yê zoo ndə̂kə̂ za köbo sə̈ nyê
         ndə̂kə̂ pa nyë tcha lə̂ kuzü. Käko kä ndə̂ ngâ azə̂ Pôlo ndə̂ azə̈ nyîndə̂
         yê tə̂ gbölösə̂nə̈, tche mbö mbëtï sə̈ nyê lə̂ köbosə̂ küma yê ndə̂ âwâ
         lanə̈ ndə̂ Ndjapä zâ rə̂ sə̈ tchë. 16 Lə̂ ambëtï gbɛ̂ ndə̂ Pôlo mbô rə̂, kütû apö lâme kä ndə̂ tche to tchê rə̂.
         Lə̂ angâ amawû pö nə̈, angâ apö nə̈ kpôkpö tə̂ angâ azü ndə̂kə̂ dje tchə̂lə̂
         nə̈, käko azü ndə̂ andjë wûn-âbô sə̂ rə wûn ânyë kə̈ mândabo rə mânda-ê,
         andjë dödo tchə̂lə̂ apö nə̈ batə̂ rə̂ ndə̂ andjë mbo rə̂ tə̂ angâ apö lə̂ Mbëtï
         Ndjapä gbɛ̂. Köbo andjê yû la rə ndə̂ andjë mbo rə̂ lâme nə̂.17 Âdə andə̂ nye nə̈, arə̂mä ndə̂ më nyîndə̂ nyê tə̂ gbölösə̂nə̈, angaâtə a krâ
         tü nyê nə̂. La nyê gbö-ê, ânyë angbongbo azü lâme boloabô nyê bôlo la
         angbongbo apö ndə̂kə̂ yu köbo su nyê ndə̂ nyë zâ rə̂ sə̈ Jezü, ndə̂ nyë kpôkpo
         tə̂ nyê pânə̈ lâme-ê. 18 Praâbalë äwäpä nyë ge lə̂ tchôtchô su lakə̂ wunsə̂ Gbölö Gbïɛ̈ ndə̂ azə̂
         Jezü Krîsiti Earə̂ kə̂ tcha azə̂. Voga wätə̂ andə̂ ye nə̈, angêta ndjë tə̂ logbɛ̂ logbɛ̂! Amin.
         
            
               	Nyë dɨ̈ Eza 65.17; 66.22.

Pö ndə̂ âza tchîsûwu sə̈ azü11 Rə ndə̂ âwâ tâ alême lə̂ kêsâ nə̈, ârâ djë rə̂, kə̈ wûn rə̂ la lala ârâ,
         kə̈ chêko rə̂, kə̈ grʉ̂ rə̂ la könô ârâ: Rə nə̈ də̈ Pö ndə̂ âza tchîsûwu
         sə̈ azü. 2 Tchîsûwu nə̈ lâme mätə̂ yê kraâ ësûwu, ânyë ârâ wûn rə̂. Ârâ tö pö
         ndə̂ rə ndə̂ ârâ wûnsə̂ nə̈ pânə̈. Bëte rə̂ kä ndə̂ ârâ mû pö ndə̂ tchîsûwu
         ndə̂ logbɛ̂ logbɛ̂ sə̈ nyê, ndə̂ âwâ gasa alême ndrotə̂ Bha, ânyë kə̈ mâtə̂
         yê sə̈ ârâ. 3 Rə ndə̂ ârâ wûn rə̂, ânyë kə̈ djê rə̂, ârâ mü rə̂ sə̈ nyê ndə̂kə̂ pa nyënyê
         ndjë gbɛ̂, su nyê wa balë la andə̂ ârâ. Käko azə̂ gbɛ̂ wa la su balë la Bha
         azə̂ Ndjapä ndjë la Modô ndə̂ yê Jezü Krîsiti. 4 Ârâ mbö mbëtï âtə sə̈ nyê ndə̂kə̂ pa mômô ndə̂ ârâ+ watə̂ gbölösə̂nə̈.Ndjapä wätə̂ ngbänga5 Pö ndə̂ ârâ djê rə̂ lə̂ ma Jezü Krîsiti ânyë kə̈ nyîndə̂ kə̂ to tchêngbâ
         nə̈ sə̈ nyê wä kâkë: Ndjapä wätə̂ ngbänga, ngâ bübü tchô balë wâbo lə̂
         yê-a. 6 Âdə azə̈ âto rə̂ pä azə̈ wä balë la tchë, ânyë gbô azə̂ ndə̂po lakə̂ nə lə̂
         bübü tchô, dëkë azə̈ mô yepa nə̂. Azə̈ mbôâbo rə gundə̂sə̂ lëge pö-a. 7 Praâbalë âdə azə̂ ânə lə̂ ngbänga, batə̂ rə̂ ndə̂ Ndjapä la tə̂ yê wâ lə̂
         ngbänga, dëkë azə̈ wâ nə̂ balë la angâ azə̂, ânyë jï Jezü Modô ndə̂ yê
         djutu angbongbo rə ndə̂ azə̂ gbɛ̂.8 Âdə azə̂ âto rə̂ pä ngbongbo rə wâbo lə̂ azə̂-a, dëkë azə̈ bölotə̂ azə̂ la
         tə̂ azə̂, lëge pö wâbo lə̂ azə̂-a. 9 Praâbalë âdə azə̂ ânyisə̂ angbongbo rə ndə̂ azə̂ ësûwu, Ndjapä wä djîrə̂,
         kə̈ mbô rə gundə̂sə̂ pö ma yê: Tchê koadje apö lə̂ küma azə̂, kə̂ jiadje azə̂
         lə̂ angbongbo rə gbɛ̂+. 10 Âdə azə̂ âto rə̂ pä azə̈ mbôâbo ngbongbo rə, dëkë azə̈ mbö rə̂ pä Ndjapä
         watə̂ earə̂ yepa, pö ndə̂ yê wâbo lə̂ su azə̂-a.
         
            
               	Mômô ndə̂ ârâ: Angâ a-Mbëtï Ndjapä to andə̂ andjë nə̈ pä: «Mômô ndə̂ nyê».

               	Nyë dɨ̈ Aps 32.1-5.

Krîsiti nə̈ ndə̂kə̂ za kokô azə̂21 Abechë ndə̂ mê, më mbö mbëtï âtə sə̈ nyê ndə̂kə̂ pa nyë mboabô ngbongbo
         rə mbô-ê. Âdə ngâ akrə âmbo ngbongbo rə, azə̈ kä la ngâ earə̂ kə̂ za kokô
         azə̂ ndrotə̂ Bha azə̂, tche də̈ Jezü Krîsiti, ndə̂ tche wâ djîrə̂. 2 Tche zätə̂ yê la tə̂ yê la ngela, ndə̂kə̂ pa Ndjapä ko pö lə̂ küma azə̂. Âdə̂âbo
         kütû angbongbo rə ndə̂ azə̂ la kütû azə̂-a, praâbalë andə̂ azü ndə̂ tchêbêche
         ndjë gbɛ̂.3 Âdə azə̂ âmbo rə gundə̂sə̂ andïɛ̈ ndə̂ Ndjapä, tchâme, azə̈ wunsə̂ nə̈ pä azə̈
         wûnsə̂ Ndjapä nə̂. 4 Âdə ngâ akrə âto rə̂ päkëdə̂: «Më wûnsə̂ Ndjapä nə̂», ânyë kə̈ mbôâbô
         rə mbô gundə̂sə̂ andïɛ̈ ndə̂ yê-ê, dëkë tche wätə̂ earə̂ yepa. Lëge pö wâbo
         lə̂ yê-a. 5 Praâbalë akrə ndə̂ tche bâta pö ndə̂ yê, dëkë tche nyïndə̂ Ndjapä tə̂ lëge
         nə̈ gbɛ̂. Tchâme, azə̈ wunsə̂ nə̈ pä azə̈ wâ nə̂ balë la Ndjapä. 6 Akrə ndə̂ tche tô rə̂ pä anyë kä balë la Ndjapä, äwäpä kə̂ sə ndə̂ yê wa
         batə̂ andə̂ Jezü Krîsiti.Täfo ndïɛ̈7 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, ndïɛ̈ ndə̂ më mbô rə̂
         lə̂ mbëtï sə̈ nyê âtə wâbo tə̂ täfo ndïɛ̈-a, ädə̈ ngâ bəndɨ ndïɛ̈ ndə̂ nyë
         gbô rə̂ lə̂ kêsâ nə̈. Bəndɨ ndïɛ̈ nə̈ lâme wätə̂ pö ndə̂ nyë djê rə̂ dokʉ̈tchê.
         8 Dëkë täfo ndïɛ̈ kä ndə̂ më mbô rə̂ lə̂ mbëtï sə̈ nyê âtə, täfo ndïɛ̈
         nə̈ lâme wätə̂ lëge pö ndə̂ âwâ lə̂ Krîsiti, ndjë lə̂ nyê. Bëte tchə̂lə̂
         bütchî kä lakə̂ ro, anyë lëge ngbänga tchô nə̂.9 Akrə ndə̂ tche tô rə̂ pä anyë kä lə̂ ngbänga, ânyë kə̈ kôsə̂ ngâ yê, dëkë
         gbô tchë kä po lə̂ bübü tchô. 10 Akrə ndə̂ tche nyîndə̂ ngâ yê, tche kä lə̂ ngbänga, ânyë ngâ rə balë ndə̂
         âmbo rə̂ pä tche te lə̂ ngbongbo rə wâbo-a. 11 Praâbalë akrə ndə̂ tche kôsə̂ ngâ yê, tche kä lə̂ bübü tchô, kə̈ wûn-âbo
         sə̂ tchô ndə̂ tche e tâ-a, bëte bübü tchô nə̈ mbô tchë nə̂ tə̂ earə̂ föla.12 Nyënyê ndə̂ abechë ndə̂ mê, më mbö mbëtï âtə sə̈ nyê bëte Ndjapä kô pö
         lə̂ küma nyê nə̂ lə̂ köbosə̂ rə̈ Jezü. 13 Nyënyê ndə̂ arabha, më mbö mbëtï âtə sə̈ nyê bëte nyë wûnsə̂ tchanə̈ ndə̂
         tche wâ tâ lə̂ kêsâ nə̈ lâme nə̂. Nyënyê ndə̂ abechë-ɛ̈köchë la abechë-ɛ̈chë,
         më mbö mbëtï âtə sə̈ nyê bëte nyë rôpâ Ngbongbo akrə nə̂.14 Nyënyê ndə̂ abechë ndə̂ mê, më mbö mbëtï âtə sə̈ nyê bëte nyë wûnsə̂
         Bha nə̂. Nyënyê ndə̂ arabha, më mbö mbëtï âtə sə̈ nyê bëte nyë wûnsə̂ tchanə̈
         ndə̂ tche wâ tâ lə̂ kêsâ nə̈ lâme nə̂. Nyënyê ndə̂ abechë-ɛ̈köchë la abechë-ɛ̈chë,
         më mbö mbëtï âtə sə̈ nyê bëte nyë kpôkpo tə̂ nyê nə̂, pö Ndjapä kä lə̂
         su nyê, ânyë nyë rôpâ Ngbongbo akrə nə̂.15 Nyë nyïäbô nyîndə̂ tchêbêche âtə-ê, âdəndjë ngâ rə balë ndə̂ âwâtə̂
         rə tchêbêche-ê. Âdə ngâ akrə ânyîndə̂ tchêbêche âtə, dëkë tche nyîâbo
         ndə̂ Bha-a. 16 Arə tchêbêche nə̈ wä kâkë: Gʉ ndə̂kə̂ mbo rə ndə̂ su akrə la tə̂ yê nyîndə̂
         nə̈, âdəndjë gʉ ndə̂kə̂ gbo rə ndə̂ la azü wun rə̂, lakə̂ bhi gogo pâ arə tchêbêche.
         Arə lâme gbɛ̂ tôâbo bhândə̂ Bha-a, praâbalë ätö bêche âtə. 17 Tchêbêche âtə âro më rö la arə gbɛ̂ ndə̂ su azü nyîndə̂ nə̈. Praâbalë akrə
         ndə̂ tche mbô rə ndə̂ su Ndjapä nyîndə̂ nə̈, tchîsûwu ndə̂ yê âwa pïï etə̂.Pö pâ azü ndə̂ andjë kôsə̂ Krîsiti18 Abechë ndə̂ mê, tchêbêche ndô tə̂kə̂ krʉ nə̂. Nyë djê rə̂ alême nə̂ pä Earə̂
         kə̂ kosə̂ Krîsiti âwutuadje. Dëkë angaâtə angbängbä azü ndə̂ andjë kôsə̂
         Krîsiti wûtu nə̂. Käko azə̈ wûnsə̂ nə̈ nə̂ pä tchêbêche ndô tə̂kə̂ krʉ nə̂.
         19 Azü nə̈ lâme gbô lə̂ gûtə̂ azə̂ nə̂, praâbalë andjë wâbo alême tə̂ andjandə̂
         azə̈ nə̈-a. Âdə andjê âwa alême tə̂ andjandə̂ azə̂, dëkë andjê ândəpo alême
         lə̂ gûtə̂ azə̂. Praâbalë ndə̂ andjë gbô lə̂ gûtə̂ azə̂ lâme, änyïsə̂ nə̈
         pä tə̂ lëge nə̈ ngâ akrə balë lə̂ gûtə̂ andjê wâbo alêe tə̂ tchandə̂ azə̈
         nə̈-a.20 Âdə andə̂ nye nə̈, nyë gbô Kpɨ̂ki Yingö ndə̂ Krîsiti zâ tchë sə̈ nyê nə̂,
         ânyë nyënyê gbɛ̂, nyë wûnsə̂ lëge pö nə̂. 21 Mbëtï ndə̂ më mbô rə̂ sə̈ nyê âtə, nyîâbo sə̂nə̈ pä nyë wûn-âbo sə̂ lëge
         pö nə̂-a, praâbalë më mbö rə̂ bëte nyë wûnsə̂ lëge pö nə̂. Nyë wûn ndjë
         sə̂nə̈ nə̂ pä ngâ pö yepa balë wûtuabô lə̂ lëge pö-a.22 Tchabâ kä ndə̂ âwâtə̂ earə̂ yepa? Tche də̈ akrə ndə̂ tche tô rə̂ pä Jezü wâbo
         tə̂ Krîsiti-a, tchanə̈ lâme kä ndə̂ âwâtə̂ Earə̂ kə̂ kosə̂ Krîsiti: Tche kôsə̂
         Bha la Modô nə̈ nə̂. 23 Akrə ndə̂ tche kôsə̂ Modô nə̈, dëkë tche wâbo la Bha-a; akrə ndə̂ tche wûnsə̂
         Modô nə̈, dëkë tche kä ndjë la Bha.24 Âdə andə̂ nye nə̈, äwäpä nyë bäta pö ndə̂ nyë djê rə̂ lə̂ kêsâ nə̈ lâme.
         Âdə nyë âbata pö ndə̂ nyë djê rə̂ lə̂ kêsâ nə̈ lâme, dëkë nyë wâ nə̂
         balë la Modô nə̈, ndjë la Bha. 25 Bâlâ ndə̂ Krîsiti za rə̂ tə̂ azə̂ də̈ tchîsûwu ndə̂ logbɛ̂ logbɛ̂.26 Mbëtï ndə̂ më mbô rə̂ sə̈ nyê âtə, më mbö rə̂ tə̂ pö ndə̂ azü ndə̂ andjë
         mbo rə̂ pä köbo yu tə̂ nyê. 27 Âdə andə̂ nye nə̈, Kpɨ̂ki Yingö ndə̂ Krîsiti zâ rə̂ sə̈ nyê lâme kä lə̂ su
         nyê. Äkä wâbo ndə̂kə̂ pa ngâ akrə kä ndə̂ ânyisə̂ rə sə̈ nyê-a, praâbalë
         Kpɨ̂ki Yingö ndə̂ yê lâme kä ndə̂ ânyisə̂ arə gbɛ̂ sə̈ nyê. Tche nyîâbo sə̂
         yepa-a, praâbalë tche nyïsə̂ lëge pö. Bëte rə̂ kä ndə̂, äwäpä nyë wa balë
         la Krîsiti batə̂ rə̂ ndə̂ Kpɨ̂ki Yingö nyîsə̂ nə̈ sə̈ nyê.28 Angaâtə abechë ndə̂ mê, äwäpä nyë wa balë la Krîsiti ndə̂kə̂ pa lo nə̈ ndə̂
         tche kangbâ yê, su azə̂ wa gii-ï, ganô mboabô azə̂ mbô ndə̂kə̂ gi azə̂ tʉ̂rʉ
         tə̂ yê tə̂ lo kə̂ ka ndə̂ yê. 29 Âdə nyë âwunsə̂ nə̈ pä Krîsiti wä djîrə̂, äwäpä nyë wunsə̂ nə̈ pä akrə
         ndə̂ tche mbô djîrə̂ rə, dëkë tche də̈ bechë ndə̂ Ndjapä.

Azə̈ wätə̂ abechë ndə̂ Ndjapä31 Nyë wünsa kə̂ nyində̂ azə̂ ndə̂ Bha nyîndə̂ azə̂! Tche nyïndə̂ azə̂ tə̂ gbölösə̂nə̈,
         ndə̂kə̂ pa a e rə̂ tə̂ azə̂ pä abechë ndə̂ Ndjapä, tə̂ lëge nə̈ azə̈ wätə̂ abechë
         ndə̂ yê. Âdə tchêbêche âtə âwûn-âbo sə̂ azə̂ wûn-î, bëte âwûn-âbo sə̂
         Ndjapä balë-a. 2 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, azə̈ wâ angaâtə nə̂ tə̂
         abechë ndə̂ Ndjapä. Köbo ndə̂ azə̈ sə la rə̂ ndə̂ tchêlâmbo, gbô rə̂ kä lə̂
         küwû nə̈. Praâbalë azə̈ wûnsə̂ nə̈ nə̂ pä âdə Krîsiti âkangbâ yê, azə̂
         wadje batə̂ tchë, bëte azə̂ wun-adje tchë batə̂ rə̂ ndə̂ tche wâ tâ. 3 Akrə ndə̂ tche zâ su yê pâ pö lâme, äwäpä tche ji ngbongbo rə lə̂ yê, bëte
         Krîsiti wâbo la ngbongbo rə lə̂ yê-a.4 Akrə ndə̂ tche mbô ngbongbo rə, dëkë tche kôsə̂ ndïɛ̈ ndə̂ Ndjapä nə̂, bëte
         kə̂ mbo ngbongbo rə wätə̂ kə̂ kosə̂ ndïɛ̈ nə̈ lâme. 5 Nyë wûnsə̂ nə̈ nə̂ pä Jezü Krîsiti nə̈ ndə̂kə̂ ji angbongbo rə, ânyë ngbongbo
         rə wâbo lə̂ yê-a. 6 Akrə ndə̂ tche wâ balë la Krîsiti, tche mbôâbô ngbongbo rə-a. Akrə ndə̂ tche
         ndə̂po lakə̂ mbo ngbongbo rə, dëkë tche wûn-âbo sə̂ Krîsiti-a, kə̈ wûn-âbo
         ndjë tchë balë-a.7 Abechë ndə̂ mê, ngâ akrə balë yüäbô köbo nyê yû-î. Akrə ndə̂ tche mbô
         djîrə̂ rə, dëkë tche wätə̂ djîrə̂ akrə batə̂ Jezü ndə̂ tche wâ djîrə̂. 8 Akrə ndə̂ tche mbô ngbongbo rə, dëkë tche wätə̂ tchandə̂ Jâbolo. Bëte Jâbolo jëtə̂ kə̂ mbo ngbongbo rə gasa alême lə̂ kêsâ nə̈. Ndə̂ Modô
         ndə̂ Ndjapä nə̂ lâme, tche nə̈ ndə̂kə̂ ndɨ tchə̂lə̂ kua ndə̂ Jâbolo. 9 Akrə ndə̂ tche wâtə̂ bechë ndə̂ Ndjapä, tchê kä mboabô ngbongbo rə tee-a, bëte
         gbôgbô ndə̂ Ndjapä kä lə̂ yê. Tchê kä mbo bata ngbongbo rə tee-a, bëte tche
         də̈ bechë ndə̂ Ndjapä. 10 Rə ndə̂ âkrʉ̂ tchə̂lə̂ gûtə̂ abechë ndə̂ Ndjapä la abechë ndə̂ Jâbolo wä kâkë:
         Akrə ndə̂ tche mbôâbô djîrə̂ rə mbô-ê, ânyë kə̈ nyîâbô nyîndə̂ angâ yê,
         dëkë tche wâbo tə̂ bechë ndə̂ Ndjapä-a.Nyë nyïndə̂ angâ nyê lə̂ gbâtə̂ nyê11 Pö ndə̂ nyë djê rə̂ alême lə̂ kêsâ nə̈ kä âtə: Äwäpä azə̈ nyində̂ angâ
         azə̂ lə̂ gbâtə̂ azə̂. 12 Azə̈ mböäbô rə mbô batə̂ Käyîne, ndə̂ tche wâtə̂ akrə ndə̂ Ngbongbo akrə, ânyë
         kə̈ wôn yîngâ yê lâme. Tche wön tchë bëte giamâ? Bëte kua ndə̂ Käyîne
         wätə̂ ngbongbo nə̈, ânyë andə̂ yîngâ yê wâtə̂ djîrə̂ nə̈.13 Arə̂mâ ndə̂ mê, âdə azü tchêbêche âtə âkosə̂ nyê, tchə̂lə̂ küma nyê djïngɨliabô
         djîngɨli-î. 14 Azə̈ wûnsə̂ nə̈ nə̂ pä azə̈ rô lə̂ kuzü nə̂, ânyë kə̈ wâ la tchîsûwu, bëte
         rə̂ ndə̂ azə̈ nyîndə̂ angâ azə̂. Akrə ndə̂ tche nyîâbô nyîndə̂ ngâ yê, dëkë
         gbô tchë kä lə̂ kuzü. 15 Akrə ndə̂ tche kôsə̂ ngâ yê, dëkë tche wätə̂ earə̂ kə̂ won akrə. Nyë wûnsə̂
         nə̈ nə̂ pä ngâ earə̂ kə̂ won akrə balë wâbo la tchîsûwu ndə̂ logbɛ̂ logbɛ̂ lə̂ yê-a. 16 Rə ndə̂ azə̈ wunsə̂ kə̂ nyində̂ ngâ la rə̂ wä kâkë: Jezü zä tchîsûwu ndə̂
         yê bëte azə̂. Azəzə̂ ndjë gbɛ̂, äwäpä azə̈ za tchîsûwu ndə̂ azə̂ bëte angâ
         azə̂. 17 Praâbalë âdə ngâ akrə âwa la arə tchêbêche âtə tə̂ gbölösə̂nə̈, ânyë kə̈
         gʉ̂â la yê tə̂ ngâ yê, ndə̂ tche wûn tchë la gʉ ngâ rə, akrə käko lâme nyïndə̂
         Ndjapä tchïtchïnə̈ atöko? 18 Abechë ndə̂ mê, nyë nyïäbô nyîndə̂ angâ nyê kütû la wünwün pö-ê, âdəndjë
         mbämbä pö lə̂ ma nyê-ê, praâbalë nyë nyïndə̂ angâ nyê lakə̂ mbo kua nə̈,
         ndjë lə̂ köbosə̂ lëge pö.Su ndə̂ âwa gii tchâtchu Ndjapä19 Käko kä ndə̂ azə̈ wun-adje sə̂nə̈ pä azə̈ də̈ azü ndə̂ lëge pö, ânyë su azə̂
         wadje gii tchâtchu Ndjapä. 20 Bëte âdə su azə̂ âwa ngbanga lə̂ küma azə̂, Ndjapä wä gbölö kə̈ rô su azə̂,
         tche wünsə̂ rə gbɛ̂. 21 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, âdə su azə̂ âwabô ngbanga
         wâ lə̂ küma azə̂, su azə̂ kä gii pâ Ndjapä. 22 Rə gbɛ̂ ndə̂ azə̈ yukû nə̈, azə̈ âgbo rə̂ tchânə̂ yê, bëte azə̈ bäta ndïɛ̈
         ndə̂ yê, ânyë kə̈ mbô rə ndə̂ âfû tə̂ yê. 23 Ndïɛ̈ ndə̂ yê wä kâkë: Äwä ndə̂kə̂ pa azə̈ gamba rə̈ Modô ndə̂ yê Jezü Krîsiti, kə̂ nyində̂ angâ azə̂ lə̂ gbâtə̂ azə̂, gundə̂sə̂ ndïɛ̈ ndə̂ tche zâ rə̂ sə̈
         azə̂. 24 Akrə ndə̂ tche bâta ndïɛ̈ ndə̂ Ndjapä, dëkë tche kä balë la tchë, ânyë Ndjapä
         wâ nə̂ balë la tchë. Käko kä ndə̂ azə̈ wunsə̂ nə̈ pä Ndjapä wâ nə̂ balë la
         azə̂ lə̂ köbosə̂ Kpɨ̂ki Yingö ndə̂ tche zâ rə̂ sə̈ azə̂.

Köbo kə̂ wunsə̂ Yingö ndə̂ Ndjapä41 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, nyë gämbabô pö ndə̂
         azü ndə̂ andjë to rə̂ pä anyë kä la yingö lâme gâmba-ê. Praâbalë äwäpä
         nyë wun kə̂ sə ndə̂ andjê, lakə̂ mbo rə ndə̂ andjê. Käko nyê wunsə̂ nə̈ pä yingö
         ndə̂ âwâ lə̂ andjê lâme tö bhândə̂ Ndjapä+, bëte angbängbä a-earə̂ ndə̂ma Ndjapä ndə̂ yepa zâ tchêbêche nə̂ gbɛ̂. 2 Köbo ndə̂ nyê wunsə̂ Yingö ndə̂ Ndjapä lâme wä kâkë: Akrə ndə̂ tche wûnsə̂ nə̈ pä Jezü Krîsiti mbötə̂ yê tə̂ lëge nə̈ tə̂ akrə, tche kä la Yingö ndə̂ Ndjapä. 3 Praâbalë yingö gbɛ̂ ndə̂ âkôsə̂ kə̂ wûnsə̂ Jezü, tôâbo bhândə̂ Ndjapä-a.
         Yingö lâme wätə̂ andə̂ akrə ndə̂ tche kôsə̂ Krîsiti. Tchanə̈ lâme kä ndə̂ nyë
         djê pö ndə̂ yê alême pä tchê wutuadje, dëkë tche wûtu angaâtə nə̂ pâ cho
         âtə.4 Nyënyê ndə̂ abechë ndə̂ mê, nyë wätə̂ azü ndə̂ Ndjapä. Nyë rô a-earə̂ ndə̂ma
         Ndjapä ndə̂ yepa lâme la gbôgbô nə̂. Bëte tchanə̈ ndə̂ tche wâ lə̂ nyê lâme,
         tche wä gbölö kə̈ rô tchanə̈ ndə̂ tche wâ pâ cho âtə. 5 Andjë wätə̂ azü pâ cho âtə. Bëte rə̂ kä ndə̂ andjë to pö batə̂ azü pâ cho
         âtə, ânyë azü pâ cho nə̈ djê andjê. 6 Praâbalë andə̂ azə̈ nə̈, azə̈ wätə̂ azü ndə̂ Ndjapä. Akrə ndə̂ tche wûnsə̂ Ndjapä,
         tche djë azə̂. Praâbalë akrə ndə̂ tche wâbô wâtə̂ akrə ndə̂ Ndjapä, tche djêâbo
         azə̂-a. Käko kä ndə̂ azə̈ wunsə̂ kə̂ krʉ tchə̂lə̂ Yingö ndə̂ lëge pö la yingö
         ndə̂ ânyisə̂ ngbongbo köbo.Ndjapä wätə̂ kə̂ nyində̂ ngâ7 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, äwäpä azə̈ nyində̂ angâ
         azə̂ lə̂ gbâtə̂ azə̂, bëte kə̂ nyində̂ ngâ tö bhândə̂ Ndjapä. Akrə ndə̂ tche
         nyîndə̂ ngâ yê, tche də̈ bechë ndə̂ Ndjapä, bëte tche wûnsə̂ Ndjapä nə̂. 8 Akrə ndə̂ tche nyîâbô nyîndə̂ ngâ yê, dëkë tche wûn-âbo sə̂ Ndjapä-a, bëte
         Ndjapä wätə̂ kə̂ nyində̂ ngâ. 9 Ndjapä nyïsə̂ köbo ndə̂kə̂ nyində̂ ngâ sə̈ azə̂ kâkë: Tche wän gbokôngô Modô
         ndə̂ yê atə̂ bêche ndə̂kə̂ pa lə̂ köbosə̂ yê azə̈ sə la tʉ̈rʉ̂ la. 10 Kə̂ nyində̂ ngâ wä kâkë: Âdə̂âbô azə̂ kä ndə̂ ânyîndə̂ Ndjapä-a, praâbalë
         Ndjapä kä ndə̂ ânyîndə̂ azə̂ ânyë kə̈ wân Modô ndə̂ yê, tche zätə̂ yê la
         ngela ndə̂kə̂ pa Ndjapä ko pö lə̂ küma azə̂.11 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, âdə Ndjapä ânyində̂
         azə̂ käko-ë, äwäpä azə̈ nyi ndjë ndə̂ angâ azə̂ lə̂ gbâtə̂ azə̂. 12 Ngâ akrə balë wûn-âbo Ndjapä-a+. Käko âdə azə̂ ânyində̂ angâ azə̂ lə̂ gbâtə̂ azə̂, Ndjapä kä lə̂ azə̂, ânyë
         kə̂ nyində̂ ngâ ndə̂ yê nə̈ lə̂ azə̂ daka gbɛ̂.13 Rə ndə̂ azə̈ wunsə̂ nə̈ pä azə̈ kädje balë la Ndjapä, ânyë tche kä ndjë lə̂
         azə̂ wä kâkë: Tche zä Yingö ndə̂ yê sə̈ azə̂. 14 Ârâ wün rə̂, kə̈ tô pö ndə̂nə̈ pä Bha wän Modô ndə̂ yê ndə̂kə̂ pa tche watə̂
         Earə̂ kə̂ tcha azü tchêbêche âtə+. 15 Âdə ngâ akrə âto rə̂ kraâ pä Jezü də̈ Modô ndə̂ Ndjapä, dëkë Ndjapä kä
         balë la tchë, tche kä ndjë balë la Ndjapä. 16 Andə̂ azə̈ nə̈, azə̈ wûnsə̂ nə̈ nə̂ pä Ndjapä nyïndə̂ azə̂.Ndjapä wätə̂ kə̂ nyində̂ ngâ, akrə ndə̂ tche sə̂ lə̂kə̂ nyində̂ ngâ, tche kä
         balë la Ndjapä, ânyë Ndjapä kä balë la tchë. 17 Âdə kə̂ nyində̂ ngâ âdaka gbɛ̂ lə̂ azə̂, käko lo kə̂ wa ngbanga, su azə̂ wadje
         gii-ï. Azə̂ səadje käko, bëte kə̂ sə ndə̂ azə̂ bêche âtə kʉ̈tə̂ yê la andə̂
         Jezü Krîsiti. 18 Wawa wâbo lə̂kə̂ nyində̂ ngâ-a. Kə̂ nyində̂ ngâ ndə̂ âdâka gbɛ̂ grö wawa. Wawa
         wûnsə̂ nə̈ nə̂ pä ngbanga kä lakə̂ krʉ bëte anyê. Käko akrə ndə̂ tche kpê wa
         nə̈, dëkë tche wûn-âbo sə̂kə̂ nyində̂ ngâ ndə̂ âdâka gbɛ̂ nə̂-a.19 Andə̂ azə̈ nə̈, azə̈ nyïndə̂ azü bëte Ndjapä nyïndə̂ azə̂ tə̂ dokʉ̈ nə̈. 20 Âdə ngâ akrə âto rə̂ päkëdə̂: «Më nyïndə̂ Ndjapä», ânyë kə̈ kôsə̂ ngâ
         yê, dëkë tche də̈ earə̂ yepa. Bëte âdə ngâ yê ndə̂ tche wun tchë, ânyë kə̂
         nyîâbô nyîndə̂ yê, tche wâbo ndə̂kə̂ nyində̂ Ndjapä ndə̂ tche wûn-âbô tchë
         wûn lâme-a. 21 Ndïɛ̈ ndə̂ Krîsiti zâ rə̂ sə̈ azə̂ wä kâkë: Akrə ndə̂ tche nyîndə̂ Ndjapä,
         äwäpä tche nyi ndjë ndə̂ ngâ yê+.
         
            
               	Nyë dɨ̈ Det 13.2-6.

               	Nyë dɨ̈ Jan 1.18.

               	Nyë dɨ̈ Jan 3.17.

               	Nyë dɨ̈ Mat 22.36-40; Mar 12.28-31; Luk 10.25-28.

Azə̈ rö tchêbêche la gbôgbô51 Akrə ndə̂ tche nyîndə̂ nə̈ la su yê pä Jezü wätə̂ Krîsiti, akrə lâme də̈ bechë ndə̂ Ndjapä. Akrə ndə̂ tche nyîndə̂ ngâ bha, dëkë tche
         nyï ndjë ndə̂ abechë ndə̂ yê. 2 Rə ndə̂ azə̈ wunsə̂ nə̈ pä azə̈ nyïndə̂ abechë ndə̂ Ndjapä wä kâkë: Äwäpä
         azə̈ nyində̂ Ndjapä lakə̂ mbo rə gundə̂sə̂ andïɛ̈ ndə̂ yê. 3 Bëte kə̂ nyində̂ Ndjapä wä ndə̂kə̂ pa azə̈ mbo rə gundə̂sə̂ andïɛ̈ ndə̂ yê+. Andïɛ̈ ndə̂ yê nə̈ lâme lûâbo-a. 4 Bëte azü gbɛ̂ ndə̂ andjë wâtə̂ abechë ndə̂ Ndjapä, andjë rö tchêbêche âtə
         la gbôgbô. Köbo ndə̂kə̂ ropâ tchêbêche âtə la gbôgbô də̈ kə̂ za su sə̈ Ndjapä.
         5 Tchabâ kä ndə̂ ârô tchêbêche âtə la gbôgbô? Kütû akrə ndə̂ tche gâmba
         rə̂ pä Jezü də̈ Modô ndə̂ Ndjapä.Pö ndə̂ a tô rə̂ pâ Jezü Krîsiti6 Jezü Krîsiti nə̈ pu azə̂ lə̂ köbosə̂ ngû ndə̂ batɛ̂me ndə̂ yê, ndjë la jï kuzü
         yê. Tche nə̂âbo kütû lə̂ köbosə̂ ngû-a, praâbalë tche nə̈ lə̂ köbosə̂ ngû
         la jï, ânyë Kpɨ̂ki Yingö tô pö ndə̂nə̈ pä äwätə̂ lëge nə̈, bëte Yingö wätə̂ lëge pö. 7 Andjë kä vötaâ ndə̂ andjë tô pö ndə̂nə̈+, andjë də̈: 8 Kpɨ̂ki Yingö la ngû la jï. Andjê vötaâ lâme, pö ndə̂ andjê wä balë. 9 Âdə azü âto pö ndə̂ rə ndə̂ andjë wûn rə̂ sə̈ azə̂, azə̈ gamba rə̂; dëkë pö
         ndə̂ Ndjapä tô rə̂, älü kə̈ rô andə̂ azü. Pö nə̈ ndə̂ Ndjapä tô rə̂ lâme
         wä pâ Modô ndə̂ yê. 10 Käko akrə ndə̂ tche zâ su yê sə̈ Modô ndə̂ Ndjapä, pö ndə̂ Ndjapä tô rə̂ lâme
         kä tə̂ su yê la tə̂ yê. Praâbalë akrə ndə̂ tche zâbô su yê zâ sə̈ Ndjapä,
         tche mbö Ndjapä tə̂ earə̂ yepa, bëte tche gâmbabô pö ndə̂ Ndjapä tô rə̂ pâ
         Modô ndə̂ yê-a. 11 Pö ndə̂ Ndjapä tô rə̂ lâme wä kâkë: Ndjapä zä tchîsûwu ndə̂ logbɛ̂ logbɛ̂ sə̈ azə̂, tchîsûwu nə̈ lâme, azə̈ gbö rə̂ lə̂ köbosə̂ Modô ndə̂ yê. 12 Akrə ndə̂ tche wâ la Modô nə̈, tche kä la tchîsûwu nə̈ lâme, akrə ndə̂ tche
         wâbô wâ la Modô ndə̂ Ndjapä, tche wâbo la tchîsûwu-a+.Tchîsûwu ndə̂ logbɛ̂ logbɛ̂13 Më mbö mbëtï âtə sə̈ nyê ndə̂kə̂ pa nyë wunsə̂ nə̈ pä nyë kä la tchîsûwu
         ndə̂ logbɛ̂ logbɛ̂, nyënyê ndə̂ nyë gâmba rə̈ Modô ndə̂ Ndjapä. 14 Azə̈ wä ndə̂kə̂ wun tchô pu Ndjapä la su azə̂ ndə̂ âwâ gii-ï, âdə azə̂ âyukû
         ngâ rə tchânə̂ yê gundə̂sə̂ nə̈ ndə̂ su yê nyîndə̂ nə̈, tche dje azə̂. 15 Ndə̂ azə̈ wûnsə̂ nə̈ pä tche kä lakə̂ dje pö ndə̂ azə̈ to rə̂ sə̈ tchë, käko
         ndjë azə̈ wünsə̂ nə̈ tə̂ lëge nə̈ pä rə ndə̂ azə̈ yûkû nə̈ tchânə̂ yê lâme,
         azə̈ gbô rə̂ nə̂.16 Âdə ngâ akrə âwun ngâ yê ndə̂ tche mbô ngbongbo rə, ndə̂ âwâbô wâ ndə̂kə̂
         e la tchë pu kuzü, äwäpä tche to pö sə̈ Ndjapä ânyë Ndjapä zadje tchîsûwu
         sə̈ ngâ yê nə̈ lâme. Pö âtə wä bëte azü ndə̂ andjë mbô ngbongbo rə, ndə̂
         âwâbô wâ ndə̂kə̂ e la andjê pu kuzü-î. Praâbalë ngâ ngbongbo rə kädje ndə̂
         âe la azü pu kuzü, âdə̂âbo tə̂ pö ndə̂ ngbongbo rə ndə̂ âe la azü pu kuzü
         nə̈ lâme kä ndə̂ më yûkû nə̈ pä nyë to pö sə̈ Ndjapä bëte rə̂-a. 17 Kə̂ mbo arə gbɛ̂ ndə̂ âwâbô wâ djîrə̂ wätə̂ ngbongbo rə, praâbalë âdə̂âbo
         angbongbo arə gbɛ̂ kä âkə̂ e la azü pu kuzü-a.18 Azə̈ wûnsə̂ nə̈ nə̂ pä ngâ bechë ndə̂ Ndjapä balë sə̂âbo kpô tə̂kə̂ mbo ngbongbo
         rə-a, bëte Modô ndə̂ Ndjapä kä lakə̂ bata tchë+, ânyë Ngbongbo akrə wâbo ndə̂kə̂ mbo ngâ rə tə̂ yê-a.19 Azə̈ wûnsə̂ nə̈ nə̂ pä azə̈ wätə̂ azü ndə̂ Ndjapä, ânyë tchêbêche âtə gbɛ̂
         wä tchâtchâ gbôgbô ndə̂ Ngbongbo akrə.20 Azə̈ wûnsə̂ nə̈ nə̂ pä Modô ndə̂ Ndjapä nə̈, kə̈ zâ kə̂ wunsə̂ rə sə̈ azə̂ ndə̂kə̂
         wunsə̂ lëge Ndjapä. Azə̈ wä balë la lëge Ndjapä lə̂ köbosə̂ Modô ndə̂ yê
         Jezü Krîsiti. Tchetchë kä ndə̂ âwâtə̂ lëge Ndjapä, kə̈ wâtə̂ tchîsûwu ndə̂
         logbɛ̂ logbɛ̂.21 Abechë ndə̂ mê, äwäpä nyë vogabô angakʉ̈lä vôga-ê!
         
            
               	Nyë dɨ̈ Jan 14.15.

               	Nyë dɨ̈ Det 19.15.

               	Nyë dɨ̈ Jan 3.36.

               	Angâ amawû pö Ndjapä tö rə̂ päkëdə̂: Akrə ndə̂ tche də̂ bechë ndə̂ Ndjapä,
                     tche bäta tə̂ yê la tə̂ yê.

Kə̂ po ndə̂ azü11 Mëmê Jâan, kpôkpô akrə ndə̂ Egilîze kä ndə̂ âwân mbëtï âtə sə̈ mö ndə̂ Ɛ̈chë la abechë ndə̂ zə̈+, ndə̂ Ndjapä dɨ̂ mö, ndə̂ më nyîndə̂ zə̈ tə̂ lëge nə̈ gbɛ̂. Âdə̂âbo mëmê
         la kütû mê kä ndə̂ ânyîndə̂ nyê-a. Praâbalë azü gbɛ̂ ndə̂ andjë wûnsə̂
         lëge pö kä ndə̂ ânyî ndjë ndə̂ nyê. 2 Më nyïndə̂ nyê, bëte lëge pö kä lə̂ azə̂, ânyë lëge pö nə̈ wadje lə̂ azə̂
         tə̂ logbɛ̂.3 Äfü pä Ndjapä Bha, la Jezü Krîsiti Modô ndə̂ Bha, mbo tchôtchô su tə̂ azə̂, kə̂ wun nyonyo azə̂, kə̂ za zɨtɨ su sə̂
         azə̂, lə̂ köbosə̂ lëge pö lakə̂ nyində̂ ngâ.Lëge pö lakə̂ nyində̂ ngâ4 Më kä la mômô tə̂ su mê tə̂ gbölösə̂nə̈ ndə̂ më wûn rə̂ pä, angâ abechë
         ndə̂ zə̈ kä lakə̂ sə lə̂ lëge pö, batə̂ rə̂ ndə̂ Bha azə̂ zâma tə̂ pö ndə̂nə̈
         sə̈ azə̂. 5 Angaâtə Ɛ̈chë, rə ndə̂ më yükû nə̈ sə̈ mö kä âtə: Azə̈ nyïndə̂ angâ azə̂
         lə̂ gbâtə̂ azə̂. Ndïɛ̈ ndə̂ më mbô rə̂ lə̂ mbëtï ânyë kə̈ wân rə̂ sə̈ nyê
         âtə wâbo tə̂ täfo ndïɛ̈-a, praâbalë ndïɛ̈ nə̈ lâme kä ndə̂ azə̈ djê rə̂
         alême lə̂ kêsâ nə̈. 6 Kə̂ nyində̂ ngâ wä ndə̂kə̂ pa akrə sə gundə̂sə̂ ndïɛ̈ ndə̂ Ndjapä. Äwätə̂ ngâ
         ndïɛ̈ ndə̂ nyë djê pö ndə̂nə̈ lə̂ kêsâ nə̈. Äwäpä nyë sə lə̂ köbosə̂ kə̂
         nyində̂ ngâ.7 A-earə̂ yepa zâ tchêpâ cho nə̂ gbɛ̂: Andjë kösə̂ nə̈ pä Jezü Krîsiti nə̂âbo
         atə̂ bêche âtə batə̂ lëge akrə-a. Akrə ndə̂ tche tô pö käko, dëkë tche wätə̂
         earə̂ yepa, kə̈ wâ ndjë tə̂ earə̂ kə̂ kosə̂ Krîsiti. 8 La nyê gbö tə̂ nyê la tə̂ nyê, ndə̂kə̂ pa kua ndə̂ nyë mbô rə̂, tchêngbâ nə̈
         wabô wâ ämbämbänə̈-ê, praâbalë äwäpä nyë gbo rə ngbânə̈ gbɛ̂.9 Akrə balë balë gbɛ̂ ndə̂ tche sə̂âbô sə̂ lə̂kə̂ nyisə̂ rə ndə̂ Krîsiti, ânyë
         kə̈ wân tâ ngbî, dëkë tche wâbo balë la Ndjapä-a. Akrə ndə̂ tche sə̂ lə̂kə̂
         nyisə̂ rə ndə̂ Krîsiti, akrə nə̈ lâme kä balë la Bha azə̂ la Modô ndə̂ yê. 10 Âdə ngâ akrə ânə bhândə̂ nyê, ânyë kə̈ nyîsə̂ ngâ rə ngbî tə̂ andə̂ Krîsiti,
         nyë zäbô tchë zâ bhândə̂ nyê, kə̂ poabô ndjë pô ndə̂ yê. 11 Bëte akrə ndə̂ tche pô ndə̂ yê, dëkë andjë ngbô la tchë nə̂ gbɛ̂ lə̂ ngbongbo
         rə ndə̂ yê.Adɨ̂ apö12 Më kä la pö tə̂ gbölösə̂nə̈ ndə̂kə̂ to rə̂ sə̈ nyê, praâbalë më nyîâbo
         ndə̂kə̂ mbo rə̂ lə̂ mbëtï-a. Më nyïndə̂ kə̂ e bhândə̂ nyê, kə̂ to pö sə̈ nyê
         la tə̂ mê, ânyë su azə̂ gbɛ̂ wa la mômô tə̂ gbölösə̂nə̈.13 Abechë ndə̂ nyînə̂ zə̈ ndə̂ Ndjapä dɨ̂ tchë, andjë pô ndə̂ zə̈ nə̂.
         
            
               	Ɛ̈chë âtə nyïndə̂ kə̂ to pö ndə̂ ngâ Egilîze balë, ânyë abechë ndə̂ yê
                     nə̈ də̈ azü ndə̂ Egilîze nə̈.

Kə̂ po ndə̂ azü11 Mëmê ndə̂ më wâtə̂ kpôkpô akrə ndə̂ Egilîze kä ndə̂ âmbô mbëtï âtə sə̈ mö Gäyïwûse+ ndə̂ më nyîndə̂ zə̈ tə̂ lëge nə̈ gbɛ̂. 2 Ngâ mê ndə̂ më nyîndə̂ zə̈ tə̂ gbölösə̂nə̈, më nyïndə̂ nə̈ pä arə ndə̂ zə̈
         gbɛ̂ e atə̂ tchâtchu nə̈, tə̂kömbo mboabô mö mbô-ê, ânyë tə̂ zə̈ wa batə̂
         yingö ndə̂ zə̈ ndə̂ âwâtə̂ tchôtchô nə̈. 3 Më wä la mômô tə̂ su mê tə̂ gbölösə̂nə̈, bëte angâ arə̂mâ lə̂ Krîsiti nə̈,
         kə̈ tô pö ndə̂ lëge pö ndə̂ âwâ lə̂ zə̈, ndjë la köbosə̂ nə̈ ndə̂ mo sə̂ lə̂
         lëge pö. 4 Ndə̂ më djê pö ndə̂ abechë ndə̂ mê ndə̂ andjë sə̂ lə̂ lëge pö, mômô ndə̂
         më wâ la rə̂ rö adɨ̂ amômô gbɛ̂.Djîrə̂ kua ndə̂ Gäyïwûse5 Ngâ mê ndə̂ më nyîndə̂ zə̈ tə̂ gbölösə̂nə̈, më djë rə̂ pä mo zä su zə̈ gbɛ̂
         ndə̂kə̂ mbo rə̂ la azü ndə̂ Krîsiti, ndjë la azü ndə̂ angâ agö ngbî. 6 Andjë tö pö ndə̂ köbo ndə̂ mo nyində̂ azü tchâtchu azü ndə̂ Egilîze ndə̂ ârâ. Më zä da zə̈, amö za könô sə̈ andjê ndə̂kə̂ pa andjë e la wrʉ̂
         ndə̂ andjê, lə̂ köbosə̂ nə̈ ndə̂ âdâka tchâtchu Ndjapä. 7 Bëte andjë rö lâme tə̂ pö ndə̂ rə̈ Krîsiti, kə̈ yûâbo kû ngâ rə tchânə̂
         azü ndə̂ andjë wûn-âbô sə̂ Ndjapä wûn lâme-a. 8 Äwäpä azəzə̂ ndə̂ azü ndə̂ Ndjapä, azə̈ mbo rə̂ la azü käko lâme, ânyë azə̈
         la andjê gbɛ̂, azə̈ watə̂ a-earə̂ kua ndə̂kə̂ nyisə̂ lëge pö sə̈ azü.Pö pâ Dïötrêfe la Dëmëtrïyûse9 Më mbö ngâ ndöndö mbëtï kə̈ wân rə̂ sə̈ Egilîze ndə̂ nyê, praâbalë Dïötrêfe
         ndə̂ tche nyîndə̂ kə̂ watə̂ küma angâ yê, tche nyîâbo ndə̂kə̂ dje mê-a. 10 Bëte rə̂ kä, âdə mê ânə, kə̂ toadje pö ndə̂ ngbongbo rə ndə̂ tche mbô rə̂ ësûwu,
         tchetchë ndə̂ tche tô angbongbo pö, la apö yepa la rə̈ azə̂. Âdə̂âbo kütû
         rə ndə̂ tche mbô rə̂ kä lâme-a. Tche kösə̂ kə̂ kʉ azü ndə̂ Krîsiti ndə̂ andjë
         sə̂ lakə̂ rôrö, kə̂ kîtə̂ köbo tə̂ angâ yê ndə̂ andjë nyîndə̂ kə̂ kʉ andjê,
         ndjë tche grô angâ yê nə̈ lâme lə̂ Egilîze.11 Ngâ mê ndə̂ më nyîndə̂ zə̈ tə̂ gbölösə̂nə̈, amö zabô tchêngbâ ngbongbo rə
         zâ-ê, praâbalë amö za tchêngbâ tchôtchô rə. Akrə ndə̂ tche mbô tchôtchô
         rə, dëkë tche də̈ akrə ndə̂ Ndjapä. Akrə ndə̂ tche mbô ngbongbo rə, dëkë tche
         wûn-âbo sə̂ Ndjapä-a.12 Azü gbɛ̂ tö tchôtchô pö ndə̂ Dëmëtrïyûse. Lëge pö la tə̂ yê tö ndjë
         tchôtchô pö ndə̂ yê. Ârâ ndjë gbɛ̂, ârâ tö ndjë tchôtchô pö ndə̂ yê.
         Mo wûnsə̂ nə̈ nə̂ pä pö ndə̂ ârâ wätə̂ lëge pö.Adɨ̂ kə̂ po ndə̂ azü13 Më kä la pö tə̂ gbölösə̂nə̈ ndə̂kə̂ to rə̂ sə̈ mö, praâbalë më nyîâbo ndə̂kə̂
         mbo rə̂ lə̂ mbëtï-a.14 Mê wun-adje mö lə̂ angâ alö, ânyë azə̈ to pö lə̂ gbâtə̂ azə̂.15 Äfü pä mö sə la zɨtɨ su.Arə̂mâ ndə̂ zə̈ bhâtə pô ndə̂ zə̈ nə̂. Amö po ndə̂ angâ ârâ bhâye balë balë
         gbɛ̂ sə̈ ârâ.
         
            
               	Nyë dɨ̈ Abdj 19.29; Rom 16.23; 1 Kor 1.14.

Kə̂ po ndə̂ azü11 Mëmê Jûde, earə̂ kua ndə̂ Jezü Krîsiti, ndə̂ më də̂ ndjë yîngâ Jâke+.Më mbö mbëtï âtə sə̈ azü ndə̂ Bha mê Ndjapä ê andjê, tche nyïndə̂ andjê
         ânyë kə̈ bâta andjê bëte Jezü Krîsiti.2 Äfü pä Ndjapä wun nyonyo nyê, kə̂ za zɨtɨ su sə̈ nyê, kə̂ za ndjë kə̂ nyində̂
         ngâ sə̈ nyê tə̂ gbölösə̂nə̈.A-earə̂ kə̂ nyisə̂ rə ndə̂ yepa3 Arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, më nyï âme ndə̂kə̂ mbo
         mbëtï sə̈ nyê tə̂ pö ndə̂nə̈ ndə̂ Ndjapä tchâ mê la nyê gbɛ̂ lə̂ kuzü lâme.
         Praâbalë su mê yükû nə̈ sə̈ mê la gbôgbô ndə̂kə̂ pa më mbo mbëtï âtə sə̈
         nyê, ndə̂kə̂ za gbôgbô tə̂ su nyê ânyë nyê mbo kʉ̈ʉ̈ ndə̂ pö ndə̂kə̂ za su
         sə̈ Ndjapä, ndə̂ tche zâ rə̂ sə̈ azü sûsunə̈ balë tratralë. 4 Bëte angâ angbongbo azü lï lə̂ küwû nə̈ lə̂ gbâtə̂ nyê. Andjë sə̈ lakə̂ ndɨ
         tchə̂lə̂ pö ndə̂ tchôtchô su ndə̂ Ndjapä ndə̂ azə̂, ânyë kə̂ gbo köbo ndə̂kə̂
         mbo arə ndə̂ su andjê nyîndə̂ nə̈. Andjë kösə̂ Jezü Krîsiti ndə̂ tche də̂ kêlä
         + Earə̂ kə̂ nyisə̂ rə la Gbölö Gbïɛ̈ ndə̂ azə̂. Mbëtï Ndjapä tô pö ndə̂ ngbanga
         ndə̂ a wâ rə̂ lə̂ küma andjê gasa alême nə̂.5 Nyë wûnsə̂ apö lâme nə̂ gbɛ̂, praâbalë âkîâbo tə̂ köbo tə̂ mê ndə̂kə̂ pa
         më ka tô tchêndə̂ nə̈ sə̈ nyê-a. Gbölö Gbïɛ̈ tchä Isarayële, azü ndə̂ yê
         alême tchânə̂ azü gö ndə̂ Ejîpiti, la tchêngbâ nə̈ tche mbô rə̂ pä andjanə̈
         ndə̂ andjë kôsə̂ kə̂ za su andjê sə̈ tchë tchû-î. 6 Äwäpä sə̂ pö ndə̂ aânje alême te lə̂ nyê, ndə̂ andjë kôsə̂ kə̂ bata gbôgbô ndə̂ Ndjapä zâ rə̂ sə̈
         andjê, kə̈ gbôtə̂ tchô ndə̂ Ndjapä zâ rə̂ sə̈ andjê ndə̂kə̂ sə tâ. Tche bäta
         andjê pïï etə̂ lə̂ djingîli, lə̂ tchô ndə̂ âbû biî ndə̂kə̂ sə bëte gbölö
         lo kə̂ wa ngbanga. 7 Äwäpä sə̂ pö ndə̂ gö ndə̂ Sodômo la Gomôro+ te lə̂ nyê, ndjë la agö ndə̂ âwâ ndrotə̂ nə̈, azü ndə̂ agö lâme mbö ndjë
         ngbongbo rə alême käko batə̂ aânje lakə̂ pu aɛ̈chë âdəndjë aköchë katchôgbɛ̂.
         Andjê wun-adje yûkü lə̂ wo ndə̂ âju pïï etə̂. Käko ânyë adɨ̂ azü mboabô rə̂ mbô batə̂ rə̂-ê.8 Azü ndə̂ andjë lî lə̂ gbâtə̂ nyê lâme, andjë mbö ndjë tâ käko: Angâ arə
         ndə̂ ânə lə̂ küma andjê wä ngbo. Andjë mbö ngbongbo rə tə̂ andjê la tə̂ andjê.
         Andjë wün gbôgbô ndə̂ Ndjapä batə̂ ngâ mbämbä rə, kə̈ sə̂ lakə̂ dro aânje
         ndə̂ tchêlafô. 9 Mïchêle ndə̂ tche də̂ kabïta ndə̂ aânje mbôâbo tə̂ ngâ rə käko nə̂-a. Ndə̂
         tche sə̂ alême lakə̂ po la Jâbolo tə̂ pö ndə̂ krʉkrʉ Möyîze+, tche drôâbo Jâbolo-a, âdəndjë ndə̂kə̂ wa ngbanga lə̂ küma yê-a. Tche tö
         kütû rə̂ päkëdə̂: «Äwäpä Gbölö Gbïɛ̈ wa ngbanga lə̂ küma zə̈!» 10 Praâbalë azü lâme, andjë drö arə ndə̂ andjë wûn-âbô sə̂nə̈ wûn-î. Anə̈
         ndə̂ andjë wûnsə̂ nə̈, andjë wünsə̂ nə̈ batə̂ agia ndə̂ andjë wûn-âbô sə̂
         rə wûn-î. Rə lâme ndjë gbɛ̂ wä kütû ndə̂kə̂ ndɨ andjê. 11 Nyonyo kä tə̂ andjê! Bëte andjë zä köbo ngbâ Käyîne, bëte pö ndə̂ makətche,
         andjë tchä köbo batə̂ Bälâme, andjë tchü bëte andjë älafô la pö batə̂
         azü ndə̂ Korë. 12 Andjendjê kä ndə̂ âwâ batə̂ kâkpö lə̂ kɨ̈zɨ̂ ndə̂ nyê ngbotâ nyɛ̂ɛ̂ balë,
         ânyë kə̂ zɨ rə̂ lə̂ gbâtə̂ nyê. Andjë zɨ̂âbo rə lakə̂ ndjo rə la ganô-a. Andjë
         wün kütû gʉ tchə̂lə̂ andjê. Andjë wä batə̂ ndrö ndə̂ yi rô la rə̂ ânyë nyïvrö
         nyîâbô nyî. Andjë wä batə̂ angâ ayö ndə̂ lo kə̂ le ndə̂nə̈ âta nə̂, âlêâbo
         balë-a, âdə a âsu da nə̈ âtchu tratralë. 13 Andjë mbö arə ganô ndə̂ andjê batə̂ gbölö kpabe ndə̂ tchêla gbölö ngû ngbro,
         ndə̂ âwutu la frötchë atə̂ sûwu. Andjë wä batə̂ akêkêrə̂ ndə̂ ânə, kə̈ wûn-âbo
         sə̂ tchô ndə̂ andjë e tâ-a, Ndjapä bäta tchô ndə̂ andjê sə tâ logbɛ̂ lə̂ tchə̂lə̂
         bütchî ndə̂ âbû biî.14 Hënôke, ndə̂ tche də̂ akrə mïndûu manə̈ bïchuû lə̂ gbölö mawo la tchêngbâ
         Adâme tô ndə̂ma Ndjapä pâ azü lâme dokʉ̈tchê alême päkëdə̂: «Wunsaâ, Gbölö
         Gbïɛ̈ nəadje la angbängbä aânje ndə̂ andjë wâ ngbî ânyë kə̈ dâka gbɛ̂+, 15 ndə̂kə̂ wa ngbanga pâ azü ndə̂ tchêbêche gbɛ̂. Azü ndə̂ andjë wâtə̂ a-earə̂
         ngbongbo rə, tchê wadje ngbanga pâ andjê bëte angbongbo rə gbɛ̂ ndə̂ andjë mbô
         rə̂ tə̂ yê. Azü ndə̂ andjë to angbongbo apö pu tchë, tchê wadje ngbanga pâ
         andjê bëte angbongbo pö ndə̂ andjë tô rə̂ tə̂ yê.» 16 Azü lâme, tə̂ andjê krâbo lo balë-a, andjë gbôâbo tə̂kə̂ dɨ tchə̂lə̂ ma andjê-a.
         Andjë nə̈ gundə̂sə̂ ngbongbo gʉ su andjê. Andjë tö tchê apö lakə̂ bolo azü,
         kə̂ gamba azü bëte kə̂ gbo rə.Kə̂ za wängö sə̈ azü ndə̂ Krîsiti17 Âdə andə̂ nye nə̈, arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, äwäpä
         pö ndə̂ abadjângele ndə̂ Gbölö Gbïɛ̈ ndə̂ azə̂ Jezü Krîsiti tô rə̂ dokʉ̈tchê alême te lə̂ nyê.
         18 Andjë tö rə̂ sə̈ nyê alême päkëdə̂: «Lə̂ adɨ̂ alö ndə̂kə̂ ka ndə̂ tchîsûwu,
         azü âwadje tə̂ a-earə̂ kə̂ mo tchô, ânyë kə̂ nəadje gundə̂sə̂ ngbongbo gʉ su
         andjê.» 19 Andjendjê kä âkə̂ krʉ tchə̂lə̂ azü ndə̂ Krîsiti, apö lə̂ su andjê də̈ andə̂
         azü tchêbêche, andjë wâbo la Kpɨ̂ki Yingö-a. 20 Praâbalë nyënyê, arə̂mâ ndə̂ mê ndə̂ më nyîndə̂ nyê tə̂ gbölösə̂nə̈, nyë
         krʉ̈ pâ kə̂ za su nyê ndə̂ nyë zâ rə̂ sə̈ Krîsiti ndə̂ âwâ ngbî ânyë kə̈
         dâka gbɛ̂. Nyë tö pö sə̈ Ndjapä lə̂ köbosə̂ Kpɨ̂ki Yingö. 21 Nyë ndə̈po lə̂kə̂ nyində̂ nyê ndə̂ Ndjapä nyîndə̂ nyê lâme. Nyë sə̈ bëte tchîsûwu ndə̂ logbɛ̂ logbɛ̂ ndə̂ Gbölö Gbïɛ̈ ndə̂ azə̂ Jezü Krîsiti zadje rə̂ sə̈ nyê lə̂ köbosə̂ dâkâ
         ndə̂ yê.22 Nyë wün nyonyo azü ndə̂ su andjê wa bïbïchuû. 23 Nyë tchä andjê lə̂ köbosə̂ kə̂ gbɨ andjê lə̂ wo, kə̂ wun nyonyo angânə̈. Praâbalë
         nyë mbö rə la wawa. Nyë grʉ̈äbô andjê grʉ̂-ê, âdəndjë lə̂ba ndə̂ andjê-ê,
         bëte angbongbo rə tə̂ azü nə̈ zä kʉ̂tê nə̈ gbɛ̂.Kə̂ voga Ndjapä24 Ndjapä ndə̂ tche wâ ndə̂kə̂ bata nyê ânyë nyê teabô tê-ê, tchetchë kä ndə̂
         âmbo rə̂ pä nyë daka gbɛ̂ ânyë kə̂ wutu tchâtchâ golowäre ndə̂ yê la gbölö mômô. 25 Ndjapä balë kä ndə̂ âdə̂ Earə̂ kə̂ tcha azə̂ lə̂ köbosə̂ Jezü Krîsiti Gbölö
         Gbïɛ̈ ndə̂ azə̂. Voga la gbölö la gbôgbô la kümändëmä gbɛ̂ də̈ andə̂ ye nə̈,
         dokʉ̈tchê, angaâtə, ânyë tə̂ logbɛ̂ logbɛ̂! Amin.

12345678910111213141516171819202122
   
      
         1
Dokʉ̈ pö11 Mbëtï âtə tö pö ndə̂ arə ndə̂ âwâ lə̂ küwû nə̈, ânyë Ndjapä zâ rə̂ sə̈
         Jezü Krîsiti ndə̂kə̂ nyîsə̂ nə̈ kraâ sə̈ a-earə̂ kua ndə̂ yê. Ndjapä zä rə̂ sə̈ Jezü ndə̂kə̂
         nyisə̂ nə̈ sə̈ andjê, arə ndə̂ âwâ ndə̂kə̂ wutu angaâtə. Jezü nyïsə̂ nə̈ lə̂
         köbosə̂ ânje ndə̂ yê, ndə̂ tche wân tchë ndə̂kə̂ nyisə̂ nə̈ sə̈ earə̂ kua ndə̂ yê Jâan. 2 Ädə̈ käko ânyë rə gbɛ̂ ndə̂ Jâan wûn rə̂ ânyë kə̈ djê rə̂, tche tö pö ndə̂nə̈
         pä, tə̂ lëge nə̈ pö nə̈ wätə̂ pö ndə̂ Ndjapä, ânyë kə̈ wâ ndjë tə̂ lëge
         apö ndə̂ Jezü Krîsiti tô rə̂. 3 Mômô kä tə̂ akrə ndə̂ tche dɨ mbëtï âtə, mômô kä tə̂ azü ndə̂ andjë dje
         apö âtə ndə̂ âwâtə̂ ndə̂ma Ndjapä, ânyë kə̈ mbô rə gundə̂sə̂ apö ndə̂ a mbô
         rə̂ lə̂ mbëtï âtə! Bëte lo arə nə̈ wâ nə̂ tchêtchêtchê ndə̂kə̂ wutu.Jâan pö ndə̂ a-Egilîze mïndûu manə̈ bïchuû4 Mëmê Jâan kä ndə̂ âmbô mbëtï âtə sə̈ a-Egilîze mïndûu manə̈ bïchuû ndə̂ âwâ pâ cho ndə̂ Azï.Äfü pä Ndjapä ndə̂ tche wâ angêta, ânyë kə̈ wâ alême, ânyë kə̂ nəadje,
         mbo tchôtchô su tə̂ nyê kə̂ za zɨtɨ su sə̈ nyê. Äfü pä ayingö mïndûu manə̈
         bïchuû ndə̂ andjë krʉ̂ tchâtchu ngendë-gbïɛ̈ ndə̂ Ndjapä, kʉ arə lâme sə̈
         nyê. 5 Äfü pä Jezü Krîsiti kʉ arə lâme sə̈ nyê, tchetchë ndə̂ tche to tchêngbâ
         apö djîrə̂, tche wätə̂ dokʉ̈ Modô, kə̈ wâtə̂ dokʉ̈ akrə ndə̂ tche jô lə̂ gûtə̂
         akuzü. Tche wätə̂ makündji ndə̂ agbïɛ̈ ndə̂ tchêbêche!Krîsiti nyïndə̂ azə̂, ânyë kə̈ jî azə̂ lə̂ ngbongbo rə ndə̂ azə̂ lə̂ köbosə̂
         jï yê, 6 kə̈ mbô rə̂ pä azə̈ watə̂ azü ndə̂ Gbölö gö-gbïɛ̈ ndə̂ Ndjapä, a-earə̂ kə̂ wa ngela sə̈ Ndjapä ndə̂kə̂ mbo kua ndə̂ Bha nə̈ Ndjapä. Voga la gbôgbô wätə̂ andə̂ ye
         nə̈ ndə̂ logbɛ̂ logbɛ̂! Amin!7 Nyë wünsaâ, tche kä lakə̂ nə lə̂ gûtə̂ ndrö! Ânyë la azü gbɛ̂ wun-adje tchë
         ndjë la azü ndə̂ andjë sû tchë alême. Azü gö pâ cho gbɛ̂ dɨadje tchə̂lə̂
         ma andjê tə̂ pö ndə̂ yê. Tə̂ lëge nə̈! Amin.8 Gbölö Gbïɛ̈ Ndjapä tö rə̂ päkëdə̂: «Më wä dokʉ̈tchê tə̂ arə gbɛ̂», kə̈ wâtə̂
         adɨ̂ arə gbɛ̂. Më kä tâ, kə̈ wâ alême tâ, mê nəadje. Më wä la gbôgbô gbɛ̂.Jâan wün Krîsiti lə̂ lü9 Mëmê Jâan, ngâ nyê, mëmê la nyê gbɛ̂ azə̈ kä lə̂ yûkü. Azə̈ rʉ̈ätə̂ su
         azə̂ lə̂ köbosə̂ nə̈ ndə̂ azə̈ wâ balë la Krîsiti bëte azə̈ wätə̂ azü ndə̂
         Gbölö gö-gbïɛ̈ ndə̂ Ndjapä. A ë la mê atə̂lə̂ dälä ndə̂ Pätömôse bëte pö gbɛ̂ ndə̂ Ndjapä ndə̂ më
         djê rə̂, ânyë kə̈ mû rə̂, ndjë bëte alëge apö ndə̂ Jezü Krîsiti tô rə̂.
         10 Tə̂ lö Gbölö Gbïɛ̈, Kpɨ̂ki Yingö tchü mê kproô, ânyë më djê tchə̂lə̂ ngâ gɨ̈ dəngbâ mê ndə̂ âôn ngbôô
         batə̂ tchə̂lə̂ gɨ̈ tätälîtä. 11 Tchə̂lə̂ gɨ̈ ôn nə̈ tö rə̂ päkëdə̂: «Rə ndə̂ mo wun rə̂ âtə, amö mbo rə̂ lə̂
         mbëtï, kə̈ wân rə̂ sə̈ a-Egilîze mïndûu manə̈ bïchuû batə̂: Egilîze ndə̂
         Ëfêze la Sïmîrine la andə̂ Pêregâme la andə̂ Tïyätîre la andə̂ Sârede la
         andə̂ Filadelefï la andə̂ Laodisë.»12 Më djêtə̂ mê ndə̂kə̂ wun akrə ndə̂ tche sə̂ lakə̂ to pö sə̈ mê lâme, ânyë
         kə̈ wûn ada-lâmba mïndûu manə̈ bïchuû ndə̂ a mbô rə̂ la lôlo. 13 Lê gûtə̂ ada-lâmba lâme, më wûn ngâ akrə ndə̂ tche kʉ̂tə̂ yê la modô ndə̂
         akrə. Tche yü ngâ ngrɨ̈ngrɨ̈ lə̂ba ëtə̂ yê, ânyë kə̈ î tchə̂lə̂ krʉ yê la
         wû tchêpâ lə̂ba ndə̂ a mbô rə̂ la lôlo. 14 Küma yê la su küma yê grö vuu batə̂ grôgrô su kʉ̂tə̂ ɛ̈bro-ngbaga ndə̂ âgrô
         batə̂ kpâke. La yê tchö batə̂ gbölö tïmï wo. 15 Ada yê kʉ̈tə̂ yê la ngâ gbôgbô wɛ̂n ndə̂ a zâ rə̂ lə̂ wo ânyë kâkpö kʉ̂tê
         nə̈ gbɛ̂ rô-ê. Tchə̂lə̂ gɨ̈ yê wä batə̂ tchə̂lə̂ gɨ̈ gbölö abâdjuru-ngû. 16 Tche kʉ̈ akêkêrə̂ mïndûu manə̈ bïchuû ëtchânə̂ yê də ndôkö, ânyë ngâ
         besala ndə̂ manə̈ kî dəkalâ dəkalâ sə̂ lakə̂ wutu lə̂ ma yê. Tchâtchu yê tchö
         batə̂ ngbɛ̂ngbɛ̂ lo. 17 Ndə̂ më âsə̈ wun tchë, kə̈ tê tchâtchâ yê batə̂ akrə ndə̂ tche tchû, praâbalë
         tche tô könô yê də ndôkö ëpâ mê ânyë kə̈ tô rə̂ päkëdə̂: «Amö mboabô
         wa mbô-ê! Më wä dokʉ̈tchê tə̂ arə gbɛ̂, kə̈ wâtə̂ kə̂ ka ndə̂ arə gbɛ̂, 18 më kä la tʉ̈rʉ̂ la mê. Më tchû alême nə̂, praâbalë angaâtə më kä la tʉ̈rʉ̂
         la mê ndə̂ logbɛ̂ logbɛ̂. Më kä la gbôgbô pâ kuzü, ndjë pâ tchô ndə̂ akuzü.
         19 Amö mbo rə ndə̂ mo wûn rə̂ âtə lə̂ mbëtï, rə ndə̂ tchô angaâtə, la rə ndə̂
         âwutuadje pâ anə̈ âtə. 20 Apö lə̂ küwû ndə̂ akêkêrə̂ mïndûu manə̈ bïchuû ndə̂ mo wûn rə̂ tchânə̂
         mê də ndôkö lâme la ada-lâmba mïndûu manə̈ bïchuû ndə̂ a mbô rə̂ la lôlo
         lâme, dju nə̈ wä kâkë: Akêkêrə̂ mïndûu manə̈ bïchuû lâme də̈ aânje ndə̂
         a-Egilîze mïndûu manə̈ bïchuû, ânyë ada-lâmba mïndûu manə̈ bïchuû lâme,
         də̈ a-Egilîze mïndûu manə̈ bïchuû.»

Mbëtï ndə̂ a wân rə̂ sə̈ Egilîze ndə̂ Ëfêze21 «Amö mbo mbëtï âtə kə̈ wân rə̂ sə̈ ânje ndə̂ Egilîze ndə̂ Ëfêze, kə̂ to rə̂ lə̂nə̈ päkëdə̂:«Tchanə̈ ndə̂ tche kʉ̂ akêkêrə̂ mïndûu manə̈ bïchuû ëtchânə̂ yê də ndôkö,
         ânyë kə̈ sə̂ lakə̂ nə lə̂ gûtə̂ ada-lâmba mïndûu manə̈ bïchuû ndə̂ a mbô
         rə̂ la lôlo lâme, tche tö rə̂ kâkë: 2 Më wûnsə̂ akua ndə̂ zə̈ nə̂, ndjë la yûkü ndə̂ mo wûn rə̂ lakə̂ mbo kua ndə̂
         zə̈. Më wûn ndjë sə̂ köbo ndə̂ mo rʉatə̂ su zə̈ lâme nə̂. Më wûnsə̂ nə̈ nə̂
         pä mo wâbo ndə̂kə̂ rʉatə̂ su zə̈ la angbongbo azü-a. Azü ndə̂ andjë tô rə̂ pä
         anyë də̈ abadjângele lâme, ndə̂ mo pû apö pâ andjê, ânyë kə̈ wûnsə̂ nə̈ pä andjë də̈ a-earə̂
         yepa. 3 Mo wünsə̂ kə̂ rʉatə̂ su zə̈, mo wün yûkü bëte rə̈ mê, kə̈ zôgoabô-a. 4 Praâbalë rə ndə̂ më nyîndə̂ kə̂ gbɨtɨ tü zə̈ pânə̈ də̈ rə̂ ndə̂, kə̂ nyində̂
         mê ndə̂ mo nyîndə̂ mê dokʉ̈tchê lâme, mo gbôtə̂ köbo nə̈ nə̂. 5 Amö rɨ su zə̈ tə̂ tchô ndə̂ mo tô tâ ânyë kə̈ tê lâme. Amö gbotə̂ bəndɨ kə̂
         mbo rə ndə̂ zə̈ lâme-ê, kə̂ ka ëpâ adokʉ̈ akua ndə̂ zə̈. Âdə mo âmboabô mbô
         tâ käko, mê nəadje pu mö kə̂ gi da lâmba ndə̂ zə̈ lə̂ kpâlâ nə̈ chï, bëte
         rə̂ ndə̂ mo kôsə̂ kə̂ gbotə̂ ngbongbo köbo zə̈ lâme. 6 Praâbalë rə ndə̂ âwâtə̂ tchôtchô nə̈ dəndə̂ zə̈ wä kâkë: Mo kösə̂ kə̂ mbo
         rə ndə̂ azü ndə̂ andjë sə̂ lə̂ ngâ kpûlû ndə̂ a ê rə̂ tâ pä Nïköläyîte+, mëmê ndjë gbɛ̂ su mê kösə̂ nə̈.7 «Akrə ndə̂ tche wâ la tü, äwäpä tche dje pö ndə̂ Yingö tô rə̂ sə̈ a-Egilîze!«Akrə ndə̂ tche rô lə̂ arə gbɛ̂ la gbôgbô, mê kʉadje alêlê yö ndə̂ âza tchîsûwu
         sə̈ akrə sə̈ tchë, ndə̂kə̂ pa tche zɨ rə̂. Alêlê yö nə̈ lâme wä bhâlə̂ paradï ndə̂ Ndjapä+.»Mbëtï ndə̂ a wân rə̂ sə̈ Egilîze ndə̂ Sïmîrine8 «Amö mbo mbëtï kə̈ wân rə̂ sə̈ ânje ndə̂ Egilîze ndə̂ Sïmîrine, kə̂ to rə̂
         lə̂nə̈ päkëdə̂:«Tchanə̈ ndə̂ tche wâ dokʉ̈tchê tə̂ arə gbɛ̂ ânyë kə̈ wätə̂ kə̂ ka ndə̂ arə gbɛ̂,
         ndə̂ tche tchû alême ânyë kə̈ kâ wâ la tʉ̈rʉ̂ la yê lâme, tche tö rə̂ päkëdə̂:
         9 Më wûnsə̂ arə nyonyo ndə̂ zə̈ la yûkü ndə̂ zə̈ nə̂, praâbalë mo kä la rə ndə̂
         zə̈ tâ! Angâ azü tö rə̂ pä anyë də̈ ajuîfu, dëkë andjë wâbo tə̂ ajuîfu-a,
         andjë də̈ kpûlû ndə̂ azü ndə̂ Satäa. Angbongbo pö ndə̂ andjë to rə̂ tə̂ zə̈ lâme, më wûnsə̂ nə̈ nə̂! 10 Âwâbo pä mo wa la wawa yûkü ndə̂ mô wun-adje rə̂ lâme-a. Amö djë pö âtə:
         Jâbolo vuadje nyê, kə̂ yiadje angâ azü lə̂ gbâtə̂ nyê lə̂ nda kânga. Nyê wun-adje
         yûkü lə̂ lö lə̂ könô gbɛ̂. Äwäpä mo mbo rə gundə̂sə̂ pö ma mê ndjoa ëtə̂
         kuzü, ânyë mê zadje kurône ndə̂ tchîsûwu ndə̂ logbɛ̂ logbɛ̂ sə̈ mö.11 «Akrə ndə̂ tche wâ la tü, äwäpä tche dje pö ndə̂ Yingö tô rə̂ sə̈ a-Egilîze!«Akrə ndə̂ tche rô lə̂ arə gbɛ̂ la gbôgbô, tchê tchuabô bïchuû kuzü tee-a.»Mbëtï ndə̂ a wân rə̂ sə̈ Egilîze ndə̂ Pêregâme12 «Amö mbo mbëtï âtə kə̈ wân rə̂ sə̈ ânje ndə̂ Egilîze ndə̂ Pêregâme kə̂ to
         rə̂ lə̂nə̈ päkëdə̂:«Tchanə̈ ndə̂ tche zâ besala ndə̂ manə̈ kî dəkalâ dəkalâ lâme to rə̂ kâkë:
         13 Më wûnsə̂ tchô ndə̂ mo lô tâ nə̂, tchô nə̈ lâme wätə̂ ngendë-gbïɛ̈ ndə̂
         Satäa. Praâbalë mo zätə̂ zə̈ gbɛ̂ sə̈ mê, mo vûâbo sə̂ su zə̈ ndə̂ mo zâ rə̂
         sə̈ mê-a. Ndjë, tə̂ lo nə̈ ndə̂ a wôn Äntïpâse bhândə̂ nyê, sə̂ tchô ndə̂
         Satäa sə̂ tâ. Äntïpâse nə̈ də̈ akrə ndə̂ tche mû pö pâ mê djîrə̂. Lə̂ arə
         lâme gbɛ̂ gbô su zə̈ kä pâ mê. 14 Praâbalë angâ arə kä tâ ndə̂ më nyîndə̂ kə̂ gbɨtɨ tü zə̈ pânə̈: Angâ azü
         kä bhândə̂ zə̈ ndə̂ andjë zâ tchêngbâ Bälâme lakə̂ nyisə̂ rə ndə̂ yê. Bälâme
         zä wängö alême sə̈ Bälâke ndə̂kə̂ pa tche dro kû tə̂ abechë gö ndə̂ Isarayële
         lakə̂ zro andjê ndə̂kə̂ pa andjë zɨ gûsû ndə̂ a wâ rə̂ la ngela sə̈ angakʉ̈lä,
         ndjë ndə̂kə̂ gbotə̂ köbo lëge Ndjapä+. 15 Käko ndjë angâ azü kä tâ bhândə̂ zə̈ ndə̂ andjë zâ tchêngbâ a-earə̂ kə̂
         nyisə̂ rə ndə̂ a-Nïköläyîte. 16 Amö gbotə̂ bəndɨ kə̂ mbo rə ndə̂ zə̈-ê, ârə̂ âdəabô də̂ käko, më ânə pu mö
         angangaâtə, kə̂ mbo kʉ̈ʉ̈ la andjê la besala ndə̂ âsə lakə̂ wutu lə̂ ma mê.17 «Akrə ndə̂ tche wâ la tü, äwäpä tche dje pö ndə̂ Yingö tô rə̂ sə̈ a-Egilîze!«Akrə ndə̂ tche rô lə̂ arə gbɛ̂ la gbôgbô, mê zadje mâne ndə̂ gbô rə̂ wâ lə̂ küwû nə̈ la grôgrô täme sə̈ tchë. A mbö ngâ täfo rə̈
         ëpâ täme nə̈ lâme, ndə̂ ngâ akrə ndə̂ tche wûnsə̂ nə̈ sə̂âbo-a, praâbalë
         kütû akrə ndə̂ tche gbo rə̂ kä ndə̂ âwunsə̂ nə̈.»Mbëtï ndə̂ a mbô rə̂ sə̈ Egilîze ndə̂ Tïyätîre18 «Amö mbo mbëtï âtə kə̈ wân rə̂ sə̈ ânje ndə̂ Egilîze ndə̂ Tïyätîre kə̂ to
         rə̂ lə̂nə̈ päkëdə̂:«Modô ndə̂ Ndjapä, tchanə̈ ndə̂ la yê tchô batə̂ gbölö tïmï wo, ânyë da
         yê wâ batə̂ ngâ ngbêngbê wɛ̂n ndə̂ a tchôwon kʉ̂tê nə̈ ânyë âsə̂ lakə̂ tchôtchö,
         tche tö rə̂ päkëdə̂: 19 Më wûnsə̂ akua ndə̂ zə̈ nə̂, lakə̂ nyində̂ ngâ ndə̂ zə̈, la su zə̈ ndə̂ mo zâ
         rə̂ sə̈ Ndjapä, la tchôtchô rə ndə̂ mo mbo rə̂ tə̂ azü, lakə̂ rʉatə̂ su zə̈. Më
         wûnsə̂ nə̈ nə̂ pä akua ndə̂ zə̈ ndə̂ mo mbô rə̂ angaâtə ngbä kə̈ rô anə̈ ndə̂
         mo mbô rə̂ dokʉ̈tchê. 20 Praâbalë rə ndə̂ më nyîndə̂ kə̂ gbɨtɨ tü zə̈ pânə̈ də̈ rə̂ ndə̂: Mo gbötə̂
         köbo sə̈ Jëzäbêle, ɛ̈chë lâme ndə̂ tche tô rə̂ pâ anyë sə̈ lakə̂ to ndə̂ma
         Ndjapä. Tche mbö rə̂ pä köbo yu tə̂ azü ndə̂ mê, kə̈ sə̂ lakə̂ nyïsə̂ köbo
         sə̈ andjê ndə̂kə̂ gbotə̂ köbo lëge Ndjapä, lakə̂ zɨ kɨ̈zɨ̂ ndə̂ a wâ rə̂ la ngela
         sə̈ angakʉ̈lä. 21 Më gbötə̂ lö sə̈ tchë ndə̂kə̂ pa tche gbotə̂ bəndɨ kə̂ mbo rə ndə̂ yê, praâbalë
         tche nyîâbo ndə̂kə̂ ka pu lëge Ndjapä-a. 22 Bëte rə̂ kä ndə̂ mê yiadje tchë pâ kʉ̈ngrʉ ndə̂ yûkü. Âdə azü ndə̂ andjë
         sə̂ la tchë köchë la ɛ̈chë lâme, andjê âgboabô gbôtə̂ bəndɨ kə̂ mbo rə ndə̂
         andjê, mê âyi ndjë gbölö yûkü tə̂ andjê. 23 Pâ arə lâme gbɛ̂ më âkä won abechë ndə̂ yê. Käko a-Egilîze gbɛ̂ wun-adje
         sə̂nə̈ pä më də̈ akrə ndə̂ mê wunsə̂ apö ndə̂ âwâ lə̂ su akrə, la gʉ tə̂ su
         azü. Mê kʉadje rə sə̈ akrə balë balë lə̂ gûtə̂ nyê gundə̂sə̂ arə ndə̂ tche mbô
         rə̂.24 «Praâbalë më tö rə̂ sə̈ nyê, nyënyê adɨ̂ azü gö ndə̂ Tïyätîre, ndə̂ nyë
         kôsə̂ kə̂ za tchêngbâ andjê la ngbongbo pö ndə̂ andjë nyisə̂ nə̈ lâme, ânyë
         kə̈ zâbô su nyê zâ pâ rə ndə̂ andjë e rə̂ tâ päkëdə̂: ‹Kə̂ nyisə̂ rə ndə̂
         Satäa ndə̂ gbô rə̂ wâ lə̂ küwû nə̈›, më zâbo ngâ kʉ̂ngbô ngbî ëpâ nyê-a.
         25 Praâbalë rə ndə̂ nyë wâ la rə̂, nyë bata rə̂ djîrə̂ zoo ëtə̂ lö kə̂ ka ndə̂
         mê.26 «Akrə ndə̂ tche rô lə̂ arə gbɛ̂ la gbôgbô, ânyë kə̈ bâta ndjë akua ndə̂ mê
         ndjoa ëtə̂ manə̈, mê zadje kümändëmä sə̈ tchë ndə̂kə̂ sə pâ azü ndə̂ angâ
         agö ngbî. 27 Tchê mboadje kümändëmä pâ andjê la gbôgbô, batə̂ rə̂ ndə̂ a ndjo tchə̂lə̂
         lüsû ndə̂ a sôâ rə̂ la cho.28 «Batə̂ rə̂ ndə̂ mëmê ndjë gbɛ̂ më gbô kümändëmä tchânə̂ Bha mê, mê zadje
         ndjamunu sə̈ tchë.29 «Akrə ndə̂ tche wâ la tü, äwäpä tche dje pö ndə̂ Yingö tô rə̂ sə̈ a-Egilîze!»
         
            
               	Kütû mbëtï ndə̂ Apökälîbïchi balë kä ndə̂ âtô pö ndə̂ azü lə̂ kpûlû
                     ndə̂ Nïköläyîte âtə, ndə̂ andjë sə lakə̂ nyisə̂ rə la yepa sə̈ azü, ngâ akrə
                     balë wûn-âbo sə̂ apö nə̈ ndə̂ andjë nyisə̂ nə̈ lâme. Nyë dɨ̈ 2.15.

               	Nyë dɨ̈ Jen 2.8-9.

               	Nyë dɨ̈ Nomb 31.16; 25.1-2.

Mbëtï ndə̂ a wân rə̂ sə̈ Egilîze ndə̂ Sârede31 «Amö mbo mbëtï âtə kə̈ wân rə̂ sə̈ ânje ndə̂ Egilîze ndə̂ Sârede kə̂ to rə̂ lə̂nə̈ päkëdə̂:«Tchanə̈ ndə̂ tche wâ la ayingö ndə̂ Ndjapä mïndûu manə̈ bïchuû la akêkêrə̂
         mïndûu manə̈ bïchuû tö rə̂ päkëdə̂: Më wûnsə̂ akua ndə̂ mo mbô rə̂ lâme
         nə̂, azü wüntî pä gbô mö kä la tʉ̈rʉ̂ la zə̈, dëkë mo tchû nə̂ 2 La zə̈ gbö-ê, rə ndə̂ âwâ ngbânə̈ ndə̂kə̂ pa mo mbo rə̂, ndə̂ ândô tə̂kə̂ tchu
         lâme, amö nyikrə tchêndə̂ nə̈ âkä daka ëngbânə̈. Bëte më wün rə̂ pä akua
         ndə̂ zə̈ dâkabô lə̂ la Ndjapä ndə̂ mê-a. 3 Rə ndə̂ a nyîsə̂ nə̈ sə̈ mö la rə ndə̂ mo djê rə̂ alême, äwäpä sə̂nə̈ te lê
         zə̈, mo bata rə̂, kə̂ gbotə̂ bəndɨ kə̂ mbo rə ndə̂ zə̈-ê. Âdə mo âjoabô jô-ê,
         mê ânə pu mö batə̂ ngâ earə̂ ngbä, ânyë mô wun-abô sə̂ dalo ndə̂ mê tro
         mö la rə̂ tee-a. 4 Praâbalë angâ azü balë balë kä tâ bhâ Sârede ndə̂ kâkpö wâbô wâ tə̂
         lə̂ba ndə̂ andjê-ê. Andjê nəadje balë la mê la grôgrô lə̂ba, bëte andjë kʉ̂sə̂
         kə̂ yu rə̂ nə̂.5 «Käko akrə ndə̂ tche rô lə̂ arə gbɛ̂ la gbôgbô, tche yuadje agrôgrô lə̂ba. Ânyë
         mê jiabô rə̈ yê lə̂ mbëtï ndə̂ tchîsûwu tee-a, ndjë, më âto tchôtchô pö
         ndə̂ yê kraâ tchâtchu Bha mê la aânje ndə̂ yê.6 «Akrə ndə̂ tche wâ la tü, äwäpä tche dje pö ndə̂ Yingö tô rə̂ sə̈ a-Egilîze!»Mbëtï ndə̂ a wân rə̂ sə̈ Egilîze ndə̂ Filadelefï7 «Amö mbo mbëtï âtə kə̈ wân rə̂ sə̈ ânje ndə̂ Egilîze ndə̂ Filadelefï kə̂ to
         rə̂ lə̂nə̈ päkëdə̂:«Tchanə̈ ndə̂ tche wâ ngbî ânyë kə̈ dâka gbɛ̂, ndə̂ tche to kütû lëge pö,
         tchanə̈ ndə̂ tche wâ la kûlïɛ̈ ndə̂ Davîdi tchânə̂ yê, tchetchë lâme ndə̂ âdə tche âkro manda, ngâ akrə balë ndə̂ tche
         tchu rə̂ sə̂âbo-a, âdə tche âtchu manda, ngâ akrə balë ndə̂ tche kro rə̂ sə̂âbo-a,
         tche tö rə̂ kâkë: 8 Më wûnsə̂ akua ndə̂ zə̈ nə̂, wunsaâ më krô ngâ manda tchâtchu zə̈ nə̂, ngâ
         akrə balë ndə̂ tche tchu rə̂ sə̂âbo-a. Gbôgbô ndə̂ zə̈ wä kütû kpîɛ̂kpîɛ̂
         rə̂, praâbalë mo bäta pö ndə̂ mê, kə̈ vûâbo sə̂ rə̈ mê-a. 9 Wunsaâ, azü ndə̂ andjë sə̂ lə̂ kpûlû ndə̂ azü ndə̂ Satäa, ndə̂ andjë wâtə̂ a-earə̂ yepa, ndə̂ andjë tô rə̂ pä anyë wätə̂ ajuîfu lâme,
         dëkë andjë wâbo tə̂ ajuîfu-a. Mê mboadje rə̂ pä andjë nə kə̂ gʉte tchâtchâ
         zə̈, ânyë andjë wun-adje sə̂nə̈ pä më nyîndə̂ zə̈ nə̂. 10 Batə̂ rə̂ ndə̂ mo bâta pö ndə̂ mê lakə̂ rʉatə̂ su zə̈, mëmê ndjë gbɛ̂ më âbata
         mö lə̂ alö arə nyonyo ndə̂ ânə pâ cho gbɛ̂ ndə̂kə̂ nyoanyoa azü tchêbêche gbɛ̂.
         11 Mê ânə angaâtə. Rə ndə̂ mo wâ la rə̂ lâme, amö za rə̂ kperə̂, ânyë ngâ akrə
         balë krʉabô kurône ndə̂ zə̈ krʉ̂â-ê.12 «Akrə ndə̂ tche rô lə̂ arə gbɛ̂ la gbôgbô, mê mboadje rə̂ pä tche wa batə̂ gbölö
         täme ndə̂ âtɨngɨ küma gbölö nda Ndjapä ndə̂ Ndjapä ndə̂ mê. Tchê kä wutuabô balë tee-a. Mê mboadje rə̈ Ndjapä ndə̂
         mê pâ yê, la rə̈ gö ndə̂ Ndjapä ndə̂ mê. Gö nə̈ lâme də̈ täfo Jerûzalêmo, ndə̂ âtô bhâ lafô, ndrotə̂ Ndjapä ndə̂ mê, ânyë kə̈ jrê atə̂ bêche. Mê
         mboadje ndjë rə̈ täfo rə̈ mê pâ yê.13 «Akrə ndə̂ tche wâ la tü, äwäpä tche dje pö ndə̂ Yingö tô rə̂ sə̈ a-Egilîze!»Mbëtï ndə̂ a wân rə̂ sə̈ Egilîze ndə̂ Laodisë14 «Amö mbo mbëtï âtə kə̈ wân rə̂ sə̈ ânje ndə̂ Egilîze ndə̂ Laodisë kə̂ to rə̂
         lə̂nə̈ päkëdə̂:«Tchanə̈ ndə̂ rə̈ yê wû pä Amin, tchanə̈ ndə̂ tche wûnsə̂ kə̂ to lëge pö ndə̂ rə ndə̂ tche wûn rə̂. Arə gbɛ̂
         ndə̂ Ndjapä mbô rə̂ tö tə̂ yê, tche tö rə̂ päkëdə̂: 15 Më wûnsə̂ akua ndə̂ zə̈ nə̂, më wûnsə̂ nə̈ nə̂ pä mo wâbo tə̂ zɨtɨ nə̈-a, kə̈
         wâbo ndjë tə̂ kʉ̈wʉ̂ nə̈-a. Mo âwa âme tə̂ zɨtɨ nə̈ âdəndjë tə̂ kʉ̈wʉ̂ nə̈,
         âwa la köbo nə̈! 16 Praâbalë mo wâbo tə̂ kʉ̈wʉ̂ nə̈-a, kə̈ wâbo ndjë tə̂ zɨtɨ nə̈-a, mo wö mboo-ë.
         Käko mê ndjadje mö lə̂ ma mê fiî! 17 Bëte mo tö rə̂ päkëdə̂: Rə ndə̂ mê kä tâ, më wä la rə tə̂ gbölösə̂nə̈,
         pö ndə̂ ngâ rə balë kä kʉ̂âbo mê-a. Tchâme, mo wûn-âbo sə̂nə̈ pä mo də̈
         earə̂ yûkü-a, âdəndjë earə̂ nyonyo-a, âdəndjë akrə ndə̂ rə ndə̂ yê wâbô wâ
         tâ-a, âdəndjë earə̂ föla-a, la akrə ndə̂ tche wâ kpändëwä-a. 18 Më zä wängö sə̈ mö ndə̂kə̂ pa mo yo lôlo tchânə̂ mê ânyë kə̂ wa la rə, lôlo
         ndə̂ a za rə̂ lə̂ wo ânyë kâkpö kʉ̂tê nə̈ gbɛ̂ ju, ânyë âgro kpɨ̂ki lâme.
         Amö yo ndjë agrôgrô lə̂ba tchânə̂ mê, kə̂ yu rə̂ ëtə̂ zə̈ ânyë ganô mboabô
         mö mbô la tə̂ zə̈ ndə̂ âwâ kpändëwä lâme-ê. Amö yo ndjë yö ndə̂ la tchânə̂
         mê, kə̂ mbo rə̂ lə̂ la zə̈ ânyë kə̂ kä wun tchô djîrə̂. 19 Mëmê, azü gbɛ̂ ndə̂ më nyîndə̂ andjê, më gbɨ̈tɨ tü andjê, kə̂ ka la andjê
         ëpâ tchôtchô köbo. Amö za su zə̈ gbɛ̂ lakə̂ mbo kua, kə̂ gbotə̂ bəndɨ kə̂ mbo
         rə ndə̂ zə̈-ê. 20 Wunsaâ, më krʉ̈ pâ manda lakə̂ gʉgʉ rə̂. Âdə ngâ akrə âdje tchə̂lə̂ gɨ̈ mê
         ânyë kə̈ krô manda nə̈, mê liadje bhâ tchâalê ndə̂ yê, kə̂ zɨadje kɨ̈zɨ̂ la
         tchë, ânyë tchetchë ndjë gbɛ̂, tchê zɨadje kɨ̈zɨ̂ la mê.21 «Akrə ndə̂ tche rô lə̂ arə gbɛ̂ la gbôgbô, mê zadje köbo sə̈ tchë ndə̂kə̂ sə
         sə̂nə̈ balë la mê lə̂ ngendë-gbïɛ̈ ndə̂ mê, batə̂ rə̂ ndə̂ mëmê ndjë gbɛ̂,
         më rô lə̂ arə gbɛ̂ la gbôgbô ânyë kə̈ sə̂ sə̂nə̈ balë la Bha mê lə̂ ngendë-gbïɛ̈
         ndə̂ yê.22 «Akrə ndə̂ tche wâ la tü, äwäpä tche dje pö ndə̂ Yingö tô rə̂ sə̈ a-Egilîze!»

Kə̂ voga Ndjapä bhâ lafô41 La tchêngbâ nə̈ më kâ wûn ngâ rə ngbî: Më wûn ngâ manda ndə̂ âkrô bhâ
         lafô.Dokʉ̈ tchə̂lə̂ gɨ̈ ndə̂ më djê rə̂ batə̂ tätälîtä lâme, âtô rə̂ sə̈ mê päkëdə̂:
         «Amö kenga bhâtə, mê nyiadje sə̂ arə ndə̂ âwâ ndə̂kə̂ wutu la tchêngbâ nə̈
         sə̈ mö.»2 Kpro kâkë, Kpɨ̂ki Yingö tchû mê kproô. Tchâme më wûn ngâ ngendë-gbïɛ̈ ndə̂ âwâ bhâ lafô, ânyë
         ngâ akrə sə̂ lə̂nə̈. 3 Akrə ndə̂ tche sə̂ lə̂nə̈ lâme, tə̂ yê sə̂ lakə̂ tchôtchö batə̂ atäme ndə̂ rə̈
         nə̈ wû pä jâsepe la särädöâne. Ngâ yîngi djê ndə̂ ngendë-gbïɛ̈ nə̈, kʉ̂tê
         yîngi nə̈ lâme sə̂ lakə̂ tcho batə̂ ngâ täme ndə̂ rə̈ nə̈ wû pä ëmërôde.
         4 Ndrotə̂ ngendë-gbïɛ̈ nə̈, angâ angendë-gbïɛ̈ tə̂ akrə gbɛ̂ tchêpâ nə̈ voanə̈
         tâkpa ndrotə̂ nə̈, ânyë akpôkpô azü tə̂ akrə gbɛ̂ tchêpâ nə̈ voanə̈ sə̂ ëlə̂nə̈. Andjë yü grôgrô lə̂ba ëtə̂ andjê
         kə̈ yû kurône ndə̂ a mbô rə̂ la lôlo tə̂ küma andjê. 5 Angâ arə batə̂ tchêlafô ndə̂ âɛn nyaon-nyaon, la tchə̂lə̂ gɨ̈ nyïvrö ndə̂ âsoa,
         sə̂ lakə̂ wutu lə̂ ngendë-gbïɛ̈ nə̈, ânyë lâmba mïndûu manə̈ bïchuû ndə̂
         wo wâ lə̂nə̈ sə̂ lakə̂ tcho kpô tchâtchu ngendë-gbïɛ̈ nə̈. Alâmba lâme də̈
         ayingö mïndüu manə̈ bïchuû ndə̂ Ndjapä. 6 Kpô tchâtchu ngendë-gbïɛ̈ nə̈, më wûn ngâ rə ndə̂ âwâ batə̂ gbölö ngû
         ngbro, ndə̂ âkʉ̂tə̂ yê la ngâ täme ndə̂ rə̈ nə̈ wû pä Krïstâle+.Bhâlə̂ gûgû ngendë-gbïɛ̈ nə̈, angâ arə voanə̈ ndə̂ âwâ la tʉ̈rʉ̂ la andjê
         kä tâ, ndə̂ andjë tâkpa ndə̂ ngendë-gbïɛ̈ nə̈, ânyë la andjê tâkpa tə̂ kʉ̂tê
         andjê gbɛ̂, ndə̂ angânə̈ wâ də tchâtchu andjê, ânyë angânə̈ wâ dəngbâ andjê.
         7 Dokʉ̈ rə ndə̂ âwâ la tʉ̈rʉ̂ la lâme kʉ̈tə̂ yê la bämalä, bïchuû nə̈ kʉ̂tə̂
         yê la ngbavö kökö bâgala, vötaâ nə̈ kä la tchâtchu yê tâ ndə̂ âkʉ̂ andə̂
         akrə, ânyë voanə̈ nə̈ kʉ̂tə̂ yê la kânda ndə̂ tche sə̂ lakə̂ wrʉ. 8 Arə ndə̂ âwâ la tʉ̈rʉ̂ la andjê lâme balë balë gbɛ̂ kä la mbrö andjê tâ
         mïndûu manə̈ balë. La ndə̂kə̂ wun tchô la rə̂ täkpa ndə̂ mbrö andjê nə̈ gbɛ̂,
         angânə̈ dəpânə̈, ânyë angânə̈ dələ̂nə̈. Andjë sə̈ lakə̂ pa düwü dalobiî päkëdə̂:«Gbölö Gbïɛ̈ Ndjapä ndə̂ tche wâ la gbôgbô gbɛ̂,tche wä ngbî kə̈ dâka gbɛ̂,tche wä ngbî kə̈ dâka gbɛ̂,tche wä ngbî kə̈ dâka gbɛ̂!Tche wä alême tâ, kə̈ wâ angêta, tchê nəadje+.»9 Arə ndə̂ âwâ la tʉ̈rʉ̂ la andjê lâme sə̈ logbɛ̂ lakə̂ pa düwü ndə̂kə̂ voga tchanə̈
         ndə̂ tche sə̂ lə̂ ngendë-gbïɛ̈ nə̈, ndə̂ tche wâ la tʉ̈rʉ̂ la yê pïï etə̂. Andjë
         lusə̂ yê, lakə̂ za ayîabâ sə̈ tchë. 10 Akpôkpô azü tə̂ akrə gbɛ̂ tchêpâ nə̈ voanə̈ lâme sə̂ lakə̂ gʉte tchâtchâ tchanə̈
         ndə̂ tche sə̂ lə̂ ngendë-gbïɛ̈ nə̈, andjë vöga tchanə̈ ndə̂ tche wâ la tʉ̈rʉ̂
         la yê pïï etə̂. Andjë yï akurône ndə̂ andjê tchâtchâ ngendë-gbïɛ̈ nə̈ lakə̂
         to rə̂ päkëdə̂:11 «Gbölö gbïɛ̈, Ndjapä ndə̂ ârâ,mo kʉ̈sə̂ nə̈ pä azü voga mö,kə̂ lusə̂ zə̈, tə̂ pö ndə̂ gbôgbô ndə̂ zə̈.Bëte momö kä ndə̂ âmbô arə gbɛ̂.Arə nə̈ lâme wün tchîsûwu, bëte momö kä ndə̂ ânyîndə̂ nə̈.»
         
            
               	Krïstâle nə̈ də̈ ngâ täme ndə̂ a wun tchô lə̂nə̈ ngrôô.

               	Nyë dɨ̈ Ezk 1.18; 10.12; Eza 6.2-3.

Ngbavö Ɛ̈bro-ngbaga kʉ̂sə̂ kə̂ vro tchêla mbëtï51 Më wûn ngâ mbëtï ndə̂ âwâ tchânə̂ tchanə̈ ndə̂ tche sə̂ lə̂ ngendë-gbïɛ̈
         nə̈ də ndôkö. A mbö mbëtï dələ̂nə̈ ndjë dəpânə̈, kə̈ pî rə̂ la mênde mïndûu
         manə̈ bïchuû. 2 Më wûn ngâ ânje ndə̂ tche wâ la gbôgbô, ânyë kə̈ sə̂ lakə̂ mu pö ngbôô päkëdə̂: «Tchabâ
         kä ndə̂ âkʉ̂sə̂ kə̂ on mênde nə̈, ânyë kə̂ vro tchêla mbëtï nə̈?»3 Praâbalë ngâ akrə balë ndə̂ tche sə̂ bhâ lafô, âdəndjë pâ cho, âdəndjë
         dələ̂ dju cho, ndə̂ tche wâ la gbôgbô ndə̂kə̂ vro tchêla mbëtï nə̈ âdəndjë
         ndə̂kə̂ wun tchə̂lə̂ nə̈ sə̂âbo-a. 4 Më kɨ̂ tə̂ gbölösə̂nə̈, bëte a gbôâbo ngâ akrə balë ndə̂ tche kʉ̂sə̂ kə̂ vro
         tchêla mbëtï nə̈, âdəndjë ndə̂kə̂ wun tchə̂lə̂ nə̈-a. 5 Praâbalë ngânə̈ balë lə̂ gûtə̂ akpôkpô azü nə̈ tô rə̂ sə̈ mê päkëdə̂: «Amö kɨabô kɨ̂-î! Wunsaâ: Bämalä ndə̂ azü pâ
         mawo ndə̂ Judäa, akrə pâ mawo ndə̂ Davîdi, tche rô la gbôgbô lə̂ arə nə̂ gbɛ̂. Tchê on-adje mênde mïndûu manə̈ bïchuû
         lâme, kə̂ vroadje tchêla mbëtï nə̈.»6 Käko më wûn ngâ Ngbavö Ɛ̈bro-ngbaga ndə̂ tche krʉ̂ lafô lə̂ gûgû ngendë-gbïɛ̈ nə̈, ânyë arə voanə̈ ndə̂ âwâ
         la tʉ̈rʉ̂ la lâme, la akpôkpô azü tâkpa ndə̂ yê. Lakə̂ wun tchë, âwûntî
         pä a wâ gɨ̈ yê nə̂. Tche wä la dudu mïndûu manə̈ bïchuû ndjë la ndjîla mïndûu
         manə̈ bïchuû, ndə̂ âwâtə̂ ayingö ndə̂ Ndjapä mïndûu manə̈ bïchuû ndə̂ a
         wân andjê pâ cho gbɛ̂. 7 Ngbavö Ɛ̈bro-ngbaga nə̈ ê, kə̈ zâ mbëtï nə̈ ndə̂ âwâ tchânə̂ tchanə̈ ndə̂
         tche sə̂ lə̂ ngendë-gbïɛ̈ nə̈ də ndôkö. 8 Ndə̂ tche âsə̈ gbo mbëtï nə̈, arə voanə̈ ndə̂ âwâ la tʉ̈rʉ̂ la lâme la akpôkpô
         azü tə̂ akrə gbɛ̂ tchêpâ nə̈ voanə̈ lâme gʉ̂te tchâtchâ Ngbavö Ɛ̈bro-ngbaga
         nə̈. Akrə balë balë kä la kundi tchânə̂ yê la akangûchi ndə̂ a mbô rə̂ la lôlo
         ndə̂ kâdâ-yömbö sɨ̂sɨ̈ lə̂nə̈. Kâdâ-yömbö nə̈ də̈ kə̂ to pö sə̈ Ndjapä ndə̂
         azü ndə̂ andjë wâ ngbî bëte Ndjapä. 9 Andjë sə̈ lakə̂ pa ngâ täfo düwü päkëdə̂:«Mo kʉ̈sə̂ kə̂ za mbëtï nə̈kə̂ on mênde nə̈ bëte a wôn mö alême nə̂.Mo yösə̂ azü sə̈ Ndjapä lə̂ köbosə̂ jï zə̈,azü nə̈ ndə̂ mo yôsə̂ andjê lâme də̈ azü pâ amawo gbɛ̂,ama gö gbɛ̂, azü gö gbɛ̂ la azü ndə̂ agö ngbî.10 Mo mbö rə̂ ânyë andjë wâtə̂ a-earə̂ kə̂ wa ngela sə̈ Ndjapändə̂ gbölö gö-gbïɛ̈ ndə̂ Ndjapä ndə̂ azə̂.Andjê mboadje kümändëmä pâ cho.»11 Käko më kä wûn tchô kə̈ djê tchə̂lə̂ gɨ̈ angbängbä aânje, la arə ndə̂ âwâ
         la tʉ̈rʉ̂ la, la akpôkpô azü ndrotə̂ ngendë-gbïɛ̈ nə̈. Kə̂ ngba ndə̂ andjê wä
         sâke sâke. 12 Andjë sə̂ lakə̂ pa düwü ngbôô päkëdə̂:«Ngbavö Ɛ̈bro-ngbaga ndə̂ a wôn tchë,tche kʉ̈sə̂ nə̈ pä azü voga tchë,kə̂ lusə̂ yê lə̂ golowäre ndə̂ yê,la kümändëmä ndə̂ yê la gbôgbô ndə̂ yê,bëte arə ndə̂ tche wâ la rə̂,la küma yê ndə̂ âwâ lanə̈!»13 Më djê tchə̂lə̂ gɨ̈ arə gbɛ̂ ndə̂ Ndjapä mbô rə̂, ndə̂ âwâ bhâ lafô, la anə̈
         ndə̂ âwâ pâ cho, la anə̈ ndə̂ âwâ lə̂ dju cho, la anə̈ ndə̂ âwâ lə̂ gbölö
         ngû ngbro, arə gbɛ̂ ndə̂ âwâ la tʉ̈rʉ̂ la. Arə lâme gbɛ̂ sə̂ lakə̂ pa düwü päkëdə̂:«Tchanə̈ ndə̂ tche sə̂ lə̂ ngendë-gbïɛ̈,tchetchë la Ngbavö Ɛ̈bro-ngbaga;äwäpä azü voga tchë, kə̂ lusə̂ yê,kə̂ za golowäre sə̈ tchë lə̂ gbôgbô ndə̂ yê,tə̂ logbɛ̂ logbɛ̂!»14 Arə voanə̈ ndə̂ âwâ la tʉ̈rʉ̂ la lâme tô rə̂ päkëdə̂: «Amin!» Ânyë akpôkpô azü nə̈ gʉ̂te kə̈ sə̂ lakə̂ voga tchë.

Ngbavö Ɛ̈bro-ngbaga ön mênde tə̂ mbëtï61 Pânə̈ më wûn Ngbavö Ɛ̈bro-ngbaga ndə̂ tche ôn dokʉ̈ mênde lə̂ gbâtə̂ amênde mïndûu manə̈ bïchuû lâme, ânyë
         më djê tchə̂lə̂ gɨ̈ ngâ rə lə̂ gbâtə̂ arə voanə̈ ndə̂ âwâ la tʉ̈rʉ̂ la lâme,
         ndə̂ âsə̂ lakə̂ on ngbôô batə̂ tchə̂lə̂ gɨ̈ nyïvrö ndə̂ âsoa lakə̂ to rə̂ päkëdə̂:
         «Amö nə!» 2 Më âsə̈ wun tchô kə̈ wûn ngâ grôgrô mbâlâtâ. Akrə ndə̂ tche sə̂ pâ yê,
         tche zä wûlî ëtchânə̂ yê. A zâ ngâ kurône sə̈ tchë, ânyë tche rô batə̂ akrə ndə̂ tche rô lə̂ arə gbɛ̂ la gbôgbô. Tche
         rö lâme ndə̂kə̂ ro lə̂ arə gbɛ̂ la gbôgbô.3 Ndə̂ tche âsə̈ on bïchuû mênde nə̈, më djê tchə̂lə̂ gɨ̈ bïchuû rə ndə̂ âwâ
         la tʉ̈rʉ̂ la lâme ndə̂ âtô rə̂ päkëdə̂: «Amö nə!» 4 Käko ngâ mbâlâtâ ngbî kâ wûtu, kʉ̂tə̂ yê drôdrö batə̂ wo. Akrə ndə̂ tche
         sə̂ pâ yê, a zä gbôgbô sə̈ tchë ndə̂kə̂ pa tche ji zɨtɨ su pâ cho gbɛ̂, ânyë
         azü sə lakə̂ wontə̂ andjê. A zä ndjë ngâ ngrɨ̈ngrɨ̈ besala sə̈ tchë.5 Ndə̂ Ngbavö Ɛ̈bro-ngbaga nə̈ âsə̈ on vötaâ mênde nə̈, më djê tchə̂lə̂ gɨ̈ vötaâ
         rə ndə̂ âwâ la tʉ̈rʉ̂ la lâme ndə̂ âtô rə̂ päkëdə̂: «Amö nə!» Mê âsə̈ wun
         tchô kə̈ wûn ngâ bübü mbâlâtâ. Akrə ndə̂ tche sə̂ pâ yê, tche zä ngâ kelö
         ëtchânə̂ yê. 6 Më djê tchə̂lə̂ gɨ̈ ngâ rə lə̂ gbâtə̂ arə voanə̈ ndə̂ âwâ la tʉ̈rʉ̂ la lâme
         ndə̂ âtô rə̂ päkëdə̂: «Kelö ndə̂ blë balë wä gundə̂sə̂ makətche ndə̂ akrə
         gbo rə̂ ngbâ kua ndə̂ lö balë, ânyë kelö ndə̂ ôreje vötaâ wä gundə̂sə̂ makətche
         ndə̂ akrə gbo rə̂ ngbâ kua ndə̂ lö balë. Âdə andə̂ kâdâ la vɛ̂n-ɛn lâme, amö ndɨabô rə̂ ndɨ̂-î.»7 Ndə̂ Ngbavö Ɛ̈bro-ngbaga nə̈ âsə̈ on voanə̈ mênde nə̈, më djê tchə̂lə̂ gɨ̈ voanə̈
         rə ndə̂ âwâ la tʉ̈rʉ̂ la lâme ndə̂ âtô rə̂ päkëdə̂: «Amö nə!» 8 Mê âsə̈ wun tchô kə̈ wûn ngâ mbâlâtâ ndə̂ kʉ̂tə̂ yê wâ batə̂ ngû kîɛ̈pu.
         Akrə ndə̂ tche sə̂ pâ yê, a ë rə̂ tə̂ yê pä kuzü, ânyë sə̂ tchô ndə̂ akuzü
         sə̂ lakə̂ za tchêngbâ yê. A zâ gbôgbô sə̈ andjê pâ ngâ tchâkalâ tchêbêche
         balë ndə̂ a krʉ̂ tchə̂lə̂ nə̈ voanə̈, ndə̂kə̂ won azü la besala, la gbölö gʉ,
         la angbongbo atə̂kömbô, ndjë lə̂ köbosə̂ agbôgbô agia güsü.9 Ndə̂ Ngbavö Ɛ̈bro-ngbaga nə̈ âsə̈ on mïndûu mênde nə̈, më wûn avrö azü ndə̂
         a wôn andjê bëte pö Ndjapä tchâtchâ gbalâka, ndə̂ andjë wûnsə̂ pö pâ Ndjapä ânyë kə̈ mû rə̂. 10 Andjë sə̂ lakə̂ on ngbôô päkëdə̂: «Earə̂ kə̂ nyisə̂ rə, ndə̂ mo wâ ngbî ânyë
         kə̈ dâka gbɛ̂, ndə̂ mo to tchê lëge pö; mo âsə zoo dalatchêbâ ânyë kə̂ wa
         ngbanga pâ azü tchêbêche, ânyë kə̂ gi ngbongbo rə sə̈ andjê tə̂ pö ndə̂ jï
         ârâ ndə̂ âtû lâme?» 11 Käko a zâ ngrɨ̈ngrɨ̈ grôgrô lə̂ba sə̈ akrə balë balë, ânyë kə̈ yûkû nə̈
         sə̈ andjê ndə̂kə̂ rʉatə̂ su andjê ndə̂ ngâ kpîɛ̂kpîɛ̂ lö zoo a ka wôn angâ
         azü ëtə̂ kʉ̂tê andjê batə̂ rə̂ ndə̂ a wôn andjê lâme ânyë. Azü nə̈ lâme
         də̈ angâ andjê a-earə̂ kua ndə̂ Ndjapä, la arə̂mâ ndə̂ andjê.12 Ndə̂ Ngbavö Ɛ̈bro-ngbaga nə̈ âsə̈ kä on mïndûu manə̈ balë mênde nə̈, më wûn
         cho ndə̂ âtrô la gbôgbô, lo bû ndïrʉ̈ batə̂ bübü lə̂ba ndə̂ müä, ânyë
         nyîpï drô gboo batə̂ jï. 13 Akêkêrə̂ tchêlafô sə̂ lakə̂ tu atə̂ bêche batə̂ ngbânyî lêlê fîge ndə̂ âtû
         atə̂ bêche la tchêngbâ gbölö yi ndə̂ ânyôânyoa da yö nə̈. 14 Tchêlafô rô batə̂ ngâ mbëtï ndə̂ âsə̂ lakə̂ rotə̂ yê. Aga gbɛ̂, la adälä
         âlafô lə̂ kpâlâ andjê kə̈ rô etə̂. 15 Agbïɛ̈ ndə̂ tchêbêche la agbölö azü la amakündji ndə̂ aturûgu la azü ndə̂
         rə ndə̂ andjê wâ tâ la a-earə̂ gbôgbô la azü gbɛ̂ ndə̂ andjë wâtə̂ angbâa,
         la azü ndə̂ andjë wâbô wâtə̂ angbâa, andjë gbɛ̂ sə̂ lakə̂ kpe ndə̂kə̂ zatə̂
         andjê wü lə̂ agrʉ̈ lə̂ atäme, ndjë lə̂ gûtə̂ atäme ndə̂ âwâtə̂ aga. 16 Andjë tö rə̂ sə̈ aga la atäme nə̈ päkëdə̂: «Nyë të pâ ârâ, kə̂ vusə̂ ârâ
         ânyë tchanə̈ ndə̂ tche sə̂ lə̂ ngendë-gbïɛ̈ nə̈ wun-abô ârâ wûn-î. Käko
         ânyë ârâ kpe tə̂ mêrâ ndə̂ Ngbavö Ɛ̈bro-ngbaga lâme. 17 Bëte gbölö lö ndə̂ mêrâ ndə̂ andjê wûtu nə̂, ânyë tchabâ kä ndə̂ âkʉ̂sə̂
         kə̂ krʉ tchâtchu nə̈?»

Azü 144 000 ndə̂ a mbô sɨ̂nyî pâ la andjê71 La tchêngbâ nə̈ më wûn aânje voanə̈ ndə̂ andjë krʉ̂ lafô lə̂ angongo tchô voanə̈ ndə̂ tchêbêche gbɛ̂. Andjë
         kïtə̂ köbo tə̂ ayi voanə̈, ndə̂kə̂ pa ngâ yi balë mboabô mbô pâ cho-ê, âdəndjë
         la gbölö ngû ngbro, âdəndjë pâ ngâ yö balë-ê. 2 Më wûn ngâ ânje ngbî ndə̂ tche sə̂ lakə̂ kenga atə̂ lafô, tche tö dəsə̂nə̈
         ndə̂ lo wutu tâ. Tche zä rə ndə̂ a mbo sɨ̂nyî tə̂ azü la rə̂ ëtchânə̂ yê, rə
         nə̈ lâme də̈ andə̂ Ndjapä ndə̂ tche wâ la tʉ̈rʉ̂ la yê. Tche ôn ngbôô sə̈ aânje
         voanə̈ ndə̂ andjë gbô gbôgbô ndə̂kə̂ ndɨ tchêbêche la gbölö ngû ngbro lâme
         päkëdə̂: 3 «Nyë ndɨ̈äbô tchêbêche ndɨ̂ gasa-ê, âdəndjë gbölö ngû ngbro, âdəndjë
         ayö-ê, zoo ârâ mbo ngâ sɨ̂nyî pâ la azü kua ndə̂ Ndjapä ndə̂ azə̂ dokʉ̈tchê
         ânyë.» 4 Më djê rə̂ ndə̂ a nyîsə̂ kə̂ ngba ndə̂ azü ndə̂ a mbô sɨ̂nyî pâ la andjê lâme,
         andjë gbɛ̂ də̈ azü pâ mawo gbɛ̂ ndə̂ azü gö ndə̂ Isarayële, ndə̂kə̂ ngba ndə̂
         andjê gbɛ̂ wâ sâke ngbangbo balë la tə̂ azü bïchuû tchêpâ nə̈ voanə̈ (144
         000). 5 Kə̂ ngba ndə̂ azü pâ mawo ndə̂ Judäa wä sâke lə̂ könô gbɛ̂ tchêpâ nə̈ bïchuû
         ndə̂ a mbô sɨ̂nyî pâ la andjê. Andə̂ azü pâ mawo ndə̂ Rubɛ̈n, kə̂ ngba ndə̂
         andjê gbɛ̂ wä sâke lə̂ könô gbɛ̂ tchêpâ nə̈ bïchuû. Andə̂ azü pâ mawo ndə̂
         Gâde, kə̂ ngba ndə̂ andjê gbɛ̂ wä sâke lə̂ könô gbɛ̂ tchêpâ nə̈ bïchuû.
         6 Andə̂ azü pâ mawo ndə̂ Asëre, kə̂ ngba ndə̂ andjê gbɛ̂ wä sâke lə̂ könô gbɛ̂
         tchêpâ nə̈ bïchuû. Andə̂ azü pâ mawo ndə̂ Nefetalï, kə̂ ngba ndə̂ andjê gbɛ̂
         wä sâke lə̂ könô gbɛ̂ tchêpâ nə̈ bïchuû. Andə̂ azü pâ mawo ndə̂ Manasë,
         kə̂ ngba ndə̂ andjê gbɛ̂ wä sâke lə̂ könô gbɛ̂ tchêpâ nə̈ bïchuû. 7 Andə̂ azü pâ mawo ndə̂ Simeyön, kə̂ ngba ndə̂ andjê gbɛ̂ wä sâke lə̂ könô
         gbɛ̂ tchêpâ nə̈ bïchuû. Andə̂ azü pâ mawo ndə̂ Levï, kə̂ ngba ndə̂ andjê gbɛ̂ wä sâke lə̂ könô gbɛ̂ tchêpâ nə̈ bïchuû. Andə̂
         azü pâ mawo ndə̂ Isakäre, kə̂ ngba ndə̂ andjê gbɛ̂ wä sâke lə̂ könô gbɛ̂ tchêpâ
         nə̈ bïchuû. 8 Andə̂ azü pâ mawo ndə̂ Zabulön, kə̂ ngba ndə̂ andjê gbɛ̂ wä sâke lə̂ könô
         gbɛ̂ tchêpâ nə̈ bïchuû. Andə̂ azü pâ mawo ndə̂ Jozêfu, kə̂ ngba ndə̂ andjê gbɛ̂ wä sâke lə̂ könô gbɛ̂ tchêpâ nə̈ bïchuû. Andə̂
         azü pâ mawo ndə̂ Bejamɛ̈n, kə̂ ngba ndə̂ andjê gbɛ̂ wä sâke lə̂ könô gbɛ̂ tchêpâ
         nə̈ bïchuû.Angbängbä azü lə̂ agö gbɛ̂ ndə̂ Ndjapä dɨ̂ andjê9 La tchêngbâ nə̈ lâme, më wûn angbängbä azü; andjë də̈ azü lə̂ agö gbɛ̂,
         azü pâ amawo gbɛ̂, azü gö gbɛ̂ la azü ndə̂ ama gö balë balë gbɛ̂. Ngâ akrə
         balë ndə̂ tche kʉ̂sə̂ kə̂ dɨ andjê gbɛ̂ sə̂âbo-a. Andjë gbɛ̂ krʉ̈ lafô tchâtchu
         ngendë-gbïɛ̈, ndjë tchâtchu Ngbavö Ɛ̈bro-ngbaga. Andjë yü ngrɨ̈ngrɨ̈ grôgrô lə̂ba, ânyë kə̈ kʉ̂ kôlo kâdâ ëtchânə̂ andjê.
         10 Andjë sə̂ lakə̂ on ngbôô päkëdə̂: «Ndjapä ndə̂ azə̂, ndə̂ tche sə̂ lə̂ ngendë-gbïɛ̈,
         tchetchë la Ngbavö Ɛ̈bro-ngbaga kä ndə̂ âtchâ azə̂ lə̂ kuzü.» 11 Aânje gbɛ̂ tâkpa ndə̂ ngendë-gbïɛ̈ nə̈, la akpôkpô azü, la arə voanə̈ ndə̂ âwa la tʉ̈rʉ̂ la lâme, andjë gbɛ̂ tê tchâtchu ngendë-gbïɛ̈
         nə̈. Andjë gʉ̂te kə̈ chî küma andjê tə̂ cho kə̈ sə̂ lakə̂ voga Ndjapä. 12 Andjë sə̈ lakə̂ to rə̂ päkëdə̂: «Amin! Voga, golowäre, küma ndə̂ âwâ lanə̈, ayîabâ, kə̂ lusə̂tə̂, kümändëmä la gbôgbô wätə̂
         andə̂ Ndjapä ndə̂ azə̂ ndə̂ tche wâ pïï etə̂! Amin.»13 Ngâ kpôkpô akrə nə̈ balë zâ pö kə̈ tô rə̂ sə̈ mê päkëdə̂: «Azü ndə̂ andjë
         yû ngrɨ̈ngrɨ̈ grôgrô lə̂ba âtə də̈ andjanə̈bâ? Ânyë andjë tö bhâ tchêbâ?»
         14 Më tô rə̂ ndə̂nə̈ sə̈ tchë päkëdə̂: «Gbölö Gbïɛ̈ ndə̂ mê, mo wûnsə̂ nə̈
         nə̂ gbɛ̂.» Tche tô rə̂ sə̈ mê päkëdə̂: «Andjë də̈ azü ndə̂ andjê tô lə̂ agbôgbô
         arə ndə̂ a mbô rə̂ tə̂ andjê+. Andjë djûtu ngrɨ̈ngrɨ̈ lə̂ba ndə̂ andjê lə̂ jï Ngbavö Ɛ̈bro-ngbaga nə̂, ânyë
         lə̂ba nə̈ grô lâme. 15 Bëte rə̂ kä ndə̂ andjë krʉ̂ tchâtchu ngendë-gbïɛ̈ ndə̂ Ndjapä lakə̂ voga tchë
         dalobiî lə̂ gbölö nda ndə̂ yê. Ânyë tchanə̈ ndə̂ tche sə̂ lə̂ ngendë-gbïɛ̈
         nə̈ batadje andjê tchâkrʉzrö yê. 16 Gʉ âkä nyu bata andjê tee-a, tchə̂lə̂ gɨ̈ andjê kä hro bata tee-a, âdəndjë
         kə̂ ta ndə̂ lo la tchâkʉ̈wô kä cho bata andjê tee-a. 17 Bëte Ngbavö Ɛ̈bro-ngbaga ndə̂ tche sə̂ lə̂ gûtə̂ ngendë-gbïɛ̈ lâme, tchê batadje
         andjê batə̂ earə̂ kə̂ sə pâ aɛ̈bro-ngbaga bata aɛ̈bro-ngbaga ndə̂ yê. Tchê eadje
         la andjê pu aküma ngû ndə̂ âza tchîsûwu sə̈ azü. Ânyë Ndjapä âtroadje ngûla
         gbɛ̂ ndə̂ âwâ lə̂ la andjê+.»
         
            
               	Nyë dɨ̈ Dan 12.1; Mat 24.21; Mar 13.19.

               	Nyë dɨ̈ Aps 23.1-3; Ezk 34.23; Eza 49.10; 25.8.

Ngbavö Ɛ̈bro-ngbaga ôn mïndûu manə̈ bïchuû mênde nə̈81 Ndə̂ Ngbavö Ɛ̈bro-ngbaga ôn mïndûu manə̈ bïchuû mênde nə̈, tchô zɨ̂ tɨɨ bhâ
         lafô zoo ndola yɛ̈yɛ̈ dalo tə̂ akrə gbɛ̂ la lə̂ könô gbɛ̂. 2 Pânə̈ më wûn aânje mïndûu manə̈ bïchuû ndə̂ andjê krʉ̂ tchâtchu Ndjapä, ânyë a kʉ̂ atätälîtä
         mïndûu manə̈ bïchuû sə̈ andjê.3 Ngâ ânje ngbî nə̂ kə̈ krʉ̂ ndola gbalâka nə̈, kə̈ zâ ngâ kangûchi ndə̂ a mbô
         rə̂ la lôlo ëtchânə̂ yê. A kʉ̂ angbängbä ayömbö sə̈ tchë ndə̂kə̂ pa tche
         ngbo rə̂ la apö ndə̂ azü ndə̂ Ndjapä gbɛ̂ tô rə̂ sə̈ tchë, kə̂ kʉ rə̂ la ngela
         sə̈ Ndjapä pâ gbalâka-ngela ndə̂ a mbô rə̂ la lôlo, ndə̂ âwâ tchâtchu ngendë-gbïɛ̈. 4 Ngʉ̂wo yömbö nə̈, ndjë la apö ndə̂ azü ndə̂ Ndjapä to rə̂ sə̈ tchë lâme ngbôtə̂
         yê gbɛ̂ tchânə̂ ânje nə̈ kə̈ kênga atə̂ tchâtchu Ndjapä. 5 Ânje nə̈ zâ ɛ̈ lüsû kə̈ tô wo ndə̂ âwâ pâ gbalâka-ngela nə̈ ëlə̂nə̈ âsɨ̂,
         ânyë kə̈ yî rə̂ atə̂ bêche. Pânə̈ nyïvrö sôâ, a djê tchə̂lə̂ gɨ̈ azü, ngbänga
         nyïvrö srô, ânyë tchêbêche sə̂ lakə̂ tro.Aânje hrʉ̈ tätälîtä6 Käko aânje mïndûu manə̈ bïchuû ndə̂ andjë kʉ̂ atätälîtä mïndûu manə̈
         bïchuû nyîkrətə̂ andjê ndə̂kə̂ hrʉ rə̂.7 Dokʉ̈ ânje nə̈ hrʉ̂ tätälîtä ndə̂ yê. Votäme la wo ndə̂ ângbôtə̂ yê la jï
         sə̂ lakə̂ tu atə̂ bêche. Ngâ tchâkalâ cho balë lə̂ gûtə̂ atchâkalâ acho vötaâ
         jû gbɛ̂, ngâ tchâkalâ ayö balë lə̂ gûtə̂ atchâkalâ ayö vötaâ jû gbɛ̂,
         ânyë abhiɛbhiɛ bë gbɛ̂ jû-î.8 Bïchuû ânje nə̈ hrʉ̂ tätälîtä ndə̂ yê. Ngâ rə ndə̂ âgê gɛ̂ɛ̂ batə̂ gbölö
         aga, ndə̂ wo sə̂ lakə̂ ju rə̂, a yî rə̂ atə̂lə̂ gbölö ngû ngbro. Ngâ tchâkalâ
         gbölö ngû ngbro balë lə̂ gûtə̂ atchâkalâ gbölö ngû ngbro vötaâ dôtə̂
         yê tə̂ jï. 9 Ngâ tchâkalâ agia balë lə̂ gbölö ngû ngbro lə̂ gûtə̂ atchâkalâ agia vötaâ
         lə̂ gbölö ngû ngbro tchû gbɛ̂, ânyë ngâ tchâkalâ batöo balë lə̂ gûtə̂
         atchâkalâ batöo vötaâ ndɨ̂-î.10 Vötaâ ânje nə̈ hrʉ̂ tätälîtä ndə̂ yê. Ngâ gbölö kêkêrə̂ tô bhâ lafô
         kə̈ tê atə̂ bêche, kə̈ sə̂ lakə̂ ju batə̂ gbölö tïmï wo. Kêkêrə̂ nə̈ të pâ
         tchâkalâ agbölö ngû balë lə̂ gûtə̂ atchâkalâ gbölö ngû vötaâ, ndjë
         pâ aküma ngû. 11 (Rə̈ kêkêrə̂ nə̈ wü pä Chüchü rə.) Ngâ tchâkalâ ngû balë lə̂ gûtə̂ atchâkalâ
         angû vötaâ dôtə̂ yê tə̂ chüchü ngû, ânyë angbängbä azü tchû bëte rə̂
         ndə̂ ngû dôtə̂ yê tə̂ chüchü nə̈ lâme.12 Voanə̈ ânje nə̈ hrʉ̂ tätälîtä ndə̂ yê. A bhî ngâ tchâkalâ lo balë lə̂ gûtə̂
         atchâkalâ lo vötaâ, kə̈ bhî ndjë ngâ tchâkalâ nyîpï balë lə̂ gûtə̂ atchâkalâ
         nyîpï vötaâ, ânyë kə̈ bhî ngâ tchâkalâ akêkêrə̂ balë lə̂ gûtə̂ atchâkalâ
         akêkêrə̂ vötaâ. A bhï atchâkalâ nə̈ lâme käko ndə̂kə̂ pa ngâ tchâkalâ
         nə̈ balë lə̂ gûtə̂ atchâkalâ nə̈ vötaâ dotə̂ yê tə̂ bübü tchô, anyë ngâ
         tchâkalâ lo balë lə̂ gûtə̂ atchâkalâ lo vötaâ kä ta bata tâ-ê, tchə̂lə̂
         bütchî mbô ndjë tâ käko.13 Më kâ wûn tchô, kə̈ djê sɨ̈kɨ̈ ngâ kânda ndə̂ tche sə̂ lakə̂ wrʉ ngrɨ̈ bhâ
         lafô lakə̂ ta wârə̂ päkëdə̂: «Nyonyo! Nyonyo! Nyonyo kä tə̂ azü ndə̂ tchêbêche,
         bëte sɨ̈kɨ̈ atätälîtä vötaâ ndə̂ aânje vötaâ kä hrʉadje rə̂ lâme!»

91 Pânə̈, mïndûu ânje nə̈ hrʉ̂ tätälîtä ndə̂ yê. Më wûn ngâ kêkêrə̂ ndə̂ âtô bhâ lafô ânyë
         kə̈ tê atə̂ bêche. A zâ kûlïɛ̈ manda gbölö kudû ndə̂ tchə̂lə̂ nə̈ bû biî
         sə̈ kêkêrə̂ nə̈. 2 Kêkêrə̂ nə̈ krô manda gbölö kudû ndə̂ tchə̂lə̂ nə̈ bû biî lâme, ngʉ̂wo tô
         bhâlə̂ nə̈ kə̈ sə̂ lakə̂ wutu; ngʉ̂wo nə̈ kʉ̈tə̂ yê la ngʉ̂wo ndə̂ ngâ gbölö
         wo+, kə̈ mbô rə̂ pä tchêla lo la tchêlafô bû gbɛ̂. 3 Atchükumbâ sə̂ lakə̂ wutu lə̂ ngʉ̂wo nə̈ ânyë kə̈ zâ tchêbêche gbɛ̂. A zä
         gbôgbô sə̈ atchükumbâ nə̈ batə̂ gbôgbô ndə̂ akpâlâköngö. 4 A kösə̂ nə̈ sə̈ andjê ndə̂kə̂ ndɨ abë tchêbêche la akʉ̈kʉ̂ la ayö gbɛ̂, praâbalë
         andjë wä ndə̂kə̂ mbo ngbongbo rə kütû tə̂ azü ndə̂ a mbôâbô sɨ̂nyî Ndjapä
         mbô pâ la andjê. 5 A zâbo köbo sə̈ atchükumbâ nə̈ ndə̂kə̂ won azü nə̈-a, praâbalë andjë wä ndə̂kə̂
         yuku andjê tê gêgêe nə̈ lə̂ nyîpï mïndûu. Andjê âyuku andjê tə̂ gêgêe
         nə̈ batə̂ rə̂ ndə̂ kpâlâköngö ta akrə ânyë tche wun yûkü. 6 Lə̂ anyîpï mïndûu nə̈ lâme, azü âsə me lakə̂ pu köbo kuzü, praâbalë andjê
         tchuabô tee-a. Azü âyukû nə̈ ndə̂kə̂ tchu, praâbalë kuzü âkpe tə̂ andjê tʉ̂rʉ-ê.7 Atchükumbâ nə̈ kʉ̈tə̂ andjê la ambâlâtâ ndə̂ a nyîkrə andjê tchêtchêtchê
         bëte kʉ̈ʉ̈. Ngâ rə kä pâ küma andjê ndə̂ âkʉ̂tə̂ yê la kurône ndə̂ a mbô rə̂ la lôlo, ânyë tchâtchu andjê kʉ̂ andə̂ azü. 8 Su küma andjê wä batə̂ su küma aɛ̈chë, ânyë jï andjê wâ batə̂ jï abämalä.
         9 Andjë yü ngâ rə ëtə̂ krʉ andjê ndə̂ âkʉ̂tə̂ yê la lə̂ba ndə̂ wɛ̂n. Sɨ̈kɨ̈ mbrö
         andjê kɨ̈ batə̂ sɨ̈kɨ̈ pusu-pûsu ndə̂ kʉ̈ʉ̈ ndə̂ angbängbä ambâlâtâ gbɨ rə̂
         la rö ndə̂kə̂ e ndə̂ kʉ̈ʉ̈. 10 Andjë kä la dambâ andjê tâ batə̂ dambâ kpâlâköngö ndə̂ küma nə̈ wâ pêpêtâ-ë.
         Lə̂ köbosə̂ dambâ andjê lâme kä ndə̂ andjë wâ la gbôgbô ndə̂kə̂ mbo ngbongbo
         rə tə̂ azü lə̂ nyîpï mïndûu. 11 Gbïɛ̈ ndə̂ atchükumbâ nə̈ də̈ ânje ndə̂ gbölö kudû ndə̂ tchə̂lə̂ nə̈ bû biî
         lâme. Rə̈ yê la ma heborö wü pä «Abadön», rə̈ yê la ma gerêke wû pä «Apoliön» ndə̂ ânyîndə̂ kə̂ to rə̂ pä «Earə̂ kə̂ ndɨ rə.»12 Dokʉ̈ rə nyonyo nə̈ rô nə̂, ânyë angâ arə nyonyo bïchuû âkä nə la tchêngbâ
         anə̈ lâme.13 Mïndûu manə̈ balë ânje nə̈ hrʉ̂ tätälîtä ndə̂ yê. Më djê tchə̂lə̂ ngâ
         gɨ̈ ndə̂ âtô dələ̂ angongo tchô voanə̈ ndə̂ gbalâka-ngela ndə̂ a mbô rə̂ la lôlo, ndə̂ âwâ tchâtchu Ndjapä. 14 Tchə̂lə̂ gɨ̈ nə̈ sə̂ lakə̂ to rə̂ sə̈ mïndûu manə̈ balë ânje ndə̂ tche zâ tätälîtä
         tchânə̂ yê lâme päkëdə̂: «Amö zu djingîli tə̂ aânje voanə̈ ndə̂ a î andjê
         ndrotə̂ gbölö ngû ndə̂ Ə̈frâte lâme-ê.» 15 A zû aânje voanə̈ lâme-ê. Dëkë andjë nyîkrətə̂ andjê nə̂ tchêtchêtchê
         ndə̂kə̂ krʉ bëte dalo, la tchêdalo, la nyîpï la ngû ndə̂ andjë wâ ndə̂kə̂ won
         ngâ tchâkalâ azü balë lə̂ gûtə̂ atchâkalâ azü vötaâ. 16 A nyîsə̂ kə̂ ngba ndə̂ aturûgu ndə̂ andjë kpe la ambâlâtâ sə̈ mê: Andjë wä
         miliyön ngbangbo bïchuû. 17 Köbo ndə̂ më wûn ambâlâtâ la azü ndə̂ andjë sə̂ pâ andjê lə̂ lü wä kâkë:
         Andjë yü lə̂ba ndə̂ wɛ̂n ëtə̂ krʉ andjê ndə̂ âwâ batə̂ wo la ngʉ̂wo ndjë la
         sûfre. Küma ambâlâtâ nə̈ kʉ̈tə̂ yê la küma bämalä. Wo la sûfre sə̂ lakə̂
         wutu lə̂ ma yê. 18 Ngâ tchâkalâ azü balë lə̂ gûtə̂ atchâkalâ azü vötaâ tchû lə̂ köbosə̂
         wo la ngʉ̂wo la sûfre lâme. Arə nə̈ lâme wätə̂ arə nyonyo vötaâ ndə̂ âwutu
         lə̂ ma ambâlâtâ. 19 Bëte gbôgbô ndə̂ ambâlâtâ nə̈ wä lə̂ ma andjê ndjë lə̂ dambâ andjê. Dambâ
         andjê kʉ̈tə̂ yê la ɛ̈krʉ̂. Küma andjê kä tâ, ânyë lə̂ köbosə̂ nə̈ kä ndə̂
         andjë won azü.20 Âdə andə̂ adɨ̂ azü ndə̂ andjë tchûâbô tchû lə̂ köbosə̂ arə nyonyo lâme, andjë
         gbôâbo tə̂ köbo ndə̂kə̂ voga arə ndə̂ andjë mbô rə̂ la könô andjê-a. Gbô
         andjê kä lakə̂ voga angbongbo atchozö la angakʉ̈lä ndə̂ a mbô andjê la lôlo
         la wɛ̂n ndə̂ a mbô rə̂ la makətche la ngbêngbê wɛ̂n la täme ndjë la yö. Angakʉ̈lä
         lâme wûn-âbo tchô-a, kə̈ djêâbo ndjë pö-a, kə̈ nə̂âbo ndjë-a. 21 Azü lâme gbôâbo tə̂kə̂ won azü-a, kə̈ gbôâbo tə̂ köbo yëwä ndə̂ andjê-a,
         âdəndjë kə̂ pu aɛ̈chë âdəndjë aköchë katchôgbɛ̂ ndə̂ andjê-a, âdəndjë kə̂
         zɨ ngbä ndə̂ andjê-a.
         
            
               	Nyë dɨ̈ Jen 19.28.

Ânje la yɛ̈yɛ̈ mbëtï101 Më kä wûn ngâ gbôgbô ânje ndə̂ tche tô bhâ lafô ânyë kə̈ sə̂ lakə̂ jre atə̂ bêche. Ngâ ndrö gʉ̂â tchë
         gbɛ̂ batə̂ lə̂ba, ânyë yîngi djîpi tə̂ küma yê. Tchâtchu yê wä batə̂ lo,
         ânyë ada yê wâ batə̂ agbölö tïmï wo. 2 Tche zä ngâ yɛ̈yɛ̈ mbëtï ndə̂ a vrô tchêla nə̈ ëtchânə̂ yê. Tche zä da yê
         də ndôkö ëla gbölö ngû ngbro, ânyë kə̈ zâ da yê də gele ëpâ cho. 3 Tche tâ wârə̂ ngbôô batə̂ rə̂ ndə̂ bämalä ngrɨ. Ndə̂ tche tâ wârə̂ käko,
         anyïvrö mïndûu manə̈ bïchuû sôâ. 4 Ndə̂ anyïvrö mïndûu manə̈ bïchuû sôâ lâme, më nyîndə̂ kə̂ mbo pö nə̈ ëlə̂
         mbëtï, praâbalë më djê tchə̂lə̂ ngâ gɨ̈ bhâ lafô ndə̂ âtô rə̂ päkëdə̂:
         «Amö mboabô apö ndə̂ âwâ lə̂ anyïvrö mïndûu manə̈ bïchuû ndə̂ âsôâ lâme
         mbô-ê, amö bata rə̂ lə̂ küwû nə̈.»5 Käko ânje ndə̂ më wûn tchë ndə̂ tche krʉ̂ lafô la gbölö ngû ndjë pâ cho
         âme kênga könô yê də ndôkö atə̂ lafô, 6 kə̈ dêbä la rə̈ Ndjapä ndə̂ tche wâ pïï etə̂, ndə̂ tche mbô tchêlafô la arə
         ndə̂ âwâ lə̂nə̈, tchêbêche la arə ndə̂ âwâ pânə̈, gbölö ngû ngbro la rə
         ndə̂ âwâ lə̂nə̈. Ânje nə̈ tô rə̂ päkëdə̂: «Ngâ lo kä wa bata pânə̈ tee-a!
         7 Praâbalë lə̂ alö ndə̂ mïndûu manə̈ bïchuû ânje nə̈ hrʉadje tätälîtä ndə̂
         yê, tchâme Ndjapä âmboadje arə ndə̂ tche nyîkrə rə̂ ndə̂ gbô rə̂ wâ lə̂ küwû
         nə̈. Tche âmbo rə̂ gundə̂sə̂ nə̈ ndə̂ tche tô rə̂ alême sə̈ a-earə̂ ndə̂ma Ndjapä ndə̂ andjë wâtə̂ a-earə̂ kua ndə̂ yê.»8 Tchə̂lə̂ gɨ̈ ndə̂ âtô bhâ lafô ndə̂ më djê rə̂ lâme kâ tô rə̂ sə̈ mê päkëdə̂:
         «Amö êë kə̂ za yɛ̈yɛ̈ mbëtï ndə̂ a vrô tchêla nə̈, ndə̂ âwâ tchânə̂ ânje
         ndə̂ tche krʉ̂ lafô pâ gbölö ngû ngbro, ndjë pâ cho lâme.»9 Më gîtə̂ mê pu ânje nə̈ ânyë kə̂ yû tchë ndə̂kə̂ za yɛ̈yɛ̈ mbëtï nə̈ sə̈
         mê. Tche tô rə̂ sə̈ mê päkëdə̂: «Amö za rə̂ kə̈ zɨ̂ rə̂: Ârə̂ âchu me chü
         bhâlə̂ zə̈, praâbalë ârə̂ âtcho me tchö batə̂ jrôâ awrʉ̂âtro lə̂ ma zə̈.»10 Më zâ yɛ̈yɛ̈ mbëtï nə̈ tchânə̂ ânje nə̈ kə̈ zɨ̂ rə̂. Lə̂ ma mê, âtchô batə̂
         jrôâ awrʉ̂âtro, praâbalë pânə̈ ndə̂ më mêra rə̂, âchû bhâlə̂ mê.11 La tchêngbâ nə̈ a tô rə̂ sə̈ mê päkëdə̂: «Äwäpä mo ka tô ndə̂ma Ndjapä
         tə̂ gbölösə̂nə̈ pâ azü gö la azü ndə̂ agö ngbî la ama gö la agbïɛ̈.»

Azü bïchuû ndə̂ andjë wûnsə̂ pö pâ Ndjapä111 Käko a zâ ngâ wärə̈ sə̈ mê ndə̂ âkʉ̂tə̂ yê la yö ndə̂ a gbɨ wû tə̂ rə la
         rə̂, ânyë kə̈ tô rə̂ sə̈ mê päkëdə̂: «Alafô kə̈ gbɨ̂ wû tə̂ gbölö nda Ndjapä la gbalâka-ngela, kə̂ dɨ ndjë kə̂ ngba ndə̂ azü ndə̂ andjë voga Ndjapä lə̂nə̈. 2 Praâbalë amö gbotə̂ tchô də sûwu ndə̂ gbölö nda Ndjapä nə̈ gii-ï, amö gbɨabô
         wû gbɨ̂ tâ-ê, bëte a gbôtâ nə̂ ëtchânə̂ azü ndə̂ andjë wûn-âbô sə̂ Ndjapä
         wûn-î ndə̂kə̂ pa gö ndə̂ âwâ ngbî bëte Ndjapä lâme, andjë dada rə̂ la da
         andjê lə̂ nyîpï tə̂ azü bïchuû tchêpâ nə̈ bïchuû. 3 Angâ azü ndə̂ mê bïchuû ndə̂ andjë wûnsə̂ pö pâ mê, ndə̂ andjë yû lə̂ba
         müä, mê wan-adje andjê ndə̂kə̂ to ndə̂ma mê sə̈ azü lə̂ lö sâke balë la ngbangbo
         bïchuû tchêpâ nə̈ tə̂ azü vötaâ (1 260).»4 Azü bïchuû ndə̂ andjë wûnsə̂ pö pâ mê lâme də̈ ayö bïchuû ndə̂ olivï,
         la ada-lâmba bïchuû ndə̂ âkrʉ̂ tchâtchu Gbölö gbïɛ̈ ndə̂ tchêbêche. 5 Âdə ngâ akrə ânyində̂ kə̂ mbo ngbongbo rə tə̂ andjê, ngâ wo âwutu lə̂ ma andjê
         kə̂ won a-earə̂ kə̂ kosə̂ andjê. Tə̂ lëge nə̈, âdə ngâ akrə ânyində̂ kə̂ mbo
         ngbongbo rə tə̂ andjê, käko kä ndə̂ tche tchu. 6 Andjë kä la gbôgbô ndə̂kə̂ i tchêlafô, ânyë nyïvrö nyiabô nyî tə̂ lo nə̈
         ndə̂ andjë sə lakə̂ to ndə̂ma Ndjapä. Andjë kä la gbôgbô ndə̂kə̂ do ngû tə̂
         jï. Andjë kä ndjë la gbôgbô ndə̂kə̂ mbo agbölö arə nyonyo ngbî ngbî pâ
         cho ëpânə̈ ëpânə̈ batə̂ rə̂ ndə̂ su andjê nyîndə̂ nə̈.7 Âdə andjê âto ndə̂ma Ndjapä nə̈ gbɛ̂ nə̂, gia ndə̂ tche tô bhâlə̂ gbölö kudû
         ndə̂ tchə̂lə̂ nə̈ bû biî lâme, tchê wutuadje ndə̂kə̂ mbo kʉ̈ʉ̈ la andjê kə̂ roadje
         pâ andjê, ânyë kə̂ won-adje andjê+. 8 Krʉkrʉ andjê âsə po pâ gbölö chênga ndə̂ gbölö gö nə̈, kpôsə̂nə̈ ndə̂ a
         wôn Gbölö Gbïɛ̈ ndə̂ andjê pâ yö ndə̂ gba tâ lâme. A ë rə̂ tə̂ gbölö gö
         nə̈ lâme lə̂ köbosə̂ ndoka päkëdə̂: Sodômo la Ejîpiti. 9 Azü gö, la azü pâ amawo ngbî ngbî, la azü ndə̂ ama gö ngbî ngbî la azü
         ndə̂ angâ agö ngbî ngbî nəadje ndə̂kə̂ wun krʉkrʉ andjê lə̂ lö vötaâ la dalo
         lə̂ könô gbɛ̂ tchêpâ nə̈ bïchuû. A nyîâbo ndə̂nə̈ pä a chi krʉkrʉ andjê-a.
         10 Azü pâ cho âsə me la mômô tə̂ pö ndə̂ kuzü azü bïchuû lâme. Andjê mboadje
         kpülü, kə̂ səadje lakə̂ kʉ tchôtchô rə sə̈ angâ andjê, bëte a-earə̂ ndə̂ma Ndjapä bïchuû lâme yüku andjê tə̂ gêgêe nə̈.11 Praâbalë la tchêngbâ lö vötaâ la dalo lə̂ könô gbɛ̂ tchêpâ nə̈ bïchuû
         nə̈ lâme, ngâ yi ndə̂ âza tchîsûwu sə̈ azü tô bhândə̂ Ndjapä, kə̈ nə̂ kə̈
         lî lə̂ andjê, ânyë andjë âlafô kə̈ krʉ̂ lafô pâ da andjê. Käko ngâ gbölö
         wa mbô azü gbɛ̂ ndə̂ andjë sə̂ lakə̂ wun andjê. 12 A-earə̂ ndə̂ma Ndjapä bïchuû lâme djê tchə̂lə̂ ngâ gɨ̈ ngbôô bhâ lafô ndə̂
         âtô rə̂ sə̈ andjê päkëdə̂: «Nyë kënga atâ!» Andjë kênga atə̂ lafô lə̂ ndrö
         kpôlə̂ la a-earə̂ kə̂ kosə̂ andjê. 13 Kpôtə̂ dalo nə̈ lâme, cho trô tə̂ gbölösə̂nə̈. Ngâ tchâkalâ gö nə̈ balë
         lə̂ gbâtə̂ atchâkalâ gö lə̂ könô gbɛ̂ tû gbɛ̂ ëbêche, ânyë azü sâke mïndûu
         manə̈ bïchuû (7 000) tchû lə̂ köbosə̂ cho ndə̂ âtrô lâme. Wawa rôpâ andjanə̈
         ndə̂ andjë sə̂ ngbânə̈ lâme ânyë andjë sə̂ lakə̂ voga Ndjapä ndə̂ tchêlafô.14 Bïchuû rə nyonyo nə̈ rô nə̂, ânyë vötaâ rə nyonyo nə̈ ndô tə̂kə̂ wutu nə̂.Mïndûu manə̈ bïchuû tätälîtä nə̈15 Mïndûu manə̈ bïchuû ânje nə̈ hrʉ̂ tätälîtä ndə̂ yê. Më djê sɨ̈kɨ̈ tchə̂lə̂ agbölö gɨ̈ bhâ lafô
         ndə̂ âtô rə̂ päkëdə̂: «Angaâtə, kə̂ mbo kümändëmä pâ cho wâ nə̂ tə̂ andə̂
         Gbölö Gbïɛ̈ ndə̂ azə̂ la Krîsiti ndə̂ yê. Tche âmbo kümändëmä pïï etə̂!» 16 Akpôkpô azü tə̂ akrə gbɛ̂ tchêpâ nə̈ voanə̈ ndə̂ andjë sə̂ lə̂ ngendë-gbïɛ̈ ndə̂ andjê
         tchâtchu Ndjapä tû gbɛ̂ bêche kə̈ chî küma andjê tə̂ cho. Andjë sə̂ lakə̂
         voga Ndjapä 17 lakə̂ to rə̂ päkëdə̂:«Gbölö Gbïɛ̈ Ndjapä ndə̂ mo wâ la gbôgbô gbɛ̂,momö ndə̂ mo wâ tâ, ndə̂ mo wâ alême,ârâ zä ayîabâ sə̈ mö,bëte gbôgbô ndə̂ zə̈ ndə̂ mo nyîsə̂ nə̈ lakə̂ mbo kümändëmä ndə̂ zə̈.18 Azü ndə̂ agö ngbî âlafô la mêrâ,praâbalë mêrâ ndə̂ zə̈ kä ndə̂ âwûtu lâme.Lo kə̂ wa ngbanga ndə̂ akuzü wûtu nə̂.Lo ndə̂kə̂ kʉ rə sə̈ a-earə̂ kua ndə̂ zə̈ a-earə̂ ndə̂ma Ndjapä,la azü ndə̂ zə̈ gbɛ̂ ndə̂ andjë kpê wa zə̈,akpîɛ̂kpîɛ̂ azü la agbölö azü.Lo ndə̂kə̂ ndɨ azü ndə̂ andjë ndɨ tchêbêche kä+!»19 Gbölö nda Ndjapä ndə̂ âwâ bhâ lafô manda nə̈ krô-ê, ânyë akrə wä ndə̂kə̂
         wun sandûgu-madɨ̈ bhâlə̂ gbölö nda Ndjapä lâme ämbänə̈. Käko nyïvrö srô,
         a djê tchə̂lə̂ gɨ̈ azü, nyïvrö sôâ, cho trô ânyë adjâdjagba avotäme tû.
         
            
               	Nyë dɨ̈ Dan 7.3,7,21.

               	Nyë dɨ̈ Aps 2.1,5; 110.5; 115.12-13.

Pö ndə̂ ɛ̈chë la gia ndə̂ tche wâ batə̂ mbölëngä121 Ngâ gbölö nyîsɨ̂ rə wütu bhâ lafô, ngâ ɛ̈chë yü lo batə̂ lə̂ba, nyîpï
         kä tchâtchâ da yê, kə̈ yû kurône ëtə̂ küma yê ndə̂ akêkêrə̂ lə̂ könô gbɛ̂ tchêpâ nə̈ bïchuû wâ tâ. 2 Tche wä la güzu kə̈ wâ ndə̂kə̂ zɨ bechë ânyë kä tchə̂lə̂ nə̈ mbô rə̂ ânyë
         tche sə̂ lakə̂ ta wârə̂ la kɨ̈.3 Käko ngâ nyîsɨ̂ rə ngbî kâ wûtu bhâ lafô, ngâ gbölö ngbêngbê gia ndə̂
         tche wâ batə̂ mbölëngä, tche wä la aküma mïndûu manə̈ bïchuû la adudu yê
         lə̂ könô gbɛ̂, ânyë pâ aküma nə̈ balë balë gbɛ̂ kurône kä pânə̈ balë balë
         gbɛ̂+. 4 Lə̂ akpûlû akêkêrə̂ vötaâ ndə̂ tchêlafô, tche bhî ngâ kpûlû akêkêrə̂
         nə̈ balë la dambâ yê, kə̈ yî andjê atə̂ bêche. Tche krʉ̂ ëtchâtchu ɛ̈chë
         ndə̂ tche wâ ndə̂kə̂ zɨ lâme ndə̂kə̂ pa, gbô rə̂ ndə̂ bechë nə̈ âsə̈ wutu, tche
         zɨ tchë-ê+. 5 Ɛ̈chë nə̈ zɨ̂ tə̂ köchë, bechë nə̈ kä ndə̂ ânyiadje sə̂ köbo sə̈ azü pâ cho
         gbɛ̂ la gbôgbô kümändëmä+. A kênga la bechë ndə̂ yê nə̈ bhâ ndrotə̂ Ndjapä la ngendë-gbïɛ̈ ndə̂ yê.
         6 Âdə andə̂ ɛ̈chë nə̈, tche kpê atə̂lə̂ kpaɛ̈gâ, ânyë Ndjapä nyîkrə ngâ tchô
         bhâye bëte tchë ndə̂kə̂ pa a kʉ kɨ̈zɨ̂ sə̈ tchë lə̂ lö sâke balë la tchêpâ
         nə̈ ngbangbo bïchuû la tə̂ azü vötaâ (1 260).7 Käko ngâ kʉ̈ʉ̈ âlafô bhâ lafô. Mïchêle+ la aânje ndə̂ yê mbô kʉ̈ʉ̈ la gia ndə̂ tche wâ batə̂ mbölëngä lâme ânyë tchanə̈ lâme
         mbô ndjë kʉ̈ʉ̈ la Mïchêle la aânje ndə̂ yê. 8 Praâbalë Mïchêle la aânje ndə̂ yê rôpâ gia ndə̂ tche wâ batə̂ mbölëngä
         lâme-ê, ânyë ngâ tchô bëte tchë la aânje ndə̂ yê kâ wâbo bhâ lafô-a.
         9 A yî gbölö gia ndə̂ tche wâ batə̂ mbölëngä lâme atə̂ bêche. Tchetchë kä
         ndə̂ âwâtə̂ bəndɨ ɛ̈krʉ̂ ndə̂ a ê rə̂ tə̂ yê pä Jâbolo, Satäa earə̂ kə̂ bolo azü pâ cho gbɛ̂. A yî tchë atə̂ bêche, tchetchë la aânje ndə̂
         yê+.10 Pânə̈ më djê ngâ wârə̂ bhâ lafô päkëdə̂: «Angaâtə lö ndə̂kə̂ tcha azü
         wûtu nə̂! Angaâtə Ndjapä ndə̂ azə̂ nyîsə̂ gbôgbô lakə̂ mbo kümändëmä ndə̂
         yê nə̂! Angaâtə kümändëmä kä tchânə̂ Krîsiti ndə̂ yê. Bëte a yî earə̂ kə̂ za pö lə̂ küma angâ azə̂ bhâ lafô nə̂ bhâchï,
         tchanə̈ ndə̂ tche yi pö lə̂ küma andjê dalobiî tchâtchu Ndjapä ndə̂ azə̂+. 11 Praâbalë arə̂mâ ndə̂ azə̂ röpâ yê lə̂ köbosə̂ jï Ngbavö Ɛ̈bro-ngbaga, ndjë lə̂ köbosə̂ pö ndə̂ andjë wûnsə̂ nə̈ ânyë kə̈ mû rə̂, andjë wûn tchîsûwu
         ndə̂ andjê tə̂ mbämbä rə, kə̈ wâ tchêtchêtchê ndə̂kə̂ tchu. 12 Käko nyë wä la mômô atchêlafô la azü ndə̂ nyë sə̂ lə̂nə̈! Praâbalë nyonyo
         kä tə̂ nyê, tchêbêche la gbölö ngû ngbro! Jâbolo jrë pu nyê la mêrâ, bëte
         tche wûnsə̂ nə̈ nə̂ pä adɨ̂ alö anyê kä ngbâ bata-a.»13 Ndə̂ gia ndə̂ tche wâ batə̂ mbölëngä lâme wûnsə̂ nə̈ pä a yî anyê atə̂ bêche
         nə̂, tche sə̂ lakə̂ gro tchêngbâ ɛ̈chë ndə̂ tche zɨ̂ modô nə̈ lâme. 14 Praâbalë a kʉ̂ mbrö gbölö kânda bïchuû sə̈ ɛ̈chë nə̈ ndə̂kə̂ wrʉ la rə̂ atə̂lə̂
         kpaɛ̈gâ ndjoa bhâsə̂ tchô ndə̂ a nyîkrə rə̂ ndə̂kə̂ pa a kʉ kɨ̈zɨ̂ sə̈ tchë tâ,
         lə̂ ngû vötaâ la nyîpï mïndûu manə̈ balë+, ngrɨ̈ tə̂ ɛ̈krʉ̂ nə̈. 15 Käko ɛ̈krʉ̂ nə̈ brô ngû tchə̂lə̂ ma yê batə̂ gbölö ngû la tchêngbâ ɛ̈chë
         nə̈ ndə̂kə̂ pa akʉ̈la ngû nə̈ ro la tchë-ê. 16 Praâbalë cho zâ könô sə̈ ɛ̈chë nə̈, kə̈ ôn tchə̂lə̂ ma yê kə̈ djô ngû nə̈
         vêrə̂, ndə̂ gia ndə̂ tche wâ batə̂ mbölëngä lâme brô rə̂ ngbâ ɛ̈chë nə̈ lâme.
         17 Gbölö mêrâ mbô gia ndə̂ tche wâ batə̂ mbölëngä lâme tə̂ ɛ̈chë nə̈, ânyë
         tche ê ndə̂kə̂ mbo kʉ̈ʉ̈ la adɨ̂ azü pâ mawo ndə̂ yê, andjanə̈ ndə̂ andjë kpê
         wa andïɛ̈ ndə̂ Ndjapä, ânyë kə̈ wâtə̂ azü ndə̂ andjë wûnsə̂ pö pâ Jezü,
         ânyë kə̈ mû rə̂.18 Pânə̈ gia ndə̂ tche wâ batə̂ mbölëngä lâme ê kə̈ krʉ̂ tə̂ maga gbölö ngû
         ngbro.
         
            
               	Nyë dɨ̈ Dan 7.7.

               	Nyë dɨ̈ Dan 8.10.

               	Nyë dɨ̈ Eza 66.7; Aps 2.9.

               	Nyë dɨ̈ Jud 9.

               	Nyë dɨ̈ Jen 3.1; Luk 10.18.

               	Nyë dɨ̈ Job 1.9-11; Zak 3.1-2.

               	Nyë dɨ̈ Dan 7.25; 12.7.

Pö ndə̂ agia bïchuû131 Pânə̈ më wûn ngâ gia ndə̂ tche wûtu lə̂ gbölö ngû ngbro, tche wä la aküma
         mïndûu manə̈ bïchuû la adudu yê lə̂ könô gbɛ̂. Akurône kä pâ adudu nə̈ balë
         balë ânyë a mbô arə̈ ndə̂kə̂ dro Ndjapä ëpâ aküma yê balë balë gbɛ̂. 2 Gia ndə̂ më wûn tchë lâme kʉ̈ mîrə̂, da yê wä batə̂ andə̂ zogbô, ânyë tchə̂lə̂
         ma yê wâ batə̂ andə̂ bämalä. Gia ndə̂ tche wâ batə̂ mbölëngä lâme zâ gbôgbô
         ndə̂ yê sə̈ tchë, la ngendë-gbïɛ̈ ndə̂ yê la gbölö kümändëmä+. 3 Ngâ küma gia nə̈ kʉ̈tə̂ yê la ngâ akrə ndə̂ a tû ku tə̂ yê, ndə̂ tche wâ ndə̂kə̂
         tchu la rə̂, praâbalë ku nə̈ lâme nyû-ê. Käko tchə̂lə̂ küma azü tchêbêche
         gbɛ̂ djîngɨli, ânyë andjë zâ tchêngbâ gia nə̈. 4 Azü gbɛ̂ sə̂ lakə̂ voga gia ndə̂ tche wâ batə̂ mbölëngä lâme, bëte tche zä
         kümändëmä alême sə̈ gia nə̈, ânyë azü gbɛ̂ sə̂ lakə̂ voga gia nə̈ lakə̂ to
         rə̂ päkëdə̂: «Tchabâ kä ndə̂ âwâ batə̂ gia nə̈? Tchabâ kä ndə̂ âkʉ̂sə̂ kə̂
         mbo kʉ̈ʉ̈ la tchë?»5 A zä köbo sə̈ tchë ndə̂kə̂ to apö ndə̂kə̂ bhi gogo, ndjë la apö ndə̂kə̂ dro
         Ndjapä, kə̈ zâ gbôgbô sə̈ tchë ndə̂kə̂ mbo kümändëmä lə̂ nyîpï tə̂ azü
         bïchuû la tchêpâ nə̈ bïchuû. 6 Tche jêtə̂ kə̂ to ngbongbo pö la rə̈ Ndjapä, lakə̂ dro rə̈ yê, la tchô ndə̂ tche
         sə̂ tâ, ndjë la azü gö bhâ lafô. 7 A zä köbo sə̈ tchë ndə̂kə̂ mbo kʉ̈ʉ̈ la azü ndə̂ Ndjapä ndjë ndə̂kə̂ ropâ andjê
         la kʉ̈ʉ̈+. A zä kümändëmä sə̈ tchë pâ amawo gbɛ̂ la azü gö gbɛ̂ la ama gö gbɛ̂ ndjë
         pâ cho gbɛ̂. 8 Azü gbɛ̂ ndə̂ andjë sə̂ pâ cho vogadje tchë. Azü ndə̂ andjë voga tchë də̈ azü
         ndə̂ rə̈ andjê wâbô wâ lə̂ mbëtï ndə̂ tchîsûwu ndə̂ Ngbavö Ɛ̈bro-ngbaga, sə̂nə̈ ndə̂ a mbô tchîsûwu. Mbëtï nə̈ də̈ andə̂ Ngbavö Ɛ̈bro-ngbaga ndə̂ a
         wôn tchë.9 «Akrə ndə̂ tche wâ la tü, äwäpä tche dje pö âtə! 10 Âdə a âdɨ ngâ akrə ndə̂kə̂ e bëte kua ngbâa, tchê eadje ndə̂ kua ngbâa. Akrə
         ndə̂ a dɨ̂ tchë ndə̂kə̂ tchu kuzü besala, tchê tchuadje lə̂ köbosə̂ besala+. Tchâme kä ndə̂ azü ndə̂ Ndjapä rʉatə̂ su andjê lə̂ su andjê ndə̂ andjë zâ
         rə̂ sə̈ Krîsiti.»11 Pânə̈ më wûn ngâ gia ngbî ndə̂ tche wûtu lə̂ cho. Tche wä la adudu yê bïchuû
         âkʉ̂ andə̂ ngâ ngbavö ɛ̈bro-ngbaga ânyë kə̈ tô pö batə̂ gia ndə̂ tche wâ batə̂
         mbölëngä lâme. 12 Tche mbö kua gbɛ̂ la kümändëmä tchâtchu dokʉ̈ gia nə̈. Tche kʉ̈ azü tchêbêche
         la azü ndə̂ andjë sə̂ lə̂nə̈ la gbôgbô ndə̂kə̂ voga dokʉ̈ gia nə̈, ndə̂ ku ndə̂
         âwâ ndə̂kə̂ won tchë nyû lâme. 13 Tche mbö agbölö akpɨ̈ngbɨ̈ rə, zoo kə̈ mbô rə̂ pä wo to bhâ lafô kə̈ jrê atə̂ bêche lə̂ la azü gbɛ̂. 14 Tche mbö rə̂ pä köbo azü yu la akpɨ̈ngbɨ̈ rə ndə̂ a zâ köbo sə̈ tchë ndə̂kə̂
         mbo rə̂ tchâtchu gia nə̈. Tche tö rə̂ sə̈ azü tchêbêche ndə̂kə̂ mbo nyîsɨ̂ gia
         nə̈ ndə̂ a tû ku tə̂ yê la besala ânyë gbô tchë wâ la tʉ̈rʉ̂ la yê lâme.
         15 A zâ köbo sə̈ bïchuû gia nə̈ ndə̂kə̂ hrʉ yi lə̂ nyîsɨ̂ dokʉ̈ gia nə̈ ânyë nyîsɨ̂
         dokʉ̈ gia nə̈ lâme to pö, ndə̂kə̂ won azü gbɛ̂ ndə̂ andjë vôgabô tchë vôga-ê.
         16 Gia nə̈ kʉ̂ azü gbɛ̂ la gbôgbô, akpîɛ̂kpîɛ̂ azü la agbölö azü la a-earə̂
         rə la a-earə̂ yûkü la angbâa la azü ndə̂ andjë sə̂âbô sə̂ tchâtchâ ngbâa,
         ndə̂kə̂ pa a mbo sɨ̂nyî pâ könô andjê də ndôkö âdəndjë pâ la andjê. 17 Akrə balë wâbo ndə̂kə̂ yo rə âdəndjë ndə̂kə̂ ka rə ndə̂ tche wâbô wâ la sɨ̂nyî
         nə̈ tə̂ yê-a. Sɨ̂nyî nə̈ də̈ rə̈ gia nə̈ lakə̂ ngba ndə̂ rə̈ yê.18 Sə̂nə̈ ndə̂kə̂ pa küma wa lanə̈ kä. Akrə ndə̂ tche wûnsə̂ rə, äwäpä tche dɨ
         kə̂ ngba ndə̂ gia nə̈, bëte kə̂ ngba ndə̂ gia lâme wä batə̂ rə̈ ngâ akrə, ânyë
         kə̂ ngba ndə̂nə̈ wä ngbangbo mïndûu manə̈ balë la tə̂ azü vötaâ tchêpâ nə̈
         mïndûu manə̈ balë (666).
         
            
               	Nyë dɨ̈ Dan 7.3-6.

               	Nyë dɨ̈ Dan 7.8,25; 11.36; 7.21.

               	Nyë dɨ̈ Jer 15.2; 43.11.

Düwü ndə̂ azü ndə̂ Ndjapä tchâ andjê141 Më kâ wûn tchô, kə̈ wûn Ngbavö Ɛ̈bro-ngbaga ndə̂ tche krʉ̂ pâ aga ndə̂ Siyön la azü sâke ngbangbo balë la tə̂ azü bïchuû la tchêpâ nə̈ voanə̈ (144 000),
         ndə̂ a mbô rə̈ yê la rə̈ Bha nə̈ pâ la andjê+. 2 Më djê ngâ tchə̂lə̂ gɨ̈ ndə̂ âtô bhâ lafô batə̂ gbölö ngû, batə̂ sɨ̈kɨ̈
         gbölö nyïvrö ndə̂ âsoa, ânyë tchə̂lə̂ gɨ̈ ndə̂ më djê rə̂ lâme wä batə̂
         a-earə̂ kundi ndə̂ andjë sə̂ lakə̂ na kundi ndə̂ andjê. 3 Angbängbä azü nə̈ lâme pä täfo düwü tchâtchu ngendë-gbïɛ̈, tchâtchu arə
         voanə̈ ndə̂ andjë wâ la tʉ̈rʉ̂ la andjê la akpôkpô azü. Akrə balë wâbo ndə̂kə̂ manda düwü nə̈ lâme-a, kütû azü sâke ngbangbo balë
         la tə̂ azü bïchuû la tchêpâ nə̈ voanə̈ (144 000) ndə̂ a tchâ andjê bhâ bêche.4 Andjë də̈ azü ndə̂ andjë ndɨ̂âbô tə̂ andjê ndɨ̂ lə̂ köbosə̂ kə̂ pu aɛ̈chë-ê,
         andjë bäta tə̂ andjê ngbî. Andjë zä tchêngbâ Ngbavö Ɛ̈bro-ngbaga kusə̂ tchô
         gbɛ̂ ndə̂ tche e tâ. A tchä andjê lə̂ gbâtə̂ azü ndə̂kə̂ pa a kʉ andjê dokʉ̈tchê
         sə̈ Ndjapä ndjë sə̈ Ngbavö Ɛ̈bro-ngbaga. 5 A gbôâbo ngâ pö yepa balë lə̂ ma andjê-a, ngbongbo rə balë wâbo lə̂ andjê-a.Aânje vötaâ6 Pânə̈ më wûn ngâ ânje ndə̂ tche sə̂ lakə̂ wrʉ ngrɨ̈ lə̂ gûgû tchə̂lə̂ɛtchô, tche wä la Tchôtchô Pö ndə̂ logbɛ̂ logbɛ̂ ndə̂ tche wâ ndə̂kə̂ mu rə̂ sə̈ azü gbɛ̂ ndə̂ andjë mbô gö
         pâ cho, pâ amawo gbɛ̂, lə̂ ama gö gbɛ̂ la azü gö gbɛ̂. 7 Tche tö rə̂ ngbôô päkëdə̂: «Nyë kpë wa Ndjapä! Nyë lüsə̂ yê, bëte lo kə̂
         wa ngbanga ndə̂ yê wûtu nə̂. Nyë vöga tchanə̈ ndə̂ tche mbô tchêlafô la tchêbêche
         la gbölö ngû ngbro la aküma ngû!»8 Ngâ bïchuû ânje kâ nə̂ la tchêngbâ dokʉ̈ nə̈ kə̈ tô rə̂ päkëdə̂: «Tche tê
         nə̂, tche tê nə̂, gbölö Bäbïlône! Tche mbö rə̂ pä azü pâ cho gbɛ̂ ndjo vɛ̂n-ɛn ndə̂ yê, âmbô andjê ndə̂kə̂ pu aɛ̈chë âdəndjë aköchë katchôgbɛ̂ batə̂ tchë!»9 Vötaâ ânje nə̈ nə̂ la tchêngbâ adokʉ̈ nə̈ lâme, kə̈ tô rə̂ ngbôô päkëdə̂:
         «Akrə ndə̂ tche vôga gia nə̈ la nyîsɨ̂ yê, ânyë sɨ̂nyî yê wâ pâla yê âdəndjë
         tchânə̂ yê, 10 tchê ndjoadje vɛ̂n-ɛn ndə̂ mêrâ ndə̂ Ndjapä ndə̂ a rɨ̂nyiabô tchə̂lə̂ nə̈ rɨ̂nyi,
         ndə̂ âwâ lə̂ kangûchi mêrâ ndə̂ yê! Azü käko wun-adje yûkü bhâlə̂ atïmï
         wo la sûfre tchâtchu aânje ndə̂ andjë wâ ngbî ânyë kə̈ dâka gbɛ̂ bëte Ndjapä,
         ndjë tchâtchu Ngbavö Ɛ̈bro-ngbaga. 11 Ngʉ̂wo wo ndə̂ âmbo andjê la yûkü älafô logbɛ̂ logbɛ̂, andjë gbôâbo köbo
         ndə̂kə̂ yatə̂ andjê-a, dalo âdəndjë la tchə̂lə̂ bütchî-a, andjanə̈ ndə̂ andjë
         voga gia nə̈ la nyîsɨ̂ yê, la akrə ndə̂ tche gbô sɨ̂nyî rə̈ yê lâme.»12 Lo nə̈ tâ tâ nə̂ ndə̂kə̂ pa azü ndə̂ Ndjapä rʉatə̂ su andjê, andjanə̈ ndə̂ andjë
         bâta ndïɛ̈ ndə̂ Ndjapä ânyë kə̈ zâ su andjê sə̈ Jezü.13 Pânə̈ më kâ djê ngâ tchə̂lə̂ gɨ̈ bhâ lafô päkëdə̂: «Mbo pö âtə lə̂ mbëtï
         päkëdə̂: ‹Mômô kä tə̂ azü ndə̂ andjë tchû angêta bëte kua ndə̂ Gbölö Gbïɛ̈!›
         ‹Ɛn-ɛn, Kpɨ̂ki Yingö tö rə̂ päkëdə̂: Mômô kä tə̂ andjê. Andjê yadje tə̂ andjê la tchêngbâ gbôgbô
         kua ndə̂ andjë mbô rə̂, bëte kua ndə̂ andjë mbô rə̂ lâme zä tchêngbâ andjê!›»Kə̂ gra andjî rəgʉ pâ cho14 Më kâ wûn tchô, kə̈ wûn ngâ grôgrô ndrö, pâ ndrö nə̈ ngâ akrə sə̂ ëpânə̈
         batə̂ ngâ modô ndə̂ akrə. Tche yü kurône tə̂ küma yê ndə̂ a mbô rə̂ la lôlo, ngrɨ̈ngrɨ̈ kamba ndə̂ manə̈ kî kä tchânə̂
         yê. 15 Pânə̈ ngâ ânje ngbî wûtu lə̂ gbölö nda Ndjapä, kə̈ ôn ngbôô sə̈ tchanə̈ ndə̂ tche sə̂ pâ ndrö nə̈ lâme päkëdə̂: «Za ngrɨ̈ngrɨ̈
         kamba ndə̂ zə̈ kə̈ grâ rəgʉ nə̈, bëte lö ndə̂kə̂ pa a gra ndjî rəgʉ nə̈ tâ tâ
         nə̂, ânyë rəgʉ tchêbêche drô nə̂!» 16 Käko tchanə̈ ndə̂ tche sə̂ pâ ndrö nə̈ yî ngrɨ̈ngrɨ̈ kamba ndə̂ yê atə̂ bêche,
         ânyë a grâ rəgʉ tchêbêche nə̈ gbɛ̂.17 Ngâ ânje ngbî wûtu lə̂ gbölö nda Ndjapä bhâ lafô, tche wä ndjë la ngrɨ̈ngrɨ̈
         kamba ndə̂ manə̈ kî tchânə̂ yê.18 Pânə̈ ngâ ânje ngbî ndə̂ tche wâ la gbôgbô pâ wo, wûtu dəsə̂ gbalâka-ngela. Tche ôn ngbôô sə̈ tchanə̈ ndə̂ tche wâ la ngrɨ̈ngrɨ̈ kamba ndə̂ manə̈ kî lâme
         päkëdə̂: «Yi ngrɨ̈ngrɨ̈ kamba ndə̂ zə̈ ndə̂ manə̈ kî lâme kə̈ grâ agë vînye pâ cho, bëte lêlê vînye nə̈ drô nə̂.» 19 Ânje nə̈ yî ngrɨ̈ngrɨ̈ kamba ndə̂ yê pâ cho, kə̈ grâ agë vînye pâ cho nə̈,
         kə̈ yî rə̂ bhâlə̂ gbölö loköo ndə̂ mêrâ ndə̂ Ndjapä. 20 A däda tchə̂lə̂ andjî vînye nə̈ lə̂ loköo də sûwu gö nə̈. Jï nə̈ sɨ̂ tchə̂lə̂
         loköo nə̈, kə̈ wûtu, kə̈ sə̂ lakə̂ kpe. Âdə mbâlâtâ âkrʉ lə̂nə̈, âte tchë
         tchâ bogâ yê. Jï nə̈ vö katchôgbɛ̂ kə̈ vô ngbâ kïlömɛ̂tere ngbangbo vötaâ.
         
            
               	Nyë dɨ̈ Ezk 9.4.

Aânje mïndûu manə̈ bïchuû la adɨ̂ arə nyonyo151 Më kâ wûn ngâ gbölö nyîsɨ̂ rə bhâ lafô ndə̂ âdâka, aânje mïndûu manə̈ bïchuû kʉ̂ adɨ̂ arə nyonyo mïndûu manə̈ bïchuû tchânə̂ andjê.
         Bëte lə̂ köbosə̂ arə nyonyo nə̈ lâme kä ndə̂ Ndjapä mbo adɨ̂ mêrâ ndə̂ yê
         tratralë-ê.2 Më wûn ngâ rə batə̂ ngû ngbro ndə̂ a wun tchô lə̂nə̈ ngrôô, ndə̂ ârɨ̂nyi tə̂
         yê la wo. Azü ndə̂ andjë krʉ̂ pâ ngû ngbro ndə̂ a wun tchô lə̂nə̈ lâme, də̈
         azü ndə̂ andjë rôpâ gia nə̈ la gbôgbô, kə̈ rôpâ nyîsɨ̂ yê, ndjë pâ kə̂
         ngba ndə̂ rə̈ yê. Akundi ndə̂ Ndjapä kʉ̂ rə̂ sə̈ andjê kä tchânə̂ andjê. 3 Andjë pä düwü ndə̂ Möyîze earə̂ kua ndə̂ Ndjapä, la düwü ndə̂ Ngbavö Ɛ̈bro-ngbaga päkëdə̂:«Gbölö Gbïɛ̈ Ndjapä ndə̂ mo wâ la gbôgbô gbɛ̂,arə könô zə̈ gë tə̂ gbölösə̂nə̈, kə̈ dâka gbɛ̂!Gbïɛ̈ ndə̂ azü tchêpâ cho gbɛ̂,köbo kə̂ mbo rə ndə̂ zə̈ wä djîrə̂ kə̈ wâtə̂ lëge nə̈!4 Gbölö Gbïɛ̈, tchabâ kä ndə̂ âkpeabô wa zə̈ me kpê-ê?Tchabâ kä ndə̂ âkoadje sə̂kə̂ lusə̂ zə̈?Bëte momö balë, mo wä ngbî ânyë kə̈ dâka gbɛ̂,azü pâ cho gbɛ̂ nəadje ndə̂kə̂ voga mö,bëte kə̂ mbo adjîrə̂ rə ndə̂ zə̈ mâtə̂ yê nə̂ kraâ sə̈ andjê.»5 Pânə̈ më wûn gbölö nda Ndjapä bhâ lafô ndə̂ a krô manda nə̈, la ndokʉ̈-madɨ̈ ndə̂ Ndjapä. 6 Aânje mïndûu manə̈ bïchuû ndə̂ andjë kʉ̂ arə nyonyo mïndûu manə̈ bïchuû
         tchânə̂ andjê wûtu lə̂ gbölö nda Ndjapä nə̈. Andjë yü grôgrô lə̂ba ndə̂
         âsə̂ lakə̂ tcho ngbɨli ngbɨli, kə̈ î tchə̂lə̂ andjê la wû tchêpâ lə̂ba ndə̂
         a mbô rə̂ la lôlo. 7 Ngânə̈ balë lə̂ gbâtə̂ arə voanə̈ ndə̂ andjë wâ la tʉ̈rʉ̂ la andjê kʉ̂ akangûchi
         mïndûu manə̈ bïchuû ndə̂ a mbô rə̂ la lôlo sə̈ aânje mïndûu manə̈ bïchuû.
         Kangûchi nə̈ lâme sɨ̂sɨ̈ la mêrâ ndə̂ Ndjapä ndə̂ tche wâ pïï etə̂. 8 Gbölö nda Ndjapä nə̈ sɨ̂sɨ̈ la ngʉ̂wo, la sɨ̂nyî golowäre la gbôgbô ndə̂ Ndjapä. Akrə balë wâbo ndə̂kə̂ li bhâlə̂ gbölö nda Ndjapä
         nə̈ dokʉ̈tchê-a, zoo arə nyonyo ndə̂ aânje mïndûu manə̈ bïchuû nə̂ la rə̂ lâme
         âka ânyë.

Akangûchi mêrâ ndə̂ Ndjapä161 Pânə̈ më djê tchə̂lə̂ ngâ gɨ̈ ngbôô ndə̂ âtô bhâlə̂ gbölö nda Ndjapä, ânyë kə̈ tô rə̂ sə̈ aânje mïndûu manə̈ bïchuû lâme päkëdə̂: «Nyë êë kə̈ sû akangûchi mêrâ ndə̂
         Ndjapä mïndûu manə̈ bïchuû lâme pâ cho!»2 Dokʉ̈ ânje nə̈ ê kə̈ sû arə ndə̂ âwâ lə̂ kangûchi ndə̂ yê pâ cho. Ngâ ngbongbo
         ku ndə̂ âgarɨ ânyë kə̂ ka tchô tə̂ gbölösə̂nə̈ zâ kʉ̂tê azü gbɛ̂, ndə̂ sɨ̂nyî
         gia nə̈ wâtə̂ andjê, ânyë andjë vôga nyîsɨ̂ yê.3 Bïchuû ânje nə̈ sû arə ndə̂ âwâ lə̂ kangûchi ndə̂ yê lə̂ gbölö ngû ngbro.
         Ngû nə̈ dôtə̂ yê batə̂ jï krʉkrʉ akrə, ânyë agia gbɛ̂ ndə̂ andjë wâ la tʉ̈rʉ̂
         la lə̂ gbölö ngû ngbro tchû-ê.4 Vötaâ ânje nə̈ sû arə ndə̂ âwâ lə̂ kangûchi ndə̂ yê lə̂ agbölö ngû la aküma
         ngû ânyë âdôtə̂ yê tə̂ jï. 5 Më kâ djê tchə̂lə̂ gɨ̈ ânje ndə̂ tche wâ la kümändëmä pâ angû päkëdə̂:
         «Momö ndə̂ mo wâ ngbî ânyë kə̈ dâka gbɛ̂, momö ndə̂ mo wâ angêta, momö ndə̂
         mo wâ tâ alême, momö ndə̂ mo wâ djîrə̂, bëte mo wâ djîrə̂ ngbanga ndə̂ zə̈
         nə̂. 6 Bëte jï a-earə̂ ndə̂ma zə̈ ndə̂ andjë wâ ngbî bëte mo tü alême tchânə̂ andjê, ânyë angaâtə mo zä
         jï sə̈ andjê ndə̂kə̂ ndjo rə̂. Rə ndə̂ âwâ ndə̂kə̂ gbo andjê kä lâme!» 7 Pânə̈ më djê tchə̂lə̂ gɨ̂ ndə̂ âtô bhâsə̂ gbalâka-ngela nə̈ päkëdə̂: «Ɛn-ɛn, Gbölö Gbïɛ̈ Ndjapä ndə̂ tche wâ la gbôgbô gbɛ̂, kə̂
         wa ngbanga ndə̂ zə̈ wä djîrə̂ lə̂ köbosə̂ lëge pö!»8 Voanə̈ ânje nə̈ sû arə ndə̂ âwâ lə̂ kangûchi ndə̂ yê pâ lo. A zâ köbo sə̈
         lo nə̈ ndə̂kə̂ ju azü la wo. 9 Käko azü jû lə̂ köbosə̂ gbölö tchâkʉ̈wô, andjë drô rə̈ Ndjapä ndə̂ tche
         wâ la gbôgbô pâ arə nyonyo nə̈ lâme. Praâbalë andjë gbôâbo tə̂ bəndɨ kə̂
         mbo rə ndə̂ andjê ndə̂kə̂ voga tchë-a.10 Mïndûu ânje nə̈ sû arə ndə̂ âwâ lə̂ kangûchi ndə̂ yê lə̂ ngendë-gbïɛ̈ ndə̂
         gia nə̈, ânyë tchô bû biî lə̂ gbölö gö-gbïɛ̈ ndə̂ gia nə̈. Käko azü lô
         tïmï andjê la nyonyo. 11 Andjë drö Ndjapä ndə̂ tchêlafô, bëte yûkü ndə̂ andjë wûn rə̂ la aku ndə̂
         âwâtə̂ andjê lâme. Praâbalë andjë gbôâbo tə̂ abəndɨ kə̂ mbo rə ndə̂ andjê-a.12 Mïndûu manə̈ balë ânje nə̈ sû arə ndə̂ âwâ lə̂ kangûchi ndə̂ yê lə̂ gbölö
         ngû ndə̂ Ə̈frâte. Gbölö ngû nə̈ hrô-ê. Käko agbïɛ̈ ndə̂ andjë tô dəsə̂nə̈
         ndə̂ lo wutu tâ, gbô köbo ndə̂kə̂ ro. 13 Käko lə̂ ma gia ndə̂ tche wâ batə̂ mbölëngä lâme, më wûn angbongbo atchozö
         vötaâ batə̂ aletro ndə̂ andjë sə̂ lakə̂ wutu lə̂ ma gia nə̈, ndjë lə̂ ma earə̂
         ndə̂ma ndjapä ndə̂ yepa. 14 Andjë wätə̂ angbongbo atchozö ndə̂ andjë mbo akpɨ̈ngbɨ̈ rə. Andjë ë pu agbïɛ̈ kupâ cho gbɛ̂ ndə̂kə̂ pala andjê bëte kʉ̈ʉ̈ ndə̂ âwutuadje
         losə̂ gbölö lo ndə̂ Ndjapä ndə̂ tche wâ la gbôgbô gbɛ̂.15 «Gbölö Gbïɛ̈ tö rə̂ päkëdə̂: Amö dje rə̂, më âka batə̂ earə̂ ngbä! Mômô
         kä tə̂ akrə ndə̂ tche lôâbô lô-ê, ânyë kə̈ bâta lə̂ba ndə̂ yê, ndə̂kə̂ pa
         tche nəabô nə̂ kpâkpändëwä-ê, ânyë a wun-abô ganô ndə̂ yê wûn-î.»16 Angbongbo atchozö nə̈ päla agbïɛ̈ nə̈ lə̂ tchô ndə̂ rə̈ nə̈ la ma heborö wû
         pä Harmagedön.17 Mïndûu manə̈ bïchuû ânje nə̈ sû arə ndə̂ âwâ lə̂ kangûchi ndə̂ yê lə̂ yi.
         A djê ngâ ôn ngbôô lə̂ gbölö nda Ndjapä dəsə̂ ngendë-gbïɛ̈ päkëdə̂: «Âkâ
         nə̂!» 18 Käko nyïvrö srô, a djê tchə̂lə̂ agɨ̈, nyïvrö sôâ tə̂ gbölösə̂nə̈, ânyë
         cho trô tə̂ gbölösə̂nə̈. Ngâ cho trôâbo käko dokʉ̈tchê nə̂-a, ätö tə̂ lo
         nə̈ ndə̂ akrə sə̂ pâ cho ndjoa ëtə̂ tchô angêta! 19 Tchə̂lə̂ gbölö gö nə̈ ndjô vötaâ, agö ngbî ngbî pâ cho ndjô gbɛ̂. Käko
         sə̂ gbölö Bäbïlône tê lə̂ Ndjapä, ndə̂kə̂ pa tche za kangûchi vɛ̂n-ɛn ndə̂ gbölö mêrâ ndə̂ yê sə̈ tchë, tche ndjo rə̂. 20 Adälä gbɛ̂ yû-ê, ânyë a kä wûn-âbo ngâ aga balë-a. 21 Agbölö avotäme ndə̂kə̂ lu ndə̂nə̈ wâ ndola kelö tə̂ azü bïchuû, tô bhâ lafô
         kə̈ tü pâ azü, ânyë azü drô Ndjapä bëte arə nyonyo ndə̂ votäme nə̈ lâme,
         bëte arə nyonyo nə̈ lâme mbö andjê la yûkü tə̂ gbölösə̂nə̈.

Gbölö ɛ̈chë ndə̂ tche pû aköchë katchôgbɛ̂171 Käko ngâ ânje balë lə̂ gûtə̂ aânje mïndûu manə̈ bïchuû ndə̂ andjë kʉ̂ akangûchi mïndûu manə̈ bïchuû tchânə̂
         andjê, andjë nə̂ kə̈ tô rə̂ sə̈ mê päkëdə̂: «Nə atâ, mê nyiadje sə̂ kə̂ wa
         ngbanga pâ gbölö ɛ̈chë ndə̂ kua ndə̂ yê wâ ndə̂kə̂ pu aköchë lâme, ndə̂ tche
         sə̂ pâ maga agbölö ngû. 2 Agbïɛ̈ tchêbêche pü ɛ̈chë ndə̂ tche pu aköchë katchôgbɛ̂ lâme, ânyë azü
         tchêbêche ndjô vɛ̂n-ɛn âmbô andjê, lə̂ köbosə̂ kə̂ pu aköchë katchôgbɛ̂ ndə̂ yê lâme.»3 Kpɨ̂ki Yingö tchû mê kproô, ânyë ânje nə̈ ê la mê atə̂lə̂ kpaɛ̈gâ. Më wûn ngâ ɛ̈chë
         ndə̂ tche sə̂ pâ ngbêngbê gia ndə̂ kʉ̂tə̂ yê gbɛ̂ wâ la rə̈ kə̂ dro Ndjapä,
         tche wä la aküma mïndûu manə̈ bïchuû la adudu lə̂ könô gbɛ̂. 4 Ɛ̈chë nə̈ yü ngbêngbê lə̂ba ndə̂ âfû, anyë kə̈ sə̂ lakə̂ tchôtchö, ndə̂ a
         mbô rə̂ la lôlo, la täme ndə̂ gbölö makətche la akɨ̂dji. Tche zâ kangûchi tchânə̂ yê ndə̂ a mbô rə̂ la lôlo ndə̂ tchə̂lə̂ nə̈ sɨ̂sɨ̈
         la agbölö angbongbo arə la arə kâkpö, ndə̂ ânyîndə̂ kə̂ to rə̂ pä arə ndə̂
         yê ngbâ kə̂ pu aköchë katchôgbɛ̂ ndə̂ yê lâme. 5 A mbô ngâ rə̈ pâ la yê ndə̂ gbô dju nə̈ wâ lə̂ küwû nə̈: «Gbölö Bäbïlône, anyï aɛ̈chë ndə̂ kua ndə̂ andjê wâ ndə̂kə̂ pu aköchë lâme, la agbölö angbongbo
         arə ndə̂ tchêbêche âtə.» 6 Më kâ wûn ɛ̈chë lâme ndə̂ tche ndjô jï azü, ânyë âmbô tchë batə̂ pî.
         Azü nə̈ lâme də̈ azü ndə̂ andjë wâ ngbî bëte Ndjapä, la azü ndə̂ andjë wûnsə̂
         pö pâ Jezü ânyë kə̈ mû rə̂.Lakə̂ wun tchë käko, tchə̂lə̂ küma mê djîngɨli-î. 7 Ânje nə̈ kâ tô rə̂ sə̈ mê päkëdə̂: «Tchə̂lə̂ küma zə̈ djïngɨli bëte giamâ?
         Mê toadje pö lə̂ küwû ndə̂ ɛ̈chë nə̈ lâme sə̈ mö, la andə̂ gia ndə̂ aküma
         yê wâ mïndûu manə̈ bïchuû la adudu yê lə̂ könô gbɛ̂ lâme. 8 Gia ndə̂ mo wûn tchë lâme, tche alême kä tâ la tʉ̈rʉ̂ la yê, praâbalë tche
         kâ sə̂âbo-a, tchê wutuadje lə̂ gbölö kudû ndə̂ tchə̂lə̂ nə̈ bû biî ndə̂kə̂
         e pu kuzü. Azü gö ndə̂ tchêbêche ndə̂ a mbôâbô rə̈ andjê mbô lə̂ mbëtï
         ndə̂ tchîsûwu dokʉ̈tchê, sə̂nə̈ ndə̂ a mbô tchêbêche, tchə̂lə̂ küma andjê
         âdjingɨliadje lakə̂ wun gia nə̈, bëte tche wä alême la tʉ̈rʉ̂ la yê, kə̈ kâ
         wâbo-a, praâbalë tchê kadje ngbâ yê.9 «Tchâtə âtə, äwäpä akrə wunsə̂ rə, küma yê wa lanə̈. Aküma mïndûu manə̈
         bïchuû lâme wätə̂ aga mïndûu manə̈ bïchuû ndə̂ ɛ̈chë nə̈ sə̂ pânə̈. Andjë
         də̈ ndjë agbïɛ̈ mïndûu manə̈ bïchuû: 10 Andjë mïndûu lə̂ gbâtə̂ andjê tê nə̂, ngânə̈ balë kä lakə̂ mbo kümändëmä
         angaâtə, mïndûu manə̈ bïchuû nə̈ nə̂âbo dämba-a. Âdə tchê ânə, kə̂ sə kütû
         ndə̂ kpîɛ̂kpîɛ̂ lö. 11 Gia ndə̂ tche wâ alême la tʉ̈rʉ̂ la yê, ânyë kə̈ kâ sə̂âbô sə̂ lâme-ê, tchetchë
         la tə̂ yê də̈ ndjë mïndûu manə̈ vötaâ gbïɛ̈ nə̈, tche də̈ ndjë ngâ gbïɛ̈
         lə̂ gûtə̂ agbïɛ̈ mïndûu manə̈ bïchuû nə̈, tchê eadje ndə̂kə̂ tchu.12 «Adudu lə̂ könô gbɛ̂ ndə̂ mo wûn rə̂ lâme də̈ agbïɛ̈ lə̂ könô gbɛ̂ ndə̂ andjë
         mbôâbô kümändëmä mbô dämba-ê, praâbalë andjê gboadje gbôgbô ndə̂kə̂
         mbo kümändëmä la gia nə̈ lə̂ dalo balë. 13 Pö tə̂ su andjê gbɛ̂ wä balë: Äwä ndə̂kə̂ za gbôgbô la kümändëmä ndə̂
         andjê sə̈ gia nə̈. 14 Andjê mboadje kʉ̈ʉ̈ la Ngbavö Ɛ̈bro-ngbaga ânyë Ngbavö Ɛ̈bro-ngbaga nə̈ roadje pâ andjê bëte tche wätə̂ Gbölö gbïɛ̈
         ndə̂ agbölö gbïɛ̈ la Gbïɛ̈ ndə̂ agbïɛ̈. Ngbavö Ɛ̈bro-ngbaga nə̈ la azü ndə̂
         tche ê andjê ânyë kə̈ dɨ̂ andjê ndə̂kə̂ watə̂ azü ndə̂ yê lâme, andjê roadje
         pâ agbïɛ̈ lâme la kʉ̈ʉ̈.»15 Ânje nə̈ kä tô rə̂ sə̈ mê päkëdə̂: «Angû ndə̂ mo wûn rə̂ lâme wätə̂ azü
         gö la akpûlû azü la azü ndə̂ angâ agö ngbî la ama gö. Ɛ̈chë ndə̂ kua ndə̂
         yê wâ ndə̂kə̂ pu aköchë lâme mbö gö tə̂ maga angû nə̈ lâme. 16 Âdə andə̂ adudu lə̂ könô gbɛ̂ ndə̂ mo wûn rə̂ lâme la gia nə̈, andjê koadje
         sə̂ ɛ̈chë ndə̂ kua ndə̂ yê wâ ndə̂kə̂ pu aköchë lâme: Andjê kʉadje arə ndə̂
         yê gbɛ̂, kə̂ gboadje tə̂ yê kpändëwä, kə̂ zɨadje mbë yê, ânyë kə̂ choadje
         tchë la wo. 17 Bëte Ndjapä zä rə̂ tə̂ su andjê ndə̂kə̂ mbo rə gundə̂sə̂ rə ndə̂ su yê nyîndə̂
         nə̈. Su agbïɛ̈ nə̈ gbɛ̂ wä balë ndə̂kə̂ za kümändëmä ndə̂ andjê sə̈ gia nə̈,
         zoo ndə̂kə̂ pa apö ma Ndjapä mbo gundə̂sə̂ nə̈ ânyë.18 «Ɛ̈chë ndə̂ mo wûn tchë lâme də̈ gbölö gö ndə̂ âwâ la kümändëmä pâ agbïɛ̈
         ndə̂ tchêbêche.»

Kə̂ te ndə̂ Bäbïlône181 Pânə̈ më wûn ngâ ânje ngbî ndə̂ tche tô bhâ lafô ânyë kə̈ jrê. Tche wä la gbölö kümändëmä,
         ânyë ngbänga yê zâ tchêpâ cho gbɛ̂. 2 Tche ôn ngbôô päkëdə̂: «Tche tê nə̂, gbölö Bäbïlône tê nə̂! Angaâtə, ädə̈ tchô ndə̂ angbongbo atchozö sə tâ, ädə̈ sə̂ tchô ndə̂
         angbongbo atchozö zatə̂ andjê wü tâ, tchô ndə̂ angbongbo anyïɛ̈nə̈ gbɛ̂ zatə̂
         andjê wü tâ, la angbongbo agia gbɛ̂, ndə̂ azü kôsə̂ andjê. 3 Bëte azü pâ cho gbɛ̂ ndjö vɛ̂n-ɛn âmbô andjê lə̂ köbosə̂ kə̂ pu aköchë katchôgbɛ̂ ndə̂ yê lâme. Agbïɛ̈ ndə̂
         tchêbêche sə̂ la tchë köchë la ɛ̈chë nə̂, ânyë a-earə̂ waɛ̂che pâ cho gbö
         arə tə̂ gbölösə̂nə̈ lə̂ köbosə̂ afûfû arə ndə̂ yê ndə̂ ârô masə̂nə̈.»4 Pânə̈ më djê ngâ tchə̂lə̂ gɨ̈ ngbî bhâ lafô päkëdə̂: «Azü gö ndə̂ mê,
         nyë wütu lə̂ gûtə̂ andjê, ânyë kə̂ ngboabô ngbô tə̂kə̂ mbo angbongbo rə la
         tchë-ê, ânyë arə nyonyo ndə̂ âwâ ndə̂kə̂ te pâ yê lâme teabô tə̂ pâ nyê-ê.
         5 Bëte angbongbo arə ndə̂ yê wä ëpânə̈ ëpânə̈, kə̈ kênga zoo kə̈ gbô tchêlafô,
         ânyë bəndɨ kə̂ mbo rə ndə̂ yê lâme sə̂nə̈ yûâbo tə̂ Ndjapä-a. 6 Nyë mbö rə tə̂ yê tiî batə̂ rə̂ ndə̂ tche mbô ndjë rə̂ tə̂ angâ yê. Rə ndə̂
         tche mbô rə̂, nyë mbö rə̂ tə̂ yê sûsunə̈ bïchuû. Pî ndə̂ tche sû rə̂ lə̂
         kangûchi sə̈ azü lâme, nyë sü andə̂ ye nə̈ sə̈ tchë lə̂ kangûchi sûsunə̈ bïchuû.
         7 Nyë mbö tchë la gbölö yûkü, la nyonyo gundə̂sə̂ kə̂ lusə̂tə̂ yê la gbölö
         gʉ ndə̂kə̂ gbo afûfû arə ndə̂ yê tə̂ gbölösə̂nə̈. Bëte tche tö rə̂ la tə̂ yê
         päkëdə̂: ‹Më sə̈ tchâtə batə̂ ɛ̈chë-gbïɛ̈, më wâbo tə̂ ɛ̈chë lə̂ ndavrö-a,
         mê səabô lə̂ müä lo balë tee-a.› 8 Bëte rə̂ kä ndə̂, kütû lə̂ lö balë, arə nyonyo ndə̂ a nyîkrə rə̂ bëte tchë
         âteadje pâ yê, arə batə̂: Kuzü la müä la gbölö gʉ, ânyë a âyiadje tchë
         lə̂ wo. Bëte Gbölö Gbïɛ̈ Ndjapä ndə̂ tche wâ ngbanga pâ yê, tche wä la gbôgbô.»9 Agbïɛ̈ ndə̂ tchêbêche gbɛ̂ ndə̂ andjë sə̂ la tchë köchë la ɛ̈chë, ânyë kə̈
         gbô rə lə̂ köbosə̂ afûfû arə ndə̂ yê ndə̂ ârô masə̂nə̈ lâme, andjê kɨadje,
         kə̂ dɨadje tchə̂lə̂ ma andjê tə̂ pö ndə̂ yê, sə̂nə̈ ndə̂ andjê wun-adje ngʉ̂wo
         yê ndə̂ âsəadje lakə̂ ju. 10 Wawa arə nyonyo ndə̂ yê lâme âmboadje andjê, ânyë andjê səadje tə̂ yê ngrɨ̈
         bhâchï, ânyë kə̂ toadje rə̂ päkëdə̂: «Nyonyo! Nyonyo giamâ awɛ kä âtə! Bäbïlône,
         gbölö gö ndə̂ âwâ la gbôgbô! Kütû lə̂ dalo balë a wâ ngbanga pâ zə̈ nə̂!»11 A-earə̂ waɛ̂che ndə̂ tchêbêche sə̈ ndjë lakə̂ kɨ̈ lakə̂ dɨ tchə̂lə̂ ma andjê tə̂
         pö ndə̂ yê, bëte ngâ akrə kä yôâbo akʉ̂ngbô ndə̂ andjê balë-a. 12 Akʉ̂ngbô nə̈ də̈: Lôlo, la wɛ̂n ndə̂ a mbo rə̂ la makətche, la atäme ndə̂ gbölö
         makətche la akɨ̂dji, la afûfû alə̂ba ngbî ngbî ndə̂ gbölö makətche, la ayö balë balë gbɛ̂ ndə̂
         sə̂kə̂ gbo rə̂ kâkä la arə ndə̂ a mbô rə̂ la jï mbala la arə ndə̂ a mbo rə̂ la
         yö ndə̂ gbölö makətche la ngbêngbê wɛ̂n la wɛ̂n la afûfû atäme ndə̂kə̂ mbo
         rə̂ la nda; 13 la akʉngôâ yö ngbî ngbî ndə̂kə̂ fa rə̂ la kɨ̈zɨ̂ la ayömbö la mîre la dukâni la vɛ̂n-ɛn la kâdâ la farîni la blë la abâgala la aɛ̈bro-ngbaga la
         ambâlâtâ la apusu-pûsu ndə̂ ambâlâtâ la angbâa ndjë la vrö azü. 14 A-earə̂ waɛ̂che nə̈ sə̈ lakə̂ to rə̂ päkëdə̂: «Arə ndə̂ zə̈ gbɛ̂ ndə̂ mo nyîndə̂
         nə̈, âyû bhândə̂ zə̈ nə̂, ânyë arə ndə̂ zə̈ ndə̂ âwâtə̂ gbölösə̂nə̈ la afûfû
         arə ndə̂ zə̈ ndə̂ ârô masə̂nə̈, â yû bhândə̂ zə̈ nə̂, ânyë a âkä gbo bata
         rə̂ balë tee-a!» 15 A-earə̂ waɛ̂che ndə̂ andjë gbô arə lə̂ köbosə̂ waɛ̂che lə̂ gö lâme, andjê səadje
         tə̂ zə̈ ngrɨ̈ bhâchï, la wawa gbölö yûkü ndə̂ mo sə̂ lakə̂ wun rə̂ lâme, ânyë
         andjê kɨadje lakə̂ dɨadje tchə̂lə̂ ma andjê; 16 lakə̂ to rə̂ päkëdə̂: «Nyonyo giamâ kä âtə! Nyonyo giamâ kä âtə! Bëte gbölö
         gö ndə̂ tche yû lə̂ba ndə̂ a mbô rə̂ la lɛ̂n-ɛn lâme, la ngbêngbê lə̂ba ndə̂
         gbölö makətche ndə̂ kʉ̂tê nə̈ sə̂ lakə̂ tchôtchö lâme. Bëte kʉ̂tê gö nə̈
         gbɛ̂ wä alême la lôlo la atäme ndə̂ gbölö makətche la akɨ̂dji. 17 Kütû lə̂ dalo balë arə lâme gbɛ̂ ndɨ̂-î!»A-earə̂ kə̂ kpe la ayɛ̈yɛ̈ abatöo gbɛ̂, la azü ndə̂ andjë e la ngâ wrʉ̂, la azü
         ndə̂ andjë mbo kua lə̂ dju ngû, la azü gbɛ̂ ndə̂ andjë pu kɨ̈zɨ̂ ma andjê la
         gbölö ngû ngbro, andjë sə̈ ngrɨ̈ bhâchï. 18 Ndə̂ andjë wûn ngʉ̂wo gö nə̈ ndə̂ âsə̂ lakə̂ ju, andjë tâ wârə̂ lakə̂ to rə̂
         päkëdə̂: «Ngâ gö balë wâbo batə̂ gbölö gö âtə-a!» 19 Andjë vö woye lə̂ küma andjê, andjë kɨ̈ lakə̂ mbo müä lakə̂ ta wârə̂ päkëdə̂:
         «Nyonyo giamâ kä âtə! Nyonyo giamâ kä tə̂ gbölö gö âtə! Lə̂ köbosə̂ arə
         ndə̂ tche wâ la rə̂ tə̂ gbölösə̂nə̈ kä ndə̂ a-earə̂ batöo gbô arə ndə̂ andjê,
         sə̂nə̈ ndə̂ andjë nə la gbölö ngû ngbro. Kütû lə̂ dalo balë, ândɨ̂ndɨ gbɛ̂!»20 Tchêlafô, amö wa la mômô bëte kə̂ ndɨ ndə̂ yê! Nyënyê ndjë gbɛ̂ nyë wä
         la mômô azü ndə̂ Ndjapä, la abadjângele la a-earə̂ ndə̂ma Ndjapä! Bëte Ndjapä wâ ngbanga pâ yê nə̂, bëte ngbongbo rə ndə̂ tche mbô rə̂ tə̂
         nyê!21 Käko ngâ gbôgbô ânje zâ ngâ täme ndə̂ âwâ batə̂ ngâ gbölö täme ndə̂
         a nu rə̂ la blë, kə̈ yî rə̂ bhâlə̂ gbölö ngû ngbro, kə̂ tô rə̂ päkëdə̂: «Käko
         kä ndə̂ a yiadje gbölö gö Bäbïlône la gbôgbô atə̂ bêche, ânyë a âkä
         wun bata tchë balë tee-a. 22 A âkä dje bata ndûgû ndə̂ a-earə̂ ɛ̈ngbä bhândə̂ zə̈ tee-a, âdəndjë a-earə̂
         kə̂ na kundi, âdəndjë a-earə̂ küdambala la tätälîtä-a. A âkä gbo bata angâ
         a-earə̂ kə̂ mbo arə ngbî ngbî la känyï bhândə̂ zə̈ balë tee-a, kə̂ kä dje bata
         sɨ̈kɨ̈ kə̂ nu blë bhândə̂ zə̈ balë tee-a. 23 Ngbänga lâmba kä tcho bata bhândə̂ zə̈ balë tee-a, a âkä dje bata tchə̂lə̂
         gɨ̈ bechë-ɛ̈köchë la bechë-ɛ̈chë ndə̂ andjë totə̂ andjê tə̂ täfo nə̈ balë
         tee-a. Bëte a-earə̂ waɛ̂che ndə̂ zə̈ wä alême tə̂ agbölö azü tchêbêche, ânyë
         lə̂ köbosə̂ yëwä ndə̂ zə̈ köbo yu tə̂ azü gö gbɛ̂.»24 Bhâ Bäbïlône kä ndə̂ jï a-earə̂ ndə̂ma Ndjapä tû, la azü ndə̂ Ndjapä, la
         azü gbɛ̂ ndə̂ a wôn andjê pâ cho âtə.

191 Pânə̈ më djê ngâ gbölö ôn bhâ lafô batə̂ andə̂ angbängbä kpûlû azü päkëdə̂:
         «Alelûya! Earə̂ kə̂ tcha azə̂ lə̂ kuzü, voga la gbôgbô wätə̂ andə̂ Ndjapä ndə̂ azə̂!
         2 Bëte kə̂ wa ngbanga ndə̂ yê wä djîrə̂, ndjë la lëge pö! Bëte tche wâ ngbanga
         pâ gbölö ɛ̈chë ndə̂ kua ndə̂ yê wâ ndə̂kə̂ pu aköchë katchôgbɛ̂ lâme nə̂,
         bëte tche ndɨ̂ tchêbêche lə̂ köbosə̂ kə̂ pu aköchë katchôgbɛ̂ ndə̂ yê lâme
         nə̂. Ndjapä gï ngbongbo rə sə̈ tchë lə̂ köbosə̂ nə̈ ndə̂ tche wôn a-earə̂ kua
         ndə̂ Ndjapä.» 3 Andjë kâ tô rə̂ päkëdə̂: «Alelûya! Ngʉ̂wo gbölö gö ndə̂ âju sə̈ lakə̂ kenga
         logbɛ̂!» 4 Akpôkpô azü tə̂ akrə gbɛ̂ tchêpâ nə̈ voanə̈, la arə voanə̈ ndə̂ âwâ la tʉ̈rʉ̂ la lâme gʉ̂te
         lakə̂ voga Ndjapä ndə̂ tche sə̂ lə̂ ngendë-gbïɛ̈ ndə̂ yê lakə̂ to rə̂ päkëdə̂:
         «Amin! Alelûya!»Kpülü ndə̂kə̂ to ɛ̈chë ndə̂ Ngbavö Ɛ̈bro-ngbaga5 Käko a djê tchə̂lə̂ ngâ gɨ̈ bhâ lafô dəsə̂ ngendë-gbïɛ̈ nə̈ päkëdə̂: «Nyë
         vöga Ndjapä nyënyê ndə̂ a-earə̂ kua ndə̂ yê gbɛ̂, nyënyê ndə̂ nyë kpê wa
         yê, akpîɛ̂kpîɛ̂ azü la agbölö azü!» 6 Pânə̈ më djê tchə̂lə̂ ngâ gɨ̈ batə̂ andə̂ kpûlû angbängbä azü, kɨ̈ nə̈ wä
         batə̂ sɨ̈kɨ̈ gbölö ngû, batə̂ nyïvrö ndə̂ âsoa la gbôgbô. Pö ndə̂ a tô rə̂
         kä âtə: «Alelûya! Bëte Gbölö Gbïɛ̈ Ndjapä ndə̂ azə̂ ndə̂ tche wâ la gbôgbô
         gbɛ̂ jêtə̂ kə̂ mbo kümändëmä ndə̂ yê nə̂. 7 Azə̈ wä la mômô, kə̂ ku atə̂ lafô la mômô, kə̂ voga tchë, bëte lö kpülü
         ndə̂ Ngbavö Ɛ̈bro-ngbaga tâ tâ nə̂, ɛ̈chë ndə̂ tche nyîndə̂ kə̂ to tchë nyîkrətə̂ yê nə̂. 8 A zä köbo sə̈ tchë ndə̂kə̂ yu lə̂ba ndə̂ lɛ̂n-ɛn ndə̂ kʉ̂tê nə̈ sə̂ lakə̂ tcho
         ânyë kə̈ dâka gbɛ̂.» (Lə̂ba ndə̂ lɛ̂n-ɛn nə̈ wä batə̂ adjîrə̂ akua ndə̂ azü
         ndə̂ Ndjapä mbô rə̂.)9 Ânje nə̈ tô rə̂ sə̈ mê päkëdə̂: «Mbo pö âtə lə̂ mbëtï: Mômô wätə̂ azü
         ndə̂ a ê andjê ndə̂ kpülü ndə̂kə̂ to ɛ̈chë ndə̂ Ngbavö Ɛ̈bro-ngbaga nə̈!» Tche
         kâ tô rə̂ päkëdə̂: «Apö lâme də̈ alëge pö ndə̂ Ndjapä.»10 Käko më gʉ̂te tchâtchâ ânje nə̈ ndə̂kə̂ voga tchë, praâbalë tche tô rə̂ sə̈
         mê päkëdə̂: «Amö mboabô rə mbô käko-ë! Më də̈ ngâ zə̈ earə̂ kua ndjë la
         angâ zə̈ ndə̂ andjë bâta alëge pö ndə̂ Jezü mû rə̂. Ndjapä kä ndə̂ mo wâ
         ndə̂kə̂ voga tchë!»Bëte alëge apö ndə̂ Jezü nyîsə̂ nə̈ kä ndə̂ âzâ gbôgbô sə̈ a-earə̂ ndə̂ma
         Ndjapä ndə̂kə̂ to ndə̂ma yê.Akrə ndə̂ tche sə̂ pâ grôgrô mbâlâtâ11 Pânə̈ më wûn tchêlafô ndə̂ âkrô ânyë ngâ grôgrô mbâlâtâ wûtu. Tchanə̈
         ndə̂ tche sə̂ pâ yê, rə̈ yê wü päkëdə̂: Djîrə̂ la Lëge pö, tche wä ngbanga,
         kə̈ mbô kʉ̈ʉ̈ lə̂ köbosə̂ djîrə̂ kə̂ wa ngbanga. 12 La yê wä batə̂ agbölö tïmï wo, angbängbä akurône kä tə̂ küma yê, a mbö
         ngâ rə̈ pânə̈, ndə̂ kütû tchetchë balë kä ndə̂ âwûnsə̂ nə̈. 13 Tche yü ngâ gbölö lə̂ba ndə̂ jï zâ kʉ̂tê nə̈ gbɛ̂. Rə̈ yê wü päkëdə̂: «Pö
         Ndjapä.» 14 Aturûgu ndə̂ tchêlafô zâ tchêngbâ yê pâ agrôgrô ambâlâtâ, kə̈ yû lə̂ba
         ndə̂ lɛ̂n-ɛn ndə̂ âgrô vuu ânyë kə̈ dâka gbɛ̂. 15 Ngâ besala ndə̂ manə̈ kî tə̂ gbölösə̂nə̈ wütu lə̂ ma yê ndə̂kə̂ pa tche won
         azü pâ cho la rə̂. Tchê nyiadje sə̂ köbo sə̈ andjê la gbôgbô kümändëmä,
         kə̂ nunuadje tchə̂lə̂ ndjî vînye lə̂ loköo ndə̂ mêrâ ndə̂ Ndjapä, ndə̂ tche
         wâ la gbôgbô gbɛ̂. 16 A mbö ngâ rə̈ pâ gbölö lə̂ba ndə̂ yê ndjë pâ kü yê, rə̈ nə̈ tö rə̂ päkëdə̂:
         «Gbïɛ̈ ndə̂ agbïɛ̈ la Gbölö Gbïɛ̈ ndə̂ agbölö gbïɛ̈.»17 Pânə̈ më wûn ngâ ânje ndə̂ tche krʉ̂ lə̂ lo. Tche ôn ngbôô sə̈ anyïɛ̈nə̈ ndə̂ andjë wrʉ lafô päkëdə̂:
         «Nyë nə̈ kə̈ pâlatə̂ nyê bëte kpülü ndə̂ Ndjapä! 18 Nyë nə̈ kə̈ dê mbë agbïɛ̈, mbë amakündji ndə̂ aturûgu, mbë azü ndə̂ andjë
         wâ la gbôgbô, mbë ambâlâtâ la a-earə̂ kə̂ kpe la ambâlâtâ, mbë azü gbɛ̂,
         mbë azü ndə̂ andjë wâbô wâ lə̂ ngbâa, angbâa, ayɛ̈yɛ̈ azü la agbölö azü.»19 Pânə̈ më wûn gia nə̈, agbïɛ̈ ndə̂ tchêbêche la aturûgu ndə̂ andjë pâlatə̂
         andjê ndə̂kə̂ mbo kʉ̈ʉ̈ la tchanə̈ ndə̂ tche sə̂ pâ mbâlâtâ nə̈, ndjë la aturûgu
         ndə̂ yê. 20 A zâ gia nə̈, ndjë la earə̂ ndə̂ma ndjapä ndə̂ yepa ndə̂ tche mbô akpɨ̈ngbɨ̈ rə tchâtchu gbölö gia nə̈ lâme. Earə̂ ndə̂ma ndjapä ndə̂ yepa nə̈ kä ndə̂ âmbô
         rə̂ pä köbo yû tə̂ andjanə̈ ndə̂ andjë gbô nyîsɨ̂ gia nə̈, ânyë kə̈ vôga
         nyîsɨ̂ yê. A yî gia nə̈ la earə̂ ndə̂ma ndjapä ndə̂ yepa lâme la tʉ̈rʉ̂ la andjê
         lə̂ gbölö tïmï wo ndə̂ sûfre. 21 A wôn adɨ̂ aturûgu ndə̂ yê gbɛ̂ la besala ndə̂ âwûtu lə̂ ma tchanə̈ ndə̂ tche
         sə̂ pâ mbâlâtâ lâme, ânyë anyïɛ̈nə̈ dê mbë andjê tchə̂lə̂ andjê sɨ̂-î.
         
            

         
      

   
      
         20
Pö ndə̂ angû sâke balë201 Pânə̈ më wûn ngâ ânje ndə̂ tche tô bhâ lafô kə̈ jrê, kə̈ zâ kûlïɛ̈ manda ndə̂ gbölö kudû ndə̂
         tchə̂lə̂ nə̈ bû biî la ngâ gbölö djingîli tchânə̂ yê. 2 Tche zâ gia ndə̂ tche wâ batə̂ mbölëngä lâme, ndə̂ tche wâtə̂ bəndɨ ɛ̈krʉ̂,
         ndə̂ tche də̂ Jâbolo âdəndjë Satäa, kə̈ î tchë la djingîli nə̈ ngbâ ngû sâke balë. 3 Ânje nə̈ yî tchë bhâlə̂ gbölö kudû ndə̂ tchə̂lə̂ nə̈ bû biî lâme, kə̈ nâ
         manda nə̈, kə̈ pî tchêpâ nə̈ kpolo-ê, ndə̂kə̂ pa gia ndə̂ tche kʉ̂ mbölëngä
         lâme ka bolo bata azü pâ cho bôlo-ê, zoo ndə̂kə̂ pa ngû sâke balë nə̈ ro ânyë.
         La tchêngbâ nə̈ a ji tchë ndə̂ kpîɛ̂kpîɛ̂ lö.4 Pânə̈ më wûn angendë-gbïɛ̈, ânyë a zâ gbôgbô sə̈ andjanə̈ ndə̂ andjë sə̂
         pânə̈ ndə̂kə̂ wa ngbanga. Më wûn ndjë avrö azü ndə̂ a wâ gɨ̈ andjê bëte rə̂
         ndə̂ andjë wûnsə̂ apö pâ Jezü ânyë kə̈ nyîsə̂ nə̈, ndjë la pö Ndjapä ndə̂
         andjë mû rə̂. Andjë gʉ̂teabô tchâtchâ gia nə̈-a, âdəndjë nyîsɨ̂ yê-a, a
         gbôâbo ndjë sɨ̂nyî gia nə̈ pâ la andjê âdəndjë pâ könô andjê-a. Andjë
         jö lə̂ kuzü ânyë kə̈ mbô kümändëmä la Krîsiti lə̂ ngû sâke balë. 5 Adɨ̂ akuzü nə̈ wâbô ndə̂kə̂ jo lə̂ kuzü-a, zoo ngû sâke balë nə̈ ro ânyë.
         Dokʉ̈ kə̂ jo ndə̂ akuzü kä lâme. 6 Mômô kä tə̂ azü ndə̂ andjë jô tə̂ dokʉ̈ kə̂ jo ndə̂ akuzü! Andjë wätə̂ azü
         ndə̂ Ndjapä, ânyë bïchuû kuzü wâbo la kümändëmä pâ andjê-a. Andjê wadje
         tə̂ a-earə̂ kə̂ wa ngela ndə̂ Ndjapä la andə̂ Krîsiti, andjê mboadje kümändëmä la Krîsiti lə̂ ngû
         sâke balë.Ndjapä rô Satäa la gbôgbô nə̂7 Ndə̂ ngû sâke balë nə̈ âsə̈ ro, a jiadje Satäa lə̂ kânga ndə̂ yê, 8 ânyë tchê eadje ndə̂kə̂ bolo azü pâ cho gbɛ̂, ndə̂ ânyîndə̂ kə̂ to rə̂ pä
         Gôgo la Magôgo. Tchê paladje andjê bëte kʉ̈ʉ̈, kə̂ ngba ndə̂ andjê wadje ndjë
         batə̂ mïndü tə̂ maga gbölö ngû ngbro. 9 Andjë nə̈ kupâ cho gbɛ̂, kə̈ tâkpa ndə̂ gö ndə̂ azü ndə̂ Ndjapä batə̂ gbâdjâ,
         gö ndə̂ Ndjapä nyîndə̂ nə̈. Praâbalë wo tô bhâ lafô kə̈ tê ânyë kə̈ jû
         andjê. 10 Käko Jâbolo ndə̂ tche bôlo andjê, a yî tchë bhâlə̂ gbölö tïmï wo ndə̂ sûfre
         ndrotə̂ gia nə̈, la earə̂ ndə̂ma ndjapä ndə̂ yepa lâme. Andjê wun-adje yûkü lə̂nə̈
         dalobiî pïï etə̂.Adɨ̂ kə̂ wa ngbanga11 Pânə̈ më wûn ngâ gbölö grôgrô ngendë-gbïɛ̈ la akrə ndə̂ tche sə̂ pânə̈.
         Tchêlafô la tchêbêche rô tchâtchu yê, ânyë a kä wûn bata rə̂-a. 12 La tchêngbâ nə̈ më wûn akuzü la agbölö azü la akpîɛ̂kpîɛ̂ azü ndə̂ andjë
         krʉ̂ tchâtchu ngendë-gbïɛ̈ nə̈. A vrô tchêla ambëtï. A kâ vrô tchêla ngâ
         mbëtï, ndə̂ a mbô rə̈ azü ndə̂ andjë wâ la tchîsûwu lə̂nə̈. A wâ ngbanga
         pâ akuzü gundə̂sə̂ rə ndə̂ andjë mbô rə̂ batə̂ rə̂ ndə̂ a mbô rə̂ lə̂ ambëtï.
         13 Gbölö ngû ngbro kʉ̂ azü ndə̂ andjë tchû lə̂ yê ësûwu. Kuzü la tchô ndə̂
         akuzü, andjë kʉ̂ ndjë akuzü ësûwu. A wâ ngbanga pâ akrə balë balë gundə̂sə̂
         rə ndə̂ tche mbô rə̂. 14 A yî kuzü la tchô ndə̂ akuzü lə̂ gbölö tïmï wo. Tïmï wo nə̈ lâme də̈ bïchuû
         kuzü. 15 Akrə balë balë gbɛ̂ ndə̂ a gbôâbô rə̈ yê gbô lə̂ mbëtï ndə̂ tchîsûwu, a
         âyiadje tchë lə̂ gbölö tïmï wo.

Täfo tchêlafô la täfo tchêbêche211 Käko më wûn ngâ täfo tchêlafô la ngâ täfo tchêbêche. Dokʉ̈ tchêlafô la
         dokʉ̈ tchêbêche yû nə̂, ânyë gbölö ngû ngbro kâ wâbo-a. 2 Më wûn tchôtchô gö ndə̂ âfû ânyë kə̈ dâka gbɛ̂, täfo Jerûzalêmo ndə̂ âtô bhâ lafô. Ndjapä jrê rə̂ atə̂ bêche batə̂ ngâ ɛ̈chë ndə̂ tche nyîkrətə̂
         yê, ânyë kə̈ ê ndə̂kə̂ takpa tə̂ yê la köchë ndə̂ yê. 3 Më djê ngâ ôn ngbôô ndə̂ âtô dəsə̂ ngendë-gbïɛ̈ nə̈ päkëdə̂: «Angaâtə
         nda ndə̂ Ndjapä kä lə̂ gbâtə̂ azü! Tchê səadje lə̂ gbâtə̂ andjê, ânyë andjê
         wadje tə̂ azü gö ndə̂ yê. Ndjapä la tə̂ yê səadje ndrotə̂ andjê, kə̂ wadje tə̂
         Ndjapä ndə̂ andjê. 4 Tchê troadje ngûla andjê gbɛ̂. Kuzü kä wa bata tee-a, müä lakə̂ dɨ tchə̂lə̂
         ma la yûkü kä wa bata tee-a, bëte abəndɨ arə âroadje.»5 Käko tchanə̈ ndə̂ tche sə̂ lə̂ ngendë-gbïɛ̈ nə̈ tô rə̂ päkëdə̂: «Angaâtə më
         âmbo arə gbɛ̂ tə̂ täfo nə̈.» Pânə̈ tche tô rə̂ sə̈ mê päkëdə̂: «Amö mbo pö
         âtə lə̂ mbëtï, bëte apö ndə̂ mê wätə̂ lëge pö, kə̈ wâ ndə̂kə̂ pa akrə za
         su yê pânə̈.»6 Tche kâ tô rə̂ sə̈ mê päkëdə̂: «A mbô rə̂ nə̂! Më wätə̂ kêsâ nə̈, kə̈ wâtə̂
         kə̂ ka ndə̂nə̈, më wä dokʉ̈tchê tə̂ arə gbɛ̂, kə̂ wâtə̂ adɨ̂ arə gbɛ̂. Akrə ndə̂
         tchə̂lə̂ gɨ̈ yê hrô la gʉ ngû, mê zadje küma ngû ndə̂ âza tchîsûwu sə̈ tchë
         ndə̂kə̂ pa tche ndjo rə̂ ämbämbänə̈. 7 Akrə ndə̂ tche rô la gbôgbô ndjoa ëtə̂ manə̈, tchê gboadje ngâ rə tchânə̂ mê,
         mê wadje tə̂ Ndjapä ndə̂ yê ânyë tchê wadje tə̂ bechë ndə̂ mê. 8 Andə̂ a-earə̂ gbugbu la azü ndə̂ andjë zâbô su andjê zâ sə̈ Ndjapä la a-earə̂
         ngbongbo rə la a-earə̂ kə̂ won tchô la a-earə̂ kə̂ pu aɛ̈chë âdəndjë aköchë
         katchôgbɛ̂ la a-earə̂ yëwä la a-earə̂ kə̂ voga angakʉ̈lä la a-earə̂ yepa gbɛ̂;
         tchô ndə̂ andjê kä bhâlə̂ gbölö tïmï wo ndə̂ sûfre, ndə̂ âwâtə̂ bïchuû
         kuzü.»Täfo Jerûzalêmo9 Ngâ ânje balë lə̂ gbâtə̂ aânje mïndûu manə̈ bïchuû nə̂ kə̈ tô rə̂ sə̈ mê päkëdə̂: «Nə atâ, mê nyiadje
         sə̂ bechë-ɛ̈chë ndə̂ tche wâtə̂ ɛ̈chë ndə̂ Ngbavö Ɛ̈bro-ngbaga sə̈ mö.» Aânje mïndûu manə̈ bïchuû nə̈ lâme kʉ̂ akangûchi mïndûu manə̈
         bïchuû ndə̂ adɨ̂ arə nyonyo mïndûu manə̈ bïchuû tchânə̂ andjê.10 Kpɨ̂ki Yingö tchû mê kproô, ânyë ânje nə̈ rô la mê bhâlə̂ kêkê gbölö küma aga. Tche
         nyîsə̂ tchôtchô gö ndə̂ âdâka gbɛ̂ sə̈ mê, Jerûzalêmo ndə̂ âtô bhâ lafô
         ndə̂ Ndjapä jrê rə̂ atə̂ bêche. 11 Golowäre ndə̂ Ndjapä kä lakə̂ tcho lə̂nə̈. Gö nə̈ tchö batə̂ ngâ täme ndə̂ rə̈ nə̈ wû
         pä jâsepe ndə̂ a wun tchô lə̂nə̈ ngrôô batə̂ krïstâle. 12 Gö nə̈ wä la gbadja ndə̂ âmî ânyë kə̈ gû atə̂ lafô, äwä la amanda lə̂ könô
         gbɛ̂ tchêpâ nə̈ bïchuû ndə̂ aânje lə̂ könô gbɛ̂ tchêpâ nə̈ bïchuû wun tchô
         pânə̈. Pâ amanda nə̈, a mbö arə̈ azü pâ amawo lə̂ könô gbɛ̂ tchêpâ nə̈ bïchuû
         ndə̂ Isarayële. 13 Amanda gbadja nə̈ wä vötaâ ndəkrʉ nə̈ balë balë: Vötaâ dəsə̂nə̈ ndə̂ lo wutu
         tâ, vötaâ dəpâ aga, vötaâ də ginikî ânyë vötaâ dəsə̂nə̈ ndə̂ lo li tâ.
         14 Gbadja gö nə̈ krʉ̈ pâ ada täme lə̂ könô gbɛ̂ tchêpâ nə̈ bïchuû ndə̂ a mbô
         arə̈ abadjângele lə̂ könô gbɛ̂ tchêpâ nə̈ bïchuû ndə̂ Ngbavö Ɛ̈bro-ngbaga ëpânə̈.15 Ânje ndə̂ tche tô pö sə̈ mê lâme, tche zä mɛ̂tere ëtchânə̂ yê batə̂ wärə̈
         ndə̂ a mbô rə̂ la lôlo ndə̂kə̂ dɨ kə̂ gu ndə̂ gö nə̈ la amanda nə̈ la gbadja nə̈.
         16 Kʉ̂tê gbadja gö nə̈ wä voanə̈, ânyë kə̂ gu ndə̂ atchô ndəkrʉ nə̈ wä balë.
         Ânje nə̈ dɨ̂ mɛ̂tere gö nə̈ la wärə̈: Kə̂ gu ndə̂nə̈ wä kïlömɛ̂tere sâke bïchuû
         la ngbangbo bïchuû la tə̂ akrə gbɛ̂ (2 220). Kə̂ gu ndə̂ ngrɨ̈ngrɨ̈ nə̈, la ndöndö
         nə̈, lakə̂ gu ndə̂nə̈ atə̂ lafô wä nyɛ̂ɛ̂ balë. 17 Tche gbɨ̈ ndjë wû tə̂ gbadja nə̈: Kə̂ gu ndə̂nə̈ atə̂ lafô wä mɛ̂tere tə̂ azü
         vötaâ la lə̂ könô gbɛ̂ tchêpâ nə̈ bïchuû (72). Ânje nə̈ gbɨ̈ wû tâ batə̂
         rə̂ ndə̂ akrə gbɨ wû tə̂ rə. 18 A mbö gbadja nə̈ la täme ndə̂ jâsepe, kə̈ mbô gö nə̈ la tchôtchô lôlo ndə̂
         âwâ batə̂ krïstâle ndə̂ a wun tchô lə̂nə̈ ngrôô. 19 A mbö ada gbadja gö nə̈ la atäme ngbî ngbî ndə̂ gbölö makətche: Dokʉ̈ nə̈ də̈
         jâsepe, bïchuû nə̈ də̂ säfîre, vötaâ nə̈ də̂ kälësëdöwâne, voanə̈ nə̈
         də̂ ëmërôde, 20 mïndûu nə̈ də̂ Särädönîkese, mïndûu manə̈ balë nə̈ də̂ särëdöwâne, mïndûu
         manə̈ bïchuû nə̈ də̂ krïzölîte, mïndûu manə̈ vötaâ nə̈ də̂ bërîle, mïndûu
         manə̈ voanə̈ nə̈ də̂ töpâze, lə̂ könô gbɛ̂ nə̈ də̂ krïzöprâze, lə̂ könô gbɛ̂
         tchêpâ nə̈ balë nə̈ də̂ türëkûâze, lə̂ könô gbɛ̂ tchêpâ nə̈ bïchuû nə̈
         də̂ ämëtîsete. 21 Amanda lə̂ könô gbɛ̂ tchêpâ nə̈ bïchuû nə̈ də̈ akɨ̂dji lə̂ könô gbɛ̂ tchêpâ nə̈ bïchuû. A mbö manda balë balë la kɨ̂dji balë balë.
         A mbö gbölö köbo ndə̂ gö nə̈ la tchôtchô lôlo ndə̂ a wun tchô lə̂nə̈ ngrôô.22 Më wûn-âbo gbölö nda Ndjapä lə̂ gö nə̈ lâme-a, bëte Gbölö Gbïɛ̈ Ndjapä ndə̂ tche wâ la gbôgbô gbɛ̂,
         tche də̈ gbölö nda Ndjapä, ndjë la Ngbavö Ɛ̈bro-ngbaga. 23 Gö nə̈ krʉ̂âbo bëte lo âdəndjë nyîpï ndə̂kə̂ ta lə̂nə̈-a, bëte golowäre ndə̂
         Ndjapä kä ndə̂ âtcho lə̂nə̈, ânyë Ngbavö Ɛ̈bro-ngbaga kä ndə̂ âdə̂ lâmba
         nə̈. 24 Azü pâ cho gbɛ̂ nəadje ndə̂sə̂ ngbänga yê, ânyë agbïɛ̈ ndə̂ tchêbêche nəadje
         la atchôtchô arə ndə̂ andjê sə̈ tchë. 25 A âkä tchu bata amanda gö nə̈ balë tee-a, bëte lə̂ gö lâme tchə̂lə̂ bütchî
         kä wa bata balë tee-a. 26 A nəadje la golowäre lakə̂ lusə̂tə̂ ndə̂ azü pâ cho sə̈ tchë. 27 Praâbalë ngâ rə ndə̂ kâkpö kä li bata balë lə̂ gö nə̈ tee-a, âdəndjë a-earə̂
         kə̂ mbo agbölö angbongbo rə, âdəndjë apö yepa. Praâbalë azü ndə̂ andjë li
         bhâye də̈ kütû azü ndə̂ a mbô rə̈ andjê lə̂ mbëtï ndə̂ tchîsûwu ndə̂ Ngbavö
         Ɛ̈bro-ngbaga.

221 Ânje nə̈ nyîsə̂ gbölö ngû ndə̂ âza tchîsûwu sə̈ azü sə̈ mê, ndə̂ âsə̂ lakə̂
         tcho batə̂ krïstâle, ndə̂ âsə̂ lakə̂ bro jîi tə̂ ngendë-gbïɛ̈ ndə̂ Ndjapä la
         andə̂ Ngbavö Ɛ̈bro-ngbaga nə̈. 2 Ngû nə̈ sə̈ lakə̂ kpe kulə̂ gbâtə̂ gbölö köbo ndə̂ gö nə̈. Ngâ da yö ndə̂
         âza tchîsûwu sə̈ azü kä tə̂ maga gbölö ngû nə̈ dəkalâ dəkalâ. Da yö nə̈
         lâme lë lə̂ ngû balë sûsunə̈ lə̂ könô gbɛ̂ tchêpâ nə̈ bïchuû. Lə̂ nyîpï
         balë älë sûsunə̈ balë. Akʉ̈kʉ̂ yö nə̈ wä ndə̂kə̂ tcha atə̂kömbô tə̂ azü
         pâ cho. 3 Ngâ rə balë kâ wâbo lə̂ gö nə̈ ndə̂kə̂ pa Ndjapä e ngbongbo pö pânə̈-a.Ngendë-gbïɛ̈ ndə̂ Ndjapä la andə̂ Ngbavö Ɛ̈bro-ngbaga wadje lə̂ gö nə̈ ânyë
         azü kua ndə̂ yê vogadje tchë. 4 Andjê wun-adje tchâtchu yê ânyë a mboadje rə̈ yê pâ la andjê. 5 Tchô kä buabô tee-a, andjê kä krʉabô bëte ngbänga lâmba âdəndjë ngbänga
         lo tee-a, bëte Gbölö Gbïɛ̈ Ndjapä mboadje rə̂ pä ngbänga yê tcho pâ andjê,
         ânyë kə̂ mboadje kümändëmä tə̂ logbɛ̂ logbɛ̂+.Kə̂ ka ndə̂ Jezü6 Pânə̈ ânje nə̈ tô rə̂ sə̈ mê päkëdə̂: «Apö nə̈ wätə̂ lëge nə̈, kə̈ wâ ndə̂kə̂ pa akrə
         za su yê pânə̈. Gbölö Gbïɛ̈ Ndjapä ndə̂ tche zâ Yingö ndə̂ yê sə̈ a-earə̂ ndə̂ma yê, wän ânje ndə̂ yê ndə̂kə̂ nyisə̂ rə ndə̂ âwâ ndə̂kə̂ wutu angaâtə sə̈ a-earə̂
         kua ndə̂ yê.»7 «Jezü tö rə̂ päkëdə̂: Wunsaâ, mê âka angaâtə! Mômô kä tə̂ akrə ndə̂ tche
         mbô rə gundə̂sə̂ apö ndə̂ âwâtə̂ apö ndə̂ma Ndjapä ndə̂ a mbô rə̂ lə̂ mbëtï
         âtə!»8 Mëmê Jâan, më djê rə̂ ânyë kə̈ wûn arə lâme. Pânə̈ ndə̂ më djê rə̂ ânyë
         kə̈ wûn rə̂, më gʉ̂te ndə̂kə̂ voga ânje ndə̂ tche nyîsə̂ arə lâme sə̈ mê. 9 Praâbalë tche tô rə̂ sə̈ mê päkëdə̂: «Amö mboabô mbô tâ käko-ë! Bëte
         më wä ndjë tə̂ earə̂ kua batə̂ mö, ndjë batə̂ a-earə̂ ndə̂ma Ndjapä, ndjë batə̂
         andjanə̈ ndə̂ andjë bâta apö lə̂ mbëtï âtə, Ndjapä kä ndə̂ mo wâ ndə̂kə̂
         voga tchë!+»10 Pânə̈ tche kâ tô rə̂ sə̈ mê päkëdə̂: «Apö lə̂ mbëtï âtə, ndə̂ âwâtə̂ apö
         ndə̂ma Ndjapä, amö batabô rə̂ bâta lə̂ küwû nə̈, bëte lö arə nə̈ ndô nə̂.
         11 Akrə ndə̂ tche mbô ngbongbo rə, äwäpä tche sə kpôtə̂ kə̂ mbo ngbongbo rə, akrə
         ndə̂ tche wâ lêgbrô, äwäpä tche sə kpôtə̂ kə̂ mbo lêgbrô, akrə ndə̂ tche
         wâ djîrə̂, äwäpä tche sə kpôtə̂ kə̂ mbo djîrə̂ rə, ânyë akrə ndə̂ tche wâ
         ngbî bëte Ndjapä, äwäpä tche ka zâtə̂ yê gbɛ̂ sə̈ Ndjapä.»12 Jezü tö rə̂ päkëdə̂: «Dje pö âtə, mê âka angaâtə! Mê kadje la arə ndə̂ mê
         potə̂ mê ndə̂kə̂ kʉ rə̂ sə̈ akrə balë balë gundə̂sə̂ kua ndə̂ tche mbô rə̂. 13 Më wätə̂ kêsâ nə̈, kə̈ wâtə̂ kə̂ ka ndə̂nə̈, më wätə̂ küma nə̈, kə̈ wâtə̂
         dju nə̈, më wä dokʉ̈tchê tə̂ arə gbɛ̂, kə̈ wâtə̂ adɨ̂ arə gbɛ̂.»14 Mômô kä tə̂ azü ndə̂ andjë djûtu alə̂ba ndə̂ andjê, ânyë a zâ köbo sə̈
         andjê ndə̂kə̂ zɨ alêlê yö ndə̂ âza tchîsûwu sə̈ azü, ndjë ndə̂kə̂ li lə̂
         amanda gö nə̈. 15 Praâbalë a âyiadje azü kâkë atə̂ sûwu: Azü ndə̂ andjë mbo rə batə̂ aɛ̈vrô
         la a-earə̂ yëwä la azü ndə̂ andjë pu aɛ̈chë âdəndjë aköchë katchôgbɛ̂ la
         a-earə̂ kə̂ won azü la a-earə̂ kə̂ voga angakʉ̈lä la akrə balë balë gbɛ̂ ndə̂
         tche nyîndə̂ yepa lakə̂ mo yepa!16 «Mëmê Jezü, më wän ânje ndə̂ mê sə̈ nyê ndə̂kə̂ e ndə̂kə̂ nyisə̂ arə gbɛ̂
         lə̂ a-Egilîze. Më də̈ akrə pâ mawo ndə̂ Davîdi, ngbänga mê wä batə̂ andə̂ ndjamunu+.»17 Yingö la Ɛ̈chë ndə̂ köchë lâme tö rə̂ päkëdə̂: «Nə atâ!»Äwäpä akrə ndə̂ tche djê pö âtə to ndjë rə̂ päkëdə̂: «Nə atâ!»Akrə ndə̂ gʉ ngû nyû tchë, äwäpä tche nə atâ; akrə ndə̂ tche nyîndə̂ ngû
         ndə̂ âza tchîsûwu sə̈ akrə, äwäpä tche nə kə̂ ndjo rə̂ ämbämbänə̈+.Kə̂ ka ndə̂ pö nə̈18 Mëmê Jâan, më tö pö lâme tə̂ lëge nə̈ sə̈ akrə balë balë gbɛ̂ ndə̂ tche
         djê apö ndə̂ma Ndjapä ndə̂ âwâ lə̂ mbëtï âtə: Âdə ngâ akrə âza ngâ rə
         ëpânə̈, Ndjapä kʉadje arə nyonyo ëpâ anə̈ ndə̂ a tô pö ndə̂nə̈ lə̂ mbëtï
         âtə kə̂ kʉ rə̂ sə̈ tchë. 19 Âdə ngâ akrə âji ngâ pö lə̂ mbëtï âtə, ndə̂ âwâtə̂ apö ndə̂ma Ndjapä,
         Ndjapä jiadje andə̂ ye nə̈ alêlê yö ndə̂ âza tchîsûwu sə̈ akrə, ndjë tchê
         liabô atə̂lə̂ gö ndə̂ âdâka gbɛ̂, ndə̂ a tô pö ndə̂nə̈ lə̂ mbëtï âtə tee-a.20 Akrə ndə̂ tche tô pö ndə̂ arə lâme, tche tö rə̂ päkëdə̂: «Ɛn-ɛn, më âka angaâtə!»Amin! Nə atâ Gbölö Gbïɛ̈ Jezü!21 Äfü pä tchôtchô su ndə̂ Gbölö Gbïɛ̈ Jezü wa pâ nyê gbɛ̂.

